
Uvodna riječ
ZANEMARIVANJE JAVNOG INTERESA U 
MEDIJIMA
Lejla Turčilo

Istraživačka publikacija Lokalni mediji i društvene mreže u izbornoj kampanji 
predstavlja vrijedan (i rijedak) istraživački napor da se, u kontekstu izbornog 
procesa, ukaže na problem zanemarivanja javnog interesa u medijima i da se 
taj problem osvijetli iz različitih uglova, kako bi se došlo do relevantnih naučnih 
saznanja o trendovima medijskog izvještavanja o i tokom lokalnih izbora. Iako 
je u postizborno vrijeme (a to je u Bosni i Hercegovini vrijeme koje se ciklično 
ponavlja svake dvije godine) u javnom prostoru prisutno mnogo podataka, 
pokazatelja i analiza, one koje sadrže dubinsku i suštinsku interpretaciju 
prikupljenih podataka nisu tako česte. Ovo jeste jedna takva analiza, koja 
pored uvida u podatke, ima dubinu i širinu njihove interpretacije. 

Nekoliko je ključnih kvaliteta ove istraživačke studije na koje vrijedi ukazati. 
Najprije, radi se o metodološki izuzetno dobro postavljenom istraživanju, koje 
na znanstveno utemeljen i sistematičan način dolazi do pokazatelja o odnosu 
lokalnih medija prema političkim subjektima i javnosti, ali i odnosu političkih 
subjekata prema građanima i temama koje bi u predizbornom periodu trebalo 
da budu u fokusu, kako bi se građanima garantovalo da donose informisan 
izbor na biračkom mjestu. Izuzetno dobro postavljen metodološki okvir 
garancija je pouzdanosti dobivenih podataka, a istraživački pristup i dizajn 
istraživanja mogu poslužiti kao primjer ozbiljnog i kvalitetnog prikupljanja 
istraživačke građe. Nadalje, odabir autora i autorica pojedinačnih poglavlja 
pokazuje kako se Mediacentar u ovom istraživačkom naporu opredijelio za 
samu crem de la creme komunikološke znanosti kod nas, što je garancija 
kvaliteta interpretacije i analize dobivenih podataka. I treće, ali ništa manje 
važno, ova publikacija daje veoma širok i sveobuhvatan uvid u različite 
trendove ne samo medijskog izještavanja tokom lokalnih izbora nego i (su)
odnosa aktera javnog prostora u predizbornoj i izbornoj komunikaciji. Izbor 
tema kojima se bave autori i autorice u različitim poglavljima i njihovi zaključci 
mogu (i trebaju) biti važno polazište za dalju društvenu debatu o općenito 
ulozi medija u izbornom procesu i, posebno, važnosti vraćanja koncepta 
javnog interesa u političku komunikaciju sa i prema građanima u predizborno 
vrijeme. Istraživanje se, naime, ne ograničava samo na deskriptivnu analizu 
načina na koje lokalni mediji ispunjavaju (ili neispunjavaju) svoje informativne, 
orijentacijske, edukacijske i političke funkcije, kao i funkciju javnog dijaloga. 
Ono se dalje proširuje na kontekstualnu i situacionu analizu funkcionalnosti 
političke komunikacije i nivo oslanjanja na principe javnog interesa koji su 

(ili nisu) prisutni ne samo u lokalnim medijima nego i u narativima političkih 
subjekata i na društvenim mrežama. Posebno se osvjetljava i manipulativna 
dimenzija predizborne političke komunikacije, u nastojanju da se “odmjeri” 
koliko ona ima primat nad javnim interesom, a samim tim i koliko je daleko 
od demokratskih principa i vrijednosti, odnosno od nekog idealno-tipskog 
modela funkcionalnog komuniciranja, koje bi trebalo osigurati visok stepen 
informisanosti građana, ali i visok stepen njihove kritičke svijesti i kompetencija 
izbora kvalitetnih političkih predstavnika koji će zastupati njihove interese na 
lokalnom nivou. 

Istraživački nalazi i rezultati ove studije, nažalost, poražavajući su, i u 
usporedbi sa ranijim istraživanjima pokazuju da se već gotovo normalizirao 
princip političke pristrasnosti lokalnih medija i njihov zagovarački pristup i 
promoviranje određenih političkih subjekata, odnosno njihova manipulativna 
dimenzija koja istiskuje javni interes kao kriterij izvještavanja u lokalnim 
medijima. Kritička misao i analitički pristup također je, na izvjestan način, 
potisnut iz lokalnih medija, koji se “drže” institucionalnih izvora i jednostranog/
jednodimenzionalnog pristupa u izvještavanju. Dodatno zabrinjava činjenica 
da, čak i kad se građani okrenu onim medijima koji su donedavno smatrani 
svojevrsnom alternativom, a to su online mediji i društvene mreže, njihova 
potreba za pluralitetom informacija i interpretacija ne može biti zadovoljena, 
te da se u online prostoru dodatno izlažu huškačkim i mrziteljskim narativima. 
Nisu ovo, nažalost, niti novi, niti iznenađujući pokazatelji no upravo ih to i čini 
bitnim, jer se pokazuje da su jednostranost, pristrasnost, manipulacija i nizak 
nivo komunikacijske i političke kulture u lokalnim medijima i online prostoru 
mainstream, a ne eksces, kad je riječ o Bosni i Hercegovini.

Pored toga što nudi obilje pokazatelja i informacija, ova publikacija posebnu 
vrijednost ima zbog činjenice da je cjelinom svog sadržaja ona apel za 
vraćanjem javnog interesa u javni prostor, za razumijevanjem lokalnih medija 
kao javnog dobra i za podizanjem nivoa političke komunikacije i političke 
kulture, ne samo tokom lokalnih izbora nego i općenito, budući da su upravo 
ovi kriteriji osnov demokratske i pluralne javne komunikacije i, posljedično, 
društva i države. Stoga je ova publikacija izuzetno vrijedno i važno štivo iz 
kojeg svi akteri društvene komunikacije u Bosni i Hercegovini mogu naučiti 
puno. O sebi, o tome kako djeluju, a ponajprije o tome kako bi trebali djelovati  
da bi politička komunikacija, ali i društvo u cijelosti, imalo odlike demokratskog. 
Koliko god Bosna i Hercegovina bila od toga daleko (što pokazuju i rezultati 
istraživanja), upravo publikacije poput ove čine male, ali važne korake naprijed 
u tom procesu.

Uvod
LOKALNI MEDIJI, DRUŠTVENE MREŽE I IZBORNI 
PROCES IZMEĐU PROFESIONALNIH STANDARDA 
I POLITIČKE INSTRUMENTALIZACIJE
Anida Sokol i Amer Džihana

Medijsko izvještavanje o izborima važan je faktor u oblikovanju javnog 
mnijenja i demokratskih procesa. Kada lokalni mediji u izbornim kampanjama 
preuzimaju ulogu promotora političkih subjekata, umjesto da služe javnom 
interesu, dolazi do ozbiljnog narušavanja standarda koji mogu utjecati na to 
da izbori ne budu fer i pošteni. Publikacija Lokalni mediji i društvene mreže 
u izbornoj kampanji nastoji pružiti analitički okvir za razumijevanje obrazaca 
medijskog izvještavanja tokom izbornog procesa u Bosni i Hercegovini, ističući 
izazove poput političke instrumentalizacije, zloupotrebe medijskog prostora i 
ograničenog pristupa kritičkoj analizi političkih aktera.

Koje informacije o izborima i političkim subjektima su građanima i građankama 
dostupne na lokalnom nivou – pitanje je s kojim smo krenuli u istraživanje. 
Zanimalo nas je koja je uloga lokalnih medija i da li pružaju dovoljno relevantnih, 
kredibilnih i izbalansiranih informacija na osnovu kojih građani i građanke mogu 
donositi informisane odluke, te kakve informacije o političkim subjektima mogu 
pronaći na društvenim mrežama.

Odgovori na ova pitanja zahtijevali su pripremu kvalitetnog metodološkog 
okvira, odabir reprezentativnog uzorka lokalnih zajednica, medija i naloga 
na društvenim mrežama čiji su se sadržaji analizirali, te pregled, praćenje i 
analizu velikog broja članaka, priloga i objava na društvenim mrežama. Cilj 
nije bio samo pratiti lokalne medije i društvene mreže i evidentirati kršenja 
profesionalnih standarda i Izbornog zakona, već i dubinski analizirati dobijene 
rezultate te istražiti pojedine problematične prakse.

Željeli smo ponuditi kredibilne nalaze zasnovane na kvalitetnom metodološkom 
okviru o načinu na koji lokalni mediji – koji su često izvan dometa regulatora, 
samoregulatora i watchdog medijskih platformi – izvještavaju o izborima 
i političkim subjektima, te kako politički subjekti koriste društvene mreže 
u periodu kada građani i građanke biraju svoje političke predstavnike i 
predstavnice koji bi u naredne četiri godine trebali zastupati njihove interese u 
lokalnim zajednicama.

Istraživanje je bilo sveobuhvatno i u pojedinim momentima iscrpljujuće, jer je 
svaki korak zahtijevao analizu, pregled i reviziju. Mnogo vremena uloženo je 

u odabir zajednica, pregled i selekciju medija čiji su se sadržaji pratili, ali i u 
obuku istraživačica i istraživača koji su analizirali odabrane medije i kodirali 
sadržaje.

Kako bi se testirao metodološki okvir, sprovedena su tri pilot-testiranja u junu, 
julu i augustu, nakon čega je metodologija revidirana, a dodatno je urađen 
i pregled kodiranih sadržaja. Pregled i analiza sadržaja tokom septembra i 
prvih dana oktobra 2024. zahtijevali su praćenje 38 odabranih medija tokom 
izborne kampanje i 21 naloga političkih subjekata na društvenim mrežama, dok 
je poseban izazov predstavljalo praćenje lokalnih radijskih i televizijskih stanica 
čiji sadržaji nisu uvijek lako dostupni.

Tokom praćenja i analize sadržaja uočene su problematične prakse o kojima 
nije bilo mnogo istraživanja, poput zloupotrebe djece tokom izbora i skrivenog 
političkog oglašavanja, koje smo željeli dublje analizirati. Zbog toga smo 
uključili ekspertkinje i eksperte u pripremu posebnih poglavlja koja dublje 
istražuju ove prakse te zakonodavne okvire koji ih regulišu.

Publikacija pred vama predstavlja nastavak istraživačkog rada Mediacentra 
Sarajevo u oblasti monitoringa medijskog izvještavanja i štetnog sadržaja 
na internetu tokom izbornog procesa, analiza zakonodavnih izmjena koje se 
odnose na medijsko praćenje izbora, te saradnje s predstavnicima medijske 
zajednice. Tokom Općih izbora 2022. fokus istraživanja bio je na monitoringu 
štetnih sadržaja online, uz praćenje različitih izvora i oblika problematičnih 
sadržaja koji mogu utjecati na izbornu volju građana i građanki. Ove godine 
analiza je usmjerena na lokalni nivo, uključujući izvještavanje lokalnih medija i 
aktivnosti političkih subjekata na društvenim mrežama.

U istraživanju je ukupno učestvovalo 16 istraživača i istraživačica, autora i 
autorica, kojima se ovdje svima zahvaljujemo. Svojim znanjem, poznavanjem 
pojedinih lokalnih zajednica i dubinskim razumijevanjem tema kojima smo se 
bavili, značajno su doprinijeli kvalitetu istraživanja.

Finalizacija publikacije zahtijevala je i angažman lektorica, prevodilaca i 
dizajnera, koji su doprinijeli tome da publikacija bude jezički precizna i vizuelno 
privlačna, te kojima se također zahvaljujemo na posvećenosti.

Zahvaljujemo se Britanskoj ambasadi na prepoznavanju značaja ovog 
istraživanja za Bosnu i Hercegovinu. Bez njihove podrške, ovako sveobuhvatno 
i detaljno istraživanje ne bi bilo moguće sprovesti.

Nadamo se da će istraživanje služiti medijima, političkim akterima, regulatornim 
i samoregulatornim tijelima, kao i akademskoj zajednici za dalja promišljanja, 

analize i djelovanja u pravcu zaštite integriteta lokalnih medija i izbornog 
procesa.

Šta je novo u studiji?

Ova publikacija donosi rezultate sveobuhvatnog istraživanja medijskog 
izvještavanja tokom lokalnih izbora 2024. godine, uključujući kvantitativnu i 
kvalitativnu analizu medijskih sadržaja, s posebnim fokusom na lokalne online 
i RTV medije, ali i političku komunikaciju na društvenim mrežama. Radovi 
predstavljeni u ovoj knjizi istražuju kako različiti oblici političke promocije 
– od prikrivene kampanje do otvorene favorizacije – oblikuju informisanost 
birača, te u kojoj mjeri profesionalni standardi ostaju pod pritiskom političkih 
i komercijalnih interesa. Analiza obuhvata i pravni okvir izborne komunikacije, 
pokazujući kako postojeći propisi ne uspijevaju spriječiti zloupotrebu medija 
u političke svrhe.

Prvi dio publikacije pruža kontekstualni okvir za analizu medijskog izvještavanja 
tokom lokalnih izbora u Bosni i Hercegovini 2024. godine, fokusirajući se na 
političke odnose, izborne trendove i medijsku situaciju u lokalnim zajednicama 
u kojima je proveden detaljan monitoring medijskih sadržaja. U drugom 
poglavlju, Amer Džihana provodi analizu monitoringa lokalnih medija i sadržaja 
na društvenim mrežama, istražujući dominantne tematske okvire izvještavanja, 
načine medijske promocije političkih subjekata, pristup lokalnog novinarstva 
izborima, kao i specifičnosti političke komunikacije na Facebooku. 

Nalazi studije ukazuju na široko prisutne nepravilnosti u medijskom 
izvještavanju tokom izborne kampanje, među kojima su najznačajniji visoki 
stepen političke pristrasnosti lokalnih medija, nedozvoljeni oblici promocije 
političkih subjekata i preferencijalno prikazivanje određenih političkih aktera, 
pri čemu lokalni mediji često funkcioniraju kao promotivni kanali umjesto da 
slijede principe profesionalnog novinarstva. Lokalni mediji rijetko nude kritičku 
analizu političkih programa i uglavnom se oslanjaju na institucionalne izvore, 
dok su građani i nevladine organizacije marginalizovani u medijskom prostoru. 
Poseban izazov predstavlja širenje problematičnih sadržaja u online medijima, 
uključujući huškanje i diskreditaciju političkih protivnika. Facebook profili 
političara dominantno se koriste kao promotivni alati, dok se funkcionerska 
kampanja često pojavljuje kao sredstvo mobilizacije birača. Ovi nalazi potvrđuju 
potrebu za jačanjem etičkih i profesionalnih standarda u lokalnim medijima, 
kao i većom ulogom regulatornih i samoregulatornih tijela u osiguravanju 
pravednog i stručnog praćenja izbornih aktivnosti.

U drugom dijelu publikacije predstavljeno je pet tematskih analiza u kojima se 
dublje propituju različiti aspekti odnosa medija i društvenih mreža u kontekstu 
izbora i izbornog zakonodavstva.

U Poglavlju 3, Džihana se osvrće na domaći pravni okvir i evropske standarde 
medijskog izvještavanja u izbornom procesu, predstavljajući specifične 
obaveze koje imaju različite vrste medija, kao i zadaće različitih regulatornih 
tijela uključenih u izborni proces. Izborni zakon BiH djelimično je usklađen sa 
standardima Vijeća Evrope, ali neprecizne odredbe otežavaju njegovu primjenu. 
Transparentnost vlasništva online medija i zabrana upotrebe dezinformacija u 
svrhu utjecanja na integritet izbornog procesa samo su načelno regulisani, ali 
nedostaju efikasni mehanizmi njihove provedbe.

Zakon ne garantuje pravo na odgovor tokom kampanje, a izostaju mehanizmi 
i garancije uredničke nezavisnosti koji bi spriječili instrumentalizaciju medija 
za političku promociju. Izmjene Izbornog zakona dovele su do većeg 
sankcionisanja nepravilnosti na društvenim mrežama, ali brojna pitanja, poput 
političkog oglašavanja, ostaju neregulisana za online prostor, što također 
doprinosi učestalim zloupotrebama. Institucionalni nadzor je ograničen – 
Regulatorna agencija za komunikacije suočava se s političkim pritiscima, dok 
je Vijeće za štampu i online medije operativno neefikasno i djeluje s nedovoljno 
resursa. Iako su formalni mehanizmi nadzora uspostavljeni, njihova neefikasna 
provedba ostavlja prostor za nepravilnosti u medijskom izvještavanju tokom 
izbora.

U četvrtom poglavlju, Maida Ćulahović analizira političko oglašavanje u BiH, 
ukazujući na ozbiljne nedostatke u zakonskoj regulativi. Značajan problem leži 
u potpunoj neregulisanosti plaćenog političkog oglašavanja izvan izbornog 
perioda, jer ne postoje odredbe koje bi se konkretno odnosile na ovu vrstu 
promocije, kao i izostanak preciznih odredbi za plaćeno političko oglašavanje 
online. Dok se tokom kampanje političko oglašavanje u elektronskim medijima 
donekle reguliše općim pravilima za oglašavanje, mehanizmi za osiguravanje 
transparentnosti su nedovoljni, omogućavajući različite oblike prikrivene 
političke promocije. 

Autorica posebno naglašava da je transparentnost osnovni princip 
međunarodnih standarda političkog oglašavanja, ali da u BiH ostaje nedovoljno 
razvijen. Veća transparentnost neophodna je za unapređenje praksi političkog 
oglašavanja, naročito u digitalnoj sferi, gdje su nedostaci najizraženiji. 
Nedostatak adekvatnog zakonskog okvira i mehanizama provedbe omogućava 
političkim subjektima da izbjegnu nadzor i targetiraju birače bez jasnog uvida 
u izvor i obim finansiranja kampanja, čime se ugrožava integritet izbornog 
procesa.

Zarfa Hrnjić Kuduzović u Poglavlju 5 analizira ulogu društvenih mreža u izbornim 
kampanjama, s posebnim fokusom na njihov utjecaj na političku komunikaciju 
i interakciju političkih subjekata s biračima. Ističe kako digitalne platforme 
omogućavaju direktno obraćanje javnosti, ali istovremeno donose izazove 
poput širenja dezinformacija, personalizacije političkih poruka i slabljenja 
tradicionalnih medijskih posrednika. Autorica analizira kako su kandidati i 
kandidatkinje na lokalnim izborima u BiH koristili društvene mreže, uz osvrt 
na njihovu regulaciju u Izbornom zakonu BiH. Posebna pažnja posvećena je 
analizi izvještaja Centralne izborne komisije (CIK) o kršenjima izbornih pravila 
na društvenim mrežama tokom kampanje za lokalne izbore 2024. godine.

Hrnjić Kuduzović zaključuje da političari društvene mreže u izbornim 
kampanjama koriste uglavnom za jednostranu diseminaciju informacija, 
izbjegavajući interakciju s građanima. Populistički kandidati ih koriste za 
kratke, emotivne i neargumentovane objave, što doprinosi personalizaciji 
politike i jačanju ličnog brendiranja u odnosu na stranačku pripadnost. Vizuelno 
orijentisane platforme dodatno podstiču estradizaciju političkog sadržaja. Iako 
su botovske mreže političkih stranaka prisutne i u razvijenim demokratijama, 
njihova aktivnost u BiH ostaje neistražena. U BiH su izmjene Izbornog zakona 
donijele precizniju regulaciju govora mržnje i sankcionisanje preuranjene 
kampanje, ali društvene mreže i dalje predstavljaju izvor ozbiljnih problema 
u izbornim procesima. Autorica ukazuje na činjenicu da su CIK-ove sankcije i 
dalje ograničenog dometa, budući da ne postoje jasni mehanizmi za suzbijanje 
svih digitalnih zloupotreba, niti alati za efikasno praćenje i kažnjavanje kršenja 
pravila u online prostoru. U kontekstu jačanja populizma i korporativnih 
interesa, teško je očekivati brzu uspostavu efikasnijeg regulatornog okvira koji 
bi bolje zaštitio javni interes.

U šestom poglavlju Vesima Čičkušić analizira upotrebu djece u izbornoj 
kampanji za Lokalne izbore 2024. u BiH, fokusirajući se na načine na koje 
politički subjekti instrumentalizuju maloljetnike kako bi pridobili povjerenje 
i naklonost javnosti. Autorica istražuje pravne i etičke aspekte ove prakse, 
oslanjajući se na zvanične podatke Centralne izborne komisije BiH, sudsku 
praksu i analizu medijskih sadržaja.

Autorica zaključuje da su politički subjekti u kampanji za Lokalne izbore 2024. 
godine rjeđe i na suptilniji način koristili djecu u promotivne svrhe nego u 
prethodnim izbornim ciklusima. Umjesto direktne eksploatacije maloljetnika, 
kandidati su se uglavnom fokusirali na funkcionersku kampanju, koristeći 
službene posjete odgojno-obrazovnim ustanovama, sponzorisanje sportskih 
događaja i organizovanje prijema za uspješne učenike kao indirektne oblike 
promocije. Centralna izborna komisija izrekla je 19 kazni zbog zloupotrebe 
djece u političke svrhe, dok sudska praksa potvrđuje dosljedno tumačenje u 

skladu s Konvencijom o pravima djeteta i principom najboljeg interesa djeteta. 
Čičkušić naglašava potrebu za jačanjem nadzornih mehanizama, dosljednijom 
primjenom zakona prije zvaničnog početka izborne kampanje te većom 
senzibilizacijom medija i novinara prema temama koje uključuju djecu.

Belma Buljubašić u sedmom poglavlju analizira političke i medijske narative 
tokom lokalnih izbora u BiH, fokusirajući se na emocionalnu manipulaciju i 
populistički diskurs zasnovan na delegitimizaciji institucija i konstrukciji etničke 
ugroženosti. Autorica istražuje kako politički akteri i mediji koriste ove strategije 
za mobilizaciju birača, često kreirajući atmosferu straha i nesigurnosti kako bi 
učvrstili podršku.

Analiza pokazuje da politički diskurs ostaje ukorijenjen u zapaljivoj retorici i 
manipulaciji identitetom, pri čemu politički subjekti koriste historijske narative 
i emotivne apele kako bi homogenizirali biračko tijelo. Delegitimizacija 
pravosudnih i državnih institucija dodatno podriva povjerenje građana u 
demokratske procese i produbljuje društvene podjele. Manipulativne strategije 
prisutne su u svim političkim spektrima, dok mediji često amplificiraju 
senzacionalističke poruke bez nužne kontekstualizacije. U tom kontekstu, 
jačanje medijske pismenosti građana i unapređenje novinarskih standarda 
značajno je za deeskalaciju političke komunikacije i kreiranje konstruktivnijeg 
javnog diskursa.

U posljednjem poglavlju Amela Delić Aščić istražuje ulogu lokalnih medija 
u očuvanju demokratskih normi, naglašavajući njihovu važnost u izgradnji 
osjećaja zajedništva i odgovaranju na informacijske potrebe lokalne publike. 
Autorica analizira globalni trend gašenja lokalnih medija, koji dovodi do 
fenomena “pustinja vijesti” – područja u kojima zajednice ostaju bez 
relevantnog lokalnog izvještavanja ili svjedoče značajnom padu kvaliteta, 
kvantiteta i održivosti lokalnih medijskih kuća. Delić Aščić zagovara model 
javnog finansiranja kao najefikasnije rješenje za ove izazove, pri čemu bi se 
kroz saradnju države i tržišta lokalni mediji tretirali kao javno dobro. Ovaj pristup 
omogućio bi stabilnost i profesionalizaciju lokalnog novinarstva, istovremeno 
čuvajući njegovu nezavisnost i ulogu u jačanju demokratskih procesa unutar 
lokalnih zajednica.

Ova studija pruža sveobuhvatan uvid u ulogu lokalnih medija tokom izbornog 
procesa u Bosni i Hercegovini, ali se suočava s određenim ograničenjima. Prije 
svega, analiza se dominantno oslanja na dostupne podatke iz izbornih perioda, 
što otežava praćenje dugoročnih trendova u medijskoj politici i njihovog 
utjecaja na biračko tijelo. Također, iako se u pojedinim poglavljima osvrće 
na regulatorni okvir i sankcije koje izriče CIK BiH, studija ne ulazi u dublju 
analizu pravnih i institucionalnih prepreka u sprovođenju medijskih regulativa, 

što ostavlja otvorena pitanja o efikasnosti postojećih mehanizama kontrole. 
Posebno treba naglasiti da je studija tek ograničeno usmjerena na digitalni 
medijski prostor, iako on postaje dominantan kanal političke komunikacije. 
Uzimajući u obzir rastući značaj društvenih mreža i internetskih platformi u 
oblikovanju javnog mnijenja, neophodno je u budućim istraživanjima posvetiti 
više pažnje digitalnoj političkoj propagandi, načinima na koje se koristi za 
manipulaciju biračima, kao i postojećim mehanizmima regulacije i nadzora 
nad ovim procesima. Uprkos ovim ograničenjima, istraživanje donosi značajan 
teorijski i empirijski doprinos razumijevanju odnosa između političkih aktera i 
lokalnih medija, pružajući osnovu za buduća istraživanja u ovoj oblasti.

Ova studija pruža ne samo dijagnostiku trenutnog stanja u medijskom 
izvještavanju tokom izbora u BiH već i kritički doprinos raspravi o ulozi 
medija u demokratizaciji društva. Nalazi istraživanja ukazuju na potrebu za 
reformama u oblasti medijskih politika, ali i na važnost edukacije novinara o 
profesionalnim standardima i etičkim principima. Kroz kombinaciju empirijskih 
podataka i teorijskih promišljanja, ova publikacija postavlja temelje za dalja 
istraživanja i diskusiju o ulozi lokalnih medija u jačanju političke odgovornosti 
i transparentnosti izbornog procesa u Bosni i Hercegovini.

Poglavlje 1
POLITIČKA, IZBORNA I MEDIJSKA SITUACIJA U 
ODABRANIM LOKALNIM ZAJEDNICAMA
Priredili: Amer Džihana, Anida Sokol, Amela Delić Aščić (istraživačica) i Slađan 
Tomić (istraživač)

Uvod

U ovom pregledu prikazuju se politički odnosi, medijska situacija i izborni 
rezultati u lokalnim zajednicama Bosne i Hercegovine u kojima je provedeno 
detaljno istraživanje medijskih sadržaja vezanih za lokalne izbore 2024. Kroz 
detaljan pregled rezultata izbora za gradska/općinska vijeća i načelnike/
gradonačelnike, tekst daje uvid u dominantne političke aktere, stabilnost 
koalicija, te političku atmosferu u različitim dijelovima zemlje. 

Također, prikazan je pregled medijskog izvještavanja u odabranim lokalnim 
zajednicama, proveden prije izbora u julu 2024. godine, temeljen na analizi 
objavljenog sadržaja. Pregled je dopunjen relevantnim analizama, odlukama 
samoregulatornih i regulatornih tijela, ocjenama watchdog medijskih 
organizacija te, gdje je primjenjivo, rezultatima monitoringa.

1.	 Politička i društvena situacija u Prijedoru

Prijedor, grad sa složenom ratnom i političkom prošlošću, trenutno je pod 
upravom Saveza nezavisnih socijaldemokrata (SNSD), slično kao i većina 
lokalnih zajednica u entitetu Republika Srpska. Prema dostupnim podacima, 
grad ima 89.397 stanovnika (Grad Prijedor, n. d.), dok je u centralni birački 
spisak upisano 86.522 glasača (Izbori 2024, 2024a). Budžet Prijedora za 2024. 
godinu iznosio je približno 71 milion KM, a za narednu godinu planirano je 
povećanje od 10 miliona KM (Grad Prijedor, 2025), što ukazuje na nastojanja 
vlasti da prošire fiskalne kapacitete i osiguraju dodatna sredstva.

1.1.	 Ključni problemi

1.1.1.	 Suočavanje s prošlošću i međuetnički odnosi
Prijedor je duboko opterećen ratnim naslijeđem, pri čemu aktuelne vlasti i nove 
generacije ne pokazuju spremnost na suočavanje s prošlošću. Tokom rata u 
Bosni i Hercegovini, u ovom gradu su počinjeni neki od najstrašnijih zločina, 
uključujući osnivanje logora i prisilno obilježavanje nesrpskog stanovništva 
bijelim trakama (Slobodna Evropa, 2023), što je postalo simbol stradanja u 
Prijedoru.

Poseban problem predstavlja dugogodišnje odgađanje izgradnje spomenika 
ubijenoj djeci Prijedora. Iako su različite inicijative poput Jer me se tiče, Centra 
za mlade KVART i Fondacije za izgradnju kulture sjećanja godinama insistirale 
na njegovoj izgradnji, gradske vlasti kontinuirano opstruiraju ovaj proces. 
Iako su predlagane različite lokacije i uprkos pritisku javnosti, spomenik još 
uvijek nije realizovan. Činjenica da je bivši predsjedavajući Skupštine, iako 
Bošnjak, imao priliku staviti ovo pitanje na dnevni red, ali to nije učinio, dodatno 
komplikuje situaciju.

Dodatni problem je i pokušaj zabrane obilježavanja Dana bijelih traka 2022. 
godine (Slobodna Evropa, 2022), kao i veličanje ratnih zločinaca kroz murale 
i nacionalističke pjesme u javnom prostoru (Nuhanović, 2023), što povećava 
međuetničke tenzije i stvara atmosferu nesigurnosti među povratnicima 
(Dizdarević Tahmiščija, 2023).

1.1.2.	 Ekološki problemi i industrijska eksploatacija
Jedan od gorućih problema u Prijedoru je i ekološka degradacija, posebno 
vezana za raskopavanje na lokalitetu Bistrica. Zbog nejasnog vlasništva nad 
radovima i potencijalne namjere otvaranja rudnika lignita, Centar za životnu 
sredinu podnio je krivične prijave protiv nepoznatih počinilaca (BN, 2024).

Mještani prijedorskih sela upozoravaju da geološka istraživanja ugrožavaju 
njihova naselja, dok lokalne vlasti ne pružaju konkretne odgovore o budućim 
planovima eksploatacije.

1.2.	 Politički odnosi i struktura vlasti

1.2.1.	 Politička stabilnost i struktura Skupštine
Nakon izbora 2024. godine, Prijedor ima stabilnu skupštinsku većinu, pri čemu 
opozicija gotovo da nema značajan uticaj. Od 31 odbornika, opoziciju čine 
samo dva predstavnika Srpske demokratske stranke (SDS), dok su u vlasti 
SNSD, Ujedinjena Srpska (US), Partija narodnog progresa (PNP), Narodna 
partija Srpske (NPS), Socijalistička partija (SP), Socijalistička partija Srpske 
(SPS), Socijaldemokratska partija (SDP) i Platforma za progres (ATV, 2024).

Formiranje vlasti u Prijedoru pokazuje fleksibilnost u sklapanju lokalnih koalicija, 
pri čemu stranke koje su na višim nivoima vlasti ideološki udaljene, uspijevaju 
pronaći zajednički interes. Ovo ukazuje na pragmatičan pristup lokalnoj politici, 
gdje stranačke podjele često ustupaju mjesto potrebi za političkom stabilnošću 
i upravljanjem resursima.

1.3.	 Izborni rezultati u Prijedoru1

Rezultati izbora za načelnika pokazuju rast dominacije SNSD-a i pad DNS-a. 
Na izborima 2016. Milenko Đaković (DNS) pobijedio je sa 60,76% glasova, 
ali je stranka izgubila primat 2020. godine kada je Dalibor Pavlović (SNSD) 
osvojio 45,14%, dok je kandidat DNS-a imao 35,90%. Trend jačanja SNSD-a 
nastavljen je 2024. godine, kada je Slobodan Javor pobijedio sa 63,66% 
glasova, dok je kandidatkinja SDS-a Maja Dragojević-Stojić dobila 36,34%. 
Ovi rezultati potvrđuju da je SNSD učvrstio vlast, dok su DNS i SDS izgubili 
raniji uticaj.

SNSD je na izborima 2024. potvrdio dominaciju u gradskom vijeću osvajanjem 
11 mandata, učvrstivši se kao ključna politička snaga. Ujedinjena Srpska (US) 
postala je druga po snazi, iako ranije nije imala značajan uticaj. Nasuprot tome, 
DNS, nekada dominantna partija s preko 10.000 glasova, doživio je drastičan 
pad i ostao ispod cenzusa, osvojivši oko 500 glasova. Ovaj pad uslijedio je 
nakon odlaska dugogodišnjeg lidera Marka Pavića.

SNSD-ova pozicija ostala je stabilna uprkos ostavci gradonačelnika Dalibora 
Pavlovića 2021. godine zbog afere s kompromitujućim fotografijama. Na 
prijevremenim izborima pobjedu je odnio njegov stranački kolega Slobodan 
Javor, čime je SNSD zadržao vlast.

Trenutnu većinu u Skupštini Prijedora čine SNSD i koalicioni partneri, uključujući 
odbornike iz bošnjačkih stranaka. Istovremeno, SDS nastavlja gubiti podršku 
i približava se minimalnom cenzusu od tri posto glasova, potvrđujući trend 
slabljenja opozicije u Prijedoru.

1.4.	 Medijska situacija u Prijedoru
Prijedor je jedna od rijetkih lokalnih zajednica koja ima javni lokalni medij, 
u sklopu akcionarskog društva Kozarski vjesnik – u okviru kojeg se emituje 
televizijski i radijski program, te izdaju novine i sadržaj za portal. Od 2023. 
godine, televizijski program javnog RTV Prijedora emituje se isključivo online 
kako bi se, zbog dugova, izbjeglo potpuno gašenje ovog medija (Nezavisne 
novine, 2023). 

U Kozarcu je registrovana i jedna privatna televizijska stanica, namijenjena 
povratnicima u ovoj općini, kao i dvije privatne radijske stanice sa zabavno-
muzičkim programom. Pored online medija Kozarski vjesnik, postoji čak sedam 
lokalnih online portala koji izvještavaju o lokalnim događajima.

1	 Analiza izbornih rezultata urađena je prema zvaničnim podacima Centralne izborne komisije, 
dostupnim na: https://www.izbori.ba/Default.aspx?CategoryID=48&Lang=3&Mod=0

https://www.izbori.ba/Default.aspx?CategoryID=48&Lang=3&Mod=0

Tabela 1: Mediji u Prijedoru

Dvije televizijske 
stanice

Tri radijske stanice Jedan 
štampani medij

Osam web-portala

RTV Prijedor (javna)
TV ONE HD 
(privatna)

Radio Prijedor (javni)
Free Radio Prijedor 
(privatni)
DIV Radio (privatni)

Kozarski vjesnik 
(javni)

Kozarski vjesnik 
Infoprijedor.ba 
Gradprijedor.com 
Prijedor24h.net
Prijedordanas.com 
Prijedor24.com 
Mojprijedor.com i 
Prijedorinfo.com

Uprkos značajnom broju medija, pluralizam informacija je ograničen zbog 
etničke i političke podijeljenosti. Lokalni javni medij i online portali izvještavaju 
o lokalnim događajima i temama, ali se kod većine njih primjećuje političko 
favorizovanje i izvještavanje usmjereno prvenstveno na srpsko stanovništvo u 
ovom gradu. Medijsko izvještavanje uglavnom se fokusira na dnevno-aktuelne 
teme, a grad nema istraživački medij koji bi ukazivao na eventualne zloupotrebe 
lokalnih vlasti.

Akcionarsko društvo Kozarski vjesnik najvećim dijelom se finansira iz gradskog 
budžeta, što rezultira njegovom povezanošću s gradskom vlasti (Sokol, 2017, 
str. 9). Tu povezanost dodatno potvrđuje i činjenica da je direktor RTV Prijedor 
bio kandidat SNSD-a na lokalnim izborima 2024. godine. Kao i kod većine 
javnih lokalnih medija, tako je i kod prijedorskog izražen pozitivan odnos prema 
lokalnim događajima i vladajućim političkim akterima.

Radio Prijedor i Kozarski vjesnik ostat će upamćeni i po ratnohuškačkoj 
propagandi tokom rata u BiH, što je potvrđeno i haškom presudom ratnom 
zločincu Milomiru Stakiću (Media.ba, 2016). Kozarski vjesnik je 2017. godine 
napravio pozitivan pomak objavivši izvještaj o obilježavanju Međunarodnog 
dana bijelih traka, koji, nažalost, više nije dostupan na njihovoj web-stranici 
(Bursać, 2017). Također, 2019. godine, Kozarski vjesnik je u štampanom 
izdanju objavio čitulju za 102 ubijene prijedorske djece (Media.ba, 2019). 

Većina lokalnih medija u Prijedoru, međutim, i dalje izbjegava izvještavati o 
Danu bijelih traka i zločinima počinjenim u ovom gradu.

Web-portali svakodnevno izvještavaju o događajima na lokalnom nivou, ali 
bez kritičkog ili istraživačkog pristupa. Tri od osam portala nemaju objavljen 
impresum (Panić, 2024), dok je na nekima, poput Prijedor24h i InfoPrijedor, fact-
checkerska platforma Raskrinkavanje zabilježila veliki broj dezinformativnih i 
problematičnih sadržaja (Raskrinkavanje.ba, Prijedor24h). Portali Infoprijedor.

ba, Gradprijedor.com i Prijedor24h.com izvještavaju o dešavanjima u 
Republici Srpskoj, izjavama predsjednika RS-a Milorada Dodika te prenose 
izjave gradonačelnika Prijedora i njegove protokolarne aktivnosti. Naprimjer, 
na portalu Gradprijedor.com tekstovi o uspješnim projektima Grada, poput 
stipendiranja sportista, finansiranja građana koji su pretrpjeli materijalne 
štete u poplavama i odobravanja prodaje zemljišta za izgradnju biblioteke, 
intenzivno su se objavljivali uoči izbora.

Prijedor24.com donosi vijesti iz BiH i svijeta, a ima i posebnu rubriku „Pozitivne 
priče“ posvećenu uspjesima građana Prijedora i BiH u životu i poslovanju. 
S druge strane, Mojprijedor.com uglavnom se fokusira na izvještavanje o 
bošnjačkom stanovništvu i za bošnjačku zajednicu u Prijedoru i Kozarcu. 
Izvještaji lokalnih medija rijetko su predmet praćenja ili žalbi samoregulatornog 
i regulatornog tijela u BiH.

2.	 Politička i društvena situacija u Trebinju

Trebinje, grad sa izraženim političkim podjelama, nalazi se pod upravom Saveza 
nezavisnih socijaldemokrata (SNSD), koji sa svojim koalicionim partnerima drži 
skupštinsku većinu. Prema dostupnim podacima, Trebinje broji oko 30.000 
stanovnika (Statistika.ba, Trebinje), dok budžet za 2024. godinu iznosi 53,6 
miliona KM (Grad Trebinje, 2024). Prihodi iz energetskog sektora, uključujući 
naknade za korištenje akumulacije Bilećkog jezera, čine značajan dio lokalnog 
budžeta, dodatno učvršćujući ekonomsku poziciju grada (Duka, 2024).

2.1.	 Ključni problemi

2.1.1.	 Netransparentnost institucija i pritisak na medije
Jedan od najozbiljnijih problema u Trebinju je nedostatak transparentnosti u 
radu lokalnih institucija. Prema Lokalnom indeksu otvorenosti, koji je sprovelo 
Udruženje građana Zašto ne, gradska vlast često selektivno tretira medije i 
ograničava pristup informacijama (Lokalni index otvorenosti, n. d.). Novinarima 
koji nisu bliski vlastima često se onemogućava prisustvo na sjednicama gradske 
skupštine, dok su institucije ignorisale njihove upite. Portparoli pojedinih 
institucija isticali su da pravo postavljanja pitanja imaju samo određeni mediji, 
poput ATV-a, RTRS-a i Herceg TV-a (Omerović, 2021).

2.1.2.	 Ekonomski izazovi i odlazak radne snage
Trebinje se suočava s ekonomskim izazovima, pri čemu su niski prihodi 
stanovništva i loš zdravstveni sistem ključni problemi. Mladi često navode niske 
plate i penzije kao glavne izazove za život u gradu. Ova ekonomska ograničenja 
utiču na njihov životni standard, mogućnosti zaposlenja i dugoročne planove, 
uključujući osamostaljivanje i formiranje porodice.

Poseban ekonomski izazov predstavlja odlazak radne snage, naročito u 
ugostiteljstvu. Zbog blizine Dubrovnika, koji je udaljen samo 30 minuta vožnje, 
mnogi Trebinjci odlaze na bolje plaćene poslove u susjednu Hrvatsku, što 
dodatno usložnjava situaciju na lokalnom tržištu rada (Petković, 2024).

2.2.	 Politički odnosi i struktura vlasti

2.2.1.	 Polarizacija i sukobi vlasti i opozicije
Politička scena Trebinja jasno je podijeljena između vladajuće koalicije 
predvođene SNSD-om i opozicije okupljene oko Liste za pravdu i red. Njihovi 
odnosi su izuzetno loši, a politički diskurs obilježen je optužbama, konfliktima 
i oštrim verbalnim napadima (ATV, 2024a).

Nema pokušaja kompromisa niti političkog dijaloga između vlasti i opozicije. 
Sukobi se manifestiraju kroz optužbe za korupciju, zloupotrebu vlasti i stalne 
konfrontacije u skupštini i javnom prostoru. Takva politička klima produbljuje 
podjele u društvu, slabi povjerenje građana u institucije i umanjuje kvalitet 
demokratskih procesa na lokalnom nivou (BN, 2024a).

2.3.	 Izborni rezultati u Trebinju
Rezultati izbora za načelnika Trebinja pokazuju stabilnu dominaciju SNSD-a u 
tri uzastopna izborna ciklusa. Luka Petrović (SNSD) pobijedio je 2016. godine 
sa 56,37% glasova, dok je kandidat Saveza za promjene Slavko Vučurević 
osvojio 43,63%. Na izborima 2020. SNSD je zadržao vlast, kada je Mirko Ćurić 
pobijedio sa 54,81%, dok je kandidat SDS-PDP-a Ilija Stanković dobio 45,19%. 
Sličan rezultat ponovio se i 2024. godine, gdje je Ćurić ponovo pobijedio sa 
54,15%, dok je njegov protivnik Lazar Radan iz Liste za pravdu i red osvojio 
44,81%. Ovi rezultati potvrđuju da SNSD nastavlja političku dominaciju u 
Trebinju, uz rast opozicije okupljene oko Nebojše Vukanovića.

Rezultati izbora za gradsko vijeće u Trebinju potvrđuju kontinuitet političkih 
trendova, pri čemu nema značajnih promjena u raspodjeli moći. Drugi izborni 
ciklus zaredom, Savez nezavisnih socijaldemokrata (SNSD) ostaje najjača 
stranka i nosilac vlasti, dok opoziciona Lista za pravdu i red Nebojše Vukanovića 
zauzima drugo mjesto po broju osvojenih glasova.

Jedan od najupečatljivijih padova zabilježila je Partija demokratskog progresa 
(PDP), koja je 2016. godine bila druga po snazi politička opcija u Trebinju. 
Tokom ovog izbornog ciklusa, PDP nije osvojio nijedan mandat, čime je postao 
vanparlamentarna stranka, što ukazuje na značajan gubitak biračke podrške i 
slabljenje opozicionog spektra u gradu.

2.4.	 Medijska situacija u Trebinju
U Trebinju djeluje veliki broj medija, uključujući dvije privatne televizije, tri 
radiostanice, jedne dnevne novine i čak dvanaest web-portala. Lokalni mediji 
izvještavaju o događajima iz Trebinja i Hercegovine te prenose servisne 
informacije, ali su većinom podijeljeni prema političkim linijama, a pojedini se 
jasno koriste i za političke obračune.

Iako Trebinje nema javnu televizijsku stanicu, odnos lokalnih vlasti prema 
Herceg RTV-u sličan je odnosu vlasti prema javnim televizijskim stanicama u 
drugim lokalnim zajednicama (Eremija, 2018). Iz gradskog budžeta finansiraju 
se javna lokalna stanica Radio Trebinje i štampani medij Glas Trebinja, koji 
djeluje u sklopu Javne ustanove Centra za javno informisanje i obrazovanje. Tri 
privatne radiostanice uglavnom imaju zabavno-muzički program.

Tabela 2: Mediji u Trebinju

Dvije televizijske 
stanice

Tri radijske 
stanice

Štampani medij Dvanaest online 
medija

TB1 (privatna)
Herceg RTV 
(privatna)

Korona radio 1 i 2
Radio Padrino
Radio Trebinje 
JU “Centar za 
informisanje i 
obrazovanje”

Glas Trebinja (javni) Trebinjelive.info
Rejting.info 
Hercegovinapress.com 
Trebinjedanas.com 
Radiotrebinje.com 
Herceg.tv 
Trebinje-24.info 
Istokrs.com 
Moja Hercegovina.com 
Direkt-portal.com 
Nebojsavukanovic.info
Etrebinje.com

Većina elektronskih i štampanih medija u Trebinju naklonjena je SNSD-u, 
uključujući Herceg RTV, Radio Trebinje, Glas Trebinja te portale Trebinjelive.
info, Rejting.info, Hercegovinapress.com i Trebinjedanas.com. Herceg RTV, 
Radio Trebinje i Trebinjelive.info pozitivno izvještavaju o gradonačelniku i 
vladajućoj strukturi, pri čemu zanemaruju kritičko izvještavanje i istraživačke 
priče (Kovačević, 2018, 2018a). Herceg RTV redovno prenosi sve aktivnosti 
SNSD-ovog gradonačelnika, dok su pred izbore na ovoj televiziji emitovani i 
napadi na opozicionog političara (Herceg.tv, 2024). O odnosu ove televizije s 
vladajućim strukturama svjedoče i dobijeni tenderi od grada i javnih preduzeća 
(Denda Borjan, 2019).

Opoziciji su naklonjeni portali Trebinje-24.info, Istokrs.com i Nebojšavukanović.
info, koji često zauzimaju negativan stav prema SNSD-u i aktuelnoj vlasti, ne 
pridržavajući se uvijek profesionalnih standarda objektivnog novinarstva. Iako 
Nebojšavukanović.info prenosi aktuelne vijesti, portal vodi opozicioni poslanik 
Nebojša Vukanović i često sadrži uvredljive komentare na račun aktuelne 
vlasti.

Većina ovih portala ne izvještava nepristrano, ne iznosi sve relevantne 
činjenice i ne fokusira se na teme od značaja za građane, istraživačke priče i 
mišljenja stručnjaka. Portal Raskrinkavanje je na stranicama Trebinjelive.info 
(Raskrinkavanje.ba, Trebinje Live) i Istokrs.com (Raskrinkavanje.ba, Istok RS) 
evidentirao brojne problematične sadržaje, uključujući i prenošenje lažnih 
vijesti.

Pozitivni primjeri profesionalnog novinarstva su Mojahercegovina.com i Direkt-
portal.com. Direkt-portal.com je rijedak primjer lokalnog medija koji se bavi 
istraživačkim novinarstvom i s kritičkim pristupom prati rad lokalnih vlasti, 
izvještavajući o korupciji, malverzacijama u politici, zdravstvu, obrazovanju i 
drugim oblastima. 

3.	 Politička i društvena situacija u Bijeljini

Bijeljina, smještena na krajnjem sjeveroistoku Bosne i Hercegovine, jedan je 
od ključnih poljoprivrednih centara u Republici Srpskoj, sa značajnim agrarnim 
potencijalom. Blizina granice sa Srbijom dodatno utiče na migracione tokove 
i ekonomske prilike u gradu. Politički, Bijeljina je jedno od rijetkih opozicionih 
uporišta u Republici Srpskoj, gdje dominira Srpska demokratska stranka 
(SDS), dok Savez nezavisnih socijaldemokrata (SNSD) godinama pokušava 
preuzeti kontrolu nad lokalnom upravom (RTRS, 2024). Prema zvaničnim 
podacima, Bijeljina ima 107.715 stanovnika (Statistika.ba, Bijeljina), dok nacrt 
budžeta za 2024. godinu iznosi nešto više od 74 miliona KM (Grad Bijeljina, 
n. d.). Međutim, finansijske obaveze lokalne vlasti često nailaze na kašnjenja, 
a rebalans budžeta usvojen je s dvogodišnjim zakašnjenjem, što dodatno 
odražava političku nestabilnost u gradskoj upravi (BN, (2024b).

3.1.	 Ključni problemi

3.1.1.	 Blokada ključnih projekata
Glavni problem u Bijeljini je neslaganje između gradonačelnika i skupštinske 
većine, što značajno usporava realizaciju razvojnih projekata. Zbog loše 
saradnje s entitetskim vlastima, 12 ključnih projekata, koje je trebala podržati 

Vlada Republike Srpske, još uvijek čekaju na realizaciju.2 Među njima se 
posebno ističe projekat Drinskog nasipa (Grad Bijeljina, 2019), koji se godinama 
označava kao prioritet, ali do njegove izgradnje još nije došlo. Akcioni plan za 
ovaj infrastrukturni projekat pokrenut je još 2019. godine, a nadležno preduzeće 
“Vode Srpske” kontinuirano ističe njegovu neophodnost (Čvrgić, 2022).

3.1.2.	 Ekonomska blokada i politički pritisci
Politički odnosi između lokalne i entitetske vlasti dodatno su pogoršani 
dugogodišnjim nastojanjima lidera SNSD-a Milorada Dodika da uspostavi 
kontrolu nad Bijeljinom. Još 2016. godine, kada je SNSD osvojio vlast u 30 
općina, Dodik je izjavio da entitetska vlast neće podržavati općine u kojima 
SNSD nije na vlasti, uključujući i Bijeljinu.

Tokom predizborne kampanje 2024. godine, Dodik je otvoreno poručio 
biračima da će, ukoliko ne podrže SNSD-ovog kandidata, grad ostati bez 
finansijske podrške. Posebno je istakao proširenje bijeljinske bolnice, za što je 
bilo planirano 10 miliona KM (BN Televizija, 2024).

Nakon izbora 2024. godine, ove prijetnje su se obistinile donošenjem novog 
Zakona o budžetskom sistemu u Narodnoj skupštini Republike Srpske 12. 
decembra. Ovim zakonom Bijeljina i Banjaluka izgubile su 7% prihoda od 
PDV-a, a ta sredstva preusmjerena su u druge općine (Slobodna Evropa, 2024).

Ova ekonomska blokada dodatno je otežala finansiranje lokalnih projekata 
i produbila političke tenzije. Situacija je eskalirala tokom sjednice Saveza 
gradova i općina Republike Srpske, kada su se gradonačelnici Bijeljine i 
Banjaluke sukobili sa gradonačelnikom Istočnog Sarajeva Ljubišom Ćosićem 
(SNSD), što je završilo uvredama i bilo na ivici fizičkog obračuna (Svitlica, 2024).

3.2. 	 Politički odnosi i struktura vlasti

3.2.1.	 Polarizacija između SDS-a i SNSD-a
Politički odnosi u Bijeljini su izrazito polarizovani, pri čemu se politička 
scena dijeli između Srpske demokratske stranke (SDS) i Saveza nezavisnih 

2	 12 projekata koji bi trebalo da se realizuju a to su: – Izgradnja autoputa Beograd – Bijeljina – 
Banjaluka, – Izgradnja sistema za zaštitu od poplava i upravljanjem rizika od katastrofa (Drinski nasip), 
– Izmiještanje autobuske stanice na novu lokaciju, – Izgradnja sistema za navodnjavanje, – Izgradnja 
studentskog doma – Regulisanje zemljišta i izgradnja višenamjenske sportske dvorane, – Podrška AD 
“Vodovod i kanalizacija” u regulisanju kreditnih obaveza prema EBRD, – Stvaranje povoljnog poslovnog 
okruženja (izgradnja infrastrukture u Industrijskim zonama 2 i 4), – Završetak izgradnje Centra za borbu 
protiv elemntarnih nepogoda i upravljanje rizicima (Vatrogasni dom), – Gasifikacija Grada Bijeljina, – 
Regulisanje statusa preduzeća AD “Grad”. Ovo je radna verzija koja trpi promjene, a SNSD obavezao 
je Radovana Viškovića, premijera Republike Srpske, da finalizira Sporazum.

socijaldemokrata (SNSD). Iako je SDS osvojio poziciju gradonačelnika, SNSD 
je uspješno formirao skupštinsku većinu. SDS je pokušao okupiti većinu sa 
svojih šest odbornika, ali je podršku dobio samo od Narodnog fronta, koji ima 
jednog odbornika.

Odnosi između izvršne i zakonodavne vlasti su izuzetno napeti. SNSD optužuje 
gradonačelnika da odbija saradnju, dok je Petrović SNSD optužio za bolesnu 
blokadu rada gradske administracije (SRNA, 2024). 

3.3.	 Izborni rezultati u Bijeljini
Na izborima 2024. Ljubiša Petrović (SDS) osvojio je 48,73% glasova, 
pobijedivši SNSD-ovog Mikajla Lazića (39,38%) i time potvrdio opozicionu 
dominaciju u Bijeljini. Ovaj rezultat predstavlja nastavak trenda iz 2020. kada 
je Petrović pobijedio kao kandidat SDS-PDP-a s 47,01%, dok je tadašnji 
kandidat “Zajedno za Semberiju i Srpsku” Mićo Mićić, koji je napustio SDS i 
približio se SNSD-u, osvojio 41,06%. Nasuprot tome, na izborima 2016. Mićić 
je, tada kao kandidat SDS-a, trijumfovao s 49,47%, dok je njegov protivnik 
Zlatko Maksimović osvojio 48,21%. Ovi rezultati pokazuju da je SDS nakon 
unutrašnjih turbulencija uspio povratiti stabilnu podršku, dok SNSD, uprkos 
pokušajima preuzimanja kontrole kroz saradnju s Mićićem, nije uspio značajno 
povećati svoj politički uticaj u Bijeljini.

Politička scena ove lokalne zajednice tradicionalno je bila obilježena 
dominacijom dvije najjače partije – Srpske demokratske stranke (SDS) i Saveza 
nezavisnih socijaldemokrata (SNSD). Jedini značajniji izuzetak dogodio 
se 2020. godine, kada je SDS pretrpio pad nakon izlaska dugogodišnjeg 
gradonačelnika Miće Mićića, što je rezultiralo osvojenim samo tri mandata u 
gradskoj skupštini. Međutim, na izborima 2024. godine SDS je povratio svoju 
snagu, povećavši broj mandata na šest, čime se vratio među ključne političke 
aktere.

Posebno značajan rezultat ostvarila je Republička stranka Srpske (RSS), 
koja se kao novi politički subjekt uspješno pozicionirala na političkoj sceni i 
privukla dio biračkog tijela. Istovremeno, primjetan je pad popularnosti Partije 
demokratskog progresa (PDP), koji je rezultat nekoliko faktora. Jedan od 
ključnih razloga je pojava novih političkih subjekata, ali i unutrašnje osipanje 
stranke nakon odlaska Jelene Trivić, koja je osnovala Narodni front.

Ovi rezultati ukazuju na djelimičnu političku rekonfiguraciju, pri čemu se SDS 
oporavlja, SNSD zadržava stabilnu poziciju, dok se novi politički akteri poput 
RSS-a učvršćuju na političkoj sceni, dok istovremeno PDP bilježi značajan 
pad podrške.

3.4.	 Medijska situacija u Bijeljini
U Bijeljini postoje četiri televizijske stanice – tri u sklopu BN televizije – pet 
privatnih radijskih stanica, šest web-portala i jedan štampani medij. Veći broj 
portala pozitivno izvještava o vladajućoj političkoj stranci SNSD-u, dok je BN 
televizija poznata kao medij opozicije. Kao i na ostalim lokalnim portalima, na 
određenima je prisutan senzacionalizam i klikbejt naslovi, o čemu je pisano u 
ranijim analizama (Delić Aščić, 2024). Mediji u Bijeljini su većinom, kao i veliki 
broj medija u BiH, ideološki obojeni, naročito po pitanjima ratne prošlosti.

Tabela 3: Mediji u Bijeljini

Četiri televizijske 
stanice

Pet radijskih 
stanice

Jedan štampani 
medij

Šest web-portala

Televizija BN  
(RTV BN) 
BN TV 
BN Music
Nezavisni  
TV-Studio Arena

Bobar radio i Bobar 
radio-Studio B2
Daš radio i Daš 
Ekstra Radio 
Radio BN 
Radio S
SIM Radio

Semberske novine Infobijeljina.com 
Bijeljina.org 
(Bijeljina Danas) 
Bijeljina.com 
Mojabijeljina.com 
Noviglas.info 
Bijeljinapress.com
Semberija.info

U Bijeljini djeluje i veoma gledana televizijska stanica BN, koja ima nacionalnu 
pokrivenost i bavi se izvještavanjem iz Republike Srpske, BiH, regiona i svijeta, 
te na svom web-portalu nema posebnu rubriku za Bijeljinu. BN televizija ima 
izrazito kritičan stav prema vladajućoj partiji SNSD-u i često je meta verbalnih 
napada predsjednika Republike Srpske Milorada Dodika. Istovremeno, 
pozitivno izvještava o opozicionim strankama, gradonačelniku Bijeljine i 
pojedincima iz Gradske uprave.

Lokalni portali posvećuju posebne rubrike Bijeljini i Semberiji, ali njihov sadržaj 
često ostaje na nivou kratkih servisnih informacija (npr. Infobijeljina.com). 
Također, programski sadržaji pojedinih portala pokazuju značajnu sličnost (npr. 
Mojabijeljina.com i Bijeljina.com). Portali Bijeljina.org i Noviglas.info povremeno 
pišu o humanitarnim događajima i temama važnim za marginalizovane grupe 
u društvu.

Većina web-portala pozitivno izvještava o gradskoj vlasti, uključujući 
Infobijeljina.com, Bijeljinapress.com, Mojabijeljina.com i Bijeljina.com. S 
druge strane, pojedini portali, poput Bijeljina Danas (Bijeljina.org) i Novi Glas 
(Noviglas.info), posvećuju jednaku pažnju i vlasti i opoziciji.

U medijima je prisutno i nekritičko prenošenje izjava Milorada Dodika. Umjesto 
kritičkog pristupa, naprimjer, u vezi s iskopavanjem litija, Infobijeljina.com 
prenosi izjave Milorada Dodika da će se iskopavanje vršiti “samo uz ozbiljne 
ekološke garancije”, bez stavova stručne javnosti (SRNA, 2024a). 

Odnos medija prema ratnoj prošlosti ogleda se u minimiziranju i prikrivanju ratnih 
zločina u Srebrenici, kao i u izbjegavanju termina “genocid” u izvještavanju. 
Tako Infobijeljina.com i Mojabijeljina.com događaj nazivaju “srebreničkim 
dešavanjima”, Bijeljinapress.com piše o “skupu u Potočarima”, dok Novi Glas 
koristi termin “srebrenički marš”.

4.	 Politička i društvena situacija u Brčko 
distriktu BiH

Brčko distrikt, kao jedinstvena administrativna jedinica s posebnim statusom 
u Bosni i Hercegovini, odlikuje se političkom i etničkom pluralnošću. Politički 
sistem distrikta specifičan je po rotaciji vlasti po etničkom ključu, što se ogleda 
u raspodjeli funkcija gradonačelnika, njegovog zamjenika i predsjednika 
Skupštine.

Brčko distrikt ima jedan od najvećih budžeta u zemlji, koji za 2024. godinu iznosi 
399,4 miliona KM (Skupština Brčko distrikta, 2023) dok broj stanovnika prema 
posljednjim podacima iznosi 83.516 (Statistika.ba, Brčko). Iako budžetski 
kapaciteti omogućavaju značajna ulaganja, političke turbulencije i nestabilna 
tropetinska većina u Skupštini često usporavaju donošenje ključnih odluka, 
uključujući i usvajanje budžeta (Paragraf.ba, 2019). 

4.1.	 Ključni problemi

4.1.1.	 Ekonomski izazovi i neefikasnost institucija
Brčko distrikt se suočava s dugotrajnim ekonomskim i društvenim izazovima, 
među kojima se ističu visoka nezaposlenost, korupcija (Mujdanović, 2024), 
odlazak mladih (Alagić, 2023) i problemi u zdravstvenom sistemu. Iako su 
pojedine političke stranke ranije najavljivale rad na rješavanju ovih problema, 
do sada nije predstavljen sveobuhvatan plan koji bi uključivao konkretne mjere 
i strategije za njihovo prevazilaženje.

Tokom predizborne kampanje nisu se mogle čuti značajne inicijative niti 
konkretni prijedlozi za poboljšanje aktuelnog stanja, što dodatno ukazuje na 
nedostatak dugoročnih strategija u upravljanju Brčko distriktom. Problemi koji 
su godinama prisutni ostaju neriješeni, dok česte promjene u vlasti dodatno 
usporavaju implementaciju strukturnih reformi.

4.2.	 Politički odnosi i struktura vlasti

4.2.1.	 Politička dinamika i nesuglasice među strankama
Politička struktura Brčko distrikta, zbog njegovog specifičnog uređenja 
i multietničkog sastava stanovništva, zahtijeva širi politički konsenzus. 
Kao rezultat toga, vlast u Brčkom čine predstavnici političkih partija sva tri 
konstitutivna naroda, uključujući Narod i pravdu (NiP), Socijaldemokratsku 
partiju BiH (SDP BiH), Našu stranku (NS), Stranku demokratske akcije (SDA), 
Savez nezavisnih socijaldemokrata (SNSD), Socijalističku partiju (SP), Partiju 
demokratskog progresa (PDP), Srpsku demokratsku stranku (SDS) i Hrvatsku 
demokratsku zajednicu BiH (HDZ BiH). Opoziciju čine Ujedinjena Srpska (US), 
Savez za bolju budućnost (SBB), Stranka za BiH (SBiH) i Hrvatska seljačka 
stranka (HSS) (Mujdanović, 2025).

Najveće nesuglasice u distriktu, koje datiraju još iz predizbornog perioda, bile 
su prisutne unutar bošnjačkog političkog spektra, posebno između SDA i SBiH. 
Ove dvije stranke vode političku borbu za prevlast u distriktu, što je kulminiralo 
2023. godine kada je SBiH podržao smjenu SDA-ovog gradonačelnika i 
postavio svog kandidata Zijada Nišića (B. R., 2023). Međutim, nakon izbora 
2024. godine, SDA se vratila u vlast (FENA, 2024a), čime su se odnosi između 
ove dvije stranke dodatno zakomplicirali.

4.3.	 Izborni rezultati u Brčko distriktu BiH
Politički pejzaž Brčko distrikta u posljednjim izbornim ciklusima nije doživio 
značajne promjene u raspodjeli moći među ključnim političkim akterima. Stranke 
s najvećom biračkom podrškom ostaju Hrvatska demokratska zajednica BiH 
(HDZ BiH), Savez nezavisnih socijaldemokrata (SNSD) i Stranka demokratske 
akcije (SDA), što potvrđuje stabilnost njihovog političkog uticaja u distriktu.

Kada je riječ o funkciji gradonačelnika, izborni ciklusi pokazuju smjenu između 
različitih političkih opcija. Nakon što je 2016. godine za gradonačelnika izabran 
Siniša Milić (SNSD), 2020. godine tu funkciju preuzeo je Esed Kadrić (SDA). 
Međutim, 2023. godine Kadrić je smijenjen, a za novog gradonačelnika izabran 
je Zijad Nišić (Stranka za BiH – SBiH). Na izborima 2024. ponovo dolazi do 
promjene, te se na čelo distrikta vraća Siniša Milić (SNSD), što odražava 
dinamičnu političku ravnotežu između glavnih nacionalnih stranaka.

Jedan od najupečatljivijih padova zabilježila je Srpska demokratska stranka 
(SDS), koja je do izbora 2020. bila najjača srpska politička opcija u Brčkom 
kroz predizborne koalicije sa Narodnim demokratskim pokretom (NDP). Nakon 
toga, SDS je doživio značajan pad podrške i sada je jedna od najslabijih 
stranaka u skupštini, sa osvojenim samo jednim mandatom.

Ovi rezultati pokazuju da, iako nema drastičnih promjena u odnosu političkih 
snaga među najvećim strankama, pojedini politički subjekti, poput SDS-a, 
bilježe značajan gubitak biračke podrške, dok SNSD i SDA nastavljaju da 
dominiraju političkom scenom distrikta.

4.4.	 Medijska situacija u Brčko distriktu BiH
U Brčko distriktu djeluju dvije privatne televizije, dvije radiostanice, od koje je 
jedna javna, te devet portala. Specifično uređenje Brčko distrikta te posebne 
političke dinamike koje su karakteristične za ovu zajednicu odražavaju se i na 
rad medija. Ovakav medijski pejzaž može se opisati kao “formalni pluralizam”, 
jer su u medijima u Brčkom zastupljeni glavni akteri iz različitih političkih 
stranaka u većoj mjeri nego u drugim analiziranim zajednicama. Međutim, 
ovaj pluralizam ostaje površan, jer izvještavanje uglavnom izostavlja kritički 
i istraživački pristup vlastima. Umjesto toga, dominira pozitivno i servisno 
izvještavanje o lokalnim dešavanjima i radu Vlade Brčko distrikta.

Tabela 4: Mediji u Brčko distriktu

Dvije televizije Dvije radiostanice Štampani mediji Devet web-portala

Radio-televizija HIT 
TV Brčko i PTV 
(Posavina TV)

Radio HIT
Radio Brčko

- Otisak.ba 
Plural.ba 
Times.ba 
Brčanski-forum.com 
Ebrčko.net 
Infobrcko.com 
Brckodanas.com 
Nula49.com 
Brckonjuz.net

Većina medija u Brčkom donosi iste servisne i protokolarne informacije, a 
pojedini imaju i rubrike posvećene Brčko distriktu. Najveći broj njih pozitivno 
izvještava o gradonačelniku i Vladi Brčkog, zbog čega se iz njihovih sadržaja 
teško može saznati o izazovima na lokalnom nivou.

Televizija RTV HIT Brčko ima posebnu rubriku posvećenu Distriktu, u kojoj su 
vijesti fokusirane na rad gradonačelnika i vladajućih partija, dok su sagovornici 
većinom zvaničnici. Ova televizija dobijala je i finansijsku podršku od vlasti 
u prethodnim periodima. Radio Brčko također prati rad gradonačelnika i 
izvještava o pozitivnim promjenama u Brčkom, ali u rubrici Brčko donosi i 
zanimljive priče o uspješnim mladim ljudima (Mustafić, 2018).

Primjeri iz Brčkog pokazuju da, čak i kada postoje kritički osvrti na lokalnom 
nivou, oni se često zasnivaju na pretpostavkama i mišljenjima, te bi trebali 
biti svrstani u rubriku komentara, kao što je slučaj na portalu Otisak.ba. 
Također, pojedine važne teme, poput dječije pornografije, položaja osoba sa 
invaliditetom i saobraćajnih nesreća koje izazivaju maloljetnici, na lokalnim 
portalima obrađene su kroz kratke i površne informacije, kao na portalu 
Ebrčko.net.

Vijeće za štampu i online medije zaprimilo je određeni broj žalbi na portale u 
Brčkom. Za Otisak.ba, Vijeće je 2014. godine ustanovilo da je prekršio Kodeks 
za štampu i online medije zbog teksta protiv LGBTIQ zajednice (Vijeće za 
štampu i online medije u Bosni i Hercegovini, 2014). Veći broj problematičnih 
sadržaja, uključujući prenošenje lažnih vijesti, zabilježeno je naročito na 
Ebrčko.net (Raskrinkavanje.ba, EBrčko). U Brčkom djeluje i portal Brčanski-
forum.com, koji uglavnom prenosi saopštenja svih političkih stranaka, Nula49.
com koji reciklira vijesti drugih i BrčkoNjuz.net kao satirični portal. Po kvalitetu 
programskih sadržaja od značaja za javni interes izdvaja se Plural.ba. Ovaj 
portal donosi priče o korupciji, imovinskim kartonima javnih dužnosnika i 
problemima u Brčkom, ali i pozitivne priče o promjenama u zajednici.

5.	 Politička i društvena situacija u Mostaru

Mostar je dugi niz godina nosio epitet “grad slučaj” zbog činjenice da građani 
nisu imali priliku glasati na lokalnim izborima od 2008. do 2020. godine. Razlog 
za to bila je odluka Ustavnog suda BiH, koji je proglasio neustavnim određene 
odredbe Izbornog zakona BiH vezane za Mostar. Novi izbori održani su tek 
nakon presude Evropskog suda za ljudska prava u predmetu Baralija protiv 
Bosne i Hercegovine (2019) i snažnog međunarodnog pritiska.

Na izborima 2024. godine Mario Kordić (HDZ BiH) u trećem je krugu glasanja 
ponovo osvojio mandat, potvrđujući političku dominaciju HDZ-a BiH u Mostaru. 
Međutim, gradska vlast i dalje funkcionira kroz jasno izražene etničke podjele, 
što značajno otežava donošenje političkih odluka i upravljanje gradom (Nikolić, 
2019). 

Prema Popisu iz 2013, Mostar ima 105.797 stanovnika (Statistika.ba, Grad 
Mostar), dok budžet za 2024. godinu iznosi 145 miliona KM (Grad Mostar, 2024). 



32

5.1.	 Ključni problemi

5.1.1.	 Međuetnički odnosi i sigurnosna situacija
Međuetnički odnosi predstavljaju jedan od najvećih izazova u Mostaru, 
gdje su česti incidenti zasnovani na etničkoj netrpeljivosti. Predstavnici 
srpske i bošnjačke zajednice godinama upozoravaju na političku i društvenu 
diskriminaciju, kao i na učestale napade na pripadnike ovih zajednica (Ždralović, 
2024).

Ratni zločini iz sukoba 1990-ih i dalje su neistraženi, što otežava proces 
pomirenja i suočavanja s prošlošću (Cateux, 2022, 2022a, 2022b). Lokalno 
antifašističko groblje često je meta vandalizma neofašističkih grupacija, 
koje iscrtavaju kukaste križeve i ustaške simbole, dok policija ne uspijeva 
sankcionirati počinitelje (Interview, 2023). Pored toga, sukobi navijačkih grupa, 
koje su etnički podijeljene, dodatno produbljuju društvene podjele i doprinose 
atmosferi nesigurnosti (Tufek, 2024).

5.1.2.	 Politički zastoj i infrastrukturni problemi
Dugogodišnji politički zastoj u Gradskom vijeću, koje nije funkcioniralo od 
2012. do 2020. godine, rezultirao je nedonošenjem ključnih odluka, uključujući 
regulacione planove, što je imalo negativan uticaj na urbanističko planiranje i 
razvoj infrastrukture (Tufek, 2022).

Jedan od najvećih ekoloških problema Mostara je deponija Uborak, koja već 
godinama izaziva nezadovoljstvo građana. Zbog neusvajanja adekvatnih 
rješenja, građani su organizovali višestruke proteste, zahtijevajući zatvaranje 
i sanaciju deponije. Ovaj problem ostaje neriješen, a ekološke posljedice 
nastavljaju se gomilati (N1 BiH, 2024a).

5.2.	 Politički odnosi i struktura vlasti

5.2.1.	 Podjele između ključnih političkih aktera
Politički odnosi u Mostaru su izrazito složeni, pri čemu dominira rivalstvo 
između Stranke demokratske akcije (SDA) i Hrvatske demokratske zajednice 
BiH (HDZ BiH). Iako se na čelu Gradskog vijeća nalazi Salem Marić (SDA), 
odnosi između SDA i HDZ BiH nisu stabilni, a međusobne optužbe i političke 
tenzije su učestale (G. Š., 2022).

Politički blokovi u gradu formiraju se oko ovih dviju dominantnih stranaka. Uz 
SDA su Narodni evropski savez (NES) i Demokratska fronta (DF), dok HDZ BiH 
ima najveći koalicioni kapacitet i samostalno ostvaruje značajan politički uticaj 
(FENA, 2024b).

Dodatno, odnosi između SDA i NES-a značajno su pogoršani nakon što je 
SDA odlučila formirati Vladu Hercegovačko-neretvanskog kantona (HNK) u 
saradnji sa Socijaldemokratskom partijom BiH (SDP BiH) i HDZ-om BiH, bez 
uključivanja NES-a. Ova odluka je dodatno pogoršala odnose između bivših 
koalicionih partnera i izazvala nove političke tenzije (Ljudski.ba, 2023).

5.3.	 Izborni rezultati u Mostaru
Nakon izbora 2024. godine, Mario Kordić (HDZ BiH) ponovo je izabran za 
gradonačelnika Mostara, potvrđujući političku dominaciju HDZ-a BiH u 
Gradskom vijeću. Kordić je prvi put izabran 2020. godine, kada su ključnu 
ulogu u njegovom izboru imale vijećnice Naše stranke, koje su bile suzdržane 
u trećem krugu glasanja, što je omogućilo njegovu pobjedu nad kandidatom 
Koalicije za Mostar. 

Na izborima 2024. za Gradsko vijeće Mostara, HDZ BiH je potvrdio svoju 
dominantnu poziciju u Mostaru, osvojivši 15 mandata, dva više nego 2020. 
godine, čime je dodatno ojačao svoj politički uticaj u Gradskom vijeću. S druge 
strane, nekada jedinstvena Koalicija za Mostar (SDA – SBB – DF – SBiH – 
BPS), koja je 2020. godine imala 11 mandata, na ovim izborima se podijelila u 
dvije političke grupacije. SDA je, zajedno s BPS-om i BH Zelenima, formirala 
Koaliciju za Mostar, dok su DF, NES, SBiH i PMP nastupili kroz Koaliciju Grade 
moj. Zajedno, ove dvije grupacije osvojile su 13 mandata – što je blagi rast u 
odnosu na rezultate iz 2020. godine.

Pored njih, Koalicija “Trojka” (SDP BiH – NiP – NS) doživjela je značajan pad, 
osvojivši samo dva mandata, što je znatno manje u odnosu na šest mandata 
koliko je BH Blok (SDP BiH – NS) imao 2020. godine. Hrvatska republikanska 
stranka i HDZ 1990 zadržale su po tri, odnosno jedan mandat, koliko su imale 
i na prethodnim izborima. Ovi rezultati potvrđuju stabilnost podrške za ključne 
političke aktere, ali i promjene u načinu na koji se politički blokovi formiraju 
unutar Gradskog vijeća.

5.4.	 Medijska situacija u Mostaru
U gradu Mostaru postoje jedna javna, dvije privatne i jedna studentska 
televizija, sedam radiostanica, od kojih su tri javne, četiri privatne, dva dnevna 
lista te najmanje 18 web-portala. Iako broj medija djeluje impresivno, u praksi 
su oni većinom podijeljeni etnički i politički – neki izvještavaju na hrvatskom 
jeziku i bliski su HDZ-u BiH, dok drugi izvještavaju na bosanskom jeziku i 
naginju različitim bošnjačkim političkim opcijama.

Tabela 5: Mediji u Mostaru

Četiri televizijske 
stanice

Sedam radijskih stanica Dva štampana 
medija

Osamnaest  
web-portala

Javna Radio-
televizija Herceg-
Bosne (javna)
CITY TV (privatna) 
Televizija Historija 
(Udruženje)
Studentska 
televizija 
Sveučilišta u 
Mostaru, TV SUM

Mostarska panorama 
(javna)
Radio Herceg-Bosne 
(javna)
Radio gradska mreža-
mostarski radio (javna)
Običan radio (privatna)
Radio Arena (privatna)
Radio Dobre Vibracije 
(privatna)
Radio Oscar-C (privatna)

Dnevni list
Večernji list

Bljesak.info
Hercegovina.info
Dnevnik.ba 
hms.ba 
Obican.info 
Hercegovina.in 
Glasmostara.ba
Dnevni.ba
Topportal.info 
Pogled.ba.
Mostar.live
Mostarski.ba
Mostarski.info
Rtvmo.ba 
Ero.ba
Tačno.net
Istina Media
AbrašRadio.info 

Karakteristično za Mostar jeste i to da ne djeluju svi mediji na lokalnom 
nivou, odnosno, ne izvještavaju o dešavanjima, servisnim informacijama 
i protokolarnim aktivnostima u gradu, već se bave temama iz šireg 
bosanskohercegovačkog konteksta ili izvještavaju za hrvatsku zajednicu. 
Televizijske stanice rijetko pokrivaju svakodnevni život Mostara – RTV Herceg-
Bosne donosi informacije iz BiH, Hrvatske i svijeta, a u emisijama uglavnom 
gostuju hrvatski političari. Dva dnevna lista, Dnevni list i Večernji list, izlaze 
na hrvatskom jeziku, kao i većina radiostanica, koje su više orijentirane na 
zabavu. Aktivnije radiostanice, poput Radija Herceg-Bosne i Radija Arena, 
donose novosti iz BiH, a Radio Arena najviše je fokusiran na kulturna, sportska 
i druga dešavanja u Mostaru. 

Web-portali su najaktivniji u izvještavanju o Mostaru, posebno Bljesak.info, 
Hercegovina.info, Mostar.live i Mostarski.ba. Pojedini portali nastoje održati 
neutralniji ton, a drugi su izrazito politički obojeni. Naprimjer, Hms.ba i Dnevnik.
ba pozitivno izvještavaju o HDZ-u BiH, a Mostarski.ba o SDA-u. Vijesti o 
Mostaru na portalima koji imaju rubriku posvećenu gradu uglavnom su slične i 
prenesene na isti ili sličan način, često vrlo neutralno, s fokusom na zajedništvo 
i saradnju. Međutim, prisutna je pristranost u izvještavanju, filtriranje tema 
prema političkim interesima i izbjegavanje određenih osjetljivih pitanja. Većina 
web-portala nisu članice Vijeća za štampu i online medije.

Jedina javna radio-televizija u Mostaru, RTV Herceg-Bosne, stranački je jasno 
pristrana prema HDZ-u BiH i njenom lideru Draganu Čoviću. Vlasništvo nad 
RTV HB imaju “22 općine, grada i županije s većinski hrvatskim stanovništvom” 
(Nadarević, 2023; Blagovčanin, 2023). Oni su ujedno i finansijeri ovog medija, 
koji se dodatno finansira iz budžeta u BiH, grantova Središnjeg državnog ureda 
za Hrvate izvan Republike Hrvatske te sredstava Vlade Republike Hrvatske 
(Blagovčanin, 2023). Hrvatski premijer Andrej Plenković pomoć od 700.000 
eura je opravdao “strateškom važnošću projekta za Hrvate izvan Republike 
Hrvatske”.

Tačno.net donosi relevantne kritičke osvrte na društvene teme od javnog 
značaja, a tek uspostavljeni Istina Media kritičniji pristup aktuelnim dešavanjima. 
AbrašRadio, koji djeluje u sklopu omladinskog centra, emituje pojedine emisije 
online i putem BHRT-a a u rubrici vijesti i pojedine informacije iz Mostara. 

6.	 Politička i društvena situacija u Prozor-Rami

Prozor-Rama, smještena u središnjem dijelu Bosne i Hercegovine, poznata je 
po hidroenergetskom potencijalu zahvaljujući Ramskom jezeru i hidroelektrani, 
koje značajno doprinose lokalnoj ekonomiji. Geografski položaj i blizina većih 
urbanih centara utiču na migracione tokove i ekonomske prilike u općini. 
Općina Prozor-Rama poznata je po stabilnoj političkoj dinamici i uglavnom 
izvjesnim izbornim rezultatima. Tradicionalno, broj političkih stranaka koje 
ulaze u Općinsko vijeće (OV) bio je ograničen, ali su na posljednjim izborima 
mandate osvojile sve stranke koje su učestvovale u izbornom procesu, njih 
šest (Izbori 2024, 2024b).

Prema zvaničnim podacima, Prozor-Rama ima 14.280 stanovnika (Statistika.
ba, Prozor), dok budžet za 2025. godinu iznosi 24,6 miliona KM (Općina Prozor-
Rama, 2024).

6.1.	 Ključni problemi

6.1.1.	 Ekonomska nerazvijenost i iseljavanje stanovništva
Općina Prozor-Rama suočava se sa izraženom ekonomskom nerazvijenošću 
i visokom stopom iseljavanja, pri čemu odlaze i mladi i radno sposobno 
stanovništvo srednje dobi. Ovi demografski trendovi negativno utiču na 
dugoročnu održivost lokalne zajednice i predstavljaju jedan od najvažnijih 
izazova za budući razvoj (FENA, 2004c). 

6.1.2.	 Nedostatak radnih mjesta i neefikasnost upravljanja resursima
Glavni lokalni problemi uključuju političku nesigurnost, nedostatak radnih 
mjesta u realnom sektoru i neravnomjernu raspodjelu zaposlenja, pri čemu 

javni sektor zapošljava nesrazmjerno veliki broj radnika, dok u privatnom 
sektoru nedostaju adekvatne poslovne prilike (Jabuka.tv., 2024).

Jedan od najozbiljnijih propalih razvojnih projekata u općini je izgradnja 
staračkog doma, koji je trebao osigurati zaposlenje za 50 osoba. Uprkos 
značajnim ulaganjima, projekat nikada nije realizovan, što predstavlja još 
jedan primjer neefikasnog upravljanja lokalnim resursima i propuštenih prilika 
za ekonomski razvoj (HDZ, 2021).

6.2.	 Politički odnosi i struktura vlasti

6.2.1.	 Politički sukobi i podjele
Politički odnosi u općini Prozor-Rama obilježeni su snažnim rivalstvima 
između ključnih političkih aktera. Najveći sukobi prisutni su između Ramske 
narodne stranke (RNS) i Hrvatske demokratske zajednice BiH (HDZ BiH), 
kao i između RNS-a i Hrvatske demokratske zajednice 1990 (HDZ 1990). 
Pored toga, odnosi između HDZ-a BiH i HDZ-a 1990 dodatno su opterećeni 
dugogodišnjim političkim nesuglasicama i međusobnim nadmetanjem 
(Ramski vjesnik, 2023).

6.2.2.	 Koalicije i stabilni politički odnosi
S druge strane, određene političke stranke održavaju stabilne odnose. Najbolja 
politička saradnja postoji između Stranke demokratske akcije (SDA) i RNS-a, 
što se ogleda u njihovoj zajedničkoj političkoj strategiji i međusobnoj podršci 
u lokalnoj vlasti. Također, HDZ BiH održava dobre odnose sa Listom za Prozor, 
što dodatno učvršćuje političku stabilnost unutar tog bloka (Rama-Prozor.info, 
2024).

6.3.	 Izborni rezultati u Prozor-Rami
Jozo Ivančević dominira političkom scenom Prozor-Rame tri izborna ciklusa. 
Pobijedio je 2016. kao kandidat HDZ 1990 s 48,01%, dok je kandidat HDZ-a 
BiH Ante Pavličević osvojio 43,91%. Na izborima 2020. značajno je povećao 
podršku na 73,91%, dok je njegov protivnik Ilija Petrović (HDZ BiH) osvojio 
26,09%. Godine 2024. Ivančević je pobijedio kao kandidat Ramske narodne 
stranke (RNS) s 65,82%, dok je Slavko Bilić (HDZ BiH) dobio 18,32%. Ovi 
rezultati potvrđuju njegovu dominaciju, ali i slabljenje HDZ-a BiH u opštini.

Nakon izbora 2024. godine, politička scena u Prozor-Rami doživjela je značajne 
promjene, prvenstveno kroz rast broja političkih subjekata koji su postali 
parlamentarni. U odnosu na prethodne izbore, broj parlamentarnih stranaka 
povećao se za 50%, a čak dvije nove stranke sada imaju svoje predstavnike 
u Općinskom vijeću.

Najveća promjena, očekivano, dogodila se u slučaju Hrvatske demokratske 
zajednice 1990 (HDZ 1990). Ova stranka, koja je na izborima 2020. ostvarila 
dominantan rezultat, značajno je oslabila i sada je treća po broju osvojenih 
mandata, što ukazuje na pad njene političke moći u ovoj općini.

Najveći dobitnik ovih izbora je Ramska narodna stranka (RNS), koja se kao 
novi politički subjekt odmah pozicionirala kao najsnažnija stranka u lokalnom 
parlamentu, osvajajući najveći broj mandata. Stranka demokratske akcije 
(SDA) zadržala je stabilan rezultat, ostvarivši kontinuitet u podršci birača, ali 
bez vodeće uloge u političkom životu Prozor-Rame.

Pad podrške primjetan je i kod Hrvatske demokratske zajednice BiH (HDZ BiH), 
koja je kroz tri uzastopna izborna ciklusa bilježila konstantan pad, smanjujući 
broj vijećnika s osam na pet.

Ovi rezultati ukazuju na političku diversifikaciju u Prozor-Rami, gdje tradicionalne 
stranke gube podršku u korist novih političkih aktera, što potencijalno mijenja 
buduću dinamiku lokalne vlasti.

6.4.	 Medijska situacija u Prozor-Rami
Medijska scena općine Prozor-Rama je siromašnija u odnosu na druge, s jednim 
javnim radijem i sedam web-portala, od kojih su dva gotovo neaktivna. Ostali 
portali koji su aktivni uglavnom su podijeljeni po političkim linijama na dvije 
glavne opcije: Ramska narodna stranka (RNS) i SDA, i s druge strane HDZ BiH. 

Tabela 6: Mediji u Prozor-Rami

Televizijske 
stanice

Jedna radijska 
stanica

Štampani mediji Sedam web-portala

– Radijska stanica 
Radio Rama 
(javni)

– Ramskivjesnik.ba 
Rama-prozor.info 
Rportal.eu 
Prozorski.ba 
Lug-prozor.info 
Prokrug.ba
Radio-rama.info

Javni radio Radio Rama i Ramskivjesnik.ba pozitivno izvještavaju o RNS i 
gradonačelniku, a Rama-prozor.info o HDZ-u BiH, te ima kritičan pristup 
prema radu gradonačelnika i Općinskog vijeća. Svi portali sadržaje objavljuju 
na hrvatskome jeziku. Portali koji izlaze na bosanskome jeziku uglavnom su 
fokusirani na religijske i humanitarne priče, osim portala Lug-prozor.info koji je 
fokusiran i na politiku te pozitivno izvještava o gradonačelniku i Općinskom vijeću.

Sadržaji na portalima su pretežno kratki i faktografski, bez dubljeg analitičkog 
pristupa. Informacije od javnog interesa, kada se objavljuju, najčešće su u 
formi sažetih izvještaja, prvenstveno najava kulturnih, sportskih, umjetničkih i 
religijskih događaja, kao i policijskih i medicinskih biltena.

Profesionalni standardi nisu uvijek ispoštovani, a dezinformacije su 
evidentirane i kroz izvještaje fact-checkerske platforme. Regulatorna agencija 
za komunikacije 2020. je kaznila Radio Ramu sa 3000 BAM zbog pristranosti 
prema načelniku Jozi Ivančeviću (tada HDZ 1990), a po prijavi HDZ-a BiH 
(Regulatorna agencija za komunikacije BiH, 2020a). Političku podijeljenost 
medija je moguće pratiti prema naklonu koji imaju prema političkim subjektima. 
Pozitivno izvještavanje o gradonačelniku u Prozor-Rami i Općinskom vijeću 
prisutno je na Ramski-vjesnik.ba. S druge strane, Dragan Čović i HDZ BiH 
pojavljuju se u prenesenim kolumnama isključivo u negativnom kontekstu.

7.	 Politička i društvena situacija u Zenici

Zenica, smještena u središnjem dijelu Bosne i Hercegovine, predstavlja 
administrativno, ekonomsko i kulturno središte Zeničko-dobojskog kantona. 
Kao jedan od ključnih industrijskih centara, grad ima dugu tradiciju metalurške 
proizvodnje, dok njegova strateška pozicija na koridoru Vc dodatno utiče na 
privredni razvoj. Zenica je politički dinamičan grad, gdje dominira dugogodišnje 
rivalstvo između Stranke demokratske akcije (SDA) i njenog bivšeg člana Fuada 
Kasumovića, aktuelnog gradonačelnika i lidera stranke Bosanskohercegovačka 
inicijativa – Kasumović Fuad (BHI KF). 

Zenica, s populacijom od 110.663 stanovnika (Statistika.ba, Zenica), raspolaže 
budžetom od 112 miliona KM (Grad Zenica, 2023) što je jedan od većih 
budžeta na lokalnom nivou u Bosni i Hercegovini. Ova finansijska sredstva 
omogućavaju realizaciju značajnih infrastrukturnih projekata, ali političke 
tenzije između vladajućih i opozicionih aktera često usporavaju donošenje 
ključnih odluka u gradskoj upravi.

7.1.	 Ključni problemi

7.1.1.	 Infrastrukturni i finansijski izazovi
Zenica se suočava s ozbiljnim infrastrukturnim i finansijskim izazovima. 
Finansiranje javnih preduzeća je dugoročan problem jer su mnoga od njih u 
teškoj finansijskoj situaciji i oslanjaju se na budžetsku podršku (Zenicablog, 
2025).

Trenutno, grad nema dovoljno sredstava za realizaciju ključnih razvojnih 
projekata, uključujući izgradnju zgrade bolnice i zatvorenog bazena. Ovi 

projekti su u zastoju jer njihova realizacija zavisi od podrške kantonalnih vlasti 
i Vlade Federacije BiH, koja još uvijek nije osigurana (BHRT, 2025).

Finansiranje sportskih kolektiva predstavlja još jedan dugogodišnji problem, pri 
čemu nestabilna podrška otežava rad sportskih klubova i razvoj omladinskog 
sporta u Zenici (Čelik, 2021).

7.1.2.	 Problemi s elektroenergetskom infrastrukturom
Pored finansijskih izazova, Zenica se godinama suočava s problemima 
u isporuci električne energije. Ovi problemi utiču na život građana, ali i na 
poslovno okruženje, otežavajući investicije i razvoj privrede (Dajić, 2025).

7.2.	 Politički odnosi i struktura vlasti

7.2.1.	 Rivalstvo i podjele među ključnim političkim akterima
Politički odnosi u Zenici obilježeni su snažnim sukobima između ključnih 
političkih aktera. Dugogodišnji loši odnosi u gradu prisutni su između Stranke 
demokratske akcije (SDA) i Bosanskohercegovačke inicijative Kasumović 
Fuad (BHI KF), a sukobi između ovih političkih subjekata i dalje su na izrazito 
visokom nivou (E. D.-Š., 2024).

Osim toga, BHI KF sada ima loše odnose i sa Pokretom (POKRET), koji je 
nastao kao rezultat unutarstranačkog raskola. Dodatne tenzije nastale su nakon 
što je POKRET na kantonalnom nivou formirao većinu sa SDA, čime su odnosi 
između njih i BHI KF dodatno pogoršani uz obostrane optužbe (N1 BiH, 2024b). 

7.2.2.	 Koalicije i stabilniji odnosi među vladajućim strankama
Među vladajućim strankama nema značajnih nesuglasica, a posebno dobre 
odnose njeguju Socijaldemokratska partija BiH (SDP BiH) i Narod i pravda 
(NiP), što doprinosi stabilnosti vlasti na lokalnom nivou (Pripoljac, 2024).

7.3.	 Izborni rezultati u Zenici
Fuad Kasumović dominira političkom scenom Zenice već tri izborna ciklusa, 
ali s primjetnim oscilacijama u podršci birača. Pobijedio je 2016. kao nezavisni 
kandidat s 34,67%, dok je kandidat SDA/SBB-a Naidin Ahmetspahić osvojio 
29,86%. Na izborima 2020. Kasumović je ostvario ubjedljivu pobjedu sa 
66,51%, gotovo triput više glasova od SDA-ovog kandidata Nezira Pivića 
(22,58%). Međutim, 2024. godine njegov rezultat je pao na 45,34%, dok je 
SDA, s kandidatom Spahijom Kozlićem, ostvarila značajan rast na 38,48%. 
SDP-ov kandidat Almir Babajić osvojio je 10,22%. Ovi rezultati pokazuju da 
Kasumović i dalje drži političku dominaciju, ali uz oslabljenu podršku, dok SDA 
ponovo jača svoju poziciju u Zenici.

Rezultati izbora 2024. godine potvrđuju kontinuitet političkih trendova u Zenici, 
pri čemu je Socijaldemokratska partija BiH (SDP BiH) jedina stranka koja 
dosljedno ostvaruje stabilan izborni rezultat kroz više izbornih ciklusa.

Glavna politička borba i dalje se vodi između Stranke demokratske akcije (SDA) 
i stranke Fuada Kasumovića, Bosanskohercegovačke inicijative – Kasumović 
Fuad (BHI KF). Iako je Kasumović ponovo izabran za gradonačelnika, njegova 
stranka je zbog osipanja kadrova osvojila manje mandata nego na prethodnim 
izborima. Dio bivših članova BHI KF osnovao je novi politički subjekt, Pokret 
(POKRET), koji je po prvi put postao parlamentarna stranka.

Ipak, rezultati izbora potvrđuju da je Fuad Kasumović i dalje dominantna 
politička figura u Zenici, zadržavajući svoju poziciju vlasti više od decenije. Uz 
BHI KF i SDP, u vlast je nakon izbora 2024. ušla i novoosnovana stranka Snaga 
naroda, na čijem je čelu Ramo Isak. S druge strane, SDA je ostvarila značajan 
rast osvojivši tri vijećnička mjesta više nego na izborima 2020, što će dodatno 
intenzivirati politički sukob između SDA i vladajuće strukture predvođene 
Kasumovićem.

7.4.	 Medijska situacija u Zenici
Grad Zenica ima javnu RTV stanicu, tri radio stanice i osam web-portala, 
uključujući i portale elektronskih medija. Većina medija pokriva dešavanja od 
lokalnog značaja i najkvalitetniji sadržaji se mogu naći na RTV Zenica ali zbog 
političkih uticaja određene teme se tek površno obrađuju, bez interpretacije i 
problematiziranja odgovornosti. Zenica je jedna od rijetkih lokalnih zajednica 
koja ima registrovan medij zajednice (community media) – Radio Active, koji je 
usmjeren na mlade u tom gradu.

Tabela 7: Mediji u Zenici

Jedna televizijska 
stanica

Tri radijske  
stanice

Tri štampana 
medija

Osam  
web-portala

RTV Zenica (javna) Radio Zenica (javni)
Radio Zenit (privatni)
Radio Active (medij 
zajednice)

Super Info Zenica, 
Naša riječ Zenica,
Saff – omladinski 
magazin

Zenicablog.com 
Zenicainfo.ba 
Prviportal.ba
072.info 
Zenit.ba
Zportal.ba 
Izvor.ba
Zdkinfo.ba 

RTV Zenica ima rubriku posvećenu gradu u kojoj najviše prostora se daje 
gradonačelniku Fuadu Kasumoviću, koji je u periodu pred izbore obilazio radove, 

subvencionirao đačke karte, otvarao puteve, prisustvovao manifestacijama. 
Oprečan stav prema aktivnostima gradonačelnika moguće je pronaći na 
portalu Zenicablog, na kojem se, kao i na Zenit.ba, mogu čitati i informacije o 
uspjesima vlade ZDK. Zenicablog.com četiri puta na VZS je prekršila Kodeks 
(Vijeće za štampu i online medije u Bosni i Hercegovini, 2012), najčešće u 
domenu neetičnog izvještavanja o maloljetnicima i detaljima tragedija/zločina.

U gradu djeluje i portal 072 bez impressuma, a koji objavljuje, za razliku od svih 
drugih portala u ovoj analizi, enormno veći broj sadržaja, uključujući o show 
biznisu, uglavnom prenoseći brojne članke iz drugih medija kao i saopćenja 
svih političkih stranaka. U periodu kada je rađen pregled medija od političkih 
stranaka su najviše bili prisutni Snaga naroda, SDA i gradonačelnik Zenice. Ovaj 
portal je karakterističan i što je na njemu zabilježen veliki broj dezinformativnih 
sadržaja (Raskrinkavanje, 072 info).

Selektivan pristup lokalnih vlasti i gradonačelnika prema medijima, kao i 
dugogodišnji pokušaji uticaja na medijsko izvještavanje RTV Zenice, bili su 
predmet medijskih analiza i reakcija Udruženja BH novinari. U pojedinim 
periodima, RTV Zenica bila je jedini medij kojem je bilo dozvoljeno snimanje i 
praćenje sjednica Gradskog vijeća (Kulenović, 2024).

Selektivan pristup gradonačelnika kulminirao je nakon proglašenja njegove 
pobjede na Lokalnim izborima 2024. godine, kada je najavio prekid 
komunikacije s određenim medijima, optužujući ih da mu tokom kampanje 
nisu pružali podršku (Popović, 2024).

Pritisak na medije traje godinama. Primjer tome je RTV Zenica, koja je 2017. 
godine bila izložena snažnom političkom pritisku nakon serije priloga o ekološkim 
problemima uzrokovanim djelovanjem kompanije ArcelorMittal. Nakon tih 
izvještaja, gradonačelnik je smijenio Nadzorni odbor medija (Sokol, 2019). 

Regulatorna agencija za komunikacije kaznila je RTV Zenica 2020. godine 
zbog kršenja člana Kodeksa koji se odnosi na pravičnost i nepristranost u 
izvještavanju (Regulatorna agencija za komunikacije BiH, 2020b). 

8.	 Politička i društvena situacija u Bihaću

Bihać, administrativno sjedište Unsko-sanskog kantona, karakteriše 
dinamična politička scena sa čestim prekompozicijama vlasti, koje reflektuju 
šire kantonalne političke tokove. 

Prema posljednjem popisu stanovništva, Bihać ima 56.261 stanovnika 
(Statistika.ba, Bihać), dok je budžet za 2024. godinu iznosio 41.038.067 KM 

(Grad Bihać, 2024). Iako grad raspolaže značajnim budžetskim sredstvima, 
politička nestabilnost i česte promjene vlasti otežavaju realizaciju dugoročnih 
razvojnih projekata.

8.1.	 Ključni problemi

8.1.1.	 Ekonomski i infrastrukturni izazovi
Bihać se suočava s nizom ekonomskih, infrastrukturnih i demografskih 
problema. Među ključnim izazovima su visoka nezaposlenost, nedostatak 
kvalifikovanog stručnog kadra u različitim sektorima, kao i kontinuiran 
odlazak stanovništva – kako kroz emigracije, tako i kroz interne migracije u 
druge dijelove BiH. Stranačko zapošljavanje dodatno je pogoršalo ovaj trend, 
podstičući odlazak mladih i radno sposobnog stanovništva (RTVUSK, 2024). 

8.1.2.	 Marginalizacija od strane viših nivoa vlasti
Lokalni i kantonalni lideri više puta su kritikovali odnos državnih vlasti u Sarajevu 
prema Bihaću i Unsko-sanskom kantonu, ističući da ovaj dio zemlje nije 
prioritet u nacionalnim razvojnim strategijama, a nezadovoljni su i reakcijama 
centralnih vlasti rokom prirodnih nepogoda (Akta.ba, 2023). Najvidljiviji dokaz 
takve marginalizacije ogleda se u lošoj infrastrukturnoj povezanosti Bihaća s 
ostatkom BiH, posebno sa Sarajevom, što doprinosi izolovanosti Krajine u 
odnosu na druge regije (Faktor.ba, 2022).

8.1.3.	 Neuspjeli i spori razvojni projekti
Bihać je nakon rata trebao dobiti Centar za ginekologiju i akušerstvo, po uzoru 
na tuzlanski Centar za srce, ali taj projekat nikada nije realizovan. Također, 
jedan od najvećih nerealizovanih projekata u gradu je izgradnja aerodroma, 
koji već godinama izaziva političke rasprave i kritike.

Iako su stranke koje su ranije kritikovale projekat aerodroma često koristile ovu 
temu u predizbornim kampanjama, nakon izbora 2024. godine interesovanje 
za ovaj projekat je opalo. Ipak, u posljednjem periodu ponovo je aktualizovana 
priča o nastavku radova, a završetak izgradnje aerodroma predviđa se za 
2025. godinu (BHRT, 2024).

8.2.	 Politički odnosi i struktura vlasti

8.2.1.	 Politička struktura i ključni akteri
Politička scena Bihaća karakteriše se čestim prekompozicijama vlasti (FENA, 
2023) i jakim rivalstvima između ključnih aktera. Stranka demokratske akcije 
(SDA), iako je na izborima 2024. godine osvojila najviše mandata (devet, isto 
kao i POMAK), ostala je opoziciona stranka nakon što je vlast formirala koalicija 

sastavljena od četiri partije – POMAK, Socijaldemokratska partija BiH (SDP 
BiH), Narod i pravda (NiP) i Stranka za BiH (SBiH), sa ukupno 17 od 30 vijećnika.

8.2.2.	 Rivalstvo SDA i POMAK-a
Najveće političko rivalstvo prisutno je između SDA i POMAK-a, koji su ranije 
bili u koaliciji, ali je do raskida došlo zbog neslaganja oko programskih pitanja. 
POMAK je prethodno sarađivao sa Narodnim evropskim savezom (NES), dok 
je SDA imala kratkotrajnu koaliciju s ovom strankom, koja je također prekinuta.

Na kantonalnom nivou, odnosi između SDA i NES-a dodatno su se pogoršali 
nakon što je SDA izbacila NES iz kantonalne vlasti, što se odrazilo i na političke 
odnose u Bihaću (Federalna.ba, 2024).

Zanimljivo je da, uprkos lokalnom rivalstvu, SDA i POMAK sarađuju na 
kantonalnom nivou, što dodatno naglašava kompleksnost političkih odnosa 
u Bihaću. Ostale stranke uglavnom biraju strane u postojećim podjelama, ali 
nemaju značajnu ulogu u direktnim sukobima.

8.3.	 Izborni rezultati u Bihaću
POMAK dominira političkom scenom Bihaća posljednja tri izborna ciklusa. 
Šuhret Fazlić pobijedio je 2016. s 36,32%, a 2020. povećao podršku na 
44,59%. Na izborima 2024. njegov nasljednik Elvedin Sedić ostvario je 
ubjedljivu pobjedu sa 65,27%, dok je SDA-ov Rusmir Musa osvojio 34,73%. 
Ovi rezultati potvrđuju jačanje POMAK-a i stabilnu opozicionu poziciju SDA.

Izborni rezultati u Bihaću pokazuju stabilnost u odnosu povjerenja birača prema 
ključnim političkim akterima, bez značajnih promjena u političkoj dominaciji 
vodećih stranaka. Ipak, manji pomaci su primjetni, jer su pojedine stranke 
postale vanparlamentarne, dok su neki politički subjekti prestali postojati ili 
izgubili politički značaj. Istovremeno, na političkoj sceni pojavili su se novi 
akteri, što je donekle uticalo na raspodjelu glasova.

Jedna od najvećih promjena u proteklim godinama bila je formiranje Narodnog 
evropskog saveza (NES), koji je nastao 2021. godine spajanjem A-SDA i 
Nezavisnog bloka (NBL). Također, 12. marta 2018. osnovana je stranka Narod i 
pravda (NiP), koja se postepeno etablirala kao politički faktor na lokalnom nivou.

U protekla tri izborna ciklusa, Socijaldemokratska partija BiH (SDP BiH) 
konstantno se pozicionira kao treća stranka po broju glasova, dok Stranka 
demokratske akcije (SDA) tradicionalno ostaje najjača politička opcija u Bihaću, 
osvajajući najviše mandata.

Ovi rezultati potvrđuju stabilnost političkog pejzaža u Bihaću, gdje SDA i dalje 
uživa najveću podršku, dok se SDP i NES pozicioniraju kao ključni politički 
akteri, uz prisustvo novih političkih subjekata koji povremeno mijenjaju 
raspodjelu mandata u Gradskom vijeću.

8.4.	 Medijska situacija u Bihaću
U Bihaću postoji jedna javna radio-televizija, tri radiostanice, od kojih su 
dvije javne i jedna privatna, jedan dnevni list i 12 web-portala koji su aktivni ili 
povremeno aktivni. 

Najveći medij u Unsko-sanskom kantonu je RTV USK, javna kantonalna 
televizijska i radijska stanica koja pokriva događaje iz cijelog kantona i 
izvještava o Bihaću kao njegovom administrativnom centru.

Tabela 8: Mediji u Bihaću

Jedna televizijska 
stanica

Tri radijske 
stanice

Jedan štampani 
medij

Dvanaest  
web-portala

RTV USK Radio USK
Radio Bihać
Radio Novi

Unsko-sanske 
novine

Bisce.ba
Odjek.net
Krajina.ba 
Kex.ba 
Normala.ba 
Biscani.net 
Usx.ba 
Dijasporainfo.net 
Usn.ba
Odjek.net 
Uskvijesti.ba 
Usnkrajina.com

U online medijima dominiraju protokolarna dešavanja u Gradskoj upravi i Vladi 
Unsko-sanskog kantona, a najzastupljeniji politički subjekti prije početka 
izbora bili su gradonačelnik Bihaća iz pokreta POMAK i Stranka demokratske 
akcije (SDA). Lokalni mediji uglavnom su pozitivno izvještavali o jednoj od ove 
dvije opcije ili su balansirali između njih, s obzirom na to da su u koaliciji na 
kantonalnom nivou.

RTV USK u svom programu emituje različite emisije koje načelno zadovoljavaju 
informativnu, edukativnu i zabavnu funkciju medija. Ranija istraživanja također 
su pokazala prisutnost kulturnih sadržaja, iako u manjem obimu, kao i 
izvještavanje o životu i aktivnostima građana.

Međutim, priče od javnog interesa, kao što su nezaposlenost, nasilje nad 
ženama i ekološka situacija, uglavnom se obrađuju iz perspektive zvaničnika i 
institucija, poput menadžmenta škola i resornih ministara, a izostaje kritičkog 
izvještavanja o aktuelnim vlastima.

Sličan program ima i Radio Bihać, koji na svojoj web-stranici ima rubriku 
posvećenu gradu, ali u njoj uglavnom objavljuje najave kulturno-umjetničkih 
i sportskih manifestacija te prati protokolarna dešavanja i aktivnosti 
gradonačelnika, premijera i drugih zvaničnika. Većina portala ima rubrike 
koje pozitivno izvještavaju o događajima u gradu i prenose informacije bez 
dublje analize i istraživačkog pristupa. Vlada Unsko-sanskog kantona također 
finansira neke od portala, a prema listi za 2024. godinu bio je i portal Bišćani.
net (Vlada Unsko-sanskog kantona, 2024).

Mediji iz Bihaća bili su u fokusu medijskih analiza tokom migrantske krize 2018. 
godine zbog načina izvještavanja o migrantima i izbjeglicama, koji je često 
ocijenjen kao diskriminatoran i huškački (Drinjaković, 2018).

Poglavlje 2
MONITORING I ANALIZA MEDIJSKOG 
IZVJEŠTAVANJA O LOKALNIM IZBORIMA U 
BOSNI I HERCEGOVINI 2024. GODINE
Amer Džihana

Sažetak

Ovo istraživanje analizira obrasce medijskog izvještavanja tokom izborne 
kampanje u Bosni i Hercegovini, s fokusom na lokalne online i RTV-medije, 
kao i komunikaciju političkih subjekata na društvenim mrežama. Istraživanje 
je provedeno analizom medijskih sadržaja u periodu od 1. septembra do 
5. oktobra 2024. godine. Analizirani su tematski okviri izvještavanja, prikaz 
glavnih aktera, oblici medijske promocije političkih subjekata, pristup lokalnog 
novinarstva izborima, prisutnost problematičnih sadržaja, kao i način na koji 
politički subjekti koriste Facebook kao alat političke komunikacije. Nalazi 
istraživanja pružaju uvid u ključne karakteristike medijskog izvještavanja o 
izborima i političke komunikacije na društvenim mrežama, te identificiraju 
izazove u pogledu profesionalnih standarda, pluralizma i dominantnih medijskih 
praksi u lokalnom novinarstvu i digitalnom prostoru.

Glavni nalazi istraživanja
1.	 Nedozvoljeni oblici medijske promocije političkih subjekata značajno 

su prisutni u lokalnim medijima
Indirektna i preuranjena promocija, kao i funkcionerska kampanja, široko su 
rasprostranjene u online i radio-televizijskim medijima. Direktna promocija 
koja nije propisno označena, kao i skriveno političko oglašavanje, posebno su 
izraženi u lokalnim online medijima, dok su u programima radio-televizijskih 
stanica posvećenim izborima prisutni u manjoj mjeri. Ovakvi nalazi ukazuju na 
to da zakonske odredbe koje zabranjuju ove prakse ne daju zadovoljavajuće 
rezultate te da, osim Centralne izborne komisije, značajniju ulogu u njihovom 
suzbijanju trebaju preuzeti i regulatorna i samoregulatorna tijela.

2. 	Lokalni mediji iskazuju značajnu političku pristrasnost
Analiza medijskog sadržaja ukazuje na izražene obrasce političkog 
favoriziranja u većini ispitivanih online medija, dok su slične tendencije 
prisutne i u određenom broju radio-televizijskih stanica, premda u nešto 
manjem obimu. Ovakvi nalazi postavljaju pitanja o usklađenosti medijskog 
izvještavanja s izbornim zakonodavstvom, regulatornim pravilima i 
profesionalnim kodeksima, koji nalažu da mediji moraju pratiti izborne 

aktivnosti na pravedan i profesionalan način. U slučaju elektronskih medija, 
zakonom je propisana dodatna obaveza osiguravanja uravnoteženosti i 
nepristrasnosti izvještavanja.

3. 	Lokalni online mediji, radio i televizija preferiraju pozitivno prikazivanje 
političkih aktera
Iako bi se očekivalo da mediji zadržavaju distanciran i neutralan pristup u 
izvještavanju o političkim akterima, analiza pokazuje suprotne tendencije. 
Televizija u većoj mjeri primjenjuje neutralan pristup, dok online mediji i 
radio češće naglašavaju pozitivne ili negativne aspekte političkih događaja i 
ličnosti. Ovakva praksa lokalnih medija postavlja pitanje njihovog kredibiliteta 
i potencijalne povezanosti s političkim akterima – da li prvenstveno služe 
interesu javnosti ili interesima političkih subjekata.

4. 	Lokalni mediji rijetko nude kritičku analizu političkih subjekata i 
njihovih programa
Umjesto analitičkog pristupa, većina izvještaja lokalnih medija svodi 
se na prenošenje izjava političkih aktera bez dubljeg kontekstualiziranja 
ili kritičkog osvrta, čime se ograničava informiranost birača o političkim 
opcijama. Nesumnjivo, ograničeni resursi kojima raspolažu lokalni mediji 
otežavaju dublju analizu političkih tema, što rezultira pretežno deskriptivnim 
i nekritičkim izvještavanjem. Međutim, ostaje otvoreno pitanje da li je to 
isključivo posljedica nedostatka resursa ili odražava i ograničene kapacitete 
lokalnih medija za bavljenje analitičkim novinarstvom.

5. 	Lokalni mediji pretežno se oslanjaju na institucionalne izvore, dok su 
građani i nevladine organizacije rijetko zastupljeni
Većina lokalnih online i radio-televizijskih medija primarno se oslanja na 
političke aktere i institucije vlasti kao izvore informacija. Nasuprot tome, 
nevladine organizacije i građani rijetko se pojavljuju u medijskim izvještajima, 
što dovodi do ograničene raznolikosti perspektiva i smanjuje mogućnost 
kritičkog osvrta na političke procese.

6. 	Lokalno novinarstvo je jednostrano
Online mediji se dominantno oslanjaju na jedan izvor informacija, dok 
radio-televizijske stanice češće uključuju dva ili više izvora. Međutim, 
suprotstavljeni stavovi rijetko su zastupljeni, što dovodi do toga da lokalni 
mediji često nude jednostrane prikaze događaja.

7. 	Problematični sadržaji, uključujući huškanje i diskreditaciju političkih 
protivnika, češće su prisutni u online medijima 
Sadržaji koji potencijalno izazivaju ili podstiču na mržnju i nejednakost 
prisutni su u online medijima, dok ih RTV-stanice izbjegavaju. Online portali 

češće koriste zapaljiv jezik i diskreditaciju političkih aktera, dok je na radiju 
i televiziji diskreditacija prisutna u manjem broju priloga.

8. 	Rodno nesenzitivno izražavanje češće je prisutno u online medijima, 
dok RTV-stanice uglavnom izbjegavaju seksistički jezik
Iako nije zabilježen otvoreni seksizam, rodni stereotipi i nesenzitivno 
izražavanje prisutni su u digitalnom prostoru, posebno u načinu na koji se 
predstavljaju žene u politici.

9. 	Facebook profili političkih subjekata primarno služe za promociju, uz 
ograničenu kritiku protivnika
Objave na Facebooku uglavnom naglašavaju pozitivnu sliku kandidata i 
njihovih programa, dok je direktna kritika političkih protivnika rijetka. Najčešće 
vrste objava uključuju pozive na skupove, informacije o aktivnostima i 
predstavljanje kandidata. Kritika protivnika čini samo manji dio sadržaja.

10. 	Funkcionerska kampanja često se koristi na Facebook profilima 
političara

Kandidati koji obnašaju javne funkcije koriste institucionalne aktivnosti i 
infrastrukturne projekte za ličnu promociju. Više od petine svih objava na 
Facebooku sadržavalo je elemente funkcionerske kampanje.

Uvod

Medijsko izvještavanje igra ključnu ulogu u oblikovanju percepcije javnosti 
o političkim procesima, posebno tokom izbornih kampanja. Lokalni mediji 
– online mediji, RTV-stanice i društvene mreže – predstavljaju primarni 
izvor informacija građanima na lokalnom niovu. Međutim, njihova uloga nije 
ograničena samo na prenošenje činjenica, već često uključuje i različite 
oblike političke promocije. Ovi oblici političke promocije uključuju suptilnu 
indirektnu promociju, funkcionersku kampanju u kojoj se javna funkcija koristi 
za promociju kandidata te direktno predstavljanje političkih subjekata.

Cilj ovog istraživanja je ispitati zastupljenost lokalnih tema, političku pristrasnost, 
poštovanje profesionalnih standarda, prisustvo pluralizma perspektiva te uticaj 
društvenih mreža na političku komunikaciju. Analiza obuhvata kvantitativne 
pokazatelje ovih fenomena, uz komparativnu analizu razlika između različitih 
medijskih platformi. Osim deskriptivne statistike, primijenjeni su inferencijalni 
statistički testovi kako bi se utvrdilo postoje li statistički značajne razlike u 
načinu izvještavanja. Dobijeni rezultati pružaju uvid u obrasce medijskog 
izvještavanja tokom lokalnih izbora u Bosni i Hercegovini, ističući sličnosti i 
razlike u pristupu online medija, RTV-stanica i društvenih mreža u kontekstu 
političke promocije.

Struktura ovog rada organizirana je u nekoliko međusobno povezanih cjelina. 
U prvom dijelu prikazan je metodološki okvir istraživanja, uključujući odabir 
uzorka, opis korištenih instrumenata i proces prikupljanja podataka. Poseban 
naglasak stavljen je na način kodiranja sadržaja te osiguranje pouzdanosti 
i validnosti rezultata. Drugi dio rada posvećen je analizi glavnih nalaza, pri 
čemu su rezultati predstavljeni u obliku tekstualnih opisa, tabela i grafičkih 
prikaza. Ovaj dio obuhvata zasebne analize za tri glavne medijske platforme: 
lokalne web-portale, radijske i televizijske stanice te Facebook profile 
političkih kandidata i stranaka. Analiza prikazuje učestalost analiziranih 
varijabli u ukupnom korpusu podataka, uz pojedinačne udjele svakog 
medija i identifikaciju statistički značajnih razlika unutar svake platforme te 
komparaciju između njih.

U završnom dijelu rada sumirani su glavni nalazi istraživanja i napravljene 
komparacije između različitih platformi, te ponuđeni odgovori na postavljena 
istraživačka pitanja. Osim toga, ukazano je na širi društveni kontekst rezultata, 
uključujući njihove implikacije za razvoj profesionalnih standarda u medijskom 
izvještavanju.

Ovim istraživanjem želi se doprinijeti boljem razumijevanju uloge lokalnih medija 
u izbornom periodu i identifikaciji pristrasnosti koje mogu uticati na formiranje 
javnog mnijenja, čime se stvara osnova za daljnju analizu profesionalnih 
standarda i njihove usklađenosti s principima etičkoga komuniciranja.

1. 	 Metodološki pristup i analitički okvir

Ovo istraživanje bavi se analizom medijskog izvještavanja o lokalnim izborima 
u Bosni i Hercegovini 2024. godine, s posebnim fokusom na političku 
instrumentalizaciju lokalnih medija, zloupotrebu netransparentnog online 
okruženja i ulogu društvenih mreža u izbornom periodu. U nastavku su opisani 
istraživački pristup, dizajn istraživanja, uzorak i korištene metode analize.

1.1. 	 Istraživački problem
Glavni istraživački problem odnosi se na način na koji lokalni mediji u Bosni 
i Hercegovini – uključujući web-portale, RTV-stanice i Facebook stranice 
političkih subjekata – izvještavaju o lokalnim izborima, pri čemu se uočava 
nekoliko ključnih trendova:

Prvo, prisutna je politička instrumentalizacija medija, koja se manifestira kroz 
pristrasno izvještavanje u korist političkih aktera, posebno onih na vlasti. 
Ova pristrasnost najčešće dolazi do izražaja kroz funkcionersku kampanju, 
nejednaku zastupljenost političkih stranaka i korištenje medijskog prostora 

za promociju određenih kandidata, dok se istovremeno zanemaruju ključni 
problemi lokalnih zajednica.

Drugo, netransparentno online okruženje omogućava pojedinim medijima, 
naročito onima bez jasno dostupnih vlasničkih i uredničkih struktura, da 
aktivno učestvuju u promociji političkih opcija i diskreditaciji političkih 
oponenata. Ovi mediji koriste različite strategije za kreiranje pozitivnog imidža 
određenih kandidata, dok istovremeno koriste negativne kampanje protiv 
suparnika, čime se stvara prostor za manipulaciju percepcijom birača. Različiti 
oblici medijske promocije često brišu granicu između informiranja i političke 
propagande. Indirektna promocija kroz svakodnevne aktivnosti političara, 
funkcionerska kampanja, direktno predstavljanje političkih programa i skriveno 
političko oglašavanje često se preklapaju, otežavajući građanima razlikovanje 
informativnih sadržaja od promotivnih.

Treće, lokalni mediji zbog ograničenih resursa često pribjegavaju izvještavanju 
koje se svodi na prenošenje izjava zvaničnika vlasti i političara. Ovaj pristup 
dovodi do niskog nivoa pluralizma izvora i jednostranog prikaza događaja, 
čime se ograničava dostupnost različitih perspektiva i umanjuje sposobnost 
građana da steknu uravnotežen uvid u ključne političke i društvene teme.

Četvrto, prisustvo potencijalno problematičnih sadržaja može negativno 
uticati na javno mnijenje. To uključuje huškanje, seksistički jezik, diskreditaciju 
političkih oponenata i zloupotrebu djece u političke svrhe, kao i ispitivanja 
javnog mnijenja koja često nisu transparentno predstavljena, čime se dodatno 
ograničava informiranost građana.

Na kraju, društvene mreže, posebno Facebook, postaju alternativne platforme 
koje nude drugačiju perspektivu u odnosu na tradicionalne medije. Njihova 
neformalna priroda i mogućnost direktne komunikacije političkih subjekata sa 
građanima često dovode do nekontroliranog širenja informacija, uključujući 
političku propagandu i dezinformacije.

Sve navedeno ukazuje na potrebu istraživanja načina na koji lokalni mediji u 
BiH oblikuju percepciju javnosti tokom lokalnih izbora, s fokusom na političku 
pristrasnost, ograničen pluralizam, netransparentne oblike promocije i ulogu 
društvenih mreža kao alternativnog kanala komunikacije.

1.2. 	 Ciljevi istraživanja
Glavni cilj ovog istraživanja je analizirati način na koji lokalni mediji u Bosni 
i Hercegovini – uključujući web-portale, RTV-stanice i Facebook stranice 
političkih subjekata – izvještavaju o lokalnim izborima, s fokusom na tematski 

okvir, političku pristrasnost, pluralizam perspektiva i prisustvo različitih oblika 
političke promocije. Istraživanje nastoji utvrditi u kojoj mjeri lokalni mediji 
pridaju pažnju lokalnim temama u odnosu na širi politički kontekst, da li 
izvještavanje odražava balansiran ili pristrasan pristup, te u kojoj mjeri različiti 
medijski formati omogućavaju prisustvo suprotstavljenih stavova. Također, 
posebna pažnja posvećena je ulozi društvenih mreža kao sve značajnijeg 
kanala političke komunikacije, sa ciljem razumijevanja njihovog potencijalnog 
uticaja na informiranost i političko djelovanje građana.

Specifični ciljevi istraživanja su:

1.	 Ispitati tematski fokus medijskog izvještavanja:
	 identificirati glavne teme i dominantni fokus izvještavanja, kao i 

stepen zaokupljenosti lokalnim temama;
	 procijeniti u kojoj mjeri mediji daju prednost javnom interesu u odnosu 

na partikularne političke ciljeve.
2.	 Analizirati način prikazivanja političkih aktera u medijskim 

sadržajima:
	 utvrditi koji akteri najčešće dobijaju priliku da se izraze u medijima;
	 ispitati učestalost pojavljivanja predstavnika različitih političkih 

stranaka i prepoznati eventualne obrasce dominacije;
	 utvrditi rodnu zastupljenost aktera kako bi se utvrdilo da li postoji 

sistematska isključenost žena;
	 analizirati tonalitet prikazivanja političkih aktera i prepoznati obrasce 

pretežno pozitivnog, negativnog ili neutralnog predstavljanja.
3.	 Razmotriti različite oblike medijske promocije političkih subjekata:
	 evidentirati prisutnost i učestalost indirektne promocije, funkcionerske 

kampanje, direktnog predstavljanja i skrivenog političkog oglašavanja;
	 ispitati kako ovi oblici promocije utiču na razlikovanje informativnih i 

promotivnih sadržaja.
4.	 Ocijeniti pluralizam izvora i perspektiva u medijskim sadržajima:
	 analizirati u kojoj se mjeri lokalni mediji oslanjaju na izjave zvaničnika 

vlasti kao primarne izvore informacija;
	 ispitati koliko često mediji prenose različite perspektive i da li građani 

imaju priliku da čuju suprotstavljena mišljenja.
5.	 Prepoznati prisutnost problematičnih sadržaja u medijima:
	 identificirati učestalost sadržaja koji uključuju huškanje, seksistički 

jezik, diskreditaciju političkih oponenata i zloupotrebu djece u 
političke svrhe;

	 procijeniti način predstavljanja rezultata ispitivanja javnog mnijenja, 
s posebnim naglaskom na transparentnost i tačnost prikazanih 
podataka.

6.	 Istražiti ulogu društvenih mreža kao alternativnoga kanala 
komunikacije:
	 analizirati kako politički subjekti koriste Facebook i druge društvene 

mreže za direktnu komunikaciju sa građanima;
	 procijeniti u kojoj mjeri društvene mreže doprinose širenju političke 

propagande, dezinformacija i polarizacije tokom predizbornog 
perioda.

7.	 Porediti izvještavanje različitih medijskih platformi:
	 uporediti načine predstavljanja političkih tema na web-portalima, 

RTV- stanicama i Facebook stranicama političkih subjekata;
	 identificirati sličnosti i razlike između ovih platformi i izdvojiti medije 

koji pružaju pluralističan pristup te one koji najčešće odstupaju od 
profesionalnih standarda.

Ovi ciljevi omogućavaju cjelovito istraživanje uloge lokalnih medija u oblikovanju 
percepcije javnosti tokom lokalnih izbora. Fokusom na tematski izbor sadržaja, 
prikaz političkih aktera, različite oblike medijske promocije, pluralizam izvora, 
problematične sadržaje i uticaj društvenih mreža, istraživanje pruža uvid 
u načine na koje mediji utiču na političku informiranost i stavove građana. 
Poseban značaj ima upoređivanje izvještavanja različitih medijskih platformi, 
čime se osigurava razumijevanje sličnosti, razlika i odstupanja od profesionalnih 
standarda u online, tradicionalnim i digitalnim kanalima komunikacije.

1.3. 	 Dizajn istraživanja i uzorak
Istraživanje se zasnivalo na kombinaciji kvantitativnih i kvalitativnih metoda. 
Kvantitativni dio uključivao je statističku obradu podataka iz medijskog 
monitoringa, dok je kvalitativni dio podrazumijevao analizu diskursa i narativa 
u medijskom sadržaju.

1.3.1. 	Odabir lokalnih zajednica
Analiza je obuhvatila osam lokalnih zajednica u Bosni i Hercegovini, odabranih 
na osnovu geografske raspodjele, broja medija i stepena političke aktivnosti:
	 Trebinje – veći grad u istočnoj Hercegovini, politički aktivan, s razvijenim 

lokalnim medijima,
	 Prijedor – grad sa značajnim brojem medija, ali sa složenim političkim 

odnosima,
	 Bijeljina – veliki grad s dinamičnom političkom scenom i velikim brojem 

medija,
	 Brčko – distrikt s posebnim političkim statusom i aktivnom medijskom 

scenom,
	 Bihać – središte Bosanske krajine, s aktivnim političkim i medijskim 

okruženjem,

	 Zenica – grad u centralnoj Bosni s intenzivnim političkim nadmetanjem 
bošnjačkih stranaka,

	 Rama-Prozor – lokalna zajednica u kojoj dominira politička borba između 
hrvatskih stranaka,

	 Mostar – politički i etnički polariziran grad s velikim brojem medija.

1.3.2. 	Izbor medija i uzorak
Online mediji 
U istraživanje su uključena 24 web-portala, po tri iz svake lokalne zajednice. 
Pri odabiru medija nastojala se osigurati raznolikost u političkoj orijentaciji, 
gdje god je to bilo moguće, kako bi se obuhvatili različiti načini izvještavanja. 
Procjena političke naklonjenosti portala temeljila se na pregledu sadržaja 
objavljenih prije početka izborne kampanje.

Svi članci objavljeni u periodu od 1. septembra do 5. oktobra 2024. godine1 
bili su predmet analize,2 a u daljnju obradu uključeni su samo oni koji pripadaju 
jednoj od sljedeće tri kategorije:

1. Referiranje na izbore i izbornu kampanju:
	 Ova kategorija uključuje članke koji se direktno odnose na lokalne 

izbore, uključujući izvještaje o izbornom procesu, predstavljanju 
kandidata, preuranjenoj kampanji, saopćenjima Centralne izborne 
komisije i nevladinih organizacija ili bilo kojem drugom aspektu 
lokalnih izbora 2024. godine.

2. Potencijalna funkcionerska kampanja:
	 Ovu kategoriju čine članci u kojima postoji osnov za pretpostavku 

da je riječ o funkcionerskoj kampanji, pri čemu kandidati koji 
istovremeno obavljaju javne funkcije prisustvuju događajima poput 
otvaranja infrastrukture ili javnih manifestacija. Iako se izbori direktno 
ne spominju, kontekst ukazuje na promociju kandidata putem 
njihovih funkcija.

3. Spominjanje političkih subjekata i kandidata:
	 U ovu kategoriju uključeni su članci koji se odnose na aktivnosti i 

javne nastupe političkih aktera, čak i kada se direktno ne spominju 
izbori. Ako političar na javnom događaju koristi stranačke slogane 
ili izražava stavove sa ciljem jačanja političkog uticaja, takav članak 
je uključen u analizu. Specifičan slučaj predstavlja portal 072info.
com, koji je, zbog svoje relevantnosti, zadržan u uzorku uprkos 

1	 Izborna kampanja je trajala od 6. septembra do 5. oktobra 2025. Monitoring je rađen i pet 
dana prije zvaničnog početka izborne kampanje, te i tokom 6. oktobra, dana izborne šutnje. Ovo je 
omogućilo praćenje moguće preuranjene kampanje te kršenja izborne šutnje.
2	 Izuzetak je portal Portal 072info, a što je objašnjeno kod treće kategorije.

znatno većem broju članaka u poređenju s ostalim portalima. Radi 
očuvanja ravnoteže uzorka, iz analize su isključeni članci s neutralnim 
izvještavanjem, dok su uključeni oni sa izraženim pozitivnim ili 
negativnim tonalitetom.

U posmatranom periodu evidentirano je ukupno 17.734 članaka objavljenih 
na dvadeset i četiri lokalna portala iz osam bosanskohercegovačkih općina i 
gradova. Od tog broja, 2.994 članka (17%) odnosila su se na izbore i uključena 
su u daljnju analizu. Struktura izdvojenih članaka je sljedeća:

	 63,87% članaka odnosi se na izbore i izbornu kampanju;
	 22,29% članaka ukazuje na potencijalnu funkcionersku kampanju;
	 13,84% članaka uključuje spominjanje političkih subjekata ili kandidata 

u pozitivnom ili negativnom kontekstu.

Grafikon 1: Kategorije odabranih članaka

Web-portali uključeni u istraživanje:
	 Trebinje: trebinjelive.info, herceg.tv, istokrs.com
	 Prijedor: kozarski.com, prijedordanas.com, prijedorgrad.org
	 Bijeljina: infobijeljina.com, bijeljina.org, bijeljinapress.com
	 Brčko: otisak.ba, ebrcko.net, nula49.com
	 Bihać: biscani.net, krajina.ba, radiobihac.com
	 Zenica: zenicablog.com, zenicainfo.ba, 072info.com
	 Rama-Prozor: ramski-vjesnik.ba, rama-prozor.info, radio-rama.info
	 Mostar: mostar.live, hms.ba, dnevni.ba

RTV-stanice
U istraživanje je uključeno četrnaest RTV-kuća, od kojih šest TV-stanica i osam 
radiostanica. S obzirom na to da u svim lokalnim zajednicama ne postoje 
lokalne TV-stanice, izbor je bio ograničen. Odabrane su sljedeće TV-stanice: 
Herceg TV iz Trebinja, NTV Arena iz Bijeljine, RTV Hit iz Brčkog, RTV Herceg-
Bosne iz Mostara, RTVUSK iz Bihaća i RTV Zenica iz Zenice.

Za razliku od odabira web-portala, gdje je cilj bio osigurati raznolikost 
političke orijentacije, izbor TV-stanica bio je uslovljen dostupnošću lokalnih 
medija s razvijenim informativnim programom. Specifičan slučaj predstavlja 
RTV Herceg-Bosne, koja nije klasična lokalna stanica zbog šire teritorijalne 
pokrivenosti, ali je u uzorak uključena zbog izražene posvećenosti lokalnim 
temama.

Praćenje je obavljeno prema strukturiranoj sedmici, koja je obuhvatala 
emitiranje centralnih informativnih emisija svaki drugi dan od 20. septembra 
do 2. oktobra 2024. godine. Kriteriji za uključivanje TV-priloga u analizu bili su 
identični onima korištenim za web-portale:

	 referiranje na izbore i izbornu kampanju (izvještaji o izbornom procesu, 
kandidaturama i zloupotrebama),

	 potencijalna funkcionerska kampanja (promocija kandidata koji obavljaju 
javne funkcije),

	 spominjanje političkih subjekata i kandidata (aktivnosti političkih aktera 
s elementom političke promocije).

Ukupno je analizirano 107 TV-priloga koji su ispunjavali navedene kriterije.

S obzirom na to da lokalne radiostanice nisu postojale u svim zajednicama, 
a pojedine su bile komercijalno orijentirane, bez adekvatnog informativnog 
programa, uzorak je prilagođen dostupnosti sadržaja. Odabrano je osam 
radiostanica iz sedam lokalnih zajednica: Radio Trebinje, Radio BN iz Bijeljine, 
RNU Radio Brčko, Radio Bihać i Radio USK iz Bihaća, Radio Zenica, Radio 
Herceg-Bosne iz Mostara te Radio Prijedor.

Sedmica praćenja bila je identična kao kod TV-stanica – svaki drugi dan u 
periodu od 21. septembra do 3. oktobra 2024. godine. Kriteriji za uključivanje 
priloga bili su isti kao i za web-portale i TV-stanice. Ukupno je analizirano 140 
radijskih priloga koji su ispunjavali navedene kriterije.

Facebook profili političkih subjekata
Praćen je ukupno 21 Facebook profil političkih stranaka i kandidata koji djeluju 
u lokalnim zajednicama obuhvaćenim istraživanjem. Odabir je izvršen prema 
sljedećim kriterijima:

	 uključeni su profili političara ili, gdje to nije bilo moguće, profili političkih 
stranaka,

	 fokus je bio na profilima s većim brojem objava, dok su profili s niskim 
nivoom aktivnosti izostavljeni.

Analizirani su svi sadržaji objavljeni u periodu od 1. septembra do 5. oktobra 
2024. godine. Ukupno je zabilježeno 1.959 objava, od kojih se 1.913 (98%) 
odnosilo na lokalne izbore i bile su predmet daljnje analize.

Politički subjekti uključeni u istraživanje:

	 Prijedor: Slobodan Javor (SNSD) i Maja Dragojević-Stojić (SDS)
	 Zenica: Fuad Kasumović (BHI-KF), Spahija Kozlić (SDA) i Adnan Šabani 

(Pokret)
	 Bihać: Elvedin Sedić (Pomak)
	 Mostar: Slavko Zovko (HRS), Mario Kordić, Sanel Kajan i Đani Rahimić
	 Rama-Prozor: Jozo Ivančević (Ramska narodna stranka) i Slavko Bilić 

(HDZ Rama)
	 Trebinje: Mirko Ćurić (SNSD Trebinje), Lazar Radan (Za pravdu i red – 

Lista Nebojše Vujanovića) i SDS Trebinje
	 Brčko: SDA Brčko, SNSD Brčko i HDZ Brčko
	 Bijeljina: Ljubiša Petrović (SDS), Mihajlo Lazić (SNSD) i Zoran Perić 

(Pokret “Mora bolje”)

U svim lokalnim zajednicama, osim Bihaća, uključena su najmanje dva 
kandidata ili političke stranke iz suprotstavljenih političkih opcija, čime je 
osigurana raznovrsnost prikaza političkih stavova i aktivnosti.

1.4. 	 Instrumenti istraživanja
Podaci su prikupljeni primjenom unaprijed definiranog kodnog listića, čime 
je osigurana sistematična obrada i poređenje sadržaja različitih medijskih 
platformi. Svi odabrani članci, radijski i televizijski prilozi su kodirani kroz kodni 
listić, koji je sadržavao sljedeće kategorije:

1. Osnovni podaci o članku/prilogu:
	 naslov, datum objave, autor, dužina teksta/priloga i novinarski žanr

2. Tema i kontekst izvještavanja:
	 glavna tema članka/priloga, tematska oblast, nivo izvještavanja 

(lokalni, nacionalni, međunarodni) i kontekst u kojem se vijest 
predstavlja

3. Politički akteri i njihova pripadnost:
	 identitet i politička pripadnost glavnih aktera, učestalost pojavljivanja 

i način njihovog prikazivanja (pozitivan, negativan, neutralan)
4. Izvori informacija:
	 broj i vrsta izvora, identitet primarnog izvora i zastupljenost različitih 

perspektiva
5. Oblici političke promocije:
	 prisutnost funkcionerske kampanje, direktnog političkog predstavljanja, 

preuranjene promocije i skrivenog političkog oglašavanja
6. Manipulativne prakse i dezinformacije:
	 upotreba manipulativnog jezika, netačnih informacija (deziformacija), 

spinova i načina njihovog širenja
7. Problematični sadržaji:
	 identifikacija govora mržnje, huškanja, seksističkog jezika, poticanja 

na nejednakost i negiranja ratnih zločina
8. Izborna etika i zakonitost:
	 poštovanje odredaba izbornog zakona, transparentnost objavljenih 

informacija i analiza materijala proizvedenih za potrebe izborne 
kampanje

9. Kritička analiza političkih subjekata:
	 analitički prikaz političkih programa, stavova i djelovanja aktera te 

ocjena kvaliteta medijskog praćenja njihovih aktivnosti.

Za prikupljanje sadržaja na društvenim mrežama (Facebook) korišten je 
prilagođeni kodni listić, strukturiran prema specifičnostima digitalnih platformi, 
a kategorije su bile sljedeće:

1. Osnovni podaci o objavi:
	 naziv stranice ili profila, datum objave, link na objavu, vrsta sadržaja 

(tekst, slika, video, link, kombinacija formata) i izvor informacije
2. Tema i kontekst objave:
	 glavna tema, politički i društveni okvir objave te kontekst u kojem je 

objava plasirana
3. Oblici političke promocije:
	 prisutnost preuranjene političke promocije, funkcionerske kampanje, 

direktnog predstavljanja kandidata i plaćenih političkih oglasa

4. Manipulativni sadržaji i dezinformacije:
	 identifikacija netačnih informacija, spinova, manipulativnog jezika te 

način njihovog širenja i potencijalni uticaj na javno mnijenje
5. Problematični sadržaji:
	 identifikacija govora mržnje, huškanja, seksističkog jezika, poticanja 

na nejednakost i negiranja ratnih zločina

1.4.1.	 Objašnjenje ključnih varijabli
Sve varijable precizno su definirane istraživačkim protokolom. Imajući u vidu 
ograničenja ovog teksta, predstavljene su definicije varijabli čije je pojašnjenje 
neophodno za razumijevanje interpretacije rezultata istraživanja.

1) Tematski okvir izvještavanja

Utvrđivanjem tematskog okvira izvještavanja analizira se način na koji mediji 
oblikuju predstavljanje izbornog procesa, kandidata i političkih aktera. Svakom 
analiziranom članku ili prilogu dodijeljen je primarni okvir, pri čemu se priznaje 
mogućnost prisustva više tematskih elemenata. Sljedeće kategorije su 
zastupljene:

Javna politika obuhvata sva pitanja koja su u nadležnosti organa 
vlasti, uključujući infrastrukturu, ekonomska ulaganja, administrativne 
procedure, komunalne usluge, regulaciju javnog prostora i izdavanje 
dozvola itd. Fokus je na identifikaciji ključnih problema i izazova s kojima 
se suočavaju građani, kao i na predlaganju konkretnih rješenja kroz 
programe i inicijative kandidata, sa ciljem unapređenja kvaliteta života u 
lokalnim zajednicama.

Protokolarna pitanja odnose se na medijsko izvještavanje koje primarno 
dokumentira svakodnevne aktivnosti i susrete zvaničnika, kao što su 
sastanci, prijemi, posjete i druge službene interakcije. Fokus je na samom 
događaju i učesnicima, a ne na suštinskim pitanjima javne politike koja 
su od neposrednog značaja za građane. Iako ovakvo izvještavanje može 
uključivati teme javne politike, ono se suštinski razlikuje jer ne analizira 
niti produbljuje ključne izazove i rješenja, već ostaje na nivou protokolarne 
registracije događaja.

Pitanja ratne prošlosti obuhvataju medijsko izvještavanje i političku 
komunikaciju u kojima se događaji interpretiraju kroz prizmu rata i njegovog 
nasljeđa. Fokus je na komemoracijama, obilježavanju ratnih događaja i 
političkim narativima koji naglašavaju posebnosti etničkih grupa, sjećanje 
na prošle sukobe i identitetska pitanja. Ova pitanja su posebno izražena 

u izvještavanju o komemorativnim skupovima i drugim manifestacijama 
posvećenim proteklom ratu. Često se koriste kao sredstvo političke 
mobilizacije biračkog tijela, pri čemu se diskurs oblikuje kroz dihotomiju 
“mi” naspram “njih”.

Vitalni nacionalni interes predstavlja tematski okvir u kojem se prioritet 
daje kolektivnim pravima i interesima jedne etničke zajednice u odnosu 
na individualna prava. Ova kategorija obuhvata medijsko izvještavanje o 
pitanjima koja se odnose na opstanak, razvoj ili zaštitu političkog, kulturnog 
i ekonomskog položaja određene etničke grupe. Ključna karakteristika 
ovakvih članaka jeste isticanje nacionalnog interesa kao centralnog 
problema koji zahtijeva rješavanje, pri čemu se referiranje na ovaj koncept 
može pojaviti kroz izjave političkih aktera ili kroz sam način izvještavanja 
novinara.

Izvještavanje kroz prizmu izborne utrke među kandidatima fokusira 
se primarno na kompetitivnu dinamiku izbornog procesa, izvještavajući o 
međusobnim odnosima političkih aktera, predviđanjima izbornih rezultata 
i ispitivanjima javnog mnijenja. U ovom okviru izbori se predstavljaju 
kao takmičenje u kojem se naglasak stavlja na pozicioniranje kandidata, 
njihove šanse za pobjedu i reakcije političkih suparnika. Također, uključuje 
izvještavanje o izjavama kandidata, pri čemu je fokus na medijskoj 
konstrukciji izbornih favorita i percepciji javnosti.

Izvještavanje u tematskom okviru finansiranja kampanje fokusira se na 
način finansiranja političkih subjekata i alokaciju sredstava tokom izbornog 
procesa. Ključni aspekti ovog oblika izvještavanja uključuju analizu izvora 
finansiranja političkih stranaka i kandidata, troškove kampanja, načine 
oglašavanja itd. U ovom kontekstu, izborna kampanja primarno se posmatra 
kroz prizmu uloženog novca, njegove raspodjele i uticaja na vidljivost i 
konkurentnost kandidata u političkom nadmetanju.

Izvještavanje u tematskom okviru povjerenja u izborni proces fokusira 
se na nepravilnosti, zloupotrebe i integritet izbornog sistema, uključujući 
finansiranje kampanja, zloupotrebu javnih sredstava, neregularnosti u 
radu biračkih odbora te nepristrasnost i stručnost izborne administracije, 
posebno CIK-a. Naglasak je na prijetnjama transparentnosti i pravičnosti 
izbora, poput manipulacije glasovima, pritisaka na birače, nejednakog 
tretmana kandidata u medijima i pravnih reakcija na nepravilnosti. Cilj 
nije samo ukazati na pojedinačne zloupotrebe, već i analizirati povjerenje 
građana u legitimitet izbornog procesa i demokratskih institucija.

Izvještavanje o kandidatu i njegovim (ne)uspjesima fokusira se na javni 
angažman, kredibilitet i postignuća političkih subjekata, procjenjujući da 
li su opravdali povjerenje birača i ostvarili značajne rezultate. Obuhvata 
analizu dosadašnjih političkih aktivnosti, efikasnosti u donošenju odluka, 
ispunjenja predizbornih obećanja i percepcije javnosti. Također može 
uključivati kritičke osvrte na propuste kandidata, kao i izvještavanje 
o njihovim personalnim informacijama, uključujući biografiju i privatni 
život, naročito kada se koriste u političke svrhe. Fokus nije na političkim 
programima, već na ličnosti kandidata i njihovoj javnoj percepciji.

Izvještavanje u okviru općih informacija o izbornom procesu fokusira 
se na pružanje osnovnih informacija građanima o procedurama glasanja, 
vremenskim okvirima i nadležnim institucijama. Ovaj tematski okvir 
uključuje tehničke aspekte izbora, kao što su upute o tome kako i kada 
glasati, pravila biračkog procesa, sastav općinskih izbornih komisija, način 
prebrojavanja glasova i procedura prijavljivanja nepravilnosti. Također 
obuhvata saopćenja relevantnih institucija poput Centralne izborne komisije 
(CIK), Regulatorne agencije za komunikacije (RAK) i drugih nadležnih 
organa. Cilj ovakvog izvještavanja nije analiza političkih aktera ili izbornih 
kampanja, već informiranje javnosti o administrativnim i organizacijskim 
aspektima izbora.

2) Oblici medijske promocije političkih subjekata u izbornim kampanjama

Medijska promocija političkih subjekata u izbornim kampanjama može se 
manifestirati kroz različite oblike, od eksplicitnog predstavljanja kandidata 
do suptilnih strategija koje posredno utiču na percepciju birača. Ključni oblici 
promocije u okviru ovog istraživanja su sljedeći:

Funkcionerska kampanja predstavlja oblik indirektne političke promocije 
u kojem kandidati koji obavljaju javne funkcije koriste svoj položaj kako bi 
povećali svoju medijsku vidljivost prije ili tokom zvanične izborne kampanje. 
Ova praksa obuhvata medijsko izvještavanje o infrastrukturnim projektima, 
institucionalnim aktivnostima ili učešću na javnim događajima, pri čemu se 
kandidati posredno promoviraju bez eksplicitnog političkog oglašavanja. 
Ključna karakteristika ovog oblika promocije je korištenje institucionalnih 
resursa i funkcije za sticanje političke prednosti, bez nužnog formalnog 
označavanja sadržaja kao dijela izborne kampanje.

Indirektna promocija političkih subjekata odnosi se na medijsko 
izvještavanje koje posredno doprinosi vidljivosti političkih aktera prije ili 
tokom izborne kampanje, bez eksplicitnog predstavljanja kandidature. 
Ova kategorija obuhvata preuranjenu kampanju, koja je zabranjena prije 

zvaničnog početka izborne kampanje, kao i oblike promocije koji nisu 
formalno povezani s izbornim procesom, ali favoriziraju određene političke 
subjekte. Za razliku od funkcionerske kampanje, koja podrazumijeva 
korištenje javne funkcije za medijsku promociju, indirektna promocija ne 
zahtijeva da politički subjekti koji se favoriziraju budu na javnim pozicijama. 
Ovaj oblik promocije može uključivati medijsko izvještavanje o njihovim 
aktivnostima, aktivnostima stranaka kojima pripadaju, isticanje političkih 
poruka u kontekstu neslužbenih događaja ili selektivnu vidljivost određenih 
političkih aktera bez eksplicitne povezanosti s izbornom kampanjom.

Direktno predstavljanje političkih subjekata u medijima odnosi se 
na sadržaje u kojima se kandidati eksplicitno predstavljaju u kontekstu 
izbora, pri čemu se fokus stavlja na njihove političke programe, stavove i 
poruke biračima. Ovaj oblik komunikacije obuhvata intervjue, predstavljanje 
kandidata i političkih platformi te medijske objave koje jasno prenose 
izborne poruke. Važno je napomenuti da elektronski mediji omogućavaju 
direktna predstavljanja kroz posebne emisije namijenjene kandidatima, uz 
jasno utvrđena pravila i ravnopravan pristup svim političkim subjektima. 
Međutim, prisustvo direktnog predstavljanja u informativnim emisijama 
može ukazivati na oblik političke promocije koji nije u skladu s pravilima i 
može predstavljati potencijalno kršenje Izbornog zakona.

Skriveno političko oglašavanje odnosi se na plaćene političke sadržaje koji 
su predstavljeni kao nezavisni novinarski prilozi, čime se može manipulirati 
percepcijom javnosti. Prema profesionalnim standardima, takvi sadržaji 
trebali bi biti jasno označeni kako bi se očuvala vjerodostojnost medija i 
spriječila obmana publike.

3) Oblici iskrivljavanja informacija u političkoj i medijskoj komunikaciji

Dezinformacije se odnose na dokazivo lažne ili obmanjujuće informacije 
koje su namjerno kreirane, plasirane i distribuirane sa ciljem ostvarivanja 
ekonomske koristi ili svjesnog zavaravanja javnosti. Ove informacije mogu 
ugroziti javni interes, uključujući narušavanje demokratskih političkih 
procesa, donošenja odluka u javnim politikama te zaštitu zdravlja, okoliša 
i sigurnosti građana.

Malinformacije su informacije koje su zasnovane na činjenicama, ali su 
selektivno predstavljene ili izvučene iz izvornoga konteksta s namjerom 
manipulacije, obmanjivanja ili nanošenja štete određenim pojedincima, 
grupama ili institucijama. Za razliku od dezinformacija, koje su namjerno 
lažne, malinformacije koriste tačne informacije na način koji narušava 
objektivnost i dovodi u zabludu.

Spin predstavlja oblik strateške komunikacije u kojem pojedinci, politički 
akteri ili mediji manipuliraju riječima, slikama i interpretacijom događaja 
kako bi ih prikazali u što povoljnijem svjetlu za sebe ili svoje interese. Ova 
praksa se koristi u političkom i medijskom diskursu kako bi se oblikovala 
javna percepcija i uticalo na tumačenje događaja u skladu s određenim 
narativom.

1.5. 	 Proces kodiranja

1.5.1. 	Obuka kodera
U istraživanju je učestvovalo osam kodera za analizu sadržaja web-stranica 
i Facebook objava te dvoje kodera za analizu radio i TV-priloga. Svi članovi 
istraživačkog tima prošli su dvostruki ciklus obuke, koji je uključivao teorijsko 
upoznavanje s varijablama i kriterijima kodiranja, kao i praktične vježbe. Tokom 
obuke održavane su redovne online konsultacije radi dodatnog pojašnjavanja 
varijabli i rješavanja nejasnoća.

Testiranje konzistentnosti primjene varijabli provedeno je u dva ciklusa 
probnoga kodiranja u julu i augustu. Rezultati probnoga kodiranja iskorišteni 
su za dodatno preciziranje varijabli i unapređenje kodnog listića. Supervizija je 
obuhvatila reviziju svih unesenih podataka kako bi se osigurala dosljednost i 
otklonile eventualne pogreške u unosu.

1.5.2. 	Test pouzdanosti
Za provjeru konzistentnosti kodiranja među istraživačima korišten je Fleissov 
kappa koeficijent, koji mjeri saglasnost više ocjenjivača kod nominalnih 
podataka. Test je proveden za dvije varijable koje zahtijevaju visok nivo 
subjektivne procjene:

	 V13: Kontekst u kojem se pojavljuje tema – sa sljedećim kategorijama: 
1. Pozitivan, 2. Negativan, 3. Neutralan i 4. Nemoguće odrediti;

	 V19: Način prikazivanja glavnog aktera – s istim kategorijama kao 
varijabla V13.

U testiranju je učestvovalo devet kodera (osam kodera i jedan supervizor), 
a analizirana su 23 slučajno odabrana članka iz uzorka medijskih izvještaja 
objavljenih tokom izborne kampanje. Nakon kodiranja, podaci su agregirani i 
normalizirani prije izračuna Fleissovog kappa koeficijenta.

Rezultati su pokazali da je za varijablu V13 koeficijent iznosio 0,77, dok je za 
varijablu V19 iznosio 0,63. Prema standardnoj interpretaciji kappa koeficijenta, 
obje vrijednosti ukazuju na dobru pouzdanost među koderima, budući da se 
nalaze u rasponu od 0,61 do 0,80, što označava visok nivo saglasnosti. Ovi 

rezultati potvrđuju da su koderi dosljedno primjenjivali kriterije kodiranja te 
da je stepen subjektivnog odstupanja bio nizak. Time je osigurana visoka 
pouzdanost i validnost dobijenih podataka.

1.5.3. 	Etičke smjernice
Posebna pažnja posvećena je poštovanju etičkih načela, naročito u vezi s 
analizom sadržaja na društvenim mrežama i anonimnim profilima. Budući 
da je istraživanje obuhvatilo politički osjetljive teme, ključno je bilo osigurati 
nepristrasnost kodera i minimizirati rizik od sukoba interesa.

Tokom istraživanja identificirana je specifična etička dilema budući da je jedna 
od koderki imala ličnu povezanost s političkim kandidatom čiji su profili na 
društvenim mrežama bili predmet analize. Kako bi se izbjegao mogući sukob 
interesa, istraživački tim je donio odluku da angažira koderku iz drugog grada, 
koja je preuzela kodiranje spornih sadržaja. Istovremeno, prvobitnoj koderki 
dodijeljeni su materijali iz druge lokalne zajednice, s kojom nije imala lične ni 
profesionalne veze.

Ovaj pristup omogućio je očuvanje integriteta istraživačkog procesa i osigurao 
nepristrasnost analize. Transparentnost u rješavanju potencijalnih sukoba 
interesa dodatno potvrđuje poštovanje visokih etičkih standarda i doprinosi 
kredibilitetu dobijenih rezultata.

1.6. 	 Obrada, interpretacija i analiza podataka 
Analiza izvještavanja o lokalnim izborima u Bosni i Hercegovini 2024. godine 
provedena je kombinacijom kvantitativnih i kvalitativnih metoda. Kvantitativne 
metode obuhvatale su primjenu deskriptivne statistike, frekvencijske analize 
te inferencijalnih statističkih testova kao što su hi-kvadrat test (χ²), Z-test za 
razlike u proporcijama i Fleissov kappa koeficijent. Ovi pristupi omogućili su 
kvantitativnu obradu podataka, poređenje rezultata između različitih medija 
te evaluaciju pouzdanosti rezultata, čime je osigurana objektivnost i validnost 
zaključaka o medijskom izvještavanju tokom lokalnih izbora u BiH.

Deskriptivna statistika korištena je za izračunavanje procenata različitih 
kategorija sadržaja, pri čemu je napravljena razlika između ukupne 
zastupljenosti, koja pokazuje procent članaka unutar cjelokupnog uzorka s 
određenim elementom, i prosječnog udjela po medijima, koji predstavlja prosjek 
procenata izračunatih za svaki pojedinačni medij. Ovi pokazatelji omogućili su 
uvid u prisutnost različitih tema, fokus na lokalne ili nacionalne teme, tonalitet 
medijskog izvještavanja, prisutnost različitih oblika medijske promocije te 
problematičnih sadržaja, uz isticanje odstupanja pojedinih medija od ukupnog 
prosjeka. Frekvencijska analiza provedena je sa ciljem utvrđivanja učestalosti 

pojavljivanja analiziranih varijabli, uključujući glavne političke aktere, političke 
stranke, izvore informacija te različite oblike medijske promocije.

Za utvrđivanje statistički značajnih razlika među medijima korišten je hi-kvadrat 
test (χ²), koji je omogućio evaluaciju razlika u tematskom fokusu izvještavanja, 
zastupljenosti lokalnih tema i tonalitetu prikazivanja političkih aktera. Z-test 
za razlike u proporcijama korišten je za analizu razlika u zastupljenosti 
političkih aktera, tonalitetu izvještavanja te prisutnosti problematičnih sadržaja 
među medijima. Ovaj je test omogućio identifikaciju medija čiji udjeli u ovim 
kategorijama značajno odstupaju od ukupnog prosjeka, pri čemu su mediji 
s p-vrijednošću manjom od 0.05 prepoznati kao statistički značajno različiti.

U svrhu procjene konzistentnosti kodiranja među istraživačima, korišten je 
Fleissov kappa koeficijent. Test je proveden za dvije varijable koje uključuju 
subjektivne procjene: kontekst u kojem se pojavljuje tema i način prikazivanja 
glavnog aktera. Vrijednosti Fleissovog kappa koeficijenta od 0.77 za varijablu 
konteksta teme te 0.63 za varijablu načina prikazivanja glavnog aktera ukazale 
su na dobru pouzdanost među koderima, čime je potvrđena konzistentnost 
primjene kriterija kodiranja.

U daljnjoj analizi tonaliteta online medija kreirane su jedinstvene ocjene 
za tonalitet svakog medija kombiniranjem udjela pozitivnog, negativnog i 
neutralnog tona u kontekstu i načinu prikazivanja glavnog aktera. Prvo su 
normalizirani udjeli unutar svakog medija kako bi se osiguralo pravedno 
poređenje uprkos različitim veličinama baza, a zatim je korišten aritmetički 
prosjek dviju vrijednosti, čime je svakom aspektu dodijeljena jednaka važnost. 
Nakon izračuna pojedinačnih ocjena, izračunat je ukupni prosjek svih medija 
za svaki tonalitet, koji je služio kao referentna vrijednost za identifikaciju medija 
sa značajno višom ili nižom zastupljenošću određenog tonaliteta. Statistička 
značajnost odstupanja testirana je korištenjem Z-testa za omjere, gdje je za 
svaki medij upoređena njegova prosječna ocjena s ukupnim prosjekom, a 
mediji s p-vrijednošću manjom od 0.05 identificirani su kao statistički značajno 
različiti.

Bitno je napomenuti da su u istraživanju online mediji praćeni kontinuirano 
u periodu od 1. septembra do 5. oktobra, dok je za RTV-stanice primijenjen 
pristup strukturirane sedmice. Tokom posmatranog perioda, evidentirana 
su ukupno 17.734 članka, od čega su 2.994 članka tematski bila vezana za 
izbore te su uključena u daljnju analizu. S druge strane, analiza RTV- stanica 
obuhvatila je 107 televizijskih i 140 radijskih priloga koji su ispunjavali zadane 
kriterije, a analizirani su prilozi iz centralnih informativnih emisija. Ova razlika 
u veličini i načinu prikupljanja uzorka uzeta je u obzir prilikom interpretacije 

rezultata, pri čemu je naglasak stavljen na kvalitativna poređenja obrazaca 
izvještavanja, a ne isključivo na kvantitativne pokazatelje.

Iako je primarni fokus ovog istraživanja bio na kvantitativnim metodama, 
kvalitativne analize korištene su kako bi se pružio dublji uvid u interpretaciju 
određenih medijskih sadržaja. Tematska analiza omogućila je identifikaciju 
dominantnih tema i medijskih okvira, pružajući uvid u kontekst u kojem su 
politički akteri i događaji predstavljeni. Ova metoda pomogla je razumijevanju 
načina na koji lokalni mediji oblikuju javno mnijenje kroz odabir i interpretaciju 
tema. Osim toga, analiza diskursa primijenjena je kako bi se istražilo kako 
mediji oblikuju percepciju o političkim subjektima, s posebnim naglaskom 
na tonalitet izvještavanja i upotrebu jezika. Posebna pažnja posvećena je 
identifikaciji diskurzivnih strategija kojima se promoviraju određeni politički 
akteri ili diskreditiraju njihovi oponenti, kao i potencijalno problematičnih oblika 
izražavanja, poput huškanja ili seksističkog jezika.

Komparativna analiza korištena je za poređenje načina izvještavanja različitih 
medijskih platformi, uključujući web-portale, RTV-stanice i Facebook stranice 
političkih subjekata. Ova metoda omogućila je uvid u sličnosti i razlike u 
predstavljanju političkih tema, kao i u stepen pristrasnosti ili pluralizma u 
izvještavanju pojedinih medija. Poređenjem različitih izvora identificirani su 
obrasci u medijskom izvještavanju o lokalnim izborima, uključujući razlike u 
fokusu na lokalne ili nacionalne teme, učestalosti pojavljivanja političkih aktera 
te načinu prikazivanja njihovih aktivnosti. 

Primijenjeni metodološki pristup, koji kombinira kvantitativne i kvalitativne 
metode analize, omogućio je sveobuhvatno sagledavanje načina na koje lokalni 
mediji u Bosni i Hercegovini izvještavaju o lokalnim izborima. Kvantitativna 
analiza pružila je objektivne podatke o učestalosti i zastupljenosti različitih 
kategorija sadržaja, dok je kvalitativna analiza omogućila dublje razumijevanje 
konteksta i značenja medijskih poruka. Primjena deskriptivne statistike, hi-
kvadrat testa, Z-testa za razlike u proporcijama i Fleissovog kappa koeficijenta 
osigurala je statističku pouzdanost i validnost rezultata, dok je jasno definiran 
proces kodiranja, uključujući dvostruke cikluse obuke i testove pouzdanosti, 
dodatno povećao dosljednost analize. Transparentno objašnjenje razlike 
između ukupne zastupljenosti i prosječnih udjela po medijima omogućilo je 
precizniju interpretaciju nalaza, dok su pažljivo odabrani uzorci web-portala, 
RTV-stanica i Facebook profila osigurali reprezentativnost istraživanja. Sve 
navedeno doprinosi pouzdanosti i validnosti dobijenih rezultata, čineći ih 
relevantnim za razumijevanje medijskog izvještavanja u kontekstu lokalnih 
izbora u Bosni i Hercegovini.



75

2.	 Rezultati istraživanja: Lokalni online mediji

U periodu od 1. septembra do 5. oktobra 2024. godine na 24 lokalna medija iz 
osam bosanskohercegovačkih općina i gradova objavljena su ukupno 17.734 
članka. Od tog broja, 2.994 članka na neki način referiraju na izbore te su 
dalje analizirani. To čini 17% ukupnog broja objavljenih članaka u navedenom 
periodu.

2.1.	 Tematski fokus izvještavanja

2.1.1.	 Dominantne teme
Iz analize učestalosti po oblastima, vidljivo je da su članci o izborima najčešće 
povezani s temom politike, koja značajno dominira medijskim izvještavanjem, 
sa ukupno 2.286 članaka, što čini 76,53% svih analiziranih članaka. Slijede 
oblasti kulture i društva sa 385 članaka (12,89%) te biznisa, ekonomije i 
tehnologije sa 216 članaka (7,23%), koje su također relativno zastupljene, ali 
u znatno manjoj mjeri.

Dominacija članaka koji se odnose na politiku karakteristična je za većinu 
medija, dok se web-stranica Prijedordanas.com izdvaja kao jedini medij u 
kojem je oblast kulture i društva u tekstovima o izborima najzastupljenija.3 

3	 χ² = 79.78, p < 0.001

Slično tome, medij Prijedorgrad.org pokazuje uravnoteženu zastupljenost 
između oblasti politike i kulture i društva, što također predstavlja odstupanje 
od uobičajenog obrasca.4

2.1.2. 	Lokalni nasuprot nacionalnom fokusu
Analiza pokazuje da se većina odabranih članaka odnosi na lokalni nivo, pri 
čemu su teme vezane za lokalne zajednice (gradove i općine iz neposredne 
okoline) najzastupljenije, sa ukupno 2.151 člankom, što čini 71,81% svih 
članaka. Ovo jasno ukazuje na fokus medija na lokalna dešavanja, što je 
posebno važno u kontekstu izbora i izvještavanja o temama koje direktno 
utiču na svakodnevni život građana. Drugi najzastupljeniji nivo u izvještavanju o 
izborima je nacionalni nivo (ostali dijelovi BiH), sa ukupno 630 članaka, što čini 
21,04% svih članaka. Ova zastupljenost potvrđuje da mediji, iako fokusirani na 
lokalna dešavanja, također izvještavaju o događajima koji se tiču cijele države. 
Ostali su nivoi znatno manje zastupljeni.

Grafikon 3:

2.1.3. 	Tematski okvir medijskog izvještavanja
Najčešći okvir u kojem se teme pojavljuju je izborna utrka između kandidata, 
koja obuhvata 34,82% članaka. Drugi najzastupljeniji okvir su pitanja javne 
politike, koja čine 29,88% članaka. Ostatak članaka je u manjim udjelima 
raspoređen na teme poput protokolarnih pitanja, povjerenja u izborni proces, 
vitalnih nacionalnih interesa i pitanja ratne prošlosti, dok je za dio članaka fokus 

4	 χ² = 59.20, p < 0.001

teško odrediti ili nije naveden. Ova distribucija ukazuje na to da online mediji 
tokom izborne kampanje najviše izvještavaju o kandidatima i kompetitivnom 
aspektu izbora i o javnoj politici i pitanjima na lokalnom nivou. 

2.2.	 Prikaz glavnih aktera u člancima na lokalnim 
online medijima

2.2.1. 	Ko su glavni akteri?
Političke stranke i nezavisni kandidati najzastupljeniji su akteri u analiziranim 
online člancima i čine 35,59% svih zabilježenih slučajeva. Ovaj nalaz potvrđuje 
dominaciju političkih aktera u medijskom prostoru, što je očekivano s obzirom 
na relevantnost političkih tema, posebno tokom izbornih ciklusa.

Slijedi javni sektor s udjelom od 16,73%, koji obuhvata institucije poput škola, 
bolnica i drugih javnih ustanova. Vladin sektor, uključujući državne funkcionere 
i službenike, čini 16,49% zabilježenih slučajeva, pri čemu je njihova prisutnost 
najčešće povezana s izjavama i odlukama o javnim politikama.

Članci u kojima su glavni akteri funkcioneri – predstavljeni i kao kandidati 
i predstavnici institucija – zabilježeni su u 8,78% slučajeva, što ukazuje na 
učestalu praksu korištenja javnih funkcija za političke svrhe. Kategorija bez 
dostupnih podataka čini 8,11%, što sugerira postojanje određenog broja 
neidentificiranih ili neklasificiranih aktera.

2.2.2. 	Rodna ravnopravnost
Uzimajući u obzir ukupni broj od 2.216 slučajeva u kojima je spol glavnog aktera 
moguće odrediti, analiza pokazuje značajnu neravnotežu u zastupljenosti 
spolova. Muškarci čine 90,03% svih glavnih aktera, pri čemu je njihov tačan 
broj 1.994, dok je udio žena znatno manji i iznosi svega 10,02% ili 222 osobe. 
Ovi rezultati ukazuju na izrazitu dominaciju muškaraca u medijskom prostoru 
tokom izbora, pri čemu su žene rijetko predstavljene kao ključni sudionici i 
nosioci društvenih, političkih i javnih funkcija. 

Post hoc analiza spolne zastupljenosti među medijima pokazala je da nekoliko 
portala ima statistički značajno veću zastupljenost muškaraca u odnosu na 
prosjek svih analiziranih medija. Na vrhu popisa nalaze se Prijedorgrad.org 
i Zenicainfo.ba, koji bilježe isključivo muške aktere. Slijede portali s izrazito 
visokim udjelom muškaraca, među kojima je Herceg.tv s 97,76%,5 dok žene 
čine svega 2,24%. Slično tome, na portalu Zenicablog.com muškarci čine 
97,07% glavnih aktera,6 a žene 2,93%. Na portalu Biscani.net udio muškaraca 
iznosi 97,70%,7 dok žene čine 2,30%. U svim navedenim slučajevima razlike 
u zastupljenosti muškaraca značajno odstupaju od prosjeka i nisu rezultat 
slučajnosti, čime se ovi mediji izdvajaju kao primjeri izražene dominacije 
muških aktera u medijskom prostoru.

S druge strane, analiza razlika u zastupljenosti žena kao glavnih akterki 
pokazala je da četiri portala imaju statistički značajno veći udio žena u odnosu 
na prosjek. Najveći udio zabilježen je na portalu Nula49.com, gdje žene čine 
29,79% glavnih aktera,8 što predstavlja značajno odstupanje od prosjeka. 
Slijedi Ramski-vjesnik.ba s udjelom od 25,00%,9 dok je na portalu Dnevni.
ba udio žena 19,30%.10 Portal Mostar.live također se ističe udjelom žena od 
18,46%.11

5	 Z = 3.01, p = .001
6	 Z = 3.39, p < .001.
7	 Z = 2.41, p = .008.
8	 Z = 4.50, p < .001.
9	 Z = 2.43, p = .008
10	 Z = 2.32, p = .010.
11	 Z = 2.25, p = .012.

2.2.3. 	Stranačka pripadnost glavnih aktera
Najzastupljeniji su glavni akteri koji pripadaju SNSD-u, s udjelom od 28,58% 
svih identificiranih aktera. Postoji statistički značajna razlika između SNSD-a 
i svih ostalih stranaka,12 što potvrđuje dominantnu prisutnost ove stranke u 
online medijskom prostoru. Nakon SNSD-a, najzastupljeniji su SDS sa 8,52%, 
BHI-KF sa 6,08% te HDZBIH sa 5,46%.

Grafikon 7: 

12	 χ² = 748.74, p < 0.001



81

Analiza zastupljenosti glavnih aktera koji su pripadnici političkih stranaka u 
online medijima pokazuje jasne razlike u njihovoj vidljivosti, pri čemu se pojedini 
akteri (stranke) ističu u određenim regijama i medijima.

Akteri iz SNSD-a najzastupljeniji su u medijima koji djeluju u većinski srpskim 
dijelovima BiH. Najveći udio zabilježen je na portalu Prijedorgrad.org, gdje svi 
zabilježeni akteri pripadaju SNSD-u (100%), a slijede Kozarski.com (91,30%) 
i Prijedordanas.com (87,50%). Značajna prisutnost uočava se i na portalima 
Bijeljinapress.com (72,86%) i Herceg TV (70,29%). S druge strane, akteri iz 
SNSD-a nisu zabilježeni na portalima Ramski-vjesnik.ba, Zenicablog.com, 
Zenicainfo.ba, Rama-prozor.info i Radiobihac.com. Njihova prisutnost je 
minimalna na portalima Mostar.live (1,19%) i Hms.ba (5,13%), dok je relativno 
niska na portalima 072info.com (8,14%) i Nula49.com (8,20%).

Akteri iz SDS-a najvidljiviji su na portalu Istokrs.com, gdje čine 35,25% glavnih 
aktera. Slijede Infobijeljina.com (15,28%), Bijeljina.org (13,10%), Nula49.com 
(11,48%) i Trebinjelive.info (9,38%). Glavni akteri iz SDS-a nisu zabilježeni 
na 15 medija, dok je njihova prisutnost vrlo niska na portalima Ebrcko.net 
(5,26%), Bijeljinapress.com (5,00%), Otisak.ba (2,78%) i Herceg TV (0,72%). 
Ovi rezultati pokazuju da su akteri iz SDS-a najvidljiviji u medijima koji pokrivaju 
područje Republike Srpske, pri čemu je njihova prisutnost najizraženija na 
portalu Istokrs.com.

Akteri iz BHI-KF-a pojavljuju se kao glavni akteri na samo četiri portala, dok 
su na preostalih 20 potpuno odsutni. Najveći udio zabilježen je na portalu 
Zenicainfo.ba (84,62%), što ukazuje na snažnu lokalnu prisutnost. Slijede 
Zenicablog.com (37,55%) i 072info.com (18,55%), dok je prisutnost na portalu 
Hms.ba zanemariva (1,28%). Ovi rezultati pokazuju da su akteri iz BHI-KF-a 
koncentrirani u medijima koji pokrivaju područje Zenice, dok su u drugim 
regijama gotovo nevidljivi.

Akteri iz HDZ-a BiH najzastupljeniji su na portalu Hms.ba, gdje čine 66,67% 
glavnih aktera. Slijede Rama-prozor.info (35,48%), Mostar.live (30,95%), 
Dnevni.ba (29,03%) i Ramski-vjesnik.ba (27,27%). Prisutnost aktera iz HDZ-a 
BiH koncentrirana je na medije koji pokrivaju područje Hercegovine, pri čemu 
je njihova vidljivost najizraženija na portalu Hms.ba, gdje čine više od dvije 
trećine svih političkih aktera. Istovremeno, ovi akteri nisu zabilježeni na 12 od 
24 analizirana medija, što potvrđuje njihovu regionalnu ograničenost.



82

Analiza političke pristrasnosti medija pokazala je tri glavne kategorije:
1.	 Izrazito favoriziranje aktera iz određenih političkih stranaka, s jasnom 

statistički značajnom razlikom.
2.	 Ograničeni pluralizam, gdje su zastupljeni akteri iz više stranaka, ali s 

neproporcionalno velikom zastupljenošću aktera iz dviju ili triju stranaka.
3.	 Pluralizam, gdje su akteri iz različitih političkih stranaka ravnomjerno 

zastupljeni, što osigurava raznolikost perspektiva u medijskom prostoru.

Tabela 1:

Media Kategorija Pripadnost glavnog aktera

1 Kozarski.com Izrazito favoriziranje SNSD

2 Prijedordanas.com Izrazito favoriziranje SNSD

3 Bijeljinapress.com Izrazito favoriziranje SNSD

4 Infobijeljina.com Izrazito favoriziranje SNSD

5 Herceg TV Izrazito favoriziranje SNSD

6 Prijedorgrad.org Izrazito favoriziranje SNSD

7 Trebinjelive.info Izrazito favoriziranje SNSD

8 Ramski-vjesnik.ba Izrazito favoriziranje RAMSKA NARODNA STRANKA

9 Radio-rama.info Izrazito favoriziranje RAMSKE NARODNE STRANKE

10 Hms.ba Izrazito favoriziranje HDZ BIH

11 Rama-prozor.info Izrazito favoriziranje HDZ BIH

12 Biscani.net Izrazito favoriziranje POMAK

13 Radiobihac.com Izrazito favoriziranje POMAK

14 Istokrs.com Izrazito favoriziranje SDS

15 Zenicainfo.ba Izrazito favoriziranje BHI-KF

16 Ebrcko.net Ograničeni pluralizam Broj različitih političkih stranaka: 
5. SBIH – 29,41%; SNSD – 
20,59%; SDA – 11,76%; Naša 
stranka – 8,82%; PDP – 8,8

17 Mostar.live Ograničeni pluralizam Broj različitih političkih stranaka: 
8. Koalicija za Mostar – 42,11%; 
Koalicija Grade moj – 28,95%; 
Koalicija SDA, BH zeleni, BPS – 
7,89%; Koalicija Trojka – 5,26%; 
Nezavisna – 5,26%; HDZ BIH – 
3,95%; SDA-SDP – 3,95%...



83

18 Krajina.ba Ograničeni pluralizam Broj različitih političkih stranaka: 
8. SDA – 30,00%; POMAK – 
16,67%; NIP – 10,00% SBIH – 
10,00%...

19 Nula49.com Ograničeni pluralizam Broj različitih političkih stranaka: 
12. Socijalistička partija (SP) – 
23,33%; SDS – 18,33%; SBIH 
– 15,00%; Ujedinjena Srpska (US) 
– 10,00%; SNSD – 8,33%;

20 Zenicablog.com Ograničeni pluralizam Broj različitih političkih stranaka: 
14. BHI-KF – 37,55%; SNAGA 
NARODA – 11,35%; SDP – 
10,92%; POKRET – 10,48%; SDA 
– 8,73%...

21 Dnevni.ba Ograničeni pluralizam Broj različitih političkih stranaka: 
15. HDZ BIH – 29,03%; Koalicija 
za Mostar – 14,52%; SNSD – 
16,13%; SDP – 9,68%; HDZ 1990 
– 8,06%...

22 Bijeljina.org Ograničeni pluralizam Broj različitih političkih 
stranaka: 15. SNSD – 37,30%; 
REPUBLIČKA STRANKA SRPSKE 
(RSS) – 27,38%; Uspješna Srpska 
Zlatko Maksimović – 15,87%; SDS 
– 13,10%; DEMOS – 1,19%...

23 072info.com Ograničeni pluralizam Broj različitih političkih stranaka: 
17. BHI-KF – 18,55%; SNAGA 
NARODA – 14,48%; SDP – 
14,03%; SDA – 12,22%; POKRET 
– 10,41%...

24 Otisak.ba Pluralizam Broj različitih političkih stranaka: 
24. SNSD – 18,87%; SDP – 
15,09%; SBIH – 11,32%; Naša 
stranka – 9,43%; PDP – 5,66%; 
HDZ BIH – 3,77%; SDS – 3,77%...

Analiza pokazuje da gotovo dvije trećine (15 od 24) analiziranih lokalnih online 
medija pripada kategoriji izrazitog favoriziranja, što ukazuje na značajan uticaj 
političkih stranaka na medijski prostor. Najčešće favorizirani akteri dolaze iz 
redova SNSD-a, koji dominiraju na sedam medija, uključujući lokalne portale 
u Prijedoru, Trebinju i Bijeljini, čime osiguravaju snažnu prisutnost u glavnim 

lokalnim centrima Republike Srpske. Osim njih, akteri iz HDZ-a BiH zauzimaju 
vodeću poziciju na portalima Hms.ba, Dnevni.ba i Rama-prozor.info, što 
potvrđuje njihovu snažnu povezanost s medijima u Mostaru i okolini.

Nasuprot tome, kategorija ograničenog pluralizma obuhvata šest medija koji 
pružaju prostor većem broju političkih opcija, ali s prevlašću jedne ili dviju 
stranaka. Na portalu Nula49.com dominiraju akteri iz Socijalističke partije (SP) 
i SDS-a, dok je na portalu Ebrcko.net najzastupljenija SBiH, iako razlike u 
odnosu na druge stranke nisu značajne.

Primjer pluralizma, gdje su političke opcije ravnomjerno zastupljene bez 
dominacije pojedine stranke, prisutan je na portalu Otisak.ba. Na ovom 
portalu zabilježeni su glavni akteri iz 24 političke stranke, dok akteri iz SNSD-a, 
SDP-a, SBiH i Naše stranke imaju gotovo podjednak udio, čime se osigurava 
raznolikost političkih glasova.

Geografska distribucija pokazuje da je najviši stepen pluralizma prisutan u 
Brčkom, dok se uravnoteženija medijska zastupljenost različitih političkih opcija 
može pronaći i u lokalnim medijima u Bijeljini, Mostaru i Bihaću. Ovi nalazi 
upućuju na to da je politička nezavisnost lokalnih online medija ograničena, 
jer se većina medija svrstava uz određene političke aktere, dok je pluralizam 
prisutan samo u rijetkim slučajevima. 

2.2.4. 	Tonalitet medijskog izvještavanja na lokalnim online medijima
Ova analiza istražuje ukupni tonalitet medijskog izvještavanja, kombinirajući 
kontekst izvještavanja (pozitivan, negativan, neutralan) i način prikazivanja 
glavnog aktera (pozitivan, negativan, neutralan). 

Rezultati pokazuju dominaciju pozitivnog tona u oba aspekta. Kada je riječ o 
kontekstu, pozitivan ton prisutan je u 1.641 slučaju (59,6%), što čini najveći 
udio svih prikaza. Negativan ton zabilježen je u 644 slučaja (23,4%), dok je 
neutralan prisutan u 512 slučajeva (17,0%). Što se tiče načina prikazivanja 
glavnog aktera, pozitivan ton preovladava sa 1.527 slučajeva (54,2%), ali 
je primjetno veće prisustvo neutralnog prikazivanja – 822 slučaja (29,2%). 
Negativan ton zabilježen je u svega 379 slučajeva (13,4%). 

U daljnjoj analizi tonaliteta, za svaki medij izračunate su jedinstvene ocjene 
pozitivnog, negativnog i neutralnog tonaliteta, temeljene na kombinaciji udjela 
tonaliteta u kontekstu i načinu prikazivanja glavnog aktera. Na osnovu tih 
rezultata, identificirani su mediji sa značajno višom ili nižom zastupljenošću 
određenog tonaliteta u odnosu na prosjek svih medija. Detaljan opis korištenih 
postupaka i kriterija za utvrđivanje statističke značajnosti nalazi se u odjeljku 
“Metodologija”.

Prosječna ocjena pozitivnog tonaliteta iznosi 0,57. Od 24 analizirana medija, 
20 bilježi najvišu zastupljenost pozitivnog tona. Među njima, značajno višu 
prosječnu ocjenu imaju Biscani.net, Zenicainfo.ba, Nula49.com i Radiobihac.
com. S druge strane, mediji s nižom prosječnom ocjenom pozitivnog tonaliteta 
su Dnevni.ba, Ramski-vjesnik.ba, Rama-prozor.info i Radio-rama.info. Ostali 
mediji ne pokazuju značajna odstupanja od ukupnog prosjeka.

Prosječna ocjena negativnog tonaliteta iznosi 0,13. Od 24 analizirana medija, 20 
bilježi manji udio negativnog tona, dok su dva medija potpuno lišena negativnog 
sadržaja. Među medijima s najnižom prosječnom ocjenom negativnog tonaliteta 
izdvajaju se Ebrcko.net, Herceg TV, Trebinjelive.info, Prijedordanas.com, Mostar.
live i Radiobihac.com. Nasuprot tome, jedina dva medija sa značajno višim 
udjelom negativnog tona su Nula49.com i Rama-prozor.info. 

Prosječna ocjena neutralnog tonaliteta iznosi 0,30. Od 24 analizirana medija, 17 
bilježi umjerenu prisutnost neutralnog tona. Među medijima sa značajno višom 
prosječnom ocjenom ističu se Istokrs.com, Prijedorgrad.org, Trebinjelive.info 
i Bijeljinapress.com.

Nasuprot tome, sedam medija ima značajno manji udio neutralnog tonaliteta, 
pri čemu je utvrđena statistički značajna razlika u odnosu na prosjek. To su: 
Radio-rama.info, Nula49.com, Otisak.ba, Infobijeljina.com, Prijedordanas.
com, Zenicainfo.ba i Bijeljina.org.

2.3. 	 Oblici medijske promocije političkih subjekata u 
izbornim kampanjama

2.3.1. 	Indirektna ili preuranjena promocija političkih subjekata
Analiza pokazuje da je ovaj oblik komunikacije prisutan u značajnom dijelu 
medijskog sadržaja. Od ukupno 2.838 analiziranih članaka, 784 (27,63%) 
sadrži elemente indirektne promocije. Ovi rezultati pokazuju da je više od 
jedne četvrtine medijskih sadržaja oblikovano sa ciljem suptilnog promoviranja 
određenih aktera.

Prosječni udio indirektne promocije među svim analiziranim medijima iznosi 
32,07%. Od 24 medija, 11 ima udio blizak prosjeku, dok je kod pet medija 
zabilježen značajno viši udio, što ukazuje na izraženiju prisutnost promotivnih 
sadržaja. To su: Prijedordanas.com (76,47%), Kozarski.com (68,75%), Hms.ba 
(58,33%), Biscani.net (55,56%) i Prijedorgrad.org (50,00%).

S druge strane, mediji sa značajno nižom zastupljenošću indirektne promocije 
u odnosu na prosjek su: Zenicainfo.ba (12,50%), Radio-rama.info (14,29%), 
Otisak.ba (15,38%), Bijeljina.org (16,67%) i Mostar.live (18,18%).

2.3.2. 	Funkcionerska kampanja
Ovaj oblik komunikacije zauzima značajan dio medijskog prostora u lokalnim 
online medijima. Od ukupno 2.838 analiziranih članaka, 725 (25,55%) sadrži 
elemente funkcionerske kampanje. Ovi rezultati pokazuju da je približno 
jedna četvrtina medijskih sadržaja posvećena prikazivanju aktivnosti javnih 
funkcionera.

Prosječni udio funkcionerske kampanje među analiziranim medijima iznosi 
30,54%. Od 24 medija, 13 bilježi udio blizak prosjeku, dok je kod šest medija 
prisutna značajno veća zastupljenost ovog oblika komunikacije: Biscani.net 
(62,50%), Mostar.live (59,81%), Radiobihac.com (54,84%), Hms.ba (54,74%), 
Krajina.ba (51,35%) i Trebinjelive.info (50,70%).

S druge strane, mediji sa značajno nižim udjelom u odnosu na prosjek su: 
Istokrs.com (12,57%), Radio-rama.info (9,68%), Zenicablog.com (8,73%), 
072info.com (7,28%) i Rama-prozor.info (0,00%).

2.3.3. 	Direktno predstavljanje
Ovaj oblik izvještavanja čini značajan segment medijskog prostora lokalnih 
online medija tokom izborne kampanje. Od ukupno 2.837 analiziranih članaka, 
1.239 (43,67%) sadrži elemente direktnog predstavljanja. Ovi podaci ukazuju na 
to da je gotovo polovina medijskih objava posvećena otvorenom predstavljanju 
političkih aktera.

Prosječni udio direktnog predstavljanja među analiziranim portalima iznosi 
33,22%. Od ukupno 24 medija, kod 14 je zabilježen udio koji je približan 
ovoj vrijednosti. Ipak, šest portala značajno odskače s višim udjelom: 
Bijeljinapress.com (60,76%), Bijeljina.org (58,25%), Nula49.com (57,32%), 
Krajina.ba (56,76%), Zenicablog.com (54,76%) i Infobijeljina.com (54,25%). 
Navedeni rezultati sugeriraju da ovi mediji češće pružaju prostor kandidatima 
za predstavljanje njihovih stavova i programa.

S druge strane, pojedini mediji bilježe znatno manji udio direktnog predstavljanja 
u odnosu na prosjek. Među njima su: Dnevni.ba (16,00%), Kozarski.com 
(11,11%), Radiobihac.com (9,68%), Ramski-vjesnik.ba (9,30%), Prijedorgrad.
org (5,88%), Prijedordanas.com (2,94%) i Hms.ba (2,19%). Njihov sadržaj 
rjeđe uključuje eksplicitno predstavljanje političkih aktera, čime se razlikuju od 
medija sa izraženijom promocijom kandidata.



92

2.3.4. 	Skriveno političko oglašavanje
Analiza pokazuje da ovaj oblik komunikacije zauzima značajan dio medijskog 
prostora lokalnih online portala. Od ukupno 2.684 analizirana članka, 691 
(25,75%) sadrži elemente potencijalno skrivenog političkog oglašavanja. Ovi 
podaci sugeriraju da je približno jedna četvrtina medijskih sadržaja oblikovana 
na način koji može uticati na percepciju javnosti budući da nije jasno naznačeno 
da se radi o plaćenim objavama.

Prosječni udio ovog oblika komunikacije među svim analiziranim medijima 
iznosi 17,66%. Međutim, analiza pokazuje značajna odstupanja. Devet 
medija bilježi statistički značajno veći udio potencijalno skrivenog političkog 
oglašavanja,13 dok sedam medija statistički značajno rjeđe koristi ovu vrstu 
komunikacije, što sugerira manju prisutnost promotivnih sadržaja u njihovim 
izvještajima.14

13	 To su: Bijeljina.org (57,09%, Z = 17.79, p < .001), Bijeljinapress.com (56,33%, Z = 12.75, 
p < .001), Infobijeljina.com (55,43%, Z = 18.29, p < .001), Trebinjelive.info (50,70%, Z = 7.30, p < 
.001), Otisak.ba (39,24%, Z = 5.03, p < .001), Ebrcko.net (36,49%, Z = 4.25, p < .001), Herceg.tv 
(32,69%, Z = 4.92, p < .001) i Nula49.com (29,27%, Z = 2.76, p = .0029)
14	 To su: Mostar.live (5,71%, Z = -3.21, p = .999), Ramski-vjesnik.ba (4,65%, Z = -2.24, p = 
.987), Rama-prozor.info (2,27%, Z = -2.68, p = .996), Hms.ba (1,46%, Z = -4.97, p < .001), Dnevni.
ba (1,00%, Z = -4.37, p < .001), 072.info.com (0,39%, Z = -7.26, p < .001) i Zenicablog.com (0,00%, 
Z = -7.32, p < .001).

2.4. 	 Pristup lokalnog online novinarstva izborima i 
izbornoj kampanji

2.4.1. 	Broj izvora informacija
Analiza izvora informacija u tekstovima lokalnih medija pokazuje da se najveći 
broj članaka oslanja na samo jedan identificirani izvor, što je slučaj u 61,02% 
tekstova. Tekstovi sa dva izvora čine 17,15%, dok je prisustvo tri izvora 
zabilježeno u 9,21% slučajeva. Više od tri izvora koristi se u 7,16% članaka, 
dok u 5,46% tekstova nije bilo moguće identificirati nijedan izvor osim autora. 
Ovi podaci odnose se na ukupni uzorak svih analiziranih tekstova.

Prosječan udio članaka koji imaju samo jedan izvor iznosi 64,00%, ali analiza 
pokazuje da određeni mediji značajno odstupaju od ovog prosjeka. Tako 
šest medija ima statistički značajno veću zastupljenost,15 a devet statistički 
značajno manju zastupljenost od prosjeka.16

15	 Npr. Nula49.com 88,89% (Z = 4.67, p < .001)
16	 Npr. Dnevni.ba 40,00% (Z = -5.00, p < .001).

Kod tekstova sa dva ili više izvora, prosječan udio u svim analiziranim medijima 
iznosi 30,62%, ali analiza pokazuje značajna odstupanja. Šest medija ima 
statistički značajno veću zastupljenost članaka sa dva ili više izvora, dok četiri 
medija imaju statistički značajno manju zastupljenost članaka sa više izvora.
U analiziranim medijima, u prosjeku 5,37% tekstova ne sadrži nijedan 
prepoznatljiv izvor osim samog autora. Četiri medija značajno češće objavljuju 
članke bez prepoznatljivih izvora u odnosu na ovaj prosjek,17 dok dva medija 
rjeđe prakticiraju objavljivanje takvih sadržaja.18 U šest medija ovakvi sadržaji 
uopće nisu zabilježeni.19

Ovi rezultati sugeriraju da, iako većina medija prati uobičajen obrazac oslanjanja 
na mali broj izvora, postoje portali koji ne slijede taj obrazac i koriste veći broj 
izvora informacija, dok drugi ograničavaju broj izvora na minimum.

17	 Herceg.tv (16.67%, Z = 6.25, p < .001), Istokrs.com (14.62%, Z = 7.58, p < .001), Ramski-
vjesnik.ba (25.58%, Z = 5.88, p < .001) i Radio-rama.info (19.35%, Z = 3.45, p = .0003
18	 Zenicablog.com (0.40%, Z = -3.50, p < .001) i 072.info (0.77%, Z = -3.30, p < .001)
19	 Kozarski.com, Prijedordanas.com, Prijedorgrad.org, Krajina.ba, Radiobihac.com i 
Zenicainfo.ba.

2.4.2. 	Pluralizam perspektiva o događajima
Analiza perspektiva u tekstovima lokalnih medija pokazuje da u najvećem 
broju članaka (96,93%) dominira samo jedna perspektiva, dok suprotstavljeni 
pogledi dolaze do izražaja u svega 3,07% tekstova. Ovi rezultati ukazuju na to 
da čak i kada mediji koriste više izvora informacija, oni najčešće pripadaju istoj 
strani, zbog čega je prikazivanje različitih stavova rijetka praksa u lokalnom 
novinarstvu.

Analiza pojedinačnih medija potvrđuje ovaj obrazac, s prosječnim udjelom 
članaka koji prikazuju samo jednu perspektivu od 97,28%. Ovi podaci pokazuju 
da je takav pristup široko rasprostranjen među lokalnim portalima.20

S druge strane, prosječan udio članaka koji nude suprotstavljene stavove 
iznosi 2,72%, što potvrđuje da je predstavljanje različitih strana priče u lokalnim 
medijima rijetko.21

20	 Četiri medija imaju statistički značajno manji udio tekstova koji daju isključivo jednu 
perspektivu: Istokrs.com (91.12%, Z = -4.21, p = 1.0000), Mostar.live (89.11%, Z = -3.30, p = 
.9995), Hms.ba (81.25%, Z = -8.13, p = 1.0000) i Dnevni.ba (73.12%, Z = -10.81, p = 1.0000).
21	 Statistički značajno veći udio tekstova koji nude suprotstavljene perspektive zabilježen je u 
medijima Dnevni.ba (15.05%, Z = 7.57, p < .001) i Istokrs.com (8.28%, Z = 6.59, p < .001).

2.4.3. 	Izvori informacija: sektor
Analiza izvora informacija u člancima lokalnih medija pokazuje jasnu dominaciju 
izvora iz kategorije Političke stranke ili nezavisni kandidati, koja je zabilježena u 
1.029 slučajeva (41,23%). Ova kategorija znatno nadmašuje sve ostale izvore 
informacija.22

Slijede Javni sektor s 418 pojavljivanja (16,74%) i Vladin sektor s 408 
pojavljivanja (16,35%), koji također predstavljaju značajne izvore informacija u 
analiziranim tekstovima. Srednju grupu čine Centralna izborna komisija sa 134 
pojavljivanja (5,37%) i Nevladin sektor sa 128 pojavljivanja (5,13%).

Najmanje prisutni izvori su Parlament, koji je zabilježen u 42 slučaja (1,68%), 
i kategorija Vox populi, s tek 25 pojavljivanja (1,00%), što ukazuje na njihovu 
ograničenu ulogu u prikupljenim podacima.

22	 Ovo potvrđuje i statistički test (χ² = 451.77, p < .001), koji ukazuje na značajnu razliku u 
odnosu na ostale kategorije.

Analiza izvora informacija u lokalnim medijima pokazuje značajne razlike u 
učestalosti korištenja različitih kategorija izvora. Političke stranke i nezavisni 
kandidati dominiraju kao primarni izvor informacija u 41,23% članaka. Ovaj 
obrazac češće slijedi devet medija, dok ih deset značajno rjeđe koristi političke 
izvore.

Javni sektor, s prosječnim udjelom od 15,35%, također bilježi odstupanja 
među medijima. Pet medija ga češće koristi kao izvor informacija, dok ga četiri 
medija statistički značajno rjeđe uključuju u svoje tekstove. Slično tome, vladin 
sektor, koji je primarni izvor u 29,27% članaka, znatno je zastupljeniji u šest 
medija, dok ga pet medija koristi rjeđe od prosjeka.

Centralna izborna komisija je među najmanje zastupljenim izvorima, s udjelom 
od svega 6,93%. Samo jedan medij značajno češće koristi ovaj izvor, dok četiri 
medija statistički značajno rjeđe posežu za ovim izvorom.

Nevladin sektor pojavljuje se u prosječno 18,24% članaka, ali s izraženim 
varijacijama među medijima. Dok dva medija značajno češće koriste nevladine 
organizacije kao izvor, čak dvanaest ih to čini rjeđe od prosjeka.

Najmanju zastupljenost bilježi kategorija Vox Populi, s udjelom od tek 3,32%. 
Ovaj izvor informacija statistički značajno češće koriste dva medija,23 dok ga 
dva medija koriste značajno rjeđe.24 Ostali mediji koji ga rijetko uključuju ne 
odstupaju značajno od prosjeka. Istovremeno, čak 14 od 24 analizirana medija 
uopće ne koristi perspektivu građana kao izvor informacija.

23	 Zenica info značajno češće koristi perspektivu građana kao izvor informacija, s udjelom od 
37,50% (Z = 7.63, p < .001), dok Ramski-vjesnik.ba također odstupa od prosjeka s 12,12% (Z = 
2.82, p = .0024).
24	 Bijeljina.org (0.69%, Z = -2.51, p = .994) i Infobijeljina.com (0.30%, Z = -3.07, p = .999) 
statistički značajno rjeđe koriste Vox Populi kao izvor informacija.

2.4.4. 	Kritička analiza političkih subjekata i njihovih programa
Analiza rezultata pokazuje da odabrani lokalni mediji imaju izuzetno malo 
sadržaja koji predstavljaju kritičku analizu političkih subjekata i njihovih 
programa. U samo 40 članaka (1,47%) zabilježen je kritički osvrt na političke 
subjekte i njihove programe. Nasuprot tome, čak 2.569 analiziranih članaka 
(94,17%) ne sadrži kritički osvrt na političke subjekte i njihove programe, dok 
je u manjem broju slučajeva – 119 (4,36%) bilo teško klasificirati podatke. 

Zabilježeno je samo 40 članaka koji sadrže kritičke osvrte na političke subjekte 
i njihove programe, a u čak 9 od 24 medija uopće nisu zabilježeni ovakvi 
sadržaji. Prosječni udio članaka s kritičkom analizom u svim analiziranim 
medijima iznosi 2,46%. Natprosječan udio zabilježen je kod nekoliko medija, 
ali ne u mjeri koja je statistički značajna.

2.5. 	 Potencijalno problematični sadržaji

2.5.1. 	Podsticanje na mržnju i nejednakost
Analizirati izjave koje potencijalno izazivaju ili podstiču mržnju i nejednakost 
predstavlja izazovan zadatak zbog njihove složenosti i konteksta u kojem su 
izrečene. Takve izjave često imaju višeslojna značenja koja zavise od perspektive 
slušalaca. Njihova interpretacija može biti subjektivna, ali je kritičko ispitivanje 
ovakvih izjava ključno za razumijevanje načina na koji politički i medijski 
diskurs oblikuju društvene odnose, naročito u postkonfliktnim društvima gdje 
su etničke podjele i dalje prisutne. Iako je u analizi razmotren veći broj izjava 
koje bi se mogle svrstati u ovu kategoriju, odabrano je samo osam izjava koje 
sadrže najočitije elemente izazivanja i podsticanja na mržnju i nejednakost, 
čime se osigurava fokus na najrelevantnije primjere.

Dominantni narativ analiziranih izjava je etnički, pri čemu je najzastupljeniji akter 
predsjednik Republike Srpske Milorad Dodik. Njegove izjave često sadrže 
negativne kvalifikacije koje se odnose na čitave etničke zajednice, a mediji 
iz Republike Srpske ih često prenose bez kritičkog osvrta, čime se dodatno 
pojačava njihov uticaj na javno mnijenje.

Primjer za to je izjava: “Ovo je jedno ozbiljno podaništvo bošnjačkih tužioca, 
a i ovih srpskih poltrona.” Ovdje Dodik optužuje bošnjačke tužioce za 
podaništvo, dok srpske tužioce naziva “poltronima” sugerirajući da obje 
grupe djeluju pod vanjskim pritiskom. Takav jezik ne samo da delegitimira 
institucije, već i podstiče nepovjerenje prema njihovom radu. Slično tome, u 
izjavi: “Muslimanski predstavnici samostalno iznose stavove svoje stranke i 
politike muslimanskog Sarajeva”, Dodik naglašava vjersku pripadnost jedne 
nacionalne grupe, svodeći njihove političke stavove na vjerski identitet, čime 
im se oduzimaju svojstva koja inače karakteriziraju političke zajednice.

Dodikova izjava: “Potomci onih koji su ubijali Srbe se danas iživljavaju nad 
grobovima” implicira međugeneracijsku krivnju, sugerirajući da neprijateljstvo 
prema srpskom narodu traje kroz generacije. Ova retorika može pojačati 
osjećaj kolektivne ugroženosti unutar srpske zajednice i podsticati na mržnju 
prema drugim grupama. Još jedan primjer emocionalno nabijenog jezika je 
izjava: “Ovakve provokacije od muslimana nisu nikakva novost, jer i godinama 
unazad su na istom mjestu postavljali neke svoje zastave samo sa jednim 
ciljem – da Srbi ne dolaze na stratišta svog naroda. Muslimanima nije u interesu 
da se čuva istina o stradanju Srba, jer su upravo Garavice jedno od većih 
srpskih stratišta u Drugom svjetskom ratu, koje je djelo njihovih krvavih ruku i 
monstruoznih umova.” Korištenjem izraza “krvave ruke” i “monstruozni umovi”, 
on ne samo da optužuje cijelu etničku zajednicu za prošle zločine, već i stvara 
sliku namjernog sprečavanja komemoracije srpskih žrtava, čime se dodatno 
jačaju međuetničke tenzije.

Izjava: “Muslimani i njihova politička elita žele samo jedno – unitarnu BiH u 
kojoj nema Srba, ni živih ni mrtvih, da falsifikuju istoriju i zatru istinu o srpskom 
stradanju i srpskom postojanju uopšte u BiH” implicira postojanje zavjere 
usmjerene na brisanje srpskog identiteta iz Bosne i Hercegovine. Korištenjem 
izraza “ni živih ni mrtvih” dodatno se naglašava percepcija egzistencijalne 
prijetnje, čime se stvara osjećaj straha i nepovjerenja prema drugoj etničkoj 
grupi i otežava izgradnja međusobnog povjerenja.

Međutim, izjave koje podstiču ili mogu podstaći mržnju i nejednakost nisu 
ograničene samo na srpske političare. Naprimjer, Džafer Alić iz SDA iznosi stav 
koji implicira dominaciju vlastite etničke grupe: “Ja mislim da smo mi vlasnici 
u zemlji, a da imamo neugodne podstanare, iza kojih uvijek moramo čistiti, 
mesti i tako dalje, popravljati, izgrađivati, graditi, nadograđivati.” Ova metafora 
stvara sliku o domaćinskoj ulozi Bošnjaka, dok se pripadnici drugih etničkih 
grupa prikazuju kao privremeni i nepoželjni stanovnici. Takav jezik može ojačati 
osjećaj isključenosti kod pripadnika drugih zajednica, narušavajući koncept 
ravnopravnosti.

Osim političara, i mediji doprinose širenju narativa koji podstiču netrpeljivost. 
Primjer je članak objavljen na portalu Hms.ba, u kojem se navodi: “Muftiju 
iritira ne samo sve što ima hrvatski i katolički predznak, već mu se katolicizam 
i kroatizam priviđaju i tamo gdje ih nema.” Ova izjava sugerira da muslimanski 
vjerski predstavnik gaji iracionalno neprijateljstvo prema svemu što je 
povezano s hrvatskim identitetom, čime se dodatno jača međureligijska i 
međuetnička distanca. Slično tome, članak objavljen na portalu Dnevni.ba 
sadrži rečenicu: “Gradonačelnica Sarajeva se u 21. stoljeću, 30 godina nakon 
agresije i opsade, dosjetila tenka, i to baš ruskog. Dvostruko neprijateljski, 
srpski i ruski.” Ova izjava stvara povezanu asocijaciju srpskog naroda i 
agresije, čime se potencijalno jačaju negativni stereotipi i održava osjećaj 
etničkog neprijateljstva.

2.5.2. 	Negiranje, odobravanje ili umanjivanje ratnih zločina
U analiziranim tekstovima nisu zabilježeni slučajevi u kojima se direktno 
negiraju, odobravaju ili umanjuju ratni zločini. Izdvojeno je 14 tekstova koji su 
sadržavali elemente koji bi se mogli interpretirati kao potencijalno problematični, 
međutim, nijedan ne sadrži nedvosmislene primjere takvih izjava. Ipak, u 
nekoliko tekstova može se primijetiti da se pojedinim ličnostima, koje su 
povezane s procesima za ratne zločine, posvećuje posebna pažnja. Iako se 
u tim tekstovima ne veličaju ratni zločini, kontekstualizacija njihove prošlosti 
je često izostavljena, što može doprinijeti stvaranju jednostrane percepcije tih 
osoba.

2.5.3. 	Huškanje i zapaljive jezičke fraze
Analiza prisutnosti huškanja i zapaljivih jezičkih fraza u analiziranim člancima 
pokazuje da je ova pojava zabilježena u 106 slučajeva, što čini 3,89% od 
ukupno 2.727 analiziranih članaka. U najvećem broju slučajeva, tačnije u 73 
članka, huškanje je prisutno u izjavama koje se citiraju, dok je u 27 članaka 
zabilježeno u dijelovima teksta koje pišu novinari. Dodatno, u 6 članaka 
huškanje se pojavljuje i u citiranim izjavama i u tekstovima novinara. Ovi podaci 
ukazuju na to da je huškanje češće prisutno u obliku citiranih izjava nego kao 
dio autorskog teksta novinara.

Ovakvi sadržaji prisutni su na 16 od 24 medija, što znači da čak dvije trećine 
analiziranih medija ima ovakve sadržaje. Navedeni sadržaji najčešće su 
zabilježeni u člancima objavljenim na portalu Zenicablog.com, sa ukupno 
15 zabilježenih slučajeva. Odmah iza njega slijedi portal 072info.com sa 14 
pojavljivanja. Slijede portali Infobijeljina.com i Hms.ba, svaki sa po 11 slučajeva, 
dok je na portalu Dnevni.ba evidentirano 8 primjera.

2.5.4. 	Prisustvo seksističkog jezika
U analiziranim člancima nije zabilježeno jasno prisustvo seksističkog jezika, 
no u pojedinim slučajevima novinari i dalje koriste rodno nesenzitivan jezik, 
posebno kada se govori o funkcijama i titulama. Tako su navedeni primjeri: 
“Amira Hadžić, magistar agronomije i nosilac izborne liste”, “Amina Gerin po 
zanimanju je diplomirani komunikolog”, dok je Danijeli Džakula postavljeno 
pitanje: “Jeste li razmišljali o kandidaturi za gradonačelnika?”. Ovi izrazi 
pokazuju upotrebu muških oblika titula i zanimanja, čime se implicitno sugerira 
da su određene profesije ili funkcije prvenstveno rezervirane za muškarce. 

Primjer novinarskog pitanja upućenog kandidatkinji: “Amira, Vi ste sekretar 
Prve mostarske partije, supruga i majka, i pitanje od kojeg krećemo je zašto 
ste se kandidirali na ovim izborima? Šta Vas je motiviralo?” dodatno reflektira 
rodno obojena očekivanja, prema kojima žene moraju balansirati između 
profesionalnih i privatnih uloga. Naglašavanjem porodičnih uloga implicira 
se da političko angažiranje žena zahtijeva dodatno objašnjenje, što se rijetko 
dešava u slučaju muških kandidata. Ovakav pristup može skrenuti pažnju 
s profesionalnih kompetencija kandidatkinja i umanjiti percepciju njihove 
političke sposobnosti.

2.5.5. 	Diskreditacija političkih oponenata
Analiza prisutnosti sadržaja kojima se diskreditiraju politički oponenti u 
analiziranim člancima pokazuje da je ova pojava zabilježena u 404 slučaja, što 
čini 15,05% od ukupno 2.685 analiziranih članaka. U najvećem broju slučajeva, 
tačnije u 312 članaka, elementi diskreditacije prisutni su u izjavama koje se 
citiraju, dok su u 64 članka zabilježeni u dijelovima teksta koje pišu novinari. 
Dodatno, u 28 članaka elementi diskreditacije pojavljuju se i u citiranim izjavama 
i u tekstovima novinara.

Analiza udjela sadržaja kojima se diskreditiraju politički oponenti pokazuje da 
su takvi elementi zabilježeni u ukupno 404 članka, što čini prosječni udio od 
9,96% u svim analiziranim medijima. Sadržaji ove vrste prisutni su u 19 od 24 
medija.

Pet medija statistički značajno češće koristi diskreditaciju političkih oponenata, 
što ukazuje na odstupanje od prosjeka i veću zastupljenost ove prakse u 
njihovim sadržajima.25 S druge strane, sadržaji iz ove kategorije uopće nisu 
zabilježeni u sljedećim medijima: Kozarski.com, Prijedorgrad.org, Biscani.net, 
Krajina.ba i Radiobihac.com.26

25	 Statistički značajno češće ovu praksu koriste Herceg.tv (25.64%, Z = 6.54, p < .001), 
Istokrs.com (42.69%, Z = 20.21, p < .001), Zenicablog.com (18.00%, Z = 4.25, p < .001), Rama-
prozor.info (34.09%, Z = 5.35, p < .001) i Radio-rama.info (22.58%, Z = 2.35, p = .0095).
26	 Statistički značajno rjeđe diskreditaciju političkih oponenata koriste mostar.live (2.83%, Z = 
-2.45, p = .993) i nula49.com (1.22%, Z = -2.64, p = .996).

2.5.6. 	Potencijalna zloupotreba djece i maloljetnika u političke svrhe
Analiza prisutnosti sadržaja koji potencijalno uključuju upotrebu djece i 
maloljetnika u političke svrhe u kontekstu izborne kampanje pokazuje da je ova 
pojava zabilježena u 30 slučajeva, što čini 1,12% od ukupno 2.680 analiziranih 
članaka.

Najveći broj ovakvih sadržaja zabilježen je u mediju Bijeljina.org (8 članaka), 
zatim u Infobijeljina.com (6 članaka), Bijeljinapress.com (3 članka), Otisak.ba 
(2 članka), Istokrs.com (2 članka) i Herceg.tv (2 članka). 

2.5.7. 	Ispitavanja javnog mnijenja vezano za lokalne izbore
Ispitivanja javnog mnijenja u analiziranom uzorku online medija bila su izuzetno 
rijetka. Zabilježeno je samo sedam članaka koji uključuju reference na anketna 
istraživanja. Od toga se u četiri članka govori o istraživanju koje je provela 
Koalicija “Pod lupom”, a koje se odnosi na opću percepciju izbora kod građana, 
a ne na rejtinge pojedinih političkih stranaka. Slično istraživanje, usmjereno na 
pitanje izlaznosti na lokalne izbore 2024. godine, proveo je portal Srpskinfo, a 
njegovu objavu prenio je portal Istokrs.

Jedina dva članka koja povezuju anketna istraživanja s projekcijama mogućih 
pobjednika na izborima objavljena su na portalima Hms.ba i Zenicablog.com. 
Međutim, niti u jednom od ovih članaka nisu ispoštovani propisi Izbornog 
zakona BiH. Prema Zakonu, mediji su prilikom objavljivanja rezultata istraživanja 
javnog mnijenja dužni jasno i nedvosmisleno navesti naziv institucije ili ime 
osobe koja je naručila i platila istraživanje, naziv i sjedište institucije koja je 
provela istraživanje, veličinu ispitnog uzorka i mogućnost odstupanja te period 
u kojem je istraživanje provedeno. 

3.	 Rezultati istraživanja: Lokalne RTV-stanice

U istraživanje je uključeno 14 RTV-kuća – šest televizijskih i osam radijskih 
stanica. Monitoring centralnih informativnih emisija obuhvatio je sedam emisija 
po TV-stanici, prateći ih svaki drugi dan od 20. septembra do 2. oktobra 2024. 
godine, što je ukupno 42 emisije i 107 analiziranih TV-priloga vezanih za izbore. 
Radijske stanice su praćene u istom ritmu od 21. septembra do 3. oktobra 
2024, s ukupno 56 emisija i 140 priloga koji su ispunjavali kriterije istraživanja 
i dalje su analizirani.

3.1. 	 Tematski fokus izvještavanja

3.1.1. 	Dominantne teme
Analiza tematskih oblasti koje dominiraju u televizijskim i radijskim prilozima 
relevantnim za izbore u centralnim informativnim emisijama pokazuje da se 
oba medija tokom izborne kampanje primarno fokusiraju na političke teme, pri 
čemu je njihova zastupljenost nešto veća na radiju (82 priloga) nego na TV-u (69 
priloga). Druge teme, poput kulture i društva te biznisa, ekonomije i tehnologije, 
također su prisutne u prilozima relevantnim za izbore, ali u manjoj mjeri, pri čemu 
radio ponovo pokazuje veću zastupljenost ovih tema u odnosu na TV. Sport i 
zanimljivosti su marginalne oblasti u izvještavanju odabranih lokalnih radijskih i 
televizijskih stanica o izborima, s gotovo identičnom zastupljenošću u oba medija.

Statistička analiza putem hi-kvadrat testa pokazala je da razlike u tematskom 
fokusu između TV i radiostanica nisu statistički značajne.27 Ovo sugerira da 
oba medija slijede slične uređivačke obrasce u odabiru tema, bez sistemske 
razlike u pristupu izvještavanju o političkim i društvenim događajima.

27	 χ² = 7.09, p = .312

3.1.2. 	Lokalni nasuprot nacionalnom fokusu
Analiza pokazuje da se radijske i TV-stanice u izvještavanju o izborima primarno 
fokusiraju na lokalne zajednice, pri čemu radio u apsolutnim brojkama ima 
veći broj priloga o lokalnim temama (94) u odnosu na TV (77). Međutim, 
kada se posmatra relativni udio lokalnih vijesti relevantnih za izbore unutar 
ukupnog izvještavanja svakog medija u odabranom periodu, vidljivo je da 
televizija zapravo veći procent svog sadržaja relevantnog za izbore posvećuje 
lokalnim temama (72,0%), dok je taj procent nešto niži na radiju (67,1%). Ovi 
rezultati sugeriraju da, iako radio produkcijski generira veći broj lokalnih vijesti 
relevantnih za izbore, televizija proporcionalno više pažnje posvećuje lokalnim 
temama u odnosu na nacionalne. 

Slično tome, iako su nacionalne teme manje zastupljene u oba medija u 
prilozima vezanim za izbore, radio ih obrađuje nešto češće (46 priloga) nego 
televizija (30 priloga). 

Međutim, rezultati hi-kvadrat testa28 pokazuju da ove razlike nisu statistički 
značajne, što znači da ne postoji jasna sistemska razlika u uređivačkim 
politikama kada je riječ o geografskom fokusu izvještavanja. Iako radio nešto 
više izvještava o lokalnim temama, a TV o nacionalnim, ove razlike mogu biti 
slučajne i ne odražavaju strogu podjelu u medijskim strategijama.

28	 χ² = 1.42, p = .491

3.1.3. 	Tematski okvir medijskog izvještavanja
Iako i radio i televizija najviše pažnje u izvještajima o izborima tokom izborne 
kampanje posvećuju pitanjima javne politike, radijske stanice o tome 
izvještavaju znatno češće (80 slučajeva naspram 38 na televiziji).29 Pored toga, 
povjerenje u izborni proces također je češće pokriveno na radiju (10 slučajeva 
naspram 3 na TV-u), ali ne radi se o statistički značajnoj razlici.30

Nasuprot tome, lokalne televizijske stanice su u odabranim terminima značajno 
više izvještavale o izbornoj utrci između kandidata (7 slučajeva naspram samo 
1 na radiju).31 Televizijske stanice su također češće izvještavale o protokolarnim 
pitanjima (13 slučajeva na TV-u u odnosu na 6 na radiju), a razlika je statistički 
značajna.32 Vitalni nacionalni interes je znatno češće zastupljen na televiziji (14 
naspram 6 na radiju).33

29	 Razlika je statistički značajna, χ² = 11.73, p = .001
30	 χ² = 2.25, p = .133
31	 Razlika je statistički značajna, χ² = 6.63, p = .010
32	 χ² = 5.36, p = .021
33	 Razlika je statistički značajna, χ² = 6.40, p = .011

Grafikon 24:

Ovi nalazi sugeriraju da, iako i radio i televizija najčešće izvještavaju o 
pitanjima javne politike, oni to čine na različite načine. Radio pruža detaljnije 
uvide u pitanja javnih politika i izbornih nepravilnosti, dok televizija balansira 
između političkih pitanja, personalizacije kandidata, protokolarnih aktivnosti i 
nacionalnih tema. 

3.2. 	 Prikaz glavnih aktera RTV-priloga

3.2.1. 	Ko su glavni akteri?
Glavni akteri u odabranim televizijskim i radijskim informativnim prilozima u 
najvećem broju slučajeva bili su pripadnici javnog sektora, koji su najzastupljeniji 
glavni akteri na oba medija. Televizija daje veći naglasak na ovu kategoriju 
(54% izvještaja), dok je na radiju njihov udio nešto manji (42%).34

S druge strane, vladin sektor je znatno zastupljeniji u radijskom izvještavanju 
(34%) nego na televiziji (16%), pri čemu je ova razlika statistički značajna.35 Ovi 
podaci ukazuju na to da radio češće bira glavne aktere iz redova izvršne vlasti, 
ministarstava i drugih organa vlasti od televizije.

Osim institucionalnih aktera, važan segment izvještavanja čini i uključivanje 
građana kroz Vox Populi. RTV-stanice ne pridaju veliku pažnju akterima 
koji predstavljaju glas građana. Ipak, televizija značajno češće daje prostor 
mišljenjima građana u analiziranim prilozima, pri čemu se izjave građana 
pojavljuju u osam slučajeva na televiziji u poređenju sa samo jednim slučajem 
na radiju. Ova razlika je statistički značajna,36 što pokazuje da televizija više 
osluškuje stavove javnosti i omogućava građanima da iznesu mišljenja o 
političkim i društvenim temama. 

34	 Razlika nije statistički značajna, χ² = 3.39, p = .066
35	 χ² = 10.49, p = .001
36	 χ² = 7.97, p = .005

Grafikon 25:

Glavni akter - sektor

Parlament

Vox Populi

Političke stranke ili 
nezavisni kandidat

Nevladin sektor

Javni sektor

Vladin sektor

Ostalo

0 10 20 30 40 50 60 70

Centralna izborna 
komisija

Funkcionerska 
kampanja

Radio TV

6

11

59

48

1

4

1

0

11

3

6

58

17

8

2

0

2

10

Kada je riječ o ostalim kategorijama - Političke stranke, Parlament i Centralna 
izborna komisija (CIK) - one nisu značajno zastupljene u izvještavanju, pri čemu 
nema značajnih razlika između radija i televizije. 

Političke stranke i nezavisni kandidati su slabo zastupljeni, pri čemu je radio 
malo češće imao glavne aktere iz ovih kategorija (6 slučajeva naspram 3 na TV-
u).37 Također, glavni akteri rijetko dolaze iz parlamentarnih klupa (4 slučaja na 
radiju, 2 na TV-u), a političke stranke i kandidati pojavljuju se sporadično, bez 
značajnih razlika između radija i TV-a. CIK se pojavio kao glavni akter u samo 

37	 Razlika nije statistički značajna, χ² = 0.37, p = .544

jednom analiziranom radijskom prilogu, dok na televizijskim stanicama nije 
zabilježena nijedna takva pojava. Ovi nalazi pokazuju da obje medijske platforme 
prioritet daju institucionalnim i javnim akterima. Televizijski prilozi u centralnim 
informativnom emisijama pružaju širi društveni kontekst i u određenom 
procentu uključuju građane, dok radio više naglašava institucionalne izvore i 
političke strukture, posebno vladu. 

3.2.2. 	Rodna ravnopravnost
Analiza pokazuje da su muškarci dominantni akteri u medijskim prilozima, pri 
čemu je njihov udio veći u televizijskom izvještavanju (90% priloga na TV-u) u 
poređenju sa radijskim izvještavanjem, gdje iznosi 79,53%.38 S druge strane, 
udio žena kao glavnih aktera je niži, ali je nešto veći na radiju (20,47%) nego 
na televiziji (9,90%).39

Ovo znači da i radijsko i televizijsko izvještavanje favoriziraju muške aktere, dok 
radio u nešto većoj mjeri uključuje žene kao glavne aktere priloga. Ovi podaci 
upućuju na strukturnu dominaciju muškaraca u medijskom prostoru, što može 
biti refleksija šire društvene nejednakosti u zastupljenosti žena u političkom i 
javnom životu.

38	 Razlika nije statistički značajna, Z = 1.62, p = .052 za TV; Z = -1.45, p = .926 za radio
39	 Razlika nije statistički značajna, Z = -1.62, p = .948 za TV; Z = 1.45, p = .074 za radio

3.2.3. 	Stranačka pripadnost glavnih aktera
Iako glavni akteri u RTV-prilozima rijetko dolaze direktno iz političkih stranaka, 
većinom su iz javnog i vladinog sektora, čak u tri četvrtine slučajeva (74%) 
pripadaju političkim strankama, dok se nezavisni kandidati gotovo uopće ne 
pojavljuju kao glavni akteri u prilozima na RTV- stanicama.

Glavni akteri iz SNSD-a su najzastupljeniji u RTV-prilozima, s 38 pojavljivanja 
na radiju i 42 na televiziji, što jasno pokazuje njihovu dominaciju u medijskom 
prostoru. Ova zastupljenost je naročito izražena na televiziji,40 dok radio ne 
pokazuje statistički značajno odstupanje.41

40	 Z = 1.72, p = .043
41	 Z = -1.49, p = .932. Hi-kvadrat test potvrđuje da postoji statistički značajna povezanost 
između vrste medija i učestalosti izveštavanja o SNSD-u (χ² = 5.172, p = .023).

Grafikon 27:

Najveća koncentracija SNSD-ovih aktera je na Herceg TV, gdje je zabilježeno 
31 pojavljivanje, što je daleko više u poređenju s ostalim televizijama. Na 
ovoj stanici SNSD uvjerljivo dominira, dok su ostale stranke znatno manje 
zastupljene, poput Liste za pravdu i red (3 pojavljivanja), PDP-a (2) i SDS-a 
(1).42 Sličan obrazac zabilježen je na NTV Areni (12 pojavljivanja).43 Na radiju, 

42	 Razlika je statistički značajna u odnosu na prosječnu zastupljenost SNSD-a na svim 
medijima, Z = 5.43, p < .001
43	 Razlika je statistički značajna u odnosu na prosječnu zastupljenost SNSD-a na svim 
medijima, Z = 4.48, p < .001

SNSD je najzastupljeniji na Radiju Trebinje sa 17 pojavljivanja, dok su SDS 
(1) i Socijalistička partija (1) jedini, osim SNSD-a, dobili prostor.44 Osim toga, 
značajna prisutnost SNSD-a zabilježena je i na Radiju BN (7 pojavljivanja), te na 
RTVHIT (5 pojavljivanja). Ovakav obrazac potvrđuje da je SNSD dominantan u 
sredinama u kojima se političke stranke s većinskim srpskim biračkim tijelom 
međusobno takmiče, pri čemu je u nekim medijima gotovo bez konkurencije.

Drugi po učestalosti su glavni akteri iz HDZ-a, s 10 pojavljivanja na TV-u i 6 
na radiju. Slično SNSD-u, i HDZ je najviše zastupljen u medijima koji djeluju u 
sredinama gdje se međusobno takmiče hrvatske političke stranke. Tako je 7 
od 10 pojavljivanja na TV-u zabilježeno na RTV Herceg-Bosne, dok se 4 od 6 
radijskih pojavljivanja odnosi na Radio Herceg-Bosne. 

Glavni akteri iz SDP-a i SDS-a zauzimaju treće mjesto po zastupljenosti u 
odabranim informativnim RTV-prilozima, ali sa značajnim razlikama između 
pojedinih medija. SDP-ovi akteri su najzastupljeniji na Radiju USK (4 
spominjanja), Radiju Bihać (3) i RTVUSK (4), dok su znatno manje prisutni na 
RNU Radio Brčko (1) i RTV Herceg-Bosne (1), a potpuno su nevidljivi u drugim 
RTV-medijima. SDS-ovi akteri su najprisutniji na Radiju BN (7), dok se pojavljuju 
i na Radiju Trebinje (1), RTVHIT (2) i Herceg TV (1). Ova distribucija potvrđuje 
marginalizaciju SDS-a izvan Radija BN, dok SDP pokazuje selektivnu vidljivost, 
budući da dominira u pojedinim bošnjačkim sredinama, ali je potpuno odsutan 
iz medija u entitetu RS.

Poseban slučaj predstavlja SDA, čiji se članovi kao glavni akteri pojavljuju 
isključivo u radijskim informativnim prilozima, dok ih u TV-prilozima nema ni 
u jednom slučaju. U 11 slučajeva glavni akteri u radijskim prilozima bili su iz 
SDA, pri čemu je najveća koncentracija na Radiju USK (7 priloga), dok su 
po dva slučaja zabilježena na Radiju Bihać i Radiju Zenica. Glavni akteri iz 
SDA nisu zabilježeni u odabranim televizijskim i radijskim prilozima u Trebinju, 
Bijeljini, Prozoru, pa čak ni u Mostaru, što ukazuje na to da političke stranke s 
nacionalnim predznakom imaju vidljivost gotovo isključivo u svojim etničkim 
sredinama.

Analizom podataka o zastupljenosti glavnih aktera u odabranim informativnim 
radijskim i televizijskim prilozima relevantnim za izbore, može se uočiti jasna 
kategorizacija stanica prema stepenu političke pristrasnosti. RTV-stanice u 
analiziranoj bazi podataka mogu se podijeliti u tri glavne kategorije prema 
stepenu političke pristrasnosti: (1) izrazito favoriziranje aktera iz određenih 
političkih stranaka s jasnom statistički značajnom razlikom; (2) umjereno 

44	 Razlika je statistički značajna u odnosu na prosječnu zastupljenost SNSD-a na svim 
medijima, Z = 5.58, p < .001

favoriziranje aktera iz političkih stranaka, ali ne u toj mjeri da postoji statistički 
značajna razika u zastupljenosti i (3) (ograničeni) pluralizam, koji podrazumijeva 
da su glavni akteri predstavnici većeg broja političkih stranaka, ali da se 
ograničenje ogleda u tome što postoji određeni broj stranaka koje nisu dobile 
priliku u RTV-emisijama.

Tabela 2: Zastupljenost glavnih aktera iz političkih stranaka  
po TV-stanicama

TV stanica Kategorija Politička stranka

Herceg TV Izrazito favoriziranje SNSD

ntv Arena Izrazito favoriziranje SNSD

RTV Herceg-Bosne Umjereno favoriziranje HDZBiH

RTV Zenica Umjereno favoriziranje BHI-KF

RTVHIT Ograničeni pluralizam SNSD, SDS, SBiH

RTVUSK Ograničeni pluralizam SDP, POMAK, HDZBiH

Herceg TV i NTV Arena otvoreno favoriziraju SNSD, dok stanice poput RTV 
Herceg-Bosne i RTV Zenica favoriziraju aktere iz određenih političkih stranaka, 
ali ne u tolikoj mjeri. RTVHIT i RTVUSK, kao mediji s ograničenim pluralizmom, 
omogućavaju prisustvo više političkih struja, ali i dalje unutar ograničenog 
spektra.

Tabela 3: Zastupljenost glavnih aktera iz političkih stranaka  
po radijskim stanicama

Radiostanica Kategorija Politička stranka

Radio Trebinje Izrazito favoriziranje SNSD

Radio Herceg-Bosne Umjereno favoriziranje HDZBiH

Radio Prijedor Umjereno favoriziranje SNSD

Radio BN Ograničeni pluralizam SNSD, SDS, PDP

Radio Zenica Ograničeni pluralizam SDA, BHI-KFI, NES

Radio Bihać Ograničeni pluralizam SDP, POMAK, SDA, NiP, SNAGA 
NARODA

Radio USK Ograničeni pluralizam SDA, POMAK, SDP, NiP, BH 
ZELENI

RNU Radio Brčko Pluralizam SBiH, SNSD, HDZBiH, SDP, SP

Analiza odabranih informativnih radijskih priloga pokazuje sličan obrazac 
političke pristrasnosti kao i kod televizijskih stanica, s izraženim favoriziranjem 
određenih političkih stranaka. Radio Trebinje i Radio Prijedor snažno podržavaju 
SNSD, dok Radio Herceg-Bosne favorizira HDZBiH. S druge strane, ostale 
radiostanice nude uglavnom ograničeni pluralizam, dok je najizraženiji 
pluralizam kod glavnih aktera na RNU Radio Brčko, gdje su kao glavni akteri 
bili prisutni političari iz različitih bošnjačkih, srpskih i hrvatskih stranaka, mada 
ne iz svih. 

3.2.4. 	Tonalitet medijskog izvještavanja na radiju i televiziji
Analiza tonaliteta medijskog izvještavanja pokazala je značajne razlike između 
radijskog i televizijskog izvještavanja.

a)	 Pozitivan kontekst i otklon

Pozitivan kontekst izvještavanja dominantan je u oba medija (radio: 72 slučaja, 
TV: 64 slučaja).45 S druge strane, pozitivan novinarski otklon prema glavnim 
akterima češći je na radiju (80 slučajeva) nego na televiziji (51 slučaj).46 Ovi 
podaci sugeriraju da, iako oba medija često koriste pozitivan kontekst, radio 
je skloniji otvorenom favoriziranju glavnih aktera.

45	 Razlika nije statistički značajna, χ² = 1.658, p = .198
46	 Razlika nije statistički značajna, χ² = 2.27, p = .132

b)	 Negativan kontekst i otklon

Negativan kontekst izvještavanja značajno je prisutniji na radiju (36 slučajeva) 
nego na televiziji (10 slučajeva), a razlika je statistički značajna.47 Kada se 
posmatra novinarski otklon, negativan stav novinara prema glavnim akterima 
također je znatno češći na radiju (18 slučajeva u poređenju s 5 na TV-u), a 
razlika je statistički značajna.48 Ovo znači da radio ne samo da češće koristi 
negativan kontekst, već su i sami novinari kritičniji prema glavnim akterima. 

Grafikon 29:

47	 χ² = 10.52, p = .001
48	 χ² = 4.70, p = .030

c)	 Neutralan kontekst i otklon

Neutralan kontekst izvještavanja približno je jednako prisutan u oba medija 
(radio: 32 slučaja, TV: 33 slučaja).49 Međutim, način prikazivanja glavnog aktera 
na neutralan način prisutniji je na televiziji nego na radiju.50

Grafikon 30:

Rezultati analize pokazuju značajne razlike u tonalitetu između radijskog i 
televizijskog izvještavanja. Na odabranim radijskim stanicama bilo je više 
priloga s pozitivnim ali i negativnim otklonom prema glavnim akterima, što 
znači da novinari na radiju češće zauzimaju izražene stavove prema glavnim 
akterima, bilo u podršci ili kritici. U odabranim televizijskim prilozima negativan 
kontekst i negativan otklon bili su rjeđi, što ukazuje na oprezniji ili neutralniji 
pristup izvještavanju. Neutralno izvještavanje jednako je zastupljeno na oba 
medija, što znači da u određenom broju slučajeva oba medija izvještavaju bez 
emotivnog ili vrednosnog opredjeljenja.

Ovi rezultati potvrđuju da je u informativnim radijskim prilozima češće korišten 
izrazito pozitivan ili izrazito negativan tonalitet, dok je u televizijskim prilozima 
balansiraniji pristup, posebno kada je riječ o negativnim temama i kritikama 
glavnih aktera. 

49	 Razlika nije statistički značajna, χ² = 2.05, p = .152
50	 Razlika je statistički značajna, χ² = 7.44, p = .006

3.3. 	 Oblici medijske promocije političkih subjekata u 
izbornim kampanjama

3.3.1. 	Indirektna ili preuranjena promocija političkih subjekata na RTV- 
stanicama

Analiza pokazuje da je oblik indirektne promocije prisutan u značajnom dijelu 
informativnih priloga i na radiju i na televiziji. Od ukupno 140 analiziranih radijskih 
priloga, 61 (43,57%) uključuje elemente indirektne promocije. To pokazuje da se 
kroz nešto više od dvije petine radijskih priloga suptilno promoviraju određeni 
akteri. Sličan trend uočava se i na televiziji, gdje od 107 analiziranih priloga njih 
46 (42,99%) sadrži elemente indirektne promocije. Ovi podaci ukazuju na to 
da je nešto više od dvije petine televizijskih priloga u centralnim informativnim 
emisijama oblikovano sa ciljem suptilnog promoviranja određenih aktera. 

Rezultati testa pokazuju da ne postoji statistički značajna razlika u zastupljenosti 
indirektne promocije između radija i televizije.51

Međutim, određene televizijske stanice češće koriste ovu vrstu promocije 
od drugih. Herceg TV se izdvaja kao najdominantniji medij sa 30 priloga sa 
indirektnom promocijom,52 dok su RTVUSK i RTV Zenica na drugom kraju 
spektra sa samo jednim ovakvim prilogom.

51	 χ² = 0.02, p = .877
52	 Razlika je statistički značajna, Z = 3.16, p = .0008

Kod radiostanica, Radio BN se ističe sa najvećim brojem priloga koji uključuju 
indirektnu promociju (23 priloga),53 dok Radio Zenica, Radio Herceg-Bosne i 
Radio Prijedor uopće nemaju ovakve sadržaje.

3.3.2. 	 Funkcionerska kampanja na RTV-stanicama
Funkcionerska kampanja prisutna je u značajnom dijelu analiziranih 
informativnih priloga na radiju i televiziji. Od ukupno 140 analiziranih radijskih 
priloga, 82 (58,57%) sadrži elemente funkcionerske kampanje. To znači da je 
nešto manje od tri petine radijskih priloga oblikovano sa ciljem promoviranja 
određenih političkih aktera kroz ovu vrstu komunikacije. S druge strane, od 
ukupno 107 televizijskih priloga, 58 (54,21%) uključuje elemente funkcionerske 
kampanje. Ovi podaci pokazuju da je u više od polovine televizijskih sadržaja 
prisutno suptilno promoviranje određenih aktera kroz funkcionersku kampanju.

Analiza podataka pokazuje da ne postoji statistički značajna razlika u zastupljenosti 
funkcionerske kampanje između radija i televizije.54 Ovi rezultati sugeriraju da se 
ovaj oblik komunikacije koristi u približno istoj mjeri u obje vrste medija. 

Kada su analizirane pojedinačne stanice, nije bilo značajnih odstupanja. 
Herceg TV se ističe sa najvećim brojem priloga (24 priloga s funkcionerskom 
kampanjom), dok je RTV Zenica najmanje zastupljena sa samo 4 ovakva 
priloga.55

53	 Razlika je statistički značajna, Z = 3.64, p = .0001
54	 χ² = 1.74, p = .417
55	 Razlika nije statistički značajna, χ² = 6.33, p = .787

Kod radiostanica analiza je pokazala značajnije razlike u prisustvu funkcionerskih 
kampanja u radijskim informativnim prilozima.56 Radio BN i Radio Trebinje su 
stanice sa najvećim brojem ovakvih priloga (17 i 16 priloga), dok je najmanje 
ovakvih sadržaja zabilježeno na Radio Prijedoru (1 prilog) i Radio Herceg-Bosni 
(3 priloga).

3.3.3. 	Direktno predstavljanje političkih subjekata na RTV-stanicama
Direktna promocija prisutna je u manjem dijelu informativnih priloga, pri 
čemu je njena zastupljenost izraženija na televiziji nego na radiju. Od ukupno 
140 analiziranih radijskih priloga, samo 1 (0,71%) sadrži elemente direktnog 
predstavljanja, dok je 139 priloga bez takvih obilježja. Ovi podaci ukazuju na 
to da je direktno promoviranje rijetka pojava u radijskim sadržajima. Nasuprot 
tome, od ukupno 107 televizijskih priloga, njih 11 (10,28%) uključuje elemente 
direktnog predstavljanja. To pokazuje da je na odabranim televizijskim 
stanicama znatno češći ovaj oblik komunikacije.57

Herceg TV se ističe kao stanica sa najviše priloga koji uključuju direktno 
predstavljanje političkih subjekata (10 priloga), dok RTVHIT, RTVUSK i RTV 
Zenica nemaju nijedan ovakav prilog.58

56	 Razlika je statistički značajna, χ² = 14.26, p = .047
57	 Razlika je statistički značajna, χ² = 12.10, p = .001
58	 Razlika je statistički značajna, χ² = 14.31, p = .014

S druge strane, među radiostanicama nije pronađena statistički značajna razlika 
u zastupljenosti direktnog predstavljanja.59 Radio BN je jedina radiostanica koja 
ima jedan prilog sa direktnim predstavljanjem, dok kod ostalih radiostanica 
nisu zabilježeni ovakvi sadržaji. 

3.3.4. 	Skriveno političko oglašavanje
Analiza podataka pokazuje da je skriveno političko oglašavanje rijetka pojava 
na RTV- stanicama. Od svih analiziranih TV-stanica, zabilježeno je šest priloga 
s potencijalnim političkim oglašavanjem na Herceg TV. Kod radiostanica, 
potencijalno skriveno političko oglašavanje je zabilježeno na Radio BN (10 
priloga), Radio Trebinju (3 priloga) i Radio USK (1 prilog).

Ovi rezultati pokazuju da većina RTV-stanica poštuje profesionalne standarde 
u pogledu označavanja političkih oglasa, dok pojedini mediji ipak objavljuju 
sadržaje koji bi mogli predstavljati prikriveno političko oglašavanje.

3.4. 	 Pristup lokalnog RTV-novinarstva izborima i 
izbornoj kampanji

3.4.1. 	Broj izvora informacija
Analiza podataka o izvorima informacija u radijskim i televizijskim prilozima 
pokazuje da su radijske stanice koristile dva ili više izvora informacija u 59,29% 
slučajeva, dok je taj procent kod TV-stanica 66,36%. Iako je razlika prisutna, 

59	 Razlika nije statistički značajna, χ² = 3.14, p = .872

statistička analiza pokazuje da nije značajna, što znači da se može pripisati 
slučajnim varijacijama, a ne stvarnoj sistematskoj razlici između ova dva 
medijska formata.60 Ipak, primjetno je da i dalje postoji značajan broj priloga s 
jednim ili bez identificiranih izvora, što može predstavljati izazov za standarde 
profesionalnog novinarstva.

Među televizijskim stanicama, na RTV Zenica svi analizirani prilozi su imali dva 
ili više izvora. S druge strane, na Herceg TV je samo 46,51% priloga uključivalo 
više izvora informacija.61

Radio USK (83,33%) i Radio Zenica (83,33%) izdvajaju se kao radijske stanice 
s najvišim procentom priloga koji koriste dva ili više izvora. Ostale stanice čine 
grupu s nižim procentom višestrukih izvora, a na dnu te liste su Radio Herceg-
Bosne (37,5%) i Radio Prijedor (37,5%), koji imaju najmanju zastupljenost 
priloga s dva ili više izvora. Uz njih, u ovu grupu spadaju i Radio Trebinje 
(54,55%), Radio BN (55,88%) i Radio Bihać (54,55%).62

60	 Razlika nije statistički značajna, Z = -0.75, p = .773 za radio; Z = 0.86, p = .196 za TV
61	 Razlika nije statistički značajna, χ² = 36.05, p = .071
62	 Razlika je statistički značajna, χ² = 75.61, p < .001

3.4.2. 	Pluralizam perspektiva o događajima
Među prilozima u kojima je perspektiva mogla biti određena, podaci pokazuju 
da 83,33% radijskih priloga i 96,00% televizijskih priloga nudi samo jednu 
perspektivu, dok 15,15% radijskih priloga i 4,00% televizijskih priloga uključuje 
suprotstavljene perspektive.63

U poređenju radija i televizije, podaci pokazuju da radijski prilozi češće uključuju 
suprotstavljene perspektive nego televizijski, ali razlika nije značajna.64 Ovi 
rezultati ukazuju na slične obrasce izvještavanja u oba medijska formata, pri 
čemu se oba pretežno oslanjaju na izvore koji ne pružaju raznovrsne argumente.

Među radijskim stanicama, Radio BN ima najveći procent priloga sa 
suprotstavljenim perspektivama (10 priloga), a slijede ga Radio USK i Radio 
Zenica – po dva priloga. Sve ostale radijske stanice nude isključivo jednu 
perspektivu. 

Kod TV-stanica, Herceg TV i RTV Herceg-Bosne imaju po 2 priloga sa 
suprotstavljenim perspektivama, a NTV Arena 1 prilog, dok ostale TV-stanice 
nemaju nijedan prilog u kojem izvori nude različite perspektive (0%). Ovi podaci 

63	 Analiza podataka pokazuje da u 5,71% radijskih priloga i 3,74% televizijskih priloga nije 
bilo moguće odrediti perspektivu izvora informacija. Ovi su prilozi isključeni iz daljnjih analiza kako bi 
procenti bili usklađeni do 100%.
64	 Razlika nije statistički značajna, χ² = 4.66, p = .323

ukazuju na veoma ograničen informativni pluralizam, naročito u televizijskom 
izvještavanju.

3.4.3. 	Izvori informacija: sektor
Kao izvor informacija u analiziranim radijskim i televizijskim prilozima najčešće 
se javljaju javni i vladin sektor. U radijskim prilozima, 47,86% izvora dolazi 
iz ova dva sektora, dok je u televizijskim prilozima taj procent 54,21%, bez 
statistički značajne razlike među njima.65 To znači da se novinari u radijskim 
i televizijskim informativnim prilozima većinom oslanjaju na zvanične izvore. 

65	 Z = -0.65, p = .742 za radio i Z = 0.74, p = .228 za TV

Analiza televizijskih stanica pokazuje da su vladini i javni izvori važan segment 
izvještavanja, pri čemu RTVHIT ima najveći procent ovih izvora u analiziranim 
prilozima (91,67%). S druge strane, neke televizijske stanice imaju manju 
zastupljenost ovih izvora, ali podaci pokazuju da oni i dalje igraju ključnu ulogu 
u oblikovanju vijesti. Kod radijskih stanica, Radio Bihać najviše koristi vladine 
i javne izvore (81,82%), dok neke stanice imaju nižu zastupljenost ovih izvora. 

Na drugoj strani, nevladine organizacije relativno su rijetko korištene kao izvori 
informacija u radijskim i televizijskim prilozima. U radijskom izvještavanju 
15,71% ukupnih izvora dolazi iz nevladinog sektora, dok je taj procent kod 
televizijskih stanica nešto niži i iznosi 8,41%.66

Među televizijskim stanicama, Herceg TV najviše koristi izvore iz nevladinog 
sektora (4 priloga), dok NTV Arena nije imala nijedan prilog u kojem je nevladina 
organizacija navedena kao izvor informacija. Kod radijskih stanica, Radio USK 
prednjači u korištenju nevladinih izvora (7 priloga), dok Radio Zenica nije 
koristio nijedan izvor iz ovog sektora.

Uloga građana kao izvora informacija, kategorija Vox Populi, izuzetno je slabo 
zastupljena u radijskom i televizijskom izvještavanju. Na radiju, samo 2,14% 
izvora dolazi od građana, a taj procent je nešto viši na televiziji, gdje iznosi 
5,61%.67

Posebno zabrinjava činjenica da je u radijskom izvještavanju jedino Radio USK 
uključio građane kao izvor informacija, i to u samo 3 priloga, dok sve ostale 
radijske stanice nisu koristile ovaj izvor. Na televiziji, Herceg TV je najčešće 
koristio izvore iz ove kategorije (3 priloga), dok NTV Arena i RTV Zenica nisu 
uključile nijedan prilog u kojem se građani pojavljuju kao izvor informacija. 

66	 Razlika nije statistički značajna, Z = 1.30, p = .096 za radio i Z = -1.44, p = .925 za TV 
67	 Razlika nije statistički značajna, Z = -0.89, p = .814 za radio i Z = 0.99, p = .162 za TV

3.4.4. 	Kritička analiza političkih subjekata i njihovih programa
RTV-mediji rijetko samostalno analiziraju političke subjekte i njihove programe, 
što potvrđuje mali broj zabilježenih priloga: samo 3 slučaja na TV-stanicama, 
dok je situacija nešto bolja na radiju, gdje je evidentirano 11 takvih slučajeva.68

Kritička analiza političkih subjekata i njihovih programa zabilježena je na samo 
tri radijske stanice: Radio BN s 9 priloga te RNU Radio Brčko i Radio USK s 
po jednim prilogom. Slično tome, među televizijskim stanicama izdvajaju se 
Herceg TV s 2 priloga i RTV Herceg-Bosne s jednim prilogom. Ovi rezultati 
ukazuju na izuzetno rijetku prisutnost kritičkih sadržaja u većini RTV-medija. 
Ipak, vrijedi istaknuti Radio BN, koji se ističe s više od četvrtine (26%) sadržaja 
posvećenih kritičkoj analizi političkih subjekata i njihovih programa, čime 
značajno odskače od ostalih medija.

3.5. 	 Potencijalno problematični sadržaji

Analiza prikupljenih podataka pokazuje da su RTV-mediji izbjegavali upotrebu 
ili prenošenje zapaljivog jezika, huškanje te izraze koji podstiču nejednakost, 
mržnju ili negiranje ratnih zločina. Također, nijedan analizirani prilog nije 
sadržavao seksistički jezik. S druge strane, diskreditacija političkih oponenata 

68	 Razlika nije statistički značajna, χ² = 5.56, p = .062 Ipak, s obzirom na relativno mali broj 
zabilježenih priloga, potrebno je oprezno tumačiti praktičnu važnost ove razlike.

zabilježena je u 22 radijska i 13 televizijskih priloga, pri čemu se ističu Radio 
BN, sa 20 od ukupno 22 radijska slučaja, i Herceg TV, s 11 od ukupno 13 
televizijskih priloga. Ovi podaci pokazuju da se strategije delegitimizacije 
političkih protivnika primjenjuju u ograničenom broju RTV-stanica, ali s relativno 
visokim udjelom unutar njihovog ukupnog programskog sadržaja (Radio BN 
61%, Herceg TV 26%).

Dodatno, istraživanje javnog mnijenja spomenuto je samo u jednom prilogu, 
pri čemu je njegovo predstavljanje bilo u skladu s pravilima Centralne izborne 
komisije. Ovi rezultati sugeriraju da se RTV-mediji većinom pridržavaju 
regulatornih pravila koja nalažu zabranu upotrebe govora mržnje te propisa 
vezanih za izvještavanje o istraživanjima javnog mnijenja. 

4.	 Objave političkih subjekata i kandidata na 
Facebook profilima

Društvene mreže, a posebno Facebook, postale su ključne platforme za 
političku komunikaciju i predizborne kampanje, omogućavajući kandidatima i 
političkim subjektima direktnu interakciju s biračima. Ova analiza obuhvatila je 
1.913 objava s 21 Facebook profila političkih kandidata i stranaka u periodu od 
1. septembra do 5. oktobra 2024. godine, sa ciljem identifikacije dominantnih 
obrazaca političke komunikacije i strategija u digitalnom prostoru. Na ovim 
profilima ukupno je zabilježeno 1.959 objava, od kojih se 1.913 odnosi na 
izbore i dalje su detaljno analizirane, što čini 98% ukupnog sadržaja objavljenog 
u ovom periodu.

Fokus istraživanja bio je na izvorima i vrstama objava, preuranjenoj promociji, 
funkcionerskoj kampanji, direktnom predstavljanju kandidata, kao i prisustvu 
ideoloških i retoričkih elemenata koji mogu ukazivati na govor mržnje ili 
manipulativne komunikacijske tehnike, poput dezinformacija, malinformacija 
i političkog spina. Ovakav pristup omogućava dublje razumijevanje digitalnih 
strategija političkih aktera i njihovog potencijalnog uticaja na biračko tijelo, 
pružajući uvid u način na koji se društvene mreže koriste za oblikovanje 
političkog narativa i mobilizaciju glasača.

4.1. 	 Karakteristike objava na Facebook profilima

4.1.1. 	Izvor objave
Objave koje smo analizirali u najvećem su broju slučajeva vlastite objave (78%), 
zatim dolaze prenošenja iz drugog izvora bez komentiranja (12%) i prenošenja 
iz drugog izvora s komentarima (10%).

4.1.2. 	Vrsta objave
Analiza vrste objava na Facebook profilima političkih aktera pokazuje 
da dominiraju pozivi na skupove i informacije o aktivnostima (31,32%), 
predstavljanje kandidata i izbornog programa (30,64%) te promocija rada i 
aktivnosti stranke ili kandidata (23,83%). S druge strane, zabilježena je kritika 
na rad drugih stranaka i oponenata (5,28%), a svi ostali oblici komunikacije 
znatno su manje zastupljeni (8,94%). Ovakva distribucija ukazuje na to da 
politički subjekti koriste društvene mreže prvenstveno za promociju vlastitih 
aktivnosti i programa umjesto za kritike i otvorene napade na protivnike. 
Time se Facebook profilima nastoje privući birači kroz direktnu komunikaciju 
i mobilizaciju, što može ukazivati na strateški odmak od negativne kampanje 
u digitalnom prostoru.

4.2. 	 Oblici promocije

4.2.1. 	Preuranjena promocija 

Grafikon 41:

Analiza je pokazala da su preuranjene promotivne aktivnosti zabilježene u 
3% svih analiziranih slučajeva, pri čemu su povezane sa 9 Facebook profila 
političkih kandidata. Pojedini kandidati su se istaknuli po učestalosti ovih 
aktivnosti – na Facebook profilu Fuada Kasumovića (Bosanskohercegovačka 
inicijativa) zabilježeno je 20 slučajeva preuranjene promocije, dok je na profilu 
Sanela Kajana (Koalicija Grade moj) evidentirano 15 ovakvih slučajeva. Ovi 
rezultati pokazuju da se 56% svih slučajeva preuranjene promocije odnosi 
upravo na ova dva kandidata, što sugerira disproporcionalnu aktivnost u 
ovom obliku digitalne komunikacije. Pored njih, značajan broj preuranjenih 
promotivnih objava (7) registriran je na profilu Adnana Šabanija (Pokret), čime 
se on također svrstava među kandidate s izraženom prisutnošću u ovoj vrsti 
promotivne kampanje. 

4.2.2. 	Funkcionerska kampanja
Grafikon 42:

Analiza pokazuje da je funkcionerska kampanja zabilježena u 395 slučajeva, 
što čini 21% svih analiziranih objava. Više od polovine kandidata (12 od 21) 
koristilo je ovaj oblik promocije, pri čemu je najveći broj slučajeva evidentiran na 
Facebook profilu Fuada Kasumovića (Bosanskohercegovačka inicijativa), gdje 
je zabilježeno 166 objava (42%). Osim njega, značajno prisustvo funkcionerske 
kampanje zabilježeno je kod Slobodana Javora (SNSD Prijedor) – 63 objave 
(16%) i Marija Kordića (HDZ) – 47 objava (12%). Ovi rezultati sugeriraju da 
su kandidati koji su na javnim funkcijama koristili institucionalne aktivnosti i 
infrastrukturne projekte za ličnu promociju u periodu predizborne kampanje.

4.2.3. 	Direktno predstavljanje
Ova vrsta objava dozvoljena je od 6. septembra do početka izborne šutnje, 
koja nastupa 24 sata prije izbora.

Analiza pokazuje da je predstavljanje kandidature zabilježeno u 1.306 
slučajeva, što čini 68% svih analiziranih objava. Ova praksa bila je prisutna 
kod svih kandidata i političkih stranaka, ali su neki profili generirali veći broj 
objava u ovoj kategoriji. Najveći broj objava zabilježen je na Facebook profilu 
Fuada Kasumovića (Bosanskohercegovačka inicijativa), gdje je evidentirano 
225 objava (17%). Također, visoka aktivnost u ovoj vrsti kampanje zabilježena 
je na profilima Adnana Šabanija (Pokret) – 137 objava (10%) i SDA Brčko – 89 
objava (7%).

4.3. 	 Analiza ideoloških i retoričkih strategija: 
Potencijalno podsticanje na mržnju i nejednakost

Zabilježeno je pet slučajeva u kojima se objave na Facebook profilima mogu 
tumačiti kao potencijalno podsticanje na mržnju i nejednakost. Po dvije objave 
imaju kandidati Spahija Kozlić (SDA Zenica) i Ljubiša Petrović (SDS Bijeljina) 
te jednu SDS Trebinje. Imajući u vidu da je analizirano 1.913 objava, može se 
primijetiti da je broj ovakvih izjava izrazito mali. 

Ove izjave ukazuju na tri ključna aspekta problematične političke retorike: (1) 
historijski i etnički uvredljiv narativ, (2) polarizaciju kroz terminologiju izdajništva 
i (3) dehumanizaciju političkih oponenata kroz diskreditaciju i pejorativne 
etikete. 

Korištenje historijski opterećenih izraza za etiketiranje političkih protivnika: 
Takva je izjava “Ima i druga opcija – jedan je od papaka, kako ih je popularno 
nazvala Željka Cvijanović, jer poturice su gore od Turaka.” (SDS Trebinje, 
2024a), koja referira na historijski narativ o poturicama, koji se često koristi kao 
pejorativni termin za osobe koje su percipirane kao izdajnici vlastite etničke ili 
vjerske grupe.

Ovakva terminologija se u lingvističkim i sociološkim analizama označava kao 
“historijski revizionistički govor”, gdje se historijske podjele koriste kao sredstvo 
političke delegitimizacije (Wodak, 2015). Sličan efekat imaju i izrazi domaći 
izdajnici, strani plaćenici, koji društvo dijele na patriote i izdajnike, pri čemu se 
implicitno sugerira da određene grupe političkih oponenata djeluju u interesu 
vanjskih sila. Ovakva retorika je karakteristična za autoritarne i populističke 
režime, gdje politički oponenti nisu predstavljeni kao legitimni konkurenti, već 
kao prijetnja nacionalnoj stabilnosti (Mudde, 2019).

Drugi značajan aspekt jeste personalna diskreditacija kroz etiketiranje 
političkih protivnika, što se ogleda u izjavama “htio biti mentor mladočetniku 
Stanivukoviću u Banjaluci” (Spahija Kozlić, 2024a) i “mladočetnik Stanivuković 
iz Banjaluke” (Spahija Kozlić, 2024b). Korištenje izraza “mladočetnik” nosi jaku 

ideološku konotaciju i ima vezu s agresivnim nacionalizmom, što ima za cilj 
da delegitimira i stigmatizira osobu u političkom diskursu. Ovakav tip govora 
može se tumačiti kroz teorijski okvir “strategije političke dehumanizacije”, gdje 
se političkim protivnicima pripisuju negativne osobine koje ih čine legitimnim 
metama napada ili isključivanja iz političke arene (Chilton, 2004; Reisigl & 
Wodak, 2001).

Konačno, izjava “Najveći neprijatelj srpskog naroda i najveće zlo” (dr. 
Ljubiša Petrović, 2024) upućuje na ekstremnu formu političke i nacionalne 
delegitimizacije. Korištenje termina neprijatelj naroda ima duboko ukorijenjenu 
historijsku pozadinu i često se koristi u totalitarnim režimima kako bi se 
opravdalo isključivanje određenih grupa iz političkog i društvenog života 
(Arendt, 2015).

4.4. 	 Analiza političkih izjava kroz prizmu 
dezinformacija, malinformacija i spina

Politička komunikacija, naročito u izbornim kampanjama, često uključuje 
strategije koje mogu spadati u jednu od tri kategorije manipulativne 
komunikacije: dezinformacije, malinformacije i spin. Analizirajući dostavljene 
izjave, može se primijetiti da većina njih ne spada u klasične dezinformacije jer 
nisu nužno dokazivo lažne, ali određene izjave sadrže elemente malinformacija 
– informacija koje su istinite, ali su izvađene iz konteksta kako bi manipulirale 
percepcijom javnosti.

Primjer takvih izjava uključuje tvrdnje o ranijim aktivnostima gradonačelnika 
i njegovih saradnika, gdje se događaji predstavljaju u negativnom svjetlu 
kako bi se stvorio narativ političke nepodobnosti. Naprimjer, tvrdnja da je 
neko “položio cvijeće sa saborcima ratnog zločinca” (SDS Trebinje, 2024b) 
potencijalno manipulira činjenicama, sugerirajući ideološku povezanost koja 
zapravo ne postoji u realnosti. Ova vrsta narativa može nanijeti političku štetu 
pojedincima, ali nije nužno lažna, već iskrivljena kroz način predstavljanja, što 
je klasičan primjer malinformacije.

Drugi segment izjava jasno pokazuje prisustvo političkog spina. U ovoj 
analizi utvrđena su 43 slučaja koji potencijalno ukazuju na politički spin, što 
je karakteristično za političku propagandu i stratešku komunikaciju. Spin se 
ogleda u načinu na koji se pojedini kandidati predstavljaju u izrazito pozitivnom 
svjetlu, dok se protivnici opisuju kroz negativne stereotipe. Naprimjer, u 
izjavama se opozicioni kandidati prikazuju kao “mladi, pošteni i obrazovani” 
(SDS Trebinje, 2024c), dok se protivnici opisuju kao “nepismeni, korumpirani, 
prodavači robe sumnjivog porijekla” (SDS Trebinje, 2024d).

5.	 Interpretacija rezultata

U ovom dijelu rada predstavljamo različita tumačenja rezultata istraživanja 
fokusirajući se na analizu i komparaciju nalaza za web-portale i RTV-stanice. 
U završnom dijelu bavimo se analizom profila političkih subjekata na Facebook 
stranicama s obzirom na to da društvene mreže predstavljaju specifičan oblik 
javnog komuniciranja koji se razlikuje od tradicionalnih medija.

Struktura ovog teksta prati pet tematskih cjelina definiranih u prethodnoj 
sekciji pod nazivom Rezultati istraživanja. Svaka tematska oblast razmatra se 
u kontekstu karakteristika pojedinih medijskih kanala, pri čemu se naglašavaju 
ključne razlike, mogući uzroci uočenih obrazaca te potencijalne implikacije za 
oblikovanje javnog mnijenja.

5.1. 	 Analiza lokalnih online medija i RTV-stanica
1)	 Tematski okvir izvještavanja

Analiza lokalnih medija u Bosni i Hercegovini pokazuje da su političke teme 
dominantne u medijskom izvještavanju tokom izborne kampanje, što je 
očekivano s obzirom na prirodu izbora i kontekst u kojem su politička pitanja 
često povezana s etničkim identitetima i međuentitetskim odnosima. Ipak, 
ograničena zastupljenost tema kao što su kultura, društvo i ekonomija u 
medijskim člancima i prilozima o izborima može umanjiti interes građana za 
ova područja, iako je moguće da je takav fokus posljedica ograničenih resursa 
lokalnih medija, koji prioritiziraju političke teme tokom izbora zbog njihove 
neposredne relevantnosti. 

Nalazi istraživanja pokazuju da online mediji tokom izbora uglavnom usmjeravaju 
pažnju na kandidate i izbornu utrku, dok radio i televizija češće stavljaju u svoj 
fokus teme javne politike. Jedno moguće objašnjenje ovih razlika leži u prirodi 
medijskih platformi i njihovim organizacijskim kapacitetima. Online mediji, 
zbog potrebe za brzim plasiranjem vijesti i manjeg broja novinara, često nude 
kraće i sažete informacije koje privlače pažnju publike. Nasuprot tome, radio i 
televizija, sa većim brojem zaposlenih i složenijim uredničkim procesima, imaju 
veću mogućnost da pruže dublje analize i prenesu informacije o pitanjima koja 
direktno utiču na život građana. 

Moguće je da razlike u fokusu proizlaze i iz razlika u ciljnim publikama. Online 
mediji prvenstveno ciljaju mlađe generacije, koje se oslanjaju na digitalne izvore 
i preferiraju kratke, sažete vijesti. Radio i televizija, s druge strane, obraćaju 
se široj populaciji, uključujući starije građane, koji su navikli na tradicionalne 
medije kao primarni izvor informacija o političkim i društvenim temama. Ova 

populacija često konzumira medijske sadržaje putem televizijskih dnevnika, 
političkih debata i radioemisija, koje nude strukturiraniji i analitičniji pristup 
izvještavanju.

Ova raznolikost pristupa može dovesti do različitih percepcija izbornog procesa: 
online mediji svojim fokusom na izborni proces podstiču interesovanje kroz 
prikaz izbora kao političkog nadmetanja, dok radio i televizija svojim naglaskom 
na praktična pitanja i lokalne teme mogu doprinositi informiranijem donošenju 
odluka. Posebno je značajno što lokalne RTV-stanice, zahvaljujući svojoj ulozi 
u zajednici i većim resursima, često pružaju sadržaje koji su relevantni za 
lokalni nivo. 

Nalaz pokazuje da izvještavanje o izborima u lokalnim medijima u značajnoj 
mjeri zadržava lokalni karakter, pri čemu su analizirani sadržaji na online 
medijima, radijskim i televizijskim stanicama u prosjeku 70% fokusirani 
na lokalna pitanja, dok se preostalih 30% odnosi na teme nacionalnog, 
regionalnog ili globalnog nivoa. Ovi rezultati sugeriraju da lokalni mediji, uprkos 
ograničenim resursima, izvještavaju o temama od lokalnog značaja, čime 
djelimično osporavaju često prisutno mišljenje o nedovoljnoj zastupljenosti 
lokalnih tema.

Moguće je da ovakav rezultat proizlazi iz bliske povezanosti lokalnih medija s 
njihovom publikom i potrebe da održe relevantnost unutar lokalnih zajednica. 
Istovremeno, ujednačenost rezultata među različitim medijima može upućivati 
na postojanje sličnih uređivačkih prioriteta ili sličnih očekivanja publike. Ipak, 
treba uzeti u obzir da ovi nalazi ne isključuju mogućnost da su nacionalne ili 
globalne teme i dalje dominantnije u određenim periodima, naročito tokom 
političkih kriza ili velikih društvenih događaja.

2)	 Akteri

Političke stranke i nezavisni kandidati najzastupljeniji su glavni akteri u online 
medijima. Ovaj nalaz potvrđuje dominaciju političkih aktera u medijskom 
prostoru, što je očekivano s obzirom na relevantnost političkih tema, posebno 
tokom izbornih ciklusa. RTV-izvještavanje u najvećem broju slučajeva fokusira 
se na pripadnike javnog sektora, koji su najzastupljeniji glavni akteri na oba 
medija. 

Dominacija političkih stranaka i kandidata na online medijima može se objasniti 
potrebom za brzim i atraktivnim vijestima koje privlače pažnju publike. Politički 
akteri tokom izbornih kampanja često generiraju veći interes jer njihove izjave, 
reakcije i obećanja imaju neposrednu relevantnost za birače. 

S druge strane, veći fokus RTV-medija na pripadnike javnog sektora može 
biti povezan s bliskim vezama ovih medija i lokalnih institucija, koje se često 
javljaju kao ključni izvori i tumači informacija o društvenim sferama, uključujući 
izbore. Ove institucije, zbog svoje uloge u svakodnevnom životu građana, 
predstavljaju relevantne sagovornike čija se mišljenja i izjave percipiraju kao 
autoritativne i pouzdane. Istovremeno, njihova prisutnost u medijima može 
odražavati i potrebu lokalnih vlasti da kroz RTV-kanale komunicira s građanima, 
posebno u kontekstu izbornih kampanja kada je važno naglasiti dosadašnje 
rezultate rada i planirane aktivnosti.

Ovi nalazi ne isključuju mogućnost da su razlike u fokusu dijelom rezultat 
uređivačke politike pojedinih medija ili preferencija njihove publike. Ipak, 
činjenica da politički akteri dominiraju na više od polovine online medija sugerira 
da digitalni prostor odražava politički narativ, dok RTV-mediji, kroz prikaz 
javnog sektora, češće povezuju izbore s funkcioniranjem lokalnih zajednica.

Nalazi istraživanja potvrđuju dominaciju muškaraca kao glavnih aktera u 
medijskom prostoru tokom izbornih kampanja, gdje oni čine oko 90% aktera 
na web-stranicama i televizijskim stanicama te oko 80% na radiju. Ovakva 
zastupljenost odražava strukturalnu neravnotežu u političkom i javnom životu, 
gdje muškarci i dalje dominiraju na vodećim pozicijama, čime prirodno postaju 
češći sagovornici i nosioci javnog diskursa, a što je posebno vidljivo u izbornom 
periodu. Istovremeno, izbor novinara i urednika da za ključne izjave i analize 
biraju upravo muškarce dodatno učvršćuje percepciju politike i javnih funkcija 
kao pretežno “muških” domena.

S druge strane, veća zastupljenost žena na radiju može se objasniti specifičnom 
orijentacijom ovog medija na lokalne teme i svakodnevne probleme zajednice, 
što otvara prostor za veću prisutnost žena kao stručnjakinja, aktivistkinja i 
predstavnica civilnog sektora. Ipak, ukupna neravnopravnost u medijskom 
prikazu društvenih i političkih uloga može ograničiti percepciju žena kao 
ravnopravnih učesnica u javnom životu.

Rezultati istraživanja ukazuju na jasne razlike u načinu prikazivanja političkih 
aktera na različitim vrstama medija. Online mediji pokazuju izraženiju političku 
pristrasnost, pri čemu pojedini akteri značajno dominiraju medijskim sadržajem, 
dok radio i televizija, iako također pokazuju obrasce favoriziranja, u većoj mjeri 
omogućavaju prisutnost različitih političkih opcija.

Dominantna su tri obrasca medijskog izvještavanja. Izrazito favoriziranje prisutno 
je u gotovo dvije trećine online medija i nekoliko RTV-stanica, gdje pojedini 
politički akteri imaju statistički značajnu dominaciju, što ukazuje na njihovu 
privilegiranu poziciju i snažnu povezanost s medijima u lokalnim zajednicama. 

Ograničeni pluralizam karakterizira medije koji omogućavaju prisutnost više 
političkih opcija, ali i dalje favoriziraju jednu ili dvije stranke, ograničavajući 
ravnopravan pristup manjih političkih aktera javnosti. Pluralizam se odlikuje 
ravnomjernom zastupljenošću različitih političkih aktera i osigurava raznolikost 
perspektiva, ali je rijedak i prisutan samo u pojedinim medijima iz Brčkog.

Općenito, rezultati pokazuju da većina lokalnih medija, posebno web-
portala, pokazuje određeni stepen političke pristrasnosti, pri čemu su 
najčešće favorizirani akteri iz stranaka koje dominiraju u lokalnom političkom 
kontekstu. Radio i televizija nude nešto veću raznolikost u prikazivanju 
političkih aktera, ali i dalje većina stanica pokazuje sklonost prema određenim 
strankama. Ovi nalazi potvrđuju postojanje snažne geografske povezanosti 
između političkih stranaka i medija u njihovim lokalnim uporištima, pri čemu 
su pojedini mediji de facto produžena ruka političkih aktera. Pluralizam je 
rijedak i prisutan samo u izuzetnim slučajevima, što ukazuje na ograničen 
prostor za ravnopravno predstavljanje svih političkih opcija u lokalnim 
medijima Bosne i Hercegovine.

Rezultati istraživanja ukazuju na strukturno obilježje bosanskohercegovačke 
medijske scene – izraženu povezanost između medija i političkih aktera. 
Posebno se ističe dominantna prisutnost SNSD-a, koji je osigurao značajnu 
podršku lokalnih medija u ključnim centrima Republike Srpske, poput 
Prijedora, Bijeljine i Trebinja. Ova dominacija može upućivati na proaktivnu 
političku strategiju SNSD-a, koja je rezultirala većim medijskim prisustvom 
u odnosu na druge političke stranke. Slični obrasci favoriziranja uočeni 
su i u drugim lokalnim sredinama, što sugerira da i druge stranke nastoje 
uspostaviti slične odnose s medijima, ali s manje izraženim rezultatima. Ovi 
nalazi ukazuju na ograničen prostor za politički pluralizam u lokalnim medijima 
te naglašavaju potrebu za jačanjem medijske nezavisnosti kao ključnog 
elementa demokratskog društva.

Analiza tonaliteta medijskog izvještavanja pokazuje da sve tri platforme – 
online mediji, radio i televizija – preferiraju pozitivan tonalitet, ali se razlikuju u 
učestalosti negativnog i neutralnog tona. Televizija se više oslanja na neutralan 
pristup, dok online mediji i radio češće koriste emocionalno obojene sadržaje, 
naglašavajući pozitivne ili negativne aspekte događaja.

U profesionalnom novinarstvu očekivano je da neutralni tonalitet dominira, 
posebno kada je riječ o prikazivanju glavnih aktera, jer se od novinara očekuje 
distanciran i fer pristup. Međutim, u kontekstu izvještavanja urednici su donekle 
ograničeni samom prirodom izbornih kampanja budući da politički subjekti u 
tom periodu intenzivno generiraju događaje koji po svojoj prirodi često imaju 
pozitivan ili negativan predznak. Iako urednici ne mogu uticati na sadržaj 

samih događaja, krajnja odluka o tome koji će događaji dobiti medijsku pažnju 
i kako će biti predstavljeni ipak je u njihovim rukama. Rezultati istraživanja 
pokazuju da lokalno novinarstvo, s izuzetkom televizije, često zauzima pristup 
koji podrazumijeva produkciju sadržaja s jasnim emocionalnim nabojem, 
usmjerenih na mobilizaciju podrške ili diskreditaciju pojedinih aktera. Ovakav 
pristup, iako može povećati angažman publike, istovremeno može ograničiti 
sposobnost građana da objektivno sagledaju izborne događaje i donesu 
informirane odluke.

3)	 Oblici medijske promocije političkih subjekata u izbornim kampanjama

Indirektna promocija prisutna je u značajnom dijelu medijskih sadržaja, pri 
čemu je zastupljenija na RTV-stanicama nego u online medijima. Dvije trećine 
analiziranih online medija sadrže ovakve priloge, dok su svi televizijski kanali 
i pet od osam radiostanica emitirali promotivne sadržaje. Ovi nalazi ukazuju 
na suptilne oblike političkog favoriziranja u svim analiziranim medijima, s 
izraženijim prisustvom na RTV-stanicama. Njihova učestalost sugerira bliske 
veze lokalnih medija i političkih struktura, potencijalno dovodeći u pitanje 
uređivačku nezavisnost, usklađenost s izbornim zakonodavstvom i novinarske 
etičke standarde.

Funkcionerska kampanja prisutna je u značajnom dijelu medijskih sadržaja, 
s izraženijom zastupljenošću na RTV-stanicama u odnosu na online medije. 
Ova praksa postala je uobičajen oblik medijske promocije, prisutan u svim 
vrstama medija, iako njena učestalost varira među pojedinačnim medijima, 
što sugerira da neki mediji češće koriste ovu praksu kao sredstvo suptilnog 
političkog favoriziranja. Budući da se ovakvi sadržaji predstavljaju kao 
informativno izvještavanje, njihova percepcija u javnosti može biti neprimjetna 
kao dio izborne kampanje, što otvara pitanje transparentnosti i profesionalnih 
standarda u medijskom izvještavanju tokom izbora.

Direktno predstavljanje političkih subjekata zauzima značajan dio medijskog 
prostora lokalnih online portala i prisutno je u gotovo polovini analiziranih 
članaka. Većina online medija koristi ovu praksu, dok je ona na radiju rijetka – 
samo jedna stanica imala je prilog sa direktnim predstavljanjem. Televizijske 
stanice ga koriste češće, ali i dalje u ograničenom obimu, pri čemu je približno 
desetina analiziranih priloga sadržavala elemente ovog oblika promocije.

Razlike u zastupljenosti mogu se objasniti regulatornim okvirima. Online 
mediji nisu podložni sankcijama kao RTV-stanice, a nepoštivanje Smjernica 
o izbornom izvještavanju, koje zahtijevaju jasno označavanje sadržaja 
proizvedenih za potrebe kampanje, ne povlači posljedice. Nasuprot tome, 
izbornim zakonodavstvom elektronskim medijima je zabranjeno objavljivanje 

ovakvih sadržaja u redovnim informativnim emisijama, osim u posebno 
označenim dijelovima izbornog programa.

Rezultati pokazuju da je potencijalno skriveno političko oglašavanje prisutno u 
značajnom dijelu lokalnih online portala, pri čemu ga sadrži približno četvrtina 
analiziranih članaka. Nasuprot tome, u informativnim radijskim i televizijskim 
emisijama ono je rijetko i formalno zabranjeno, što sugerira da većina RTV-
stanica poštuje profesionalne standarde i jasno razdvaja novinarski sadržaj od 
plaćenih oglasa.

Ove razlike proizlaze iz regulatornih okvira – dok online mediji funkcioniraju u 
okviru samoregulacije bez formalnih sankcija, RTV-stanice su pod nadzorom 
RAK-a i podložne su sankcijama za kršenje pravila o transparentnosti političkog 
oglašavanja. To može objasniti veću učestalost potencijalno skrivenog 
političkog oglašavanja u online prostoru. Ipak, njegova povremena prisutnost 
u pojedinim RTV-stanicama ukazuje na potrebu dosljednije primjene propisa i 
jačanja transparentnosti u medijskom izvještavanju.

4)	 Pristup lokalnog novinarstva izborima i izbornoj kampanji

Lokalni online mediji uglavnom se oslanjaju na jedan izvor informacija, dok 
je korištenje više izvora rjeđe. Nasuprot tome, radijske i televizijske stanice 
češće uključuju dva ili više izvora, pri čemu televizija pokazuje nešto veću 
zastupljenost ovog pristupa od radija, iako ta razlika nije statistički značajna.

Nalazi ukazuju na to da RTV-stanice generalno koriste veći broj izvora u odnosu 
na online medije, što može biti rezultat različitih stepena profesionalizacije na 
ovim platformama. Dok RTV-novinarstvo često funkcionira unutar formalnih 
struktura koje postavljaju jasne zahtjeve u pogledu profesionalnog obrazovanja 
i novinarskih standarda, online mediji imaju fleksibilnije organizacijske modele. 
Redakcije RTV-stanica obično su veće, sa jasno definiranim uredničkim 
hijerarhijama i strožim pravilima provjere informacija. Nasuprot tome, online 
mediji često rade u manjim timovima, gdje je proces kontrole ubrzan zbog 
potrebe za brzom objavom vijesti. Ove razlike mogu objasniti zašto RTV-sadržaji 
češće uključuju veći broj izvora, dok online mediji preferiraju jednostavnije i 
kraće formate kako bi zadržali pažnju digitalne publike.

Rezultati istraživanja pokazuju da lokalni mediji u najvećoj mjeri prikazuju samo 
jednu perspektivu, dok suprotstavljeni pogledi rijetko dolaze do izražaja. Ovaj 
obrazac naročito je izražen u online medijima, gdje gotovo svi analizirani članci 
predstavljaju samo jednu interpretaciju događaja. Iako pojedini članci koriste 
više izvora informacija, ti izvori najčešće pripadaju istoj strani, što ograničava 
prikaz različitih stavova. 

Radio i televizija uglavnom slijede sličan obrazac, pri čemu većina priloga 
prikazuje samo jednu perspektivu. Ipak, radio pokazuje nešto veći stepen 
pluralizma u odnosu na televiziju, jer suprotstavljeni pogledi dolaze do izražaja 
u većem broju radijskih priloga. 

Lokalni mediji, kako online tako i RTV-stanice, uglavnom pružaju jednostrane 
prikaze događaja, pri čemu suprotstavljeni stavovi rijetko dolaze do izražaja. 
Ovakav obrazac može biti rezultat nekoliko faktora. S jedne strane, ograničeni 
resursi lokalnih medija mogu uticati na njihovu sposobnost da prikupe i 
predstave različite perspektive. S druge strane, mogući uticaj lokalnog 
političkog konteksta na uređivačku politiku medija može dovesti do preferiranja 
jedne strane u izvještavanju.

Politički akteri, uključujući stranačke predstavnike i nezavisne kandidate, 
dominiraju kao izvori informacija u lokalnim online medijima, dok su izvori iz 
javnog i vladinog sektora sljedeći po zastupljenosti. Nasuprot tome, radijske 
i televizijske stanice rjeđe koriste političke aktere kao primarne izvore, ali se 
i dalje oslanjaju na zvanične izvore. Gotovo polovina radijskih priloga i još 
veći udio televizijskih izvještaja uključuje izvore iz javnog i vladinog sektora. 
Nevladine organizacije rijetko su zastupljene u izvještavanju lokalnih medija, 
dok se građani pojavljuju kao izvori u najmanjem broju slučajeva.

Dominacija političkih stranaka i kandidata u online medijima može se objasniti 
fokusom na vijesti koje brzo privlače pažnju publike budući da izjave, reakcije 
i obećanja političkih aktera imaju neposrednu relevantnost za birače. S 
druge strane, veći fokus RTV-medija na pripadnike javnog sektora može biti 
povezan s bliskim vezama ovih medija i lokalnih institucija, koje se često 
javljaju kao ključni izvori informacija. Oslanjanje na institucionalne izvore 
doprinosi vjerodostojnosti, ali istovremeno smanjuje raznolikost perspektiva 
u izvještavanju lokalnih medija, ograničavajući prostor za glasove nevladinih 
organizacija i građana. Proširenje spektra izvora ključno je za osiguravanje 
uravnoteženijeg izvještavanja i informiranije javnosti.

Rezultati istraživanja pokazuju da lokalni mediji, kako online tako i RTV-stanice, 
rijetko objavljuju sadržaje koji nude kritičku analizu političkih subjekata i 
njihovih programa. Ovi sadržaji čine tek zanemariv dio ukupnog medijskog 
prostora. Na online portalima broj takvih članaka je izrazito mali, pri čemu 
gotovo trećina analiziranih portala uopće ne objavljuje ovakve sadržaje. Sličan 
obrazac primjetan je i u RTV-medijima, gdje televizijske stanice rijetko objavljuju 
samostalne analize političkih aktera, dok radio bilježi nešto veći broj priloga s 
kritičkim osvrtima.

Nalazi ukazuju na ograničenu ulogu lokalnih medija u pružanju analitičkih 
uvida u političke procese, što može uticati na kvalitet informacija dostupnih 
biračima. Nedostatak kritičkih sadržaja može biti posljedica ograničenih 
novinarskih resursa, ali i opreza medija da izbjegnu sukobe s lokalnim političkim 
strukturama. 

5)	 Potencijalno problematični sadržaji

Sadržaji koji potencijalno izazivaju ili podstiču na mržnju i nejednakost prisutni 
su u online medijima, dok ih RTV-stanice izbjegavaju. Dominantni narativ 
tih izjava je etnički, a najzastupljeniji akter je predsjednik Republike Srpske 
Milorad Dodik. Njegovi javni nastupi često sadrže negativne kvalifikacije koje 
se odnose na cijele etničke zajednice, a mediji iz Republike Srpske ih nerijetko 
prenose bez kritičkog osvrta. Međutim, ovakve izjave nisu ograničene 
isključivo na Dodika, već doprinos širenju netrpeljivosti dolazi i od pojedinih 
medija.

Analiza medijskog sadržaja nije zabilježila slučajeve otvorenog negiranja, 
odobravanja ili umanjivanja ratnih zločina. Iako su identificirani tekstovi s 
potencijalno problematičnim elementima, nijedan ne sadrži nedvosmislene 
primjere takvih tvrdnji. U određenim slučajevima, pojedinim ličnostima 
povezanim s ratnim zločinima posvećena je posebna pažnja, ali bez kritičke 
kontekstualizacije njihove prošlosti, što može uticati na percepciju publike. 
Na RTV-stanicama nisu zabilježeni izrazi koji podstiču mržnju, nejednakost ili 
negiranje zločina.

Za razliku od RTV-medija, online mediji su u značajnom broju slučajeva objavili 
sadržaje koji sadrže zapaljiv jezik. Huškanje se češće pojavljuje kroz citirane 
izjave nego kroz autorske tekstove novinara, ali je primijećen i određen broj 
članaka u kojima je korišten ostrašćen ton. Ovakvi sadržaji pronađeni su na 
većini analiziranih portala.

Diskreditacija političkih oponenata prisutna je u oba tipa medija, ali nešto češće 
u online prostoru. Većina analiziranih portala koristi ovaj oblik komunikacije, 
dok je na radiju i televiziji diskreditacija prisutna u manjem broju priloga. Ipak, 
u medijima koji je prakticiraju, njen udio u ukupnom sadržaju je značajan.

Rezultati analize pokazuju da su u online medijima češće prisutni problematični 
oblici komunikacije u odnosu na RTV-stanice, što se može povezati s manjim 
regulatornim pritiskom i potrebom za privlačenjem pažnje publike. Ipak, 
prisustvo diskreditacije političkih oponenata u obje vrste medija ukazuje na 
to da je delegitimizacija političkih protivnika uobičajena praksa u lokalnom 
medijskom prostoru.

Analiza medijskog sadržaja pokazuje da online mediji ne koriste otvoreno 
seksistički jezik, ali često upotrebljavaju rodno nesenzitivne izraze, posebno 
u kontekstu funkcija i titula, što može sugerirati da su određene profesije 
rezervirane za muškarce. Također su prisutna rodno obojena očekivanja, pri 
čemu se žene češće prikazuju kroz ulogu balansiranja profesionalnih i privatnih 
obaveza.

Nasuprot tome, RTV-stanice nisu zabilježile slučajeve seksističkog jezika, što 
upućuje na dosljednije pridržavanje profesionalnih i etičkih standarda. Ove 
razlike mogu proizaći iz strožih regulatornih okvira za RTV-medije i uredničke 
prakse, koji osiguravaju viši nivo standardizacije. Ipak, prisustvo rodno 
nesenzitivnog izražavanja u online medijima naglašava potrebu za većom 
pažnjom u jeziku kako bi se izbjeglo perpetuiranje rodnih stereotipa i osiguralo 
ravnopravno predstavljanje žena u javnom diskursu.

Analiza medijskog sadržaja pokazuje da je upotreba djece u političke svrhe 
tokom kampanje zabilježena u online medijima, dok takvi sadržaji nisu pronađeni 
na RTV-stanicama. Ova razlika može se objasniti strožim regulatornim okvirima 
za RTV-medije, koji podliježu nadzoru Regulatorne agencije za komunikacije 
(RAK), dok online mediji djeluju u okviru samoregulacije.

Kao rezultat toga, RTV-stanice dosljednije poštuju profesionalne i etičke 
standarde, štiteći privatnost djece i sprečavajući njihovu instrumentalizaciju u 
političke svrhe. S druge strane, prisutnost ovakvih sadržaja u online medijima 
ukazuje na potrebu za većom odgovornošću u izvještavanju i jačom sviješću 
o zaštiti dječijih prava u predizbornom kontekstu.

Istraživanja javnog mnijenja rijetko su zastupljena u analiziranim online 
medijima, pri čemu su samo dva članka povezivala anketne rezultate s izbornim 
prognozama, ali nijedan nije ispunio zakonske zahtjeve iz Izbornog zakona BiH. 
Na RTV-stanicama zabilježeno je jedno istraživanje, koje je predstavljeno u 
skladu s pravilima CIK-a.

Ovi nalazi ukazuju na ograničenu dostupnost istraživanja javnog mnijenja 
u javnom prostoru ili na nedostatak njihove šire distribucije. Istovremeno, 
nepoštivanje pravila CIK-a u online medijima, poput obaveze navođenja izvora, 
metodologije i finansiranja istraživanja, ukazuje na manjak transparentnosti u 
predstavljanju ovakvih podataka.

5.2. 	 Analiza objava političkih subjekata i kandidata 
na Facebook profilima

Analiza komunikacije političkih subjekata na Facebooku pokazuje da ova 
platforma primarno služi za promociju vlastitih aktivnosti i programa, uz 
naglašeno pozitivno brendiranje kandidata. Direktna kritika političkih protivnika 
relativno je rijetka, što sugerira da politički akteri preferiraju izgradnju vlastitog 
imidža umjesto otvorene konfrontacije. Ovakav pristup može ukazivati na 
promjenu u strategijama digitalnoga komuniciranja, u skladu s teorijama 
političkog marketinga koje naglašavaju važnost pozitivnog predstavljanja 
kandidata u digitalnom dobu. Društvene mreže omogućavaju kandidatima 
da direktno oblikuju svoj imidž i komuniciraju s biračima, često uz minimalno 
posredovanje tradicionalnih medija. Ipak, ostaje otvoreno pitanje da li se 
kritički diskurs premješta na druge kanale, poput privatnih grupa i foruma. 
Daljnja istraživanja trebala bi se fokusirati na analizu tonaliteta komunikacije 
u različitim periodima kako bi se preciznije utvrdilo da li političke stranke 
dugoročno preferiraju pozitivnu komunikaciju ili se kritički narativi pojavljuju u 
alternativnim formatima i kanalima.

Statistički značajne razlike u obrascima objavljivanja između različitih kandidata 
ukazuju na raznolike komunikacijske strategije. Pojedini kandidati istaknuti su 
po učestaloj upotrebi preuranjene promocije i funkcionerske kampanje, čime 
koriste svoju vidljivost u javnom prostoru za jačanje političkog uticaja. Iako 
nisu identificirane objave koje sadrže negiranje, odobravanje ili umanjivanje 
ratnih zločina, primijećena je retorika polarizacije, zasnovana na ideološkim i 
nacionalnim kvalifikacijama. Ovaj diskurs često uključuje emocionalno nabijene 
fraze koje političke protivnike karakteriziraju na pejorativan način, što može 
doprinijeti stvaranju atmosfere političke polarizacije. Izrazi poput “domaći 
izdajnici” koriste se kao retoričke strategije koje jačaju grupnu koheziju unutar 
političkih tabora, iako ne prelaze prag govora mržnje u formalno-pravnom 
smislu.

Važno je napomenuti da analiza nije zabilježila primjere seksističkog jezika 
usmjerenog prema kandidatkinjama, što sugerira da su komunikacijske 
strategije u analiziranom uzorku fokusirane prvenstveno na ideološke i 
personalne kritike, a ne na rodnu diskriminaciju ili revizionizam historijskih 
događaja. Ipak, prisutnost nacionalno i ideološki obojenih kvalifikacija pokazuje 
da politički diskurs na društvenim mrežama ostaje polarizirajući, iako ne prelazi 
granice zakonski nedopuštenog izražavanja.

Analiza je također pokazala prisustvo malinformacija i političkog spina, što 
sugerira pokušaj oblikovanja javnog mnijenja manipulacijom konteksta i 
emocionalno obojenim diskursom. Iako nisu utvrđeni jasni dokazi o namjernom 

širenju potpuno lažnih informacija, prisutni su narativi koji manipuliraju 
činjenicama kako bi stvorili jednostavne, ali snažne kontraste između 
“pozitivnih” i “negativnih” političkih opcija. Ovakve strategije mogu uticati na 
percepciju birača, posebno u digitalnom prostoru, gdje se informacije brzo šire 
i često se konzumiraju bez dublje provjere konteksta.

Zaključno, rezultati analize pokazuju da politički subjekti na Facebooku 
primarno koriste ovu platformu za promociju vlastitog imidža, uz ograničeno 
korištenje direktne kritike političkih protivnika. Iako nisu zabilježeni primjeri 
govora mržnje ili rodne diskriminacije, prisutnost polarizirajuće retorike, 
malinformacija i političkog spina ukazuje na to da se na društvenim mrežama 
koristi emocionalno obojen diskurs za jačanje podrške unutar političkih 
tabora.

Zaključna razmatranja

Rezultati istraživanja pokazali su da lokalni mediji, kako online tako i RTV-
stanice, često pokazuju određeni stepen političke pristrasnosti, posebno u 
korist stranaka koje dominiraju u lokalnom političkom kontekstu. Istovremeno, 
prisustvo pluralističkih pristupa je ograničeno, a kritička analiza političkih 
subjekata rijetko se pojavljuje, što ukazuje na ograničenu ulogu lokalnih medija 
u pružanju uravnoteženih informacija.

Istraživanje je potvrdilo da političke teme dominiraju tokom izbornih 
kampanja, pri čemu online mediji uglavnom naglašavaju izbornu utrku, dok 
su u informativnim radijskim i televizijskim prilozima češće teme javne politike. 
Politički akteri su najzastupljeniji izvori informacija u tekstovima relevatnim 
za izbore na lokalnim online medijima, dok se RTV- stanice više oslanjaju na 
javni i vladin sektor. Iako su RTV-stanice generalno profesionalnije i koriste 
veći broj izvora, većina medija preferira prikazivanje samo jedne perspektive, 
a pluralizam stavova rijetko dolazi do izražaja. Što se tiče oblika promocije, 
indirektna promocija i funkcionerska kampanja prisutni su u većini medija, s 
većim intenzitetom na RTV-stanicama, dok je skriveno političko oglašavanje 
češće prisutno u online medijima. Na društvenim mrežama, posebno na 
Facebooku, politički subjekti fokusiraju se na pozitivno brendiranje vlastitih 
aktivnosti, dok je direktna kritika protivnika relativno rijetka. Polarizirajuća 
retorika i emocionalno obojen diskurs prisutni su, ali nisu prelazili prag govora 
mržnje. 

Istraživanje nudi uvid u obrasce medijskog izvještavanja tokom lokalnih 
izbora u Bosni i Hercegovini, ali je važno uzeti u obzir određena metodološka 
i kontekstualna ograničenja. Prvo, razlike u načinu prikupljanja uzorka mogu 
uticati na poređenje učestalosti određenih pojava – online mediji su praćeni 

kontinuirano od 1. septembra do 5. oktobra, dok je za RTV- stanice korišten 
pristup strukturirane sedmice. Kao rezultat, nalazi online medija preciznije 
odražavaju dinamiku izvještavanja, dok rezultati za RTV-stanice predstavljaju 
presjek u određenim vremenskim intervalima.

Drugo, analiza online medija obuhvatila je samo tekstove koji se odnose 
na lokalne izbore, dok su kod RTV-stanica analizirani prilozi iz informativnih 
emisija, bez uključivanja posebnih emisija namijenjenih direktnim obraćanjima 
kandidata. Stoga, rezultati istraživanja odnose se isključivo na izborno 
relevantne sadržaje, a ne na cjelokupno medijsko izvještavanje lokalnih medija.

Treće, ograničeni broj analiziranih medija može uticati na mogućnost 
generalizacije rezultata na cjelokupni medijski prostor Bosne i Hercegovine. 
Iako je uzorak pažljivo odabran kako bi obuhvatio medije iz različitih geografskih 
i političkih konteksta, rezultati se primarno odnose na lokalne medije i ne mogu 
u potpunosti odražavati stanje u nacionalnim medijima.

Četvrto, analiza sadržaja fokusirala se isključivo na tekstualne i audiovizuelne 
priloge, bez razmatranja vizuelnih elemenata koji također mogu oblikovati 
percepciju publike. Također, analiza komunikacije političkih subjekata na 
Facebooku bila je ograničena na javno dostupne objave, čime su isključeni 
sadržaji iz zatvorenih grupa i privatnih kanala, gdje mogu postojati drugačiji 
obrasci komunikacije. Nadalje, praćene su isključivo zvanične Facebook 
stranice političkih subjekata i kandidata, dok nije proveden širi monitoring 
društvenih mreža, koji bi mogao ukazati na moguće zloupotrebe, poput 
korištenja botova za manipulaciju biračima.

Uprkos ovim ograničenjima, istraživanje pruža vrijedan uvid u ulogu lokalnih 
medija tokom izbora i načine na koje njihovo izvještavanje može uticati na 
percepciju birača. Nalazi mogu poslužiti kao osnova za daljnja istraživanja 
medijske pristrasnosti, pluralizma i uticaja digitalnih platformi na političku 
komunikaciju.

Na temelju rezultata ovog istraživanja, budući radovi mogu proširiti postojeća 
saznanja fokusirajući se na nekoliko ključnih aspekata. Prvo, mogu dodatno 
analizirati uticaj vizuelnih elemenata, kao što su fotografije, infografike i 
videosadržaji, koji značajno oblikuju percepciju publike. Drugo, buduća 
istraživanja mogla bi uključiti kvalitativne metode, poput intervjua s novinarima, 
urednicima i političkim akterima, kako bi se steklo dublje razumijevanje 
uredničkih politika i pritisaka s kojima se medijski radnici suočavaju. Također, 
komparativne studije sa drugim zemljama u regionu mogle bi pomoći u 
razumijevanju specifičnosti bosanskohercegovačkog medijskog prostora 
u širem kontekstu. Konačno, s obzirom na sve izraženiji trend premještanja 

izborne komunikacije s tradicionalnih medija na društvene mreže, buduća 
istraživanja trebala bi se fokusirati na analizu digitalnog političkog diskursa na 
platformama društvenih medija. Poseban naglasak treba staviti na način na koji 
algoritmi ovih mreža amplificiraju političke poruke, prisutnost dezinformacija 
i polarizirajućeg diskursa te ulogu vizuelnih i multimedijalnih sadržaja u 
oblikovanju javnog mnijenja. 

Poglavlje 3
ULOGA MEDIJA U IZBORNOM PROCESU U BIH: 
PRAVNI OKVIR, IMPLEMENTACIJA I EVROPSKI 
STANDARDI
Amer Džihana

UVOD

Uloga medija u izbornom procesu od suštinske je važnosti za osiguravanje 
transparentnosti, informisanosti građana i pravičnih izbora. Prema normativnim 
teorijama medija, idealan medijski sistem bi trebao omogućiti fer političku 
konkurenciju, nepristrasno informisanje javnosti i slobodan prostor za 
političku debatu (McQuail, 1992). U kontekstu izbora, mediji su ključni 
posrednici između političkih aktera i birača, omogućavajući biračima pristup 
informacijama potrebnim za donošenje informisanih odluka. Međutim, kako 
ističu Dahlgren (2009) i Norris (2000), u praksi politički i ekonomski interesi 
često utiču na medijsko izvještavanje, što može ugroziti pravičnost i dovesti 
do neravnopravnog tretmana političkih subjekata.

Međunarodni standardi jasno definiraju principe koji bi trebali regulisati medijsko 
izvještavanje tokom izbora. Evropska konvencija o ljudskim pravima u članu 10 
garantuje slobodu izražavanja i medija, ali istovremeno omogućava ograničenja 
u cilju zaštite demokratskog procesa (European Court of Human Rights, 2022). 
Preporuka CM/Rec(2007)15 Vijeća Evrope postavlja osnovne standarde za 
transparentno i fer izvještavanje u izbornom periodu, dok Preporuka CM/
Rec(2022)12 naglašava specifične izazove digitalnog doba, uključujući potrebu 
za većom transparentnošću u političkom oglašavanju i upotrebi algoritama u 
distribuciji političkih poruka (Vijeće Evrope, 2007, 2022).

Ovi principi reflektuju širi koncept pravne regulacije medija u izbornom procesu, 
koji se može sistematizovati kroz ključne standarde, prepoznate kao osnovne 
smjernice u regulaciji medijskog izvještavanja o izborima (ACEEEO, n. d.):

1.	 Nediskriminacija – Osiguranje jednakog tretmana svih političkih subjekata 
u medijima, što je garantovano članom 14 Evropske konvencije o ljudskim 
pravima, koji nalaže da se uživanje prava i sloboda mora osigurati bez 
diskriminacije (Vijeće Evrope, 2011).

2.	 Uravnoteženost i pravičnost – Mediji, a posebno javni servisi, imaju 
obavezu da osiguraju fer i pravično predstavljanje svih političkih 
subjekata, što je eksplicitno naglašeno u Preporuci CM/Rec(2007)15 
(Vijeće Evrope, 2007).

3.	 Jednake mogućnosti pristupa medijima – Politički subjekti moraju imati 
jednak pristup medijima, uključujući i privatne audiovizualne medije, uz 
zabranu zloupotrebe javnih resursa za političku promociju (Vijeće Evrope, 
1999).

Iako ovi principi predstavljaju osnovu međunarodnog pravnog okvira, njihova 
primjena u nacionalnim zakonodavstvima često zavisi od institucionalnih 
kapaciteta i političkog konteksta u pojedinim državama (Venecijanska komisija, 
2020).

U Bosni i Hercegovini, pravni okvir za regulaciju izbornog procesa zasnovan je 
na Izbornom zakonu BiH, koji je donesen 2001. godine. Ovim zakonom uređuju 
se izbori na svim nivoima vlasti, dok su dodatne regulacije uspostavljene 
kroz Zakon o finansiranju političkih stranaka, Zakon o prebivalištu i boravištu 
državljana BiH, te relevantne propise Centralne izborne komisije BiH (CIK). 

Najznačajnija izmjena Izbornog zakona BiH dogodila se 2024. godine, kada je 
Visoki predstavnik Christian Schmidt nametnuo izmjene koje se direktno odnose 
na regulaciju medijskog izvještavanja tokom izbornog procesa. U fokusu su se 
našli online mediji, koji su sada obavezni osigurati transparentnost vlasništva i 
pridržavati se principa uravnoteženosti, nepristrasnosti, pravičnosti i jednakog 
pristupa (Sokol, 2024). Također, uvedena je preciznija definicija “preuranjene 
kampanje”, čime se eksplicitno zabranjuje bilo kakva politička promocija prije 
zvaničnog početka kampanje, uključujući promociju putem društvenih mreža 
i online platformi.

Dodatno, izmjenama se zabranjuje političkim subjektima da putem medija 
iznose lažne informacije koje bi mogle ugroziti integritet izbornog procesa. 
Također, preciziraju se pravila za izvještavanje elektronskih medija o 
aktivnostima zvaničnika koji su kandidati na izborima, kako bi se regulisala tzv. 
“funkcionerska kampanja”. Uvedena su i nova pravila za političko oglašavanje, 
kojima se nalaže da elektronski mediji moraju jasno označiti plaćene političke 
oglase i osigurati ravnopravan pristup svim političkim subjektima pod istim 
uslovima (Sokol, 2024).

Iako su ove izmjene usmjerene ka većoj transparentnosti i pravičnosti izbornog 
procesa, otvorena su pitanja njihove implementacije i nadzora, posebno u 
online prostoru. Regulisanje digitalnih platformi i sprečavanje dezinformacija 
predstavljaju poseban izazov, budući da online kampanje omogućavaju mikro-
targetiranje birača i prikriveno oglašavanje putem algoritamskih sistema (Vijeće 
Evrope, 2022).

U kontekstu ovih izmjena i međunarodnih standarda, ključna istraživačka 
pitanja ovog rada su:

1.	 U kojoj mjeri pravila medijskog izvještavanja tokom izbora u BiH 
odgovaraju evropskim principima i međunarodnim standardima?

2.	 Kako izmjene Poglavlja 16 utiču na slobodu medija, s posebnim fokusom 
na online medije, društvene mreže i transparentnost vlasništva?

3.	 Da li postoje jasni i provedivi mehanizmi za zaštitu uredničke nezavisnosti 
i osiguranje pravičnog i nepristrasnog izvještavanja u izbornom procesu?

Koliko su mehanizmi za nadzor i sankcionisanje kršenja pravila medijskog 
izvještavanja efikasni? 

Ova pitanja omogućavaju analizu pravnog okvira u BiH kroz prizmu 
međunarodnih standarda, s ciljem identifikovanja ključnih izazova i mogućnosti 
za unapređenje regulatornog sistema u domenu medijske pokrivenosti izbora.

1.	 Pravni okvir i regulacija medija u izbornom 
procesu

1.1.	 Prava i obaveze medija tokom izbornog procesa
Uloga medija u izbornom procesu ima ključni značaj za osiguranje 
transparentnosti, informisanosti građana i pravičnosti izbora. Izborni zakon 
Bosne i Hercegovine propisuje pravila i obaveze koje mediji moraju poštovati 
prilikom izvještavanja o izbornim aktivnostima, s ciljem očuvanja demokratskih 
principa i sprečavanja manipulacije javnim mnijenjem. Posebni zahtjevi propisani 
su za elektronske medije, dok se štampani i online mediji u manjoj mjeri 
podvrgavaju direktnim ograničenjima. Naglašena je i posebna odgovornost 
javnih elektronskih medija, koji su dužni osigurati ravnopravno predstavljanje 
svih političkih subjekata.

Uz Izborni zakon BiH, na snazi je i Pravilnik o medijskom predstavljanju 
i oglašavanju političkih subjekata (Centralna izborna komisija Bosne i 
Hercegovine [CIK BiH], 2024), koji donosi CIK kao podzakonski akt, a kojim 
se detaljno uređuje primjena odredbi Poglavlja 16 “Mediji u izbornoj kampanji” 
i dijelova Poglavlja 7 “Pravila ponašanja u izbornom periodu” Izbornog zakona 
BiH.

1.1.1.	 Osnovni pojmovi
Pravni okvir koji uređuje medijsko predstavljanje u izbornom periodu definira 
ključne pojmove kako bi se osigurala dosljedna primjena zakonskih normi. 
Prema Zakonu i Pravilniku, pod pojmom mediji obuhvaćeni su elektronski, 
online i štampani mediji, kao i društvene mreže. Elektronski mediji odnose 

se na javne i privatne televizijske i radiostanice koje posjeduju odgovarajuću 
dozvolu Regulatorne agencije za komunikacije (RAK). Online mediji, s druge 
strane, uključuju internet portale i druge digitalne platforme čiji je primarni 
cilj informisanje javnosti. Štampani mediji podrazumijevaju publikacije 
poput novina, časopisa, knjiga i pamfleta, čiji je cilj masovna komunikacija i 
informisanje javnosti. Društvene mreže definirane su kao digitalne platforme 
koje omogućavaju dvosmjernu interakciju između korisnika kroz generisanje i 
dijeljenje sadržaja. 

Izborni period obuhvata vremenski okvir od dana raspisivanja izbora do 
potvrđivanja njihovih rezultata, dok se preuranjena izborna kampanja odnosi 
na sve aktivnosti političkih subjekata koje se odvijaju prije zvaničnog početka 
izborne kampanje. Sama izborna kampanja traje 30 dana prije izbora i završava 
se 24 sata prije otvaranja biračkih mjesta, pri čemu je njen službeni početak 
tačno utvrđen datumom.

Politički subjekti obuhvataju političke stranke, nezavisne kandidate, koalicije 
i liste nezavisnih kandidata ovjerene za izbore, ali i registrovana udruženja 
nacionalnih manjina koja učestvuju u izbornom procesu.

Političko oglašavanje podrazumijeva emitovanje promotivnih materijala 
političkih subjekata putem medija, dok se javno oglašavanje odnosi na sve 
vidove promoviranja, uključujući plakate, internet reklame, letke i druge 
materijale dostupne biračima. 

U regulisanju medijskog sadržaja ključnu ulogu ima Regulatorna agencija za 
komunikacije, koja donosi pravila o emitovanju radio-televizijskih programa, dok 
nadzor nad štampanim i online medijima vrši Vijeće za štampu i online medije 
u BiH, koje djeluje kao samoregulatorno tijelo s ciljem očuvanja profesionalnih 
novinarskih standarda u ovim sektorima.

U nastavku teksta, kroz analizu odredbi koje se odnose na sve medije u izbornom 
procesu, zatim na privatne i javne elektronske medije, kao i isključivo na javne 
elektronske medije, detaljno su prikazane obaveze propisane za različite vrste 
medija, uključujući specifičnosti koje važe za pojedine grupe medija.

1.1.2.	 Odredbe primjenjive na sve medije u izbornom procesu
Izborni zakon Bosne i Hercegovine propisuje da svi mediji moraju pratiti 
izborne aktivnosti na pravedan, profesionalan i stručan način, uz poštovanje 
demokratskih načela i prava na slobodu izražavanja (Izborni zakon BiH, 2024, 
čl. 16.1).

Ograničenja u objavljivanju rezultata istraživanja javnog mnijenja
Medijima je zakonski zabranjeno manipulisati rezultatima istraživanja javnog 
mnijenja. Prilikom objave ovih rezultata, obavezni su jasno navesti relevantne 
podatke, uključujući ime naručitelja istraživanja, naziv i sjedište institucije koja 
je istraživanje sprovela, veličinu i strukturu uzorka te vremenski period u kojem 
je istraživanje provedeno. Također, nije dopušteno da mediji vlastite ankete, 
poput telefonskih ili uličnih ispitivanja, predstavljaju kao službena istraživanja 
javnog mnijenja (Izborni zakon BiH, 2024, čl. 16.5).

Pored toga, u periodu od 48 sati prije otvaranja biračkih mjesta pa do njihovog 
zatvaranja zabranjeno je objavljivanje rezultata anketa vezanih za glasanje i 
izbore. Ova zabrana se odnosi na sve medije, uključujući online platforme, te 
obuhvata i ranije pripremljene, već emitovane ili štampane sadržaje (CIK BiH, 
2024, čl. 10).

Izborna šutnja 
Zakonom je definirana i obaveza izborne šutnje, koja stupa na snagu 24 sata 
prije otvaranja biračkih mjesta i traje do njihovog zatvaranja. U tom periodu 
zabranjeno je svako medijsko izvještavanje koje bi moglo utjecati na izborni 
proces ili promovirati političke subjekte i njihove kampanje (Izborni zakon BiH, 
2024, čl. 16.11). Pravilnik dodatno precizira da se ova zabrana odnosi na sve 
vrste medija, uključujući televizijske i radijske stanice, štampane medije i online 
platforme (CIK BiH, 2024, čl. 10).

Zabrana preuranjene kampanje i političkog oglašavanja
Preuranjena izborna kampanja i bilo koji oblik javnog oglašavanja zabranjeni su 
od dana raspisivanja izbora do službenog početka izborne kampanje (Izborni 
zakon BiH, 2024, čl. 7.1). Ova zabrana se ne odnosi samo na političke subjekte, 
već i na medije, kojima je u tom periodu zabranjeno emitovanje i objavljivanje 
plaćenog političkog oglašavanja. Iznimka je dopuštena isključivo za oglašavanje 
kojim se članovi organa i statutarnih tijela političkih subjekata obavještavaju o 
održavanju internih sastanaka, uz uslov da svi politički subjekti imaju jednake 
uvjete (Izborni zakon BiH, 2024, čl. 16.14 i 16.14a; CIK BiH, 2024, čl. 8).

1.1.3.	 Odredbe koje se odnose na elektronske medije
Obaveza nepristrasnog izvještavanja
Izbornim zakonom propisuju se stroži standardi za elektronske medije u pogledu 
izvještavanja i oglašavanja tokom izborne kampanje. Mediji su obavezni osigurati 
uravnoteženost, jednak pristup, pravičnost i nepristrasnost pri praćenju izborne 
kampanje (Izborni zakon BiH, 2024, čl. 16.2). Iako ovi pojmovi nisu precizno 
definirani u zakonu ni pravilniku, njihov cilj je postavljanje visokog standarda 
profesionalnog i nepristrasnog izvještavanja. U slučaju kršenja, moguće je 

podnijeti prijavu Regulatornoj agenciji za komunikacije BiH, koja je nadležna 
za daljnje postupanje i sankcionisanje nepravilnosti.

Zabrana favoriziranja političkih subjekata
Elektronski mediji ne smiju favorizirati nijedan politički subjekt, a funkcioneri koji 
su kandidati na izborima ne mogu imati povlašten položaj u odnosu na druge 
učesnike izbornog procesa. Informativni programi mogu izvještavati o redovnim 
aktivnostima funkcionera, ali bez navođenja njihove kandidature ili stranačke 
pripadnosti, pod uslovom da se izvještavanje odnosi na poslove iz nadležnosti 
institucije kojoj pripadaju (Izborni zakon BiH, 2024, čl. 16.3).

Obaveza poštovanja ravnoteže, jednakog pristupa, poštenja i 
nepristrasnosti u informativnim emisijama
Osim pravila o praćenju izbora, zakon propisuje da elektronski mediji 
moraju osigurati ravnotežu, jednak pristup, poštenje i nepristrasnost u svim 
informativnim emisijama, uključujući vijesti, intervjue i političke debate, čak 
i ako nisu direktno povezane s izborima, ali mogu utjecati na birače (Izborni 
zakon BiH, 2024, čl. 16.4). Novinari i voditelji ne smiju izražavati svoju stranačku 
pripadnost ili političku naklonost u redovnim i posebnim emisijama (Izborni 
zakon BiH, 2024, čl. 16.6).

Posebne obaveze elektronskih medija u političkom oglašavanju
U pogledu političkog oglašavanja, elektronski mediji su obavezni omogućiti svim 
političkim subjektima plaćeno političko oglašavanje pod jednakim uslovima u 
periodu od 30 dana prije izbora (Izborni zakon BiH, 2024, čl. 16.12). Oglasi 
moraju biti jasno odvojeni od ostalog programa i ne smiju ulaziti u dozvoljeno 
reklamno vrijeme koje propisuje Regulatorna agencija za komunikacije BiH. 
Također, plaćeni politički oglasi moraju biti jasno označeni i ne smiju se emitovati 
15 minuta prije, tokom ili nakon vijesti, a cijene i uslovi oglašavanja moraju 
biti isti za sve političke subjekte (Izborni zakon BiH, 2024, čl. 16.12). Plaćeno 
političko oglašavanje na privatnim elektronskim medijima ne smije prelaziti 60 
minuta sedmično (Izborni zakon BiH, 2024, čl. 16.15).

Pravo elektronskih medija na odbijanje političkog oglašavanja
Elektronski mediji imaju pravo odbiti emitovanje plaćenog političkog 
oglašavanja ako narudžba nije dostavljena u pisanom obliku, ako oglas ne 
ispunjava tehničke i profesionalne standarde ili ako sadrži diskriminatorni 
sadržaj zasnovan na spolu, rasi, etničkoj pripadnosti, vjeri, invaliditetu, dobi, 
seksualnoj orijentaciji ili drugim osnovama (Izborni zakon BiH, 2024, čl. 16.13). 
Također, odbijanje je dozvoljeno ako oglas ponižava, zastrašuje ili podstiče 
na mržnju i nasilje, uključuje djecu ili je u suprotnosti s propisima Regulatorne 
agencije za komunikacije BiH.

Ako medij smatra da oglas krši navedene odredbe, može podnijeti prijavu 
Regulatornoj agenciji za komunikacije BiH, koja je dužna donijeti obavezujuće 
mišljenje po hitnom postupku (Izborni zakon BiH, 2024, čl. 16.13). Ako se 
oglas odbije suprotno mišljenju Agencije, politički subjekt može podnijeti žalbu. 
Svako zainteresovano lice može prijaviti emitovanje oglasa koji krši zakon, a 
Regulatorna agencija donosi odluku i obavještava Centralnu izbornu komisiju 
BiH (Izborni zakon BiH, 2024, čl. 16.13).

Besplatni termini za neposredno obraćanje na privatnim elektronskim 
medijima
Privatni elektronski mediji mogu u periodu od 30 dana prije dana održavanja 
izbora omogućiti političkim subjektima besplatan termin za neposredno 
obraćanje, ali pod jednakim uslovima za sve (Izborni zakon BiH, 2024, čl. 
16.15).

1.1.4.	 Odredbe koje se odnose na javne elektronske medije
Zbog njihove ključne uloge u osiguravanju pravednog i sveobuhvatnog 
izvještavanja o izbornom procesu, Izborni zakon Bosne i Hercegovine propisuje 
posebne obaveze za javne elektronske medije, koje ne važe za komercijalne 
medije. Standardi koji se primjenjuju na sve elektronske medije odnose se i na 
javne medije, osim kada je izričito navedeno drugačije. Njihove dodatne obaveze 
uključuju obavezno informisanje o izbornom procesu, besplatno objavljivanje 
saopštenja i materijala Centralne izborne komisije BiH, omogućavanje 
besplatnih termina za obraćanje političkih subjekata pod jasno definiranim 
uslovima te ograničenje plaćenog političkog oglašavanja.

Obaveza kontinuiranog informisanja o izbornom procesu
Tokom izborne kampanje, javni elektronski mediji moraju kontinuirano 
informisati javnost o svim pitanjima vezanim za izborni proces, osiguravajući 
ravnopravan i fer tretman svih političkih subjekata (Izborni zakon BiH, 2024, 
čl. 16.14). Također, imaju obavezu besplatnog objavljivanja radio i televizijskih 
spotova, saopštenja i informacija koje dolaze od CIK-a (Izborni zakon BiH, 
2024, čl. 16.9).

Besplatni termini za političke subjekte
U pogledu političkog oglašavanja, javni elektronski mediji moraju omogućiti 
političkim subjektima besplatne termine za neposredno obraćanje biračima 
tokom izborne kampanje. Raspored i trajanje ovih obraćanja određuje Centralna 
izborna komisija BiH, čime se dodatno ograničava uređivačka autonomija 
medija. CIK utvrđuje koliko vremena svaki politički subjekt dobija, kada će se 
emisije emitovati i koja geografska područja će biti obuhvaćena (Izborni zakon 
BiH, 2024, čl. 16.14). Pravilnikom CIK-a dodatno su specificirane procedure 

neposrednog obraćanja, uključujući minimalno trajanje, jednakost uslova za sve 
političke subjekte, određivanje termina i redoslijeda žrijebanjem, kao i obaveza 
osiguranja pristupačnosti za osobe s oštećenjem vida i sluha (CIK BiH, 2024, 
čl. 11. i 12).

Dodatna ograničenja plaćenog političkog oglašavanja u javnim 
elektronskim medijima
Osim besplatnih termina, javnim elektronskim medijima je dozvoljeno 
emitovanje plaćenih političkih oglasa, ali pod jednakim uslovima za sve političke 
subjekte. Maksimalno trajanje plaćenog oglašavanja ograničeno je na 30 minuta 
sedmično (Izborni zakon BiH, 2024, čl. 16.14).

1.1.5.	 Odredbe koje se odnose na online medije i štampu 
Obaveza transparentnosti za online medije
Izborno zakonodavstvo postavlja specifične zahtjeve za online medije s ciljem 
povećanja transparentnosti u digitalnom okruženju, koje je u poređenju s drugim 
vrstama medija znatno manje regulisano. Iako zakon eksplicitno ne ističe 
razloge za ove mjere, jasno je da se one odnose na izazove netransparentnosti 
koji prate rad online medija u Bosni i Hercegovini.

Online mediji koji odluče izvještavati o izbornoj kampanji dužni su osigurati javno 
dostupne informacije o svom vlasništvu (Izborni zakon BiH, 2024, čl. 16.1). Ova 
obaveza uključuje objavljivanje podataka o vlasničkoj strukturi, nazivu i sjedištu 
medija, broju telefona, elektronskoj adresi te kontaktima odgovornog izdavača 
i urednika, kako bi se omogućilo upućivanje žalbi i prigovora na njihov rad 
(CIK BiH, 2024, čl. 5). Međutim, zakon ne propisuje mehanizme nadzora nad 
poštivanjem ove obaveze, što ostavlja prostor za selektivnu primjenu pravila i 
potencijalne zloupotrebe.

Neusklađenost između Zakona i Pravilnika – pitanje nepristrasnosti
Prema Izbornom zakonu, online mediji su obavezni pridržavati se principa 
uravnoteženosti, jednakog pristupa, pravičnosti i nepristrasnosti, slično 
kao i elektronski mediji (Izborni zakon BiH, 2024, čl. 16.1 i 16.2). Međutim, 
Pravilnikom se precizira da online mediji moraju izborne aktivnosti pratiti 
pravično, profesionalno i stručno, uz dosljedno poštivanje novinarskog 
kodeksa, demokratskih principa i slobode izražavanja (CIK BiH, 2024, čl. 5), 
dok je zahtjev za nepristrasnošću izostavljen.

Ova razlika ukazuje na nesklad između Zakona i Pravilnika. Zakonom su online 
medijima nametnute obaveze koje odstupaju od standarda Vijeća Evrope, 
prema kojima bi se različite medijske platforme trebale tretirati na različite 
načine (Vijeće Evrope, 1999; Vijeće Evrope, 2011). Dok se elektronskim 

medijima, posebno javnim servisima, propisuju stroža pravila, štampani i online 
mediji uglavnom imaju samo opće smjernice i preporuke, uz priznanje da mogu 
otvoreno izražavati političke preferencije.

Čini se da je CIK, prilikom izrade Pravilnika, prepoznao ovu neusaglašenost 
te pokušao ublažiti strogu interpretaciju Zakona, propisujući online medijima 
samo osnovni standard koji vrijedi za sve medije. Ipak, ostaje pitanje može li se 
zakonska norma ograničiti podzakonskim aktom na ovaj način i da li Pravilnik 
može mijenjati suštinu obaveza propisanih Zakonom.

Opće obaveze za online medije i štampu 
Osim gore navedenih propisa za online medije, ne postoje posebni propisi za 
online medije, štampu i društvene mreže, osim onih koji važe za sve medije. To 
uključuje pravila o izbornoj šutnji, način objavljivanja rezultata ispitivanja javnog 
mnijenja, zabranu plaćene izborne kampanje od dana raspisivanja izbora do 
službenog početka kampanje, kao i opće zahtjeve za poštivanje novinarskog 
profesionalizma. 

Izmjenama Izbornog zakona internet je prepoznat kao mjesto za vođenje 
izborne kampanje i jasno je navedeno da politički subjekti mogu kampanju 
voditi putem društvenih mreža (Izborni zakon BiH, 2024, čl. 16.14b).

U slučaju online medija i štampe, nadzor nad poštivanjem profesionalnih normi 
prepušten je sistemu samoregulacije novinara i urednika. Politički subjekti koji 
imaju primjedbe na sadržaj objavljen u štampanim i online medijima tokom 
izborne kampanje mogu ih uputiti Vijeću za štampu i online medije u Bosni i 
Hercegovini. Vijeće postupa na osnovu Kodeksa za štampane i online medije 
i pripadajućih smjernica za izvještavanje o izborima, te je dužno rješavati ove 
slučajeve po hitnom postupku, u skladu s vlastitim procedurama (Izborni zakon 
BiH, 2024, čl. 16.17; CIK BiH, 2024, čl. 19).

1.2.	 Odgovornost nad primjenom pravila

1.2.1.	 Nadležnosti Centralne izborne komisije BiH u pogledu aktivnosti političkih 
subjekata povezanih s medijima

Centralna izborna komisija BiH ima ključnu regulatornu ulogu u nadgledanju 
aktivnosti političkih subjekata povezanih s medijima, osiguravajući zakonitost 
i fer provođenje izbornog procesa. Njene nadležnosti obuhvataju nadzor nad 
širenjem dezinformacija i govora mržnje u medijima koje dolaze od političkih 
subjekata, kao i osiguravanje ravnopravne zastupljenosti kandidata oba spola 
u medijskim nastupima. Također, CIK je odgovoran za provođenje zabrane 
preuranjene izborne kampanje i poštivanje izborne šutnje, čime se sprečava 
nepropisno medijsko oglašavanje i nejednak tretman učesnika izbornog 

procesa. Pored toga, CIK ima ovlaštenja da interveniše u slučajevima kada 
politički subjekti ometaju rad novinara ili koriste stereotipne, uvredljive ili 
diskriminatorne vizualne i tekstualne prikaze u kampanjskim materijalima. 
U slučaju kršenja propisanih pravila, CIK može izreći sankcije političkim 
subjektima, uključujući zabranu distribucije neprimjerenih materijala, nalaganje 
korektivnih mjera i poduzimanje drugih postupaka u skladu sa zakonom. 

Član 16.17a – Sankcionisanje širenja dezinformacija u medijima
Centralna izborna komisija nadležna je za postupanje u slučajevima kada 
politički subjekti putem medija plasiraju lažne informacije koje bi mogle ugroziti 
integritet izbornog procesa i obmanuti birače. U takvim situacijama, CIK ima 
ovlasti da provede istragu, ocijeni osnovanost navoda i preduzme odgovarajuće 
mjere, uključujući opomene, sankcije ili druge regulatorne odluke. Međutim, ni 
Izborni zakon BiH ni relevantni pravilnici ne definiraju pojam dezinformacija, 
što može otežati efikasnu primjenu zakonskih odredbi i rješavanje žalbi u vezi 
s neistinitim sadržajima u medijima.

Član 7.1c i Član 16.17b – Osiguravanje ravnopravne medijske zastupljenosti 
kandidata
CIK prati da li politički subjekti tokom izborne kampanje osiguravaju ravnopravnu 
zastupljenost svojih kandidata i kandidatkinja u medijima. Iako član ne propisuje 
direktne sankcije, CIK može reagovati na pritužbe i donositi odluke u cilju 
osiguranja ravnopravnosti u medijskom predstavljanju političkih subjekata. 

Član 7.1c – Zabrana predstavljanja spolova na stereotipan način u 
medijskim nastupima
CIK ima ovlaštenje da zabrani isticanje, štampanje i distribuciju oglasa, plakata, 
postera i drugih materijala koji žene ili muškarce predstavljaju na stereotipan, 
uvredljiv ili ponižavajući način. U takvim slučajevima, CIK može naložiti 
političkom subjektu uklanjanje neprimjerenih materijala. 

Član 7.3 – Sankcionisanje ometanja novinara i širenja govora mržnje
CIK ima nadležnost da sankcioniše političke subjekte, njihove kandidate 
i pristalice u slučaju ometanja novinara u obavljanju njihovog posla tokom 
izborne kampanje. Također, CIK može poduzeti mjere protiv političkih subjekata 
koji koriste govor mržnje u medijima i na društvenim mrežama, objavljuju 
neprimjerene sadržaje ili zloupotrebljavaju djecu u političke svrhe.

Član 7.1 – Zabrana preuranjene izborne kampanje u medijima
CIK je nadležan za nadgledanje zabrane vođenja izborne kampanje u medijima 
i putem društvenih mreža prije zvaničnog početka kampanje. U slučaju kršenja 
ove zabrane, CIK može izreći sankcije političkim subjektima, uključujući 
novčane kazne i druge korektivne mjere.

Član 7.4 – Nadležnost tokom izborne šutnje
CIK nadzire sprovođenje izborne šutnje, koja počinje 24 sata prije otvaranja 
biračkih mjesta i traje do njihovog zatvaranja. U tom periodu, političkim 
subjektima zabranjeno je učešće u javnim političkim aktivnostima, uključujući 
medijske nastupe i korištenje sredstava komunikacije radi utjecanja na birače. 
U slučaju kršenja izborne šutnje, CIK može izreći sankcije političkim subjektima 
i njihovim kandidatima.

1.2.2.	 Uloga Regulatorne agencije za komunikacije prema Izbornom zakonu BiH
Uloga Regulatorne agencije za komunikacije u izbornom procesu je ojačana 
posljednjim izmjenama i dopunama Izbornog zakona BiH iz 2024. godine, koje 
je nametnuo visoki predstavnik u BiH. Iako veliki dio ovih obaveza već spada 
u mandat RAK-a, ove izmjene dodatno naglašavaju ključnu regulatornu ulogu 
Agencije u osiguravanju nepristrasnosti izvještavanja, ravnopravnog tretmana 
političkih subjekata, nadzora političkog oglašavanja te postupanja po prijavama 
za kršenje zakonskih odredbi. Kada elektronski mediji ne poštuju ove propise, 
RAK ima ovlaštenje da donese obavezujuće odluke i, ako je potrebno, izrekne 
sankcije.

Član 16.2 – Nadgledanje poštivanja principa izbornog izvještavanja
RAK je ovlašten da postupa po prijavama u slučajevima kada elektronski 
mediji ne poštuju principe uravnoteženosti, jednakog pristupa, pravičnosti 
i nepristrasnosti u izvještavanju o izbornoj kampanji. Ako medij prekrši ove 
odredbe, svako zainteresovano lice može podnijeti prijavu RAK-u, koji zatim 
sprovodi postupak utvrđivanja nepravilnosti i može naložiti korektivne mjere 
ili izreći sankcije.

Član 16.3 – Osiguravanje ravnopravnosti političkih subjekata
RAK ima nadležnost da postupa po prijavama u slučajevima kada elektronski 
mediji favoriziraju određene političke subjekte ili omogućavaju funkcionerima 
koji su kandidati na izborima povlašten položaj u odnosu na druge učesnike. U 
slučaju kršenja ovih odredbi, prijavu mogu podnijeti politički subjekti ili druga 
zainteresovana lica, a RAK zatim donosi odluku o eventualnim sankcijama 
prema mediju koji je prekršio zakon.

Član 16.9 – Obaveza objavljivanja saopštenja CIK-a
RAK postupa po prijavama Centralne izborne komisije u slučaju da javni 
elektronski mediji odbiju besplatno objaviti radio i TV-spotove, saopštenja 
i informacije koje se odnose na izborni proces. Ako se utvrdi kršenje ove 
obaveze, RAK može izdati upozorenje, izreći kaznene mjere ili naložiti mediju 
da izvrši objavu.

Član 16.12 – Regulisanje političkog oglašavanja
RAK ima ključnu ulogu u regulisanju političkog oglašavanja na elektronskim 
medijima. Mediji su obavezni osigurati da plaćeni politički oglasi budu jasno 
odvojeni od ostalog programa i da ne ulaze u dozvoljeni limit reklamnog 
vremena, koji je utvrdila Regulatorna agencija za komunikacije BiH. U slučaju 
nepridržavanja ovih pravila, RAK može pokrenuti postupak protiv medija i 
naložiti mu da uskladi praksu sa zakonskim normama.

Član 16.13 – Pravo elektronskih medija na odbijanje političkog oglašavanja
RAK djeluje kao regulatorno tijelo u slučajevima kada elektronski mediji odbiju 
emitovati političko oglašavanje iz sljedećih razloga:

	 Oglas nije naručen u skladu s tehničkim i profesionalnim standardima;
	 Sadržaj oglasa sadrži diskriminaciju, govor mržnje ili druge neprimjerene 

elemente;
	 Oglas je u suprotnosti s propisima RAK-a.

Ako elektronski mediji procijene da oglas krši ove odredbe, mogu podnijeti 
prijavu RAK-u, koji donosi obavezujuće mišljenje po hitnom postupku. Također, 
politički subjekti imaju pravo žalbe RAK-u ako smatraju da je njihov oglas 
neopravdano odbijen. U slučaju da mediji ipak emituju oglas koji krši ove 
propise, svako zainteresovano lice može prijaviti nepravilnost RAK-u, koji zatim 
donosi odluku i obavještava CIK o daljnjim koracima.

Član 16.16 – Opća nadležnost RAK-a nad elektronskim medijima
RAK je nadležan za nadgledanje svih potencijalnih kršenja odredbi koje se 
odnose na elektronske medije u izbornom procesu. Ovo uključuje kontrolu 
usklađenosti izvještavanja sa zakonom, regulaciju političkog oglašavanja i 
osiguravanje ravnopravnog tretmana svih političkih subjekata. Ukoliko se 
utvrde nepravilnosti, RAK može izreći kazne, naložiti ispravke ili preduzeti druge 
regulatorne mjere u skladu sa zakonom.

1.2.3.	 Uloga Vijeća za štampu i online medije u izbornom procesu
Izbornim zakonom BiH predviđena je uloga Vijeća za štampu i online medije 
u rješavanju primjedbi političkih subjekata na sadržaje objavljene u štampi i 
online medijima. Prema članu 16.17 Izbornog zakona, politički subjekti koji 
imaju pritužbe na izvještavanje o izbornoj kampanji u ovim medijima trebaju ih 
uputiti Vijeću za štampu i online medije u Bosni i Hercegovini.

S obzirom na to da Zakon štampi i online medijima nameće minimalne obaveze 
u pogledu izvještavanja o izborima, primjedbe političkih subjekata mogu 
se odnositi na kršenje pravila o izbornoj šutnji, način objavljivanja rezultata 

ispitivanja javnog mnijenja, zabranu plaćene izborne kampanje od dana 
raspisivanja izbora do zvaničnog početka kampanje, te na nepridržavanje 
profesionalnih novinarskih standarda.

Vijeće za štampu i online medije u BiH djeluje kao samoregulatorno tijelo i 
primjenjuje Kodeks za štampu i online medije, koji su 1999. godine usvojila 
novinarska udruženja. Kodeks, zasnovan na evropskim standardima novinarske 
prakse, predstavlja moralno obavezujući dokument za novinare, urednike, 
vlasnike i izdavače štampanih i online medija. Pored Kodeksa, Smjernice za 
medijsko izvještavanje o izborima, koje je u martu 2024. usvojila Skupština Vijeća 
za štampu i online medije, definiraju osnovne profesionalne i etičke principe 
kojih se novinari i urednici trebaju pridržavati tokom izbornog perioda. Smjernice 
su prvenstveno namijenjene online i štampanim medijima u BiH za period od 
raspisivanja do održavanja izbora, ali mogu poslužiti i drugim medijima izvan 
izbornog konteksta. (Vijeće za štampu i online medije BiH [VZS], 2024).

Ovim mehanizmima Vijeće za štampu i online medije nastoji osigurati 
profesionalno i odgovorno izvještavanje o izbornom procesu, te pružiti okvir 
za rješavanje potencijalnih sporova između političkih subjekata i medija.

2.	 Standardi Vijeća Evrope o medijskom 
izvještavanju o izborima

Standardi Vijeća Evrope u pogledu medijskog izvještavanja o izborima i 
komunikacije tokom izbornih kampanja temelje se na ključnim principima 
slobode izražavanja, uredničke nezavisnosti, pravičnosti i transparentnosti 
(Vijeće Evrope, 1999; Vijeće Evrope, 2007; Vijeće Evrope, 2022). Preporuke 
Komiteta ministara Vijeća Evrope definiraju regulatorne okvire koji osiguravaju 
da mediji ne budu pod političkim pritiscima i da građani imaju pristup tačnim, 
pouzdanim i nepristrasnim informacijama tokom izbornog perioda. Ovi principi 
posebno dolaze do izražaja u regulaciji prava na odgovor i zaštiti novinara, što 
će biti analizirano u daljim dijelovima ovog teksta.

Opći principi medijskog izvještavanja o izborima uključuju (Vijeće Evrope, 2007):

	 Neuplitanje organa vlasti – Državne institucije ne smiju vršiti pritisak 
na medije niti se miješati u njihov rad, kako bi se osigurala sloboda 
informisanja i spriječile političke manipulacije.

	 Zaštita novinara i medijskih kuća – Vlasti moraju poduzeti odgovarajuće 
mjere kako bi zaštitile novinare i medijske organizacije od napada, 
zastrašivanja i nezakonitih pritisaka, posebno tokom izbora kada su 
izloženi povećanom političkom pritisku.



162

	 Urednička nezavisnost medija – Regulativa ne smije zadirati u pravo 
medija da samostalno uređuju svoj sadržaj i izražavaju političke stavove, 
dok se od javnih medija zahtijeva stroga nepristrasnost.

	 Pravično, uravnoteženo i nepristrasno izvještavanje – Mediji u vlasništvu 
javnih institucija moraju osigurati jednak tretman svih političkih subjekata 
i ne smiju favorizirati pojedine stranke ili kandidate.

	 Profesionalni i etički standardi – Preporučuje se razvijanje samoregulatornih 
okvira koji će osigurati profesionalne i etičke standarde u izvještavanju 
o izbornim kampanjama, uključujući poštovanje ljudskog dostojanstva i 
načela nediskriminacije.

	 Transparentnost medija – Građanima mora biti jasno ko finansira političko 
oglašavanje, kao i kakvo je vlasništvo nad medijima koji izvještavaju o 
izborima.

	 Pravo na odgovor ili ekvivalentna pravna sredstva – Politički subjekti 
moraju imati mogućnost da brzo odgovore na netačne ili obmanjujuće 
informacije objavljene u medijima.

	 Distribucija istraživanja javnog mnijenja – Mediji su dužni objavljivati 
podatke o metodologiji i finansiranju istraživanja kako bi građani mogli 
pravilno interpretirati rezultate.

	 Dan razmišljanja – Države članice mogu razmotriti zabranu širenja 
stranačkih izbornih poruka na dan prije glasanja kako bi se biračima 
omogućilo da donesu odluke bez vanjskog utjecaja.

Preporuka CM/Rec(2007)15 naglašava potrebu poštenog i uravnoteženog 
izvještavanja o izbornim kampanjama, ograničavanja političkog oglašavanja i 
osiguravanja transparentnosti objavljivanja rezultata ispitivanja javnog mnijenja 
(Vijeće Evrope, 2007). Mediji su obavezni jasno označiti plaćeno političko 
oglašavanje kako bi se razlikovalo od novinarskog sadržaja i time spriječila 
manipulacija javnim mnijenjem. Nadalje, Preporuka CM/Rec(2022)12 proširuje 
ove standarde na digitalne medije, naglašavajući regulaciju online političkog 
oglašavanja i osiguravanje transparentnosti mikrociljanja birača, kao i važnost 
razvijanja samoregulatornih mehanizama za borbu protiv dezinformacija (Vijeće 
Evrope, 2022).

Jedan od ključnih aspekata regulacije medijskog izvještavanja o izborima jeste 
pravo na odgovor, koje Vijeće Evrope definira kao mehanizam koji omogućava 
kandidatima i političkim subjektima da reaguju na netačne, obmanjujuće ili 
štetne informacije objavljene u medijima tokom izborne kampanje (Vijeće 
Evrope, 1999; Vijeće Evrope, 2007). S obzirom na kratko trajanje predizbornih 
kampanja, Preporuka iz 1999. godine naglašava da pravo na odgovor treba biti 
osigurano tokom izbornog perioda, uključujući i “dan izborne tišine”, ukoliko 
ga nije moguće ostvariti u ranijem periodu (Vijeće Evrope, 1999). Preporuka 
ne propisuje jedinstvenu proceduru za ostvarivanje ovog prava, već ostavlja 

državama članicama da odaberu najpogodniji mehanizam u skladu sa svojim 
pravnim sistemom. Ovisno o nacionalnom kontekstu, pravo na odgovor može 
se ostvariti skraćenim sudskim postupkom, putem samoregulatornih tijela u 
oblasti štampe i radiodifuzije ili čak kroz izbornu komisiju koja bi bila nadležna 
za hitno rješavanje zahtjeva za objavu odgovora (Vijeće Evrope, 1999).

Preporuka CM/Rec(2007)15 dodatno naglašava potrebu da pravo na odgovor 
bude brzo i efikasno, kako bi se spriječilo dugotrajno djelovanje dezinformacija 
tokom kampanje (Vijeće Evrope, 2007). Iako su preporuke Vijeća Evrope 
fleksibilne u pogledu implementacije prava na odgovor, njihov osnovni zahtjev 
ostaje isti – pravo na odgovor mora biti zakonski regulisano i obavezno, a 
ne prepušteno uredničkoj diskreciji pojedinih medija. Države članice trebale 
bi osigurati jasne mehanizme i rokove za ostvarivanje ovog prava kako bi 
se zaštitio integritet izbornog procesa i osiguralo pravično i uravnoteženo 
informisanje birača.

Pored osiguravanja slobode medija i prava na odgovor, preporuke Vijeća 
Evrope naglašavaju potrebu zaštite novinara i medijskih kuća od političkih 
pritisaka, napada i zastrašivanja. Ovi rizici su posebno izraženi tokom 
predizbornih perioda, kada su mediji često meta pokušaja političkog utjecanja 
na izvještavanje. Organi vlasti moraju se suzdržati od bilo kakvog uplitanja u rad 
medija, a države su obavezne osigurati efikasne mehanizme zaštite novinara 
i medijskih institucija od prijetnji ili pritisaka koji bi mogli ugroziti integritet 
izbornog procesa (Vijeće Evrope, 2007; Vijeće Evrope, 2022).

3.	 Regulacija i praksa medijskog izvještavanja u 
izbornom procesu BiH: usklađenost s evropskim 
standardima i ključni izazovi u primjeni

Izborni zakon BiH u značajnoj mjeri prati preporuke Vijeća Evrope, posebno u 
regulaciji izborne šutnje, političkog oglašavanja i pravičnog izvještavanja javnih 
elektronskih medija. Međutim, određeni nedostaci u zakonodavnom okviru – 
poput neprecizno regulisanog prava na odgovor, nedovoljno preciznih garancija 
uređivačke nezavisnosti te nedostatka detaljnih mehanizama za sankcionisanje 
favoriziranja političkih subjekata u medijima – ukazuju na potrebu za daljim 
usklađivanjem s evropskim standardima.

3.1.	 Političko oglašavanje i funkcionerska kampanja
Izborni zakon BiH sadrži više odredbi o političkom oglašavanju, ali analize 
pokazuju da određene legislative ostavljaju prostor za zloupotrebe. Ćulahović 
(2025) naglašava da je veća i sveobuhvatnija transparentnost ključan korak 
ka unapređenju praksi političkog oglašavanja, posebno u online sferi, gdje 

su regulativni nedostaci najizraženiji. Također, ukazuje na problem definicija 
u Zakonu koje omogućavaju zloupotrebu državnih resursa za prikrivenu 
predizbornu promociju.

Jedan od najočiglednijih primjera jeste “funkcionerska kampanja”, gdje zakon 
dopušta izvještavanje o redovnim aktivnostima zvaničnika u okviru informativnih 
programa, pod uslovom da se ne navodi njihova kandidatura ili stranačka 
pripadnost. Međutim, kako ističe Ćulahović (2025), ovakva formulacija ne 
samo da ne sprečava funkcionerske kampanje već ih potencijalno i legitimizira, 
omogućavajući političkim akterima prikrivenu promociju kroz redovno 
izvještavanje o njihovim aktivnostima. 

Analiza medijskih sadržaja u lokalnim medijima, predstavljena u Poglavlju 2, 
ukazuje na široku rasprostranjenost funkcionerske kampanje u online i radio-
televizijskim medijima. Ovi nalazi naglašavaju potrebu za rješavanjem ovog 
problema ne samo kroz preciznije zakonske i regulatorne definicije već i kroz 
proaktivniji angažman Centralne izborne komisije, Regulatorne agencije za 
komunikacije, Vijeća za štampu i online medije, kao i drugih relevantnih aktera 
iz profesionalne zajednice i nevladinog sektora.

3.2.	 Regulacija političkog oglašavanja i izbornih 
aktivnosti na društvenim mrežama

Pitanje regulacije političkog oglašavanja i izbornih aktivnosti na društvenim 
mrežama predstavlja jedan od najizazovnijih aspekata izbornog zakonodavstva 
u digitalnom dobu. Analizom postojećih propisa uočeno je da su društvene 
mreže formalno definirane kao mediji, što implicira da bi se na njih trebali 
primjenjivati isti standardi kao i na tradicionalne medije. Međutim, ovaj pristup 
predstavlja očigledan nedostatak Pravilnika, budući da društvene mreže 
ne funkcionišu prema principima klasičnih medija i ne podliježu pravilima 
novinarske etike.

Dodatno, čak i u slučajevima kada se utvrdi kršenje pravila, ostaje nejasno kako 
bi se odluke CIK-a i drugih regulatornih tijela provodile u praksi, s obzirom na 
to da globalne digitalne platforme koje upravljaju društvenim mrežama često 
izbjegavaju pravnu odgovornost država, naročito manjih.

S druge strane, pristup koji predviđa odgovornost političkih subjekata za 
objavljivanje sadržaja na društvenim mrežama pokazuje se kao adekvatan. 
Iako se često ističe nedostatak efektivnih mehanizama nadzora u ovoj oblasti, 
istraživanja ukazuju na to da su određene odredbe Izbornog zakona BiH 
donijele pozitivne rezultate.

Prema analizi Hrnjić Kuduzović (2025), čak 72% slučajeva kršenja Izbornog 
zakona BiH, evidentiranih u evidenciji prekršaja Centralne izborne komisije, 
odnosi se na nepravilnosti na društvenim mrežama, pri čemu 81% tih prekršaja 
uključuje preuranjenu kampanju na digitalnim platformama. Ovi podaci 
sugeriraju da su izmjene Izbornog zakona, donesene neposredno pred izbore, 
osigurale djelotvoran mehanizam za suzbijanje nedozvoljenih oblika političke 
promocije na društvenim mrežama.

Iako i dalje postoje izazovi u nadzoru nad ovim platformama, jasno je da su 
regulatorne mjere omogućile CIK-u da reaguje na kršenja pravila i sankcioniše 
političke subjekte koji ne poštuju zabranu preuranjenog oglašavanja. Ovakvi 
rezultati ukazuju na to da i u digitalnom okruženju postoje mogućnosti za 
efikasnu primjenu izbornih pravila, iako je za dugoročno poboljšanje regulative 
potrebno dodatno prilagođavanje propisa specifičnostima digitalnih medija.

3.3.	 Izborna šutnja i ispitivanje javnog mnijenja
Preporuka Vijeća Evrope predviđa mogućnost uvođenja „dana izborne tišine“, 
perioda u kojem je zabranjeno širenje predizbornih poruka kako bi se biračima 
omogućilo donošenje odluka bez vanjskog pritiska. Izborni zakon BiH je u 
skladu s ovim standardom, propisujući 24-satni period šutnje prije otvaranja 
biračkih mjesta.

Zakon također reguliše objavljivanje rezultata ispitivanja javnog mnijenja, 
zahtijevajući transparentnost u vezi s metodologijom i identitetom naručioca 
istraživanja. Ova mjera je usklađena s preporukama Vijeća Evrope, 
koje naglašavaju važnost dostupnosti tačnih i provjerljivih informacija o 
istraživanjima javnog mnijenja. Međutim, praksa pokazuje da se ova pravila 
često ne poštuju. Obrdalj (2024) navodi da su se tokom izborne kampanje za 
lokalne izbore 2024. godine na brojnim portalima pojavile online ankete koje 
su omogućavale višestruko glasanje s različitih IP adresa. Iako nisu zasnovane 
na reprezentativnim uzorcima i metodološki su nevalidne, ove ankete su bile 
predstavljene kao relevantna istraživanja javnog mnijenja.

Iako su Transparency International BiH i druge organizacije podnijele prijave 
Vijeću za štampu i online medije te Centralnoj izbornoj komisiji, konkretne 
sankcije za ovakve nepravilnosti izostale su. Dodatni problem predstavlja 
činjenica da odluke Žalbene komisije VZS-a dolaze tek nakon završetka 
izbora, kada više ne mogu imati utjecaj na biračko tijelo. Ova situacija 
ukazuje na ograničenu efikasnost postojećih regulatornih mehanizama 
i potrebu za njihovim poboljšanjem kako bi se spriječile manipulacije u 
izbornom procesu.

3.4.	 Pravo na odgovor
Jedan od ključnih izazova u pogledu usklađenosti sa standardima Vijeća Evrope 
jeste izostanak eksplicitne zakonske garancije prava na odgovor u Izbornom 
zakonu BiH. Prema Preporuci CM/Rec(2007)15, pravo na odgovor treba biti 
brzo i efikasno kako bi se spriječilo dugotrajno djelovanje netačnih informacija 
tokom kampanje. Značajno je da Zakon čak ni načelno ne propisuje obavezu 
osiguranja ovog prava tokom izbornog perioda, što predstavlja odstupanje od 
međunarodnih standarda.

S druge strane, pravo na odgovor u elektronskim medijima može se ostvariti 
kroz Kodeks o programskim sadržajima RAK-a, koji propisuje da se odgovor 
objavljuje u prvom narednom izdanju programskog sadržaja u kojem je 
objavljena informacija na koju se daje odgovor. Ukoliko to nije moguće, odgovor 
se objavljuje u vremenski najbližem i tematski najsrodnijem programskom 
sadržaju (Regulatorna agencija za komunikacije BiH [RAK], 2023, čl. 8, st. (4)). 

Nasuprot tome, Kodeks za štampu i online medije definira pravila za objavu 
demantija, ali ne propisuje rokove, što ukazuje da ovo pravo nije obavezujuće, 
već zavisi od uredničke odluke (VZS, 2021, čl. 10). Smjernice za medijsko 
izvještavanje o izborima VZS-a nude preporuke za poboljšanje ovog mehanizma, 
ali njihova neobavezujuća priroda ostavlja prostor za različite uredničke prakse, 
što može rezultirati selektivnim ili neadekvatnim ostvarivanjem prava na 
odgovor.

3.5.	 Zaštita novinara i neuplitanje organa vlasti
Kao što je ranije navedeno, Vijeće Evrope naglašava potrebu zaštite novinara 
od političkih pritisaka i osiguravanja medijske nezavisnosti tokom izbornog 
perioda (Vijeće Evrope, 2007). Izborni zakon BiH ne sadrži specifične odredbe 
koje garantuju neuplitanje vlasti u rad medija, ali predviđa sankcije za ometanje 
novinarskog rada. Ova zaštita je normativno predviđena, ali ostaje pitanje da 
li je u praksi dovoljno efikasna, s obzirom na izostanak izvještaja regulatornih 
tijela o prijavljenim kršenjima u izbornom periodu.

3.6.	 Pravično i nepristrasno izvještavanje u izbornom 
procesu

3.6.1.	 Regulacija elektronskih medija
Iako Izborni zakon BiH propisuje obavezu pravičnog i nepristrasnog izvještavanja 
elektronskih medija, njegova primjena u praksi ostaje upitna, posebno u 
kontekstu efikasnosti mehanizama nadzora i sankcionisanja prekršaja. Prema 
izvještaju Ureda OSCE-a za demokratske institucije i ljudska prava (ODIHR), 
Regulatorna agencija za komunikacije je od raspisivanja izbora primila šest 

relevantnih žalbi, ali su sve odbačene – dvije prije i četiri nakon izbornog dana. 
Također, RAK nije reagovao na zloupotrebu prednosti položaja nosilaca javnih 
funkcija, posebno na evidentnu političku pristrasnost javnog servisa RTRS 
(OSCE Ured za demokratske institucije i ljudska prava [ODIHR], 2025, str. 
20). Nadalje, izvještaj naglašava da ne postoje jasni rokovi za rješavanje žalbi 
vezanih za medijsko izvještavanje, te se preporučuje zakonsko propisivanje 
preciznih vremenskih okvira za brzo postupanje po pritužbama, uključujući i 
period trajanja kampanje (ODIHR, 2025, str. 21). 

Uprkos ponovljenim preporukama ODIHR-a, RAK nije sproveo monitoring 
medijskog izvještavanja tokom izborne kampanje, već je svoju nadzornu funkciju 
obavljao isključivo na osnovu pristiglih žalbi. OSCE stoga preporučuje da bi 
RAK trebao djelovati proaktivno i biti zakonski ovlašten za sistematski nadzor 
usklađenosti emitera s pravilima o nepristrasnom političkom izvještavanju, 
posebno u javnim medijima (ODIHR, 2025, str. 21). Ovo ukazuje na nedovoljnu 
efikasnost regulatornog tijela, što se može pripisati nedostatku kapaciteta i 
političkoj zavisnosti ove institucije. Iako predstavnici RAK-a često navode 
ograničene resurse kao ključni problem, monitoring medijskog izvještavanja 
predstavlja osnovnu regulatornu funkciju i uobičajenu praksu evropskih 
regulatornih tijela (Hans Bredow Institute for Media Research i dr., 2011). Čak 
i minimalni monitoring može djelovati preventivno, jer svijest o nadzoru može 
podstaći medije na poštivanje zakonskih obaveza.

Osim tehničkih kapaciteta, politička i finansijska nezavisnost RAK-a ozbiljno 
su narušene, što dodatno ugrožava njegovu ulogu u osiguravanju pravičnog 
i nepristrasnog izvještavanja. Izvještaj Evropske komisije za BiH potvrđuje da 
RAK nema punu političku i finansijsku nezavisnost, dok postupak imenovanja 
rukovodstva ne osigurava pluralističku zastupljenost relevantnih aktera niti 
autonomiju od regulisanog sektora i političkog utjecaja (Evropska komisija, 
2024, str. 39). Ovakav institucionalni kontekst značajno doprinosi neaktivnosti 
regulatora, omogućavajući spregu medija i politike, pri čemu određene političke 
opcije sistemski uživaju povlašteni tretman. Ova praksa nije rezultat samo 
nedostataka u zakonskoj regulativi, već prije svega nedjelovanja regulatornih 
tijela, koja imaju zakonske alate, ali ih ne primjenjuju. Efikasna primjena 
postojećih propisa, uz jačanje nezavisnosti RAK-a, ključna je za osiguranje fer 
i transparentnog medijskog okruženja u izbornim procesima.

3.6.2.	 Samoregulatorni mehanizmi
Izborni zakon BiH dodjeljuje Vijeću za štampu i online medije nadležnost za 
rješavanje pritužbi političkih subjekata na sadržaje objavljene u štampanim i 
online medijima. Međutim, zakon ne predviđa finansiranje ovih aktivnosti, čime 
se dovodi u pitanje efikasnost rada ovog tijela. Iako VZS obavlja regulatornu 

funkciju, njegov rad zavisi od vanjskih izvora finansiranja, što dodatno otežava 
njegovu nezavisnost i operativnu sposobnost. Ovaj nedostatak posebno dolazi 
do izražaja tokom izbornih kampanja, kada se od VZS-a očekuje brzo i efikasno 
rješavanje žalbi, u skladu s Pravilnikom CIK-a BiH (2024, čl. 19, st. (3)).

Prema podacima ODIHR-a, tokom izborne kampanje 2024. godine, VZS je 
zaprimilo 34 žalbe, ali je do sredine decembra riješeno samo šest, pri čemu su 
u pet slučajeva utvrđene povrede (ODIHR, 2025, str. 21). Harun Išerić (2025), 
član Žalbene komisije VZS-a (2021–2025), ističe da je najveći problem ovog 
tijela nedostatak hitnosti u rješavanju žalbi, s obzirom na to da su odluke u 
vezi s Lokalnim izborima 2024. donesene tek četiri do pet mjeseci nakon 
podnošenja žalbi i dva mjeseca nakon izbora, što je u potpunosti umanjilo 
njihov efekat. Također, VZS pokazuje izražen deficit transparentnosti, budući 
da već tri godine ne objavljuje odluke Žalbene komisije na svojoj web-stranici, 
čime dodatno smanjuje povjerenje javnosti u njegov rad. Pored toga, VZS nije 
preduzelo nikakve proaktivne mjere kako bi informisalo građane o postojećim 
mehanizmima zaštite medijskih standarda i jačalo svoju ulogu u izbornoj 
regulativi.

U konačnici, izostanak finansijske podrške za VZS, kao i njegova interna 
neefikasnost i netransparentnost, ukazuju na to da uređivanje ove oblasti nije 
bilo prioritet zakonodavca. Iako je mehanizam nadzora formalno uspostavljen, 
njegovo operativno sprovođenje ostalo je nefunkcionalno, čime je ozbiljno 
dovedena u pitanje sposobnost VZS-a da adekvatno odgovori na nepravilnosti 
u medijskom izvještavanju tokom izbornih procesa.

4.	 Zaključna razmatranja

Analiza pravnog okvira medijskog djelovanja u izbornom periodu u Bosni i 
Hercegovini pokazuje da Izborni zakon BiH djelimično usklađuje domaće propise 
sa standardima Vijeća Evrope. Posebno se to odnosi na zabranu preuranjene 
kampanje, obaveze medija u vezi s izbornom šutnjom i objavljivanjem rezultata 
ispitivanja javnog mnijenja, kao i na određene aspekte regulacije političkog 
oglašavanja. Međutim, iako postoje formalni mehanizmi, njihova provedba 
često je nedosljedna i ograničena nepreciznim zakonskim definicijama i slabim 
nadzornim kapacitetima.

Ove mjere doprinose transparentnosti izbornog procesa i umanjuju mogućnost 
manipulacije biračima. Međutim, određene odredbe nisu dovoljno precizne, 
što otvara prostor za različita tumačenja i otežava njihovu provedbu. Primjer 
toga je zabrana dezinformisanja birača, pri čemu zakon ne definira šta se 
tačno podrazumijeva pod dezinformacijama. Slično tome, iako zakon zahtijeva 

transparentnost vlasništva online medija koji izvještavaju o izborima, ne precizira 
se koji organ je nadležan za nadzor nad primjenom ovog pravila.

Poseban izazov predstavlja nepostojanje eksplicitnih zakonskih garancija 
prava na odgovor tokom izbornog perioda, što može ograničiti mogućnost 
pravovremene ispravke netačnih informacija. Također, iako zakon formalno 
propisuje sankcije za ometanje rada novinara, nedostatak jasnih mehanizama 
zaštite uredničke nezavisnosti može rezultirati autocenzurom i pritiscima na 
medije, ugrožavajući njihovu nepristrasnost. Regulacija izborne kampanje 
na društvenim mrežama pokazala je određene pozitivne efekte, posebno 
u segmentu zabrane preuranjenog političkog oglašavanja, ali je potrebno 
preciznije definirati odgovornost digitalnih aktera i unaprijediti mehanizme 
nadzora nad kampanjama na digitalnim platformama.

Primjena zakonskih propisa suočava se sa značajnim institucionalnim 
izazovima. Regulatorna agencija za komunikacije pokazuje manjak tehničkih 
kapaciteta, dok je njena politička i finansijska nezavisnost ozbiljno narušena, 
što dovodi u pitanje njenu sposobnost osiguravanja pravičnog i nepristrasnog 
izvještavanja. S druge strane, Vijeće za štampu i online medije koje bi trebalo 
igrati ključnu ulogu u nadzoru rada štampanih i digitalnih medija, ostaje 
ograničeno nedostatkom finansijske podrške i internom neefikasnošću. Ovi 
faktori ukazuju na to da je formalni nadzorni mehanizam uspostavljen, ali 
njegova operativna provedba ostaje nefunkcionalna.

Za unapređenje medijskog izvještavanja tokom izbornog perioda, buduće 
reforme trebale bi se fokusirati na jačanje uredničke nezavisnosti, preciznije 
definiranje zakonskih odredbi koje regulišu dezinformacije i pravo na odgovor 
te osiguranje efikasnijeg nadzora nad primjenom postojećih zakona. Poseban 
izazov predstavlja regulacija online medija, koji trenutno funkcionišu bez 
adekvatnih sankcija za kršenje etičkih i profesionalnih standarda. Ključni 
prioriteti uključuju jačanje kapaciteta regulatornih tijela, njihovu institucionalnu 
nezavisnost te dosljedniju primjenu propisa, čime bi se poboljšala 
transparentnost i nepristrasnost medijskog izvještavanja u izbornom procesu.

Jedna od mogućnosti za efikasan nadzor nad online medijima jeste uvođenje 
koregulatornog modela, koji bi kombinovao principe samoregulacije s 
institucionalnim mehanizmima kontrole. Ovakav sistem mogao bi uključivati 
novo koregulatorno tijelo sa stvarnim ovlastima nad digitalnim medijima, ali bez 
preuzimanja rigidnog sistema regulacije iz RTV-sektora. Alternativno, proširenje 
nadležnosti postojećih regulatornih ili samoregulatornih tijela moglo bi omogućiti 
bolji nadzor nad online medijima, pri čemu bi se posebna pažnja posvetila 
transparentnosti političkog oglašavanja, odgovornosti za dezinformacije i 
mehanizmima zaštite uredničke autonomije.

Poglavlje 4
POLITIČKO OGLAŠAVANJE: POTREBA ZA 
BOLJOM REGULACIJOM
Maida Ćulahović

Uvod

Pravedna, balansirana i transparentna politička komunikacija ključna je za 
izborni proces. Integritet izbora zavisi od toga da li će birači imati pristup 
pouzdanim i raznovrsnim informacijama, pri čemu politički subjekti i mediji 
imaju ključnu ulogu u širenju ovih informacija. Političko oglašavanje omogućava 
izbornim kandidatima, političkim strankama i raznim interesnim grupama da 
direktno promoviraju svoje poruke, istaknu političke pozicije i pridobiju birače. 
Njegova je uloga u formiranju mišljenja javnosti i oblikovanju političke debate 
stoga neupitna, ali ono što primjeri širom svijeta pokazuju jest i da političko 
oglašavanje može imati važan uticaj na izborne rezultate, prije svega zbog rizika 
koje su donijele digitalne tehnologije. 

Digitalni, online mediji i online platforme postaju sve relevantniji izvor vijesti 
i informacija, a to je slučaj i u Bosni i Hercegovini. U 2023. godini, prema 
podacima TGI za BiH, online mediji su imali dnevni doseg koji je sa 84% 
bio gotovo izjednačen s televizijskim, dok je dnevni doseg društvenih mreža 
bio 74% (Sokol, 2025). Digitalni mediji i platforme sve više se koriste i kao 
kanal za oglašavanje, uključujući i političko oglašavanje, preuzimajući primat 
od tradicionalnih medija poput štampe, televizije i radija, što nije začuđujuće 
imajući u vidu da digitalne tehnologije omogućavaju raznovrsne i inovativne 
načine oglašavanja koji su često efikasniji, ali i jeftiniji nego u tradicionalnim 
medijima. Ovo je postala realnost i u regionu: naprimjer, istraživanje koje je u 
Srbiji provela SHARE fondacija (Bajić, 2024) pokazalo je da upravo oglašavanje 
igra ključnu ulogu u održavanju poslovanja online medija, te da je ekosistem 
online medija veoma zasićen raznim praksama u ovoj oblasti kao što su nativno 
i programatsko oglašavanje. Međutim, ove su prakse podložne zloupotrebama, 
naročito u nedostatku relevantnog regulatornog okvira u online okruženju. 
Naprimjer, sponzorirani članci koji nisu označeni kao takvi predstavljaju neetičku 
praksu s obzirom na to da publici otežavaju razlikovanje između uredničkog i 
reklamnog sadržaja. Ciljano oglašavanje u digitalnom okruženju uključuje rizike 
vezane za privatnost korisnika digitalnih usluga s obzirom na to da se oslanja 
na obradu njihovih ličnih podataka, pri čemu korisnici često nisu u potpunosti 
svjesni obima podataka koji se prikupljaju ili načina na koji se njihovi podaci 
koriste za ciljanje oglasa. Personalizirani oglasi koji se temelje na podacima 
o ponašanju korisnika i osjetljivim kategorijama podataka, kao što su rasno ili 

etničko porijeklo ili politička mišljenja, također mogu dovesti do manipulacije, 
naročito u kontekstu političkih kampanja. Jedan od problema je i neovlašteno 
dijeljenje podataka s trećim stranama u lancu oglašavanja, naprimjer sa 
marketinškim agencijama. 

Platforme društvenih medija uvode dodatni nivo kompleksnosti u ova pitanja 
budući da sam dizajn i način funkcioniranja online platformi i njihovi algoritamski 
sistemi često omogućavaju manipulativne prakse koje podrivaju integritet 
izbornog procesa kroz polarizaciju političke debate, širenje dezinformacija i 
stranih uticaja. 

Regulacija političkog oglašavanja, kao i izborne medijske komunikacije uopće, 
veoma je osjetljivo pitanje, koje zahtijeva pažljivo balansiranje između zaštite 
slobode izražavanja i informiranja, te zaštite integriteta izbornog procesa. Uloga 
medija u demokratskim procesima je neupitna, kao i potreba da se zaštiti 
urednička sloboda i slobodno informiranje i izvještavanje o izbornoj kampanji. 
U isto vrijeme, moraju se spriječiti zloupotrebe i uticaji na medijski sadržaj, 
uredničku nezavisnost i odgovornost, a ovu granicu nije uvijek lako odrediti, 
posebno kada se mediji koriste kao kanali za prenošenje političkih poruka. 
Također, građanima nije uvijek lako prepoznati političke oglase, posebno kada 
nisu predstavljeni kao takvi.

Jasna definicija i pravila u vezi s političkim oglašavanjem, prije svega u pogledu 
njegove transparentnosti, u tom su smislu od ključnog značaja. Bitno je imati na 
umu da je političko oglašavanje, po definiciji, plaćeni sadržaj za čije objavljivanje 
i promociju postoji komercijalni dogovor, uplaćeni novac ili druga vrsta naknade 
ili davanja od treće strane. To je sasvim legitimna praksa, ali njena komercijalna 
priroda mora biti u potpunosti jasna i transparentna kako bi građani mogli 
razumjeti da se radi o oglašavanju i prepoznati u čije se ime to oglašavanje 
provodi, te kako bi u konačnici mogli donijeti informirane odluke na biralištima.

U Bosni i Hercegovini, principi transparentnosti i odgovornosti već odavno 
postoje u regulatornom okviru koji se odnosi na komercijalno oglašavanje 
proizvoda i usluga u radijskim i audiovizuelnim programima, ali ne i u regulatornom 
okviru za političko oglašavanje, s izuzetkom šture odredbe koja propisuje da 
političko oglašavanje mora biti “jasno odvojeno od preostalog programa”. I dok 
komercijalna praksa kao što je npr. plasman proizvoda utiče na naše potrošačko 
ponašanje, plaćene političke poruke utiču na naše političke stavove i glasačko 
ponašanje, dakle imaju mnogo veće individualne i društvene implikacije od čisto 
transakcijskih (Jaursch, 2020), ali ipak podliježu dosta manjem nivou regulacije. 

Potreba osiguravanja transparentnosti političkog oglašavanja, naročito u 
kontekstu online platformi, prepoznata je kao legitiman javni cilj i na nivou 

Evropske unije, koja je u posljednjih nekoliko godina donijela niz novih regulativa 
upravo kako bi spriječila moguće rizike za izborne procese. 

1.	 Postojeći zakonski okvir za političko 
oglašavanje u Bosni i Hercegovini

Političko oglašavanje u Bosni i Hercegovini zakonski je regulirano tek djelimično. 
U martu 2024. godine, Odlukom visokog predstavnika u Bosni i Hercegovini 
donesen je Zakon o izmjenama i dopunama Izbornog zakona Bosne i 
Hercegovine. Izmjene zakona, između ostalog, odnose se i na Poglavlje 16 
“Mediji u izbornom periodu”, u kojem se određena pravila i obaveze spominju 
i u kontekstu online medija i društvenih mreža. Međutim, ove izmjene nisu 
donijele nikakva suštinska rješenja koja bi zaista mogla odgovoriti na izazove 
koji postoje u digitalnoj sferi, što znači da je zakonski okvir u ovoj oblasti 
zapravo i dalje analogan. 

Konkretno, kada je riječ o političkom oglašavanju, Pravilnik o medijskom 
predstavljanju i javnom oglašavanju političkih subjekata u izbornom periodu 
(Pravilnik), podzakonski akt koji je na osnovu Izbornog zakona donijela 
Centralna izborna komisija, definira ga kao “emitiranje i objavu oglasa, 
javnih poziva, spotova i bilo kojeg drugog vida javnog oglašavanja političkog 
subjekta”, dok je javno oglašavanje definirano kao “oglašavanje putem medija, 
plakata, postera, interneta, letaka, pokretnih reklama i svaki drugi vid javnog 
oglašavanja dostupan biračima i javnosti”. Pri tome, mediji su definirani kao 
“svi elektronski mediji, on-line mediji, štampani mediji i društvene mreže”. I 
pored ovako široke definicije, većina pravila koje za medije propisuje Pravilnik 
– kao i Izborni zakon – i dalje se primjenjuje samo na elektronske medije, dakle 
televizijske i radijske stanice. Online mediji i društvene mreže se spominju 
isključivo u kontekstu odgovornosti političkih subjekata za vođenje izborne 
kampanje “putem interneta” (Izborni zakon BiH, čl. 16.14b), konkretno zabrane 
vođenja plaćene izborne kampanje ili bilo kojeg oblika plaćenog javnog 
oglašavanja u periodu od dana raspisivanja izbora do dana službenog početka 
izborne kampanje. Jedina direktna obaveza koja se nameće online medijima 
koji izvještavaju o izbornoj kampanji je objavljivanje podataka o vlasništvu 
i pridržavanje generalnih principa uravnoteženosti, jednakog pristupa, 
pravičnosti i nepristrasnosti.

1.1.	 Plaćeno političko oglašavanje: nedovoljna 
transparentnost 

Plaćeno političko oglašavanje putem medija – izuzev plaćenog političkog 
oglašavanja o održavanju internih skupova organa i statutarnih tijela političkih 
subjekata – zabranjeno je od dana raspisivanja izbora do službenog početka 

izborne kampanje. Ova vrsta promocije političkih subjekata dozvoljena je u 
periodu izborne kampanje, odnosno 30 dana prije dana održavanja izbora.

Da ponovimo: zabrana plaćenog političkog oglašavanja putem medija u 
navedenom periodu odnosi se na političke subjekte i na njihovo oglašavanje 
putem svih vrsta medija. Odgovornost samih medija za poštivanje ove zabrane, 
međutim, uspostavljena je samo u slučaju elektronskih medija. 

Također, detaljnija pravila, neka od kojih su od ključnog značaja za sprečavanje 
zloupotreba i manipulacija ovom vrstom političke promocije, odnose se također 
isključivo na elektronske medije. U to spadaju odredbe o:

	 emitiranju plaćenog političkog oglašavanja pod jednakim uslovima za 
sve ovjerene političke subjekte; 

	 jednakim cijenama političkog oglašavanja za sve političke subjekte; 
	 dozvoljenom ukupnom trajanju, redoslijedu i terminima emitiranja 

političkog oglašavanja;
	 obavezi jasnog označavanja plaćenog političkog oglašavanja kao takvog; 
	 slučajevima u kojima je mediju dozvoljeno da odbije objavu plaćenog 

političkog oglašavanja. 

Ono što se često navodi kao nedostatak postojećeg zakonskog okvira jeste 
činjenica da je plaćeno političko oglašavanje mimo izbornog perioda u potpunosti 
neregulirano. Ne postoje nikakve odredbe u izbornom zakonodavstvu, niti u 
drugim propisima koje bi se konkretno odnosile na plaćeno političko oglašavanje 
mimo izbornog perioda. Plaćeno političko oglašavanje van tog perioda se, 
prema tome, smatra dozvoljenim i – opet samo u elektronskim medijima – 
podliježe regulativi koja se primjenjuje na svaki drugi oblik oglašavanja. 

Međutim, čak i tokom ovog “reguliranog” perioda, ne postoje adekvatni 
mehanizmi koji bi osigurali potrebni nivo transparentnosti i balansiranosti 
koje ova vrsta oglašavanja zahtijeva, što otvara brojne mogućnosti prikrivenog 
političkog oglašavanja. Izborni zakon nalaže da plaćeno političko oglašavanje 
mora biti “jasno odvojeno od preostalog programa”, dok Pravilnik precizira 
da mora biti “jasno označeno kao takvo”. Plaćeni politički oglasi koji se 
emitiraju u obliku reklamnih spotova, u principu, emitiraju se na način da 
su od ostalog sadržaja odvojeni jasnim pauzama i sa oznakom političkog 
oglašavanja ili sličnom formulacijom. Političko oglašavanje koje se plasira u 
obliku radijske ili televizijske emisije, npr. u obliku intervjua ili drugog urednički 
oblikovanog sadržaja u kojem se politički subjekti direktno promoviraju, 
obično se označava kao “zakupljeni termin”, što gledaocima sugerira da 
je riječ o naručenom ili plaćenom sadržaju – međutim, to nije uvijek slučaj 
(Furnémont i Deirdre, 2020, str. 59). 

Online mediji, kako je rečeno, ne podliježu navedenim izbornim pravilima, 
ali Kodeks za štampane i online medije BiH u članu 19. (Reklamiranje i 
sponzoriranje) propisuje da “reklamni sadržaji kompanija, političkih stranaka i 
drugih subjekata, kao i sponzorirani sadržaji, moraju biti odvojeni od medijskog 
sadržaja ili označeni kao reklamni sadržaj”. Također se, premda ne izričito 
u kontekstu političkog oglašavanja, ističe da je prikriveno oglašavanje, kao i 
naručene ili plaćene tekstove “neetično predstavljati kao izvorne novinarske”. 
Smjernice za medijsko izvještavanje o izborima u Bosni i Hercegovini koje 
je usvojila Skupština Vijeća za štampu i online medije nešto su detaljnije u 
tom pogledu i eksplicitno se referiraju na odvajanje novinarskih od plaćenih 
političkih sadržaja kao jednog od osnovnih etičkih principa za medijsko 
izvještavanje o izborima za online i štampane medije. Konkretno, u Smjernicama 
se navodi kako “mediji moraju jasno označiti sadržaje koji su proizvedeni za 
potrebe predizborne kampanje. Urednici i urednice neće objavljivati materijale 
koji sadrže skriveno političko oglašavanje predstavljajući ih kao nezavisne 
novinarske sadržaje”.

Regulatorni okvir koji se odnosi na “regularno” oglašavanje u elektronskim 
medijima (Kodeks o komercijalnim komunikacijama) u tom je aspektu još 
detaljniji i upotpunjeniji, te prepoznaje prikrivene komercijalne komunikacije 
kao vrstu promotivnog predstavljanja koje se koristi u svrhu oglašavanja, ali 
sa namjerom da navede javnost na to da stekne pogrešnu sliku o prirodi tog 
predstavljanja (najjednostavnije rečeno, da je riječ o uredničkom sadržaju a ne 
o naručenoj promociji). Također su dostupne i Smjernice za primjenu Kodeksa o 
komercijalnim komunikacijama koje dodatno pojašnjavaju ova pravila. Međutim, 
eksplicitno se navodi kako Kodeks “ne uređuje pitanja političkog oglašavanja, 
na koja se primjenjuju odredbe Izbornog zakona Bosne i Hercegovine, propisi 
koje usvaja Centralna izborna komisija Bosne i Hercegovine, kao i drugi propisi 
koji se odnose na ovu oblast”. Ovi izborni propisi, međutim, ne sadrže nikakve 
reference na pojmove kao što su prikriveno političko oglašavanje, sponzorstvo 
ili plasman proizvoda, iako se političko oglašavanje pojavljuje u različitim 
formama i oblicima, kako u elektronskim tako i u online medijima. Primjeri 
uključuju plaćeni (medijski) sadržaj, sponzorirane članke, plasman proizvoda 
(npr. tematski plasman), nativno oglašavanje, “influenserski” marketing i slično 
– dakle forme u kojima je granica između uredničkog, autorskog sadržaja i 
plaćenog, naručenog sadržaja često zamagljena i nejasna. 

Kako su pokazali rezultati monitoringa lokalnih medija i društvenih mreža 
tokom izbora 2024. godine koji je proveo Mediacentar, prikrivena politička 
promocija je rasprostranjena praksa i u bosanskohercegovačkim online 
lokalnim medijima. Vrijedi pojasniti da se pojam “prikriveno” odnosi isključivo 
na nedostatak transparentnosti u pogledu prirode medijskog sadržaja, a ne 
na način predstavljanja. Analiza je, tako, pokazala brojne primjere direktnog 

predstavljanja političkih subjekata unutar medijskih sadržaja, kao i primjere 
njihove indirektne promocije, bilo u obliku izrazito afirmativnog izvještavanja 
o tim subjektima i njihovim aktivnostima i postignućima, ili kroz negativno 
izvještavanje o političkim oponentima u cilju njihove diskreditacije. Iako po svojoj 
formi upućuju na izvorno novinarske sadržaje kao što su vijesti, promotivna 
priroda takvih sadržaja vrlo je jasna. Ono što je “prikriveno” jest priroda odnosa 
između medija i političkog subjekta ili drugog naručioca takvog medijskog 
sadržaja s obzirom na to da je nejasno da li su takvi sadržaji plaćeni i, ako jesu, 
ko ih je platio. Ono što je jasno jest da problem obuhvata mnogo više od same 
transparentnosti označavanja, te da otvara brojna druga pitanja koja se tiču 
samog finansiranja, vlasništva i održivosti medija. 

Online mediji su posebno problematični u tom smislu zbog potpunog 
nedostatka zakonskog okvira koji bi im nametnuo barem osnovni nivo 
odgovornosti. Za razliku od elektronskih medija, na online medije ne 
primjenjuje se obaveza jasnog označavanja plaćenog političkog oglašavanja, 
propisana izbornim pravilima. Još jedan primjer je nedostatak okvira za tzv. 
“funkcionerske kampanje”. Za razliku od online medija, Izborni zakon BiH daje 
određeni okvir za elektronske medije, dopuštajući informiranje o redovnim 
aktivnostima zvaničnika, odnosno funkcionera na svim nivoima vlasti u okviru 
informativnih programa, bez direktnog ili indirektnog navođenja njihove 
kandidature na izborima i stranačke pripadnosti kad god se radi o aktivnostima 
koje proizlaze iz zakonom utvrđenog djelokruga organa kojima pripadaju. 
Već iz same formulacije jasno je da se radi o kozmetičkoj odredbi koja ne 
samo da dopušta, već potencijalno čak i legitimizira pokušaje funkcionerskih 
kampanja. Koliko je rasprostranjena funkcionerska kampanja i koliki medijski 
prostor dobivaju osobe koje obnašaju određene javne funkcije a ujedno su 
i kandidati ili kandidatkinje na izborima, pokazuju i podaci istraživanja ove 
publikacije, prema kojima je čak 60% analiziranih radijskih i 54% televizijskih 
priloga sadržavalo potencijalnu funkcionersku kampanju, a u online medijima 
takvih slučajeva je bilo 26% (Džihana i Sokol, 2024). 

Porijeklo političkih oglasa još je jedna od takvih stavki: Zakon utvrđuje da 
će elektronski mediji narudžbe za plaćeno političko oglašavanje zaprimiti od 
političkih subjekata direktno, odnosno preko pravnih ili fizičkih osoba koje 
politički subjekti za to ovlaste. Slična odredba u slučaju online medija ne postoji, 
a ne postoje ni pravila koja bi se odnosila na identifikaciju porijekla oglasa, 
odnosno osobe na čiji zahtjev ili u čije ime se politički oglas objavljuje. 

Da se u slučaju brojnih medijskih sadržaja koji nisu označeni kao plaćeno 
oglašavanja, ipak radi o plaćenoj promociji, ukazuje i procjena koju je objavio 
Transparency International u BiH (TIBiH) (Džihana i Sokol, 2024), a prema 
kojoj je vrijednost takvih objava (TV-emisije i intervjui u štampanim medijima) u 

prve tri sedmice izborne kampanje za lokalne izbore 2024. godine iznosila 1,3 
miliona KM. Poređenja radi, procijenjeni iznos koji su političke partije utrošile 
na oglašavanje u medijima tek je nešto veći – 1,6 miliona KM.

Ono što, dakle, predstavlja srž problema jesu nepotpuni ili nepostojeći zahtjevi 
za transparentnošću, počevši od transparentnog označavanja plaćenih ili 
naručenih sadržaja i identiteta sponzora, objavljivanja informacija o iznosima za 
političko oglašavanje, pa sve do pitanja transparentnosti vlasništva i državnog 
oglašavanja, odnosno trošenja javnih sredstava. Ovo je posebno značajno 
imajući u vidu da su medijske organizacije u BiH i njihove uređivačke politike 
u velikoj mjeri pod uticajem vlasnika i izvora finansiranja, uključujući prihode 
od oglašavanja i finansiranje iz javnih budžeta (IREX, 2024).

1.2.	 Političko oglašavanje putem društvenih mreža
Izborne kampanje sve se više vode na internetu, posebno putem društvenih 
mreža, koje su uvele nove mogućnosti prenošenja političkih poruka i 
oblikovanja političkog diskursa. Online političko oglašavanje postalo je široko 
rasprostranjena praksa i kod nas: prema spomenutoj procjeni TIBiH, samo na 
platformama kompanije Meta, dakle Facebooku, Instagramu i Whatsappu, 
tokom prve tri sedmice kampanje za lokalne izbore 2024. godine, na 
prikazivanje političkih oglasa potrošeno je više od 250.000 KM (TIBiH, 2024). 
Mogućnosti plaćene promocije putem društvenih mreža masovno koriste i 
pojedini online mediji, među kojima i anonimni portali, koji, prema Izbornom 
zakonu BiH, ne bi ni smjeli izvještavati o izbornoj kampanji (Ćosić, 2024). 

U digitalnom okruženju, forme političkog oglašavanja dosta su raznovrsnije: 
od klasičnih političkih oglasa, plaćenog sadržaja, sponzoriranih rezultata 
pretraživanja, podizanja rangiranja, plasmana proizvoda, oglašavanja preko 
influensera i sl. Također, digitalne tehnologije omogućavaju direktniji i efikasniji 
pristup biračima, gdje oglašivači koriste tehnike profiliranja, targetiranja ili čak 
“mikrotargetiranja” kako bi oglas došao do što specifičnije ciljne publike. Tehnike 
poput mikrotargetiranja otvaraju prostor za izborne manipulacije s obzirom na 
to da je moguće ciljanje različite publike sa različitim, čak i kontradiktornim 
porukama. Ciljane političke poruke mogu biti usko prilagođene interesima 
osobe, ali i njenim karakternim osobinama i slabostima. Možda najpoznatiji 
primjer ovakve zloupotrebe je skandal britanske konsultantske firme Cambridge 
Analytica, koja je prikupila i obradila velike količine ličnih podataka korisnika 
Facebooka, a koje je zatim koristila za ciljano političko oglašavanje u kontekstu 
referenduma o Brexitu i predsjedničkih izbora u Sjedinjenim Američkim 
Državama 2016. godine. Sljedeći rizik je onaj koji dolazi od platformi poput 
Googla ili Mete i njihovih sistema za preporučivanje i pojačavanje sadržaja 
koji, u kontekstu izbora, mogu doprinijeti polarizaciji javnog prostora te imati 

negativan uticaj na pristup građana objektivnim, transparentnim i raznovrsnim 
informacijama i njihovu sposobnost donošenja političkih odluka.

Ono što je posebno problematično jest nedostatak odgovornosti i transpa
rentnosti online platformi, pa čak i kada je riječ o primjeni vlastitih pravila. 
Primjera radi, kompanija Meta zahtijeva jasnu identifikaciju i označavanje 
političkih oglasa, ali u praksi postoje brojni nedostaci, na šta je ukazala i studija 
koju je provela neprofitna organizacija AI Forensics u 16 zemalja Evropske 
unije. Ova je studija pokazala da većina (približno dva od tri) političkih oglasa 
na Facebooku i Instagramu nisu identificirani i označeni na način kako nalažu 
interna pravila ove platforme, kao i da Meta moderira manje od 5% takvih 
oglasa (Bouchaud, Faddoul i Buse Çetin, 2024). 

Ovaj je problem naročito izražen u manjim zemljama van engleskog govornog 
područja, poput Bosne i Hercegovine. Grupa organizacija civilnog društva, 
novinarskih udruženja, akademika, aktivista i eksperata okupljenih oko Koalicije 
za slobodu izražavanja i moderaciju sadržaja prepoznala je upravo političko 
oglašavanje na društvenim mrežama kao jednu od prioritetnih oblasti u kojima 
je potrebno uspostaviti saradnju i dijalog s platformama društvenih medija. 
Problemi obuhvataju nedostatak pristupa podacima o oglašivačima iz BiH, 
nedovoljnu transparentnost i neadekvatne ili nepostojeće mehanizme saradnje 
u slučajevima kršenja domaćeg izbornog zakonskog okvira, poput preuranjene 
kampanje ili širenja sponzoriranih političkih sadržaja sa anonimnih portala. 

2.	 Evropski regulatorni okvir

2.1.	 Vijeće Evrope
Vijeće Evrope je objavilo nekoliko preporuka o medijima i izborima. U Preporuci 
o mjerama koje se tiču medijskog praćenja izbornih kampanja iz 1999. godine, 
naglašava se kako se mediji prilikom pokrivanja izbornih kampanja trebaju 
voditi principima pravičnosti, balansiranosti i nepristrasnosti. U to vrijeme, 
pojam medija obuhvatao je samo štampane medije, televiziju i radio. U vezi 
s političkim oglašavanjem, Preporuka navodi da zemlje u kojima je plaćeno 
političko oglašavanje dozvoljeno trebaju osigurati jednak i nediskriminatoran 
tretman svih političkih kandidata i stranaka. To znači da mogućnost zakupa 
reklamnog prostora treba biti dostupna svim stranama, pod jednakim uslovima 
i cijenama. Preporuka također ističe da javnost treba biti svjesna da je poruka 
zapravo plaćena politička reklama, te je u tom smislu naglašena važnost jasne 
identifikacije političkog oglašavanja. 

Novija verzija ove Preporuke iz 2007. godine uzima u obzir izmijenjeno medijsko 
okruženje u kojem djeluju novi akteri, pa tako neke od preporuka proširuje 

i na online medije. Jedna od takvih preporuka je razvoj samoregulatornih 
okvira i primjena profesionalnih i etičkih standarda u pogledu pokrivanja 
izbornih kampanja, uključujući, između ostalog, poštovanje principa ljudskog 
dostojanstva i nediskriminacije. Također se iznose preporuke i u pogledu 
transparentnosti političkog oglašavanja primjenjive na sve medije, uključujući 
i online. Konkretno, navodi se da bi regulatorni ili samoregulatorni okviri trebali 
osigurati da je političko oglašavanje lako prepoznatljivo kao takvo.

Konačno, 2022. godine donesena je nova Preporuka o izbornoj komunikaciji i 
medijskom praćenju izbornih kampanja koja jasno identificira novu realnost u 
kojoj se odvija izborna komunikacija, a koja, između ostalog, podrazumijeva 
i činjenicu da online platforme ubrzano preuzimaju primat u odnosu na 
tradicionalne medije kao platforme za političko oglašavanje, te da se i 
tradicionalni akteri izborne komunikacije, kao što su mediji, političke stranke 
i kandidati, prilagođavaju i sve više oslanjaju na alate, formate i tehnike koje 
im za povezivanje sa biračkim tijelom nude online platforme. Ovaj dokument 
polazi od činjenice da je, za razliku od tradicionalnih medija, a posebno radija 
ili televizije, online političko oglašavanje uglavnom neregulirano, te da se 
nedostatak zakonskog okvira tokom posljednje decenije uočava najviše kroz 
nedovoljan nivo transparentnosti online kampanja, i to u pogledu posrednika, 
kampanja, tehnika, uključenih aktera i potrošnje. 

Preporuka se posebno fokusira na principe online političkog oglašavanja. 
Kao opći princip, online političko oglašavanje treba biti transparentno, jasno 
označeno kao takvo, te sadržavati informacije o tome ko stoji iza oglašavanja, 
odnosno ko ga je platio. Također, pristup prostoru online oglašavanja trebao bi 
biti ponuđen svima na nediskriminatornoj osnovi i uz jednake cijene za jednake 
usluge. Ono što je interesantno jest da se predloženi model za provođenje 
obaveza transparentnosti bazira na koregulaciji, za potrebe čijeg provođenja 
se, između ostalog, predlaže uspostava nezavisnih savjetodavnih tijela koja bi 
pružala podršku nadležnim institucijama, a koja bi bila sačinjena od nezavisnih 
eksperata i predstavnika civilnog društva.

Još jedan od važnijih aspekata koju ova preporuka tretira jest transparentnost 
potrošnje u kontekstu političkog oglašavanja, koja bi također trebala biti 
prilagođena digitalnom okruženju, drugačijem načinu funkcioniranja i modelima 
cijena u odnosu na tradicionalne offline kampanje, između ostalog, i kroz 
obavezu relevantnih političkih aktera da dostavljaju detaljne izvještaje u 
kojima će prikazivati potrošnju i doprinose po odvojenim stavkama (npr. online 
kampanje; distribucija u različitim medijima i online platformama; povezane 
usluge kao što je istraživanje tržišta). 

2.2.	 Evropska unija
Evropska unija je pitanje političkog oglašavanja zakonski uredila tek nedavno, 
u martu 2024. godine, kada je usvojena Uredba o transparentnosti i ciljanju 
u političkom oglašavanju (Uredba o političkom oglašavanju). Većina njenih 
odredaba počet će se primjenjivati od 10. oktobra 2025. godine. Vrlo bitan 
segment ove regulative počiva na zaštiti prava na privatnost, propisivanjem 
strogih uslova za ciljanje (targetiranje) i pojačavanje vidljivosti oglasa u kontekstu 
političkog oglašavanja na internetu. Voditelji obrade ličnih podataka moraju 
dobiti izričitu saglasnost korisnika za obradu njihovih ličnih podataka u svrhu 
političkog oglašavanja. Posebne kategorije ličnih podataka, kao što su podaci 
koji otkrivaju rasno ili etničko porijeklo, vjerska uvjerenja, seksualnu orijentaciju, 
zdravstveno stanje, ali i politička mišljenja, ne smiju se koristiti za izradu profila 
i targetiranje političkim oglasima.

Drugi, za potrebe ove publikacije interesantniji cilj jest povećati transparentnost 
političkih kampanja, odnosno građanima olakšati da prepoznaju političke 
oglase i dobiju uvid u to ko iza njih stoji, odnosno ko ih je platio i koliko, a sve 
u cilju donošenja informiranih odluka na biračkim mjestima. 

Konkretno: svaki politički oglas mora sadržavati skup ključnih informacija, 
među kojima su: 

	 izjava o tome da je riječ o političkom oglasu; 
	 identitet sponzora političkog oglasa i, ako je primjenjivo, subjekta koji u 

konačnici kontrolira sponzora;
	 obavijest o transparentnosti, koja omogućava razumijevanje šireg 

konteksta političkog oglasa i njegovih ciljeva. 

Obavijest o transparentnosti mora biti istaknuta uz svaki politički oglas (npr. u 
obliku linka), jasno vidljiva i prilagođena korisnicima, između ostalog, i napisana 
jednostavnim jezikom. Nadalje, mora sadržavati niz dodatnih informacija u 
koje spadaju i zbirni novčani iznosi ili zbirna vrijednost drugih davanja koje 
su pružaoci usluga političkog oglašavanja djelimično ili u potpunosti primili za 
usluge političkog oglašavanja, kao i informacije o javnim ili privatnim izvorima 
novca i drugih davanja. 

Važno je naglasiti kako se nova pravila o političkom oglašavanju ne odnose na 
sadržaj, već samo na način prikazivanja oglasa korisnicima. Jedan od bitnijih 
ciljeva je i ograničiti manipulativne prikrivene političke oglase, posebno u svjetlu 
vanjskog uplitanja. Sponzorima iz trećih zemalja je tako na teritoriji Evropske 
unije zabranjeno pružati usluge političkog oglašavanja u periodu od tri mjeseca 
prije izbora ili referenduma. 

Političko oglašavanje je definirano dosta široko, kao “priprema, plasiranje, 
promicanje, objavljivanje, isporuka ili diseminacija, bilo kojim sredstvom, 
poruke, koja se obično pruža uz naknadu ili putem internih aktivnosti ili kao 
dio političke oglašivačke kampanje:

(a) 	od strane, za ili u ime političkog aktera, osim ako je isključivo privatne ili 
isključivo komercijalne prirode; ili

(b) 	koja bi mogla utjecati te je osmišljena tako da utječe na ishod izbora ili 
referenduma, ponašanje glasača ili zakonodavni ili regulatorni proces na 
razini Unije, nacionalnoj, regionalnoj ili lokalnoj razini”.

Iz navedene formulacije jasno je da ova uredba obuhvata političko oglašavanje 
u raznim oblicima, kako na internetu tako i van njega: plaćeni sadržaj, 
sponzorirane rezultate pretraživanja, plaćene ciljane poruke, promicanje u 
rangiranju, promocija nečega ili nekoga uključena u sadržaje kao što su plasiranje 
proizvoda, oglašavanje preko influensera i drugi oblici podržavanja. Također je 
obuhvaćen i cijeli spektar pružalaca usluga uključenih u pripremu, plasman, 
promociju, objavljivanje, isporuku i diseminaciju političkog oglašavanja, što 
se, pored medija i samih političkih subjekata, odnosi i na posrednike poput 
agencija za oglašavanje, odnose s javnošću, influensere, pružaoce usluga 
analize podataka i posredovanja i slično. 

Ono što je također bitno naglasiti jest da se političkim oglašavanjem ne smatra 
samo ono koje se objavljuje tokom izbornog perioda i kampanja, nego bilo 
kada.

2.3.	 Odgovornost platformi društvenih medija
Krovni evropski pravni propis koji uspostavlja odgovornost društvenih mreža 
i ostalih online platformi za širenje sadržaja koji generiraju korisnici Akt o 
digitalnim uslugama (Digital Services Act – DSA), političkog oglašavanja dotiče 
se tek posredno – kroz obavezu veoma velikih online platformi i pretraživača 
da provode procjene rizika, među koje spadaju i stvarni ili predvidivi negativni 
efekti na građanski diskurs i izborne procese, te da poduzimaju mjere kako bi 
otklonili takve rizike. 

Jedan od načina upravljanja rizicima koji se vežu za izbore jest kroz primjenu 
smjernica – naime, Evropska komisija je uoči parlamentarnih izbora 2024. 
godine izradila Smjernice za smanjenje sistemskih rizika za izborne procese. 
U dijelu koji se odnosi na političko oglašavanje, smjernice se pozivaju upravo na 
Uredbu o političkom oglašavanju, njenu definiciju političkog oglašavanja, te daju 
preporuke veoma velikim online platformama i pretraživačima koji omogućavaju 
plasiranje političkih oglasa na svojoj platformi da te oglase označe na jasan 

i nedvosmislen način kako bi korisnici mogli razumjeti da prikazani sadržaj 
sadržava političke oglase. Dalje im se preporučuje da usklade svoje politike 
korištenja kako bi pružaoce političkog oglašavanja obavezali na transparentnost 
u pogledu informacija o političkim oglasima vidljivim korisnicima (obavijest o 
transparentnosti). Još jedna od preporučenih mjera je vođenje javno dostupnog 
repozitorija političkih oglasa. 

U ovim smjernicama posebno se prepoznaje sve značajnija uloga tzv. influensera 
u političkim raspravama na internetu i njihova moć da utiču na izborne odluke 
birača. Platformama se stoga preporučuje da, kao mjeru smanjenja rizika 
od zloupotreba, uvedu funkciju putem koje će influenseri moći sami označiti 
da je sadržaj koji pružaju politički oglas, navesti identitet sponzora i ostale 
potrebne parametre transparentnosti, kao i uvesti jasne oznake na osnovu 
kojih će korisnici moći lako prepoznati da li je pruženi sadržaj politički oglas ili 
sadržava političke oglase. 

Još jedan od načina upravljanja sistemskim rizicima jeste kroz primjenu 
dobrovoljnih kodeksa ponašanja (engl. codes of conduct). Kodeks protiv 
dezinformacija koji će od 1. jula 2025. biti priznat kao dio provedbe Akta o 
digitalnim uslugama, u jednom svom dijelu bavi se upravo transparentnošću 
političkog oglašavanja, odnosno obavezuje potpisnike na uvođenje strožih 
mjera transparentnosti koje bi korisnicima trebale omogućiti lako prepoznavanje 
političkih oglasa: označavanje oglasa kao takvih, isticanje podataka o 
sponzoru, utrošenom novcu i ostalim potrebnim parametrima, uključujući i 
one koji su važni za razumijevanje ciljanog oglašavanja – dakle, razumijevanje 
na osnovu čega i kojih parametara nam se taj oglas prikazuje. Potpisnici se 
također obavezuju na uspostavu “biblioteka”, odnosno repozitorija oglasa za 
političko oglašavanje.

2.4.	 Političko oglašavanje na najpopularnijim online 
platformama: tri platforme, tri različite prakse

2.4.1.	 Meta
Meta dozvoljava političko oglašavanje na svojim platformama. Svaki oglašivač 
koji želi kreirati ili uređivati ​​oglase, a koji upućuju na političke ličnosti, političke 
stranke ili izbore (uključujući kampanje koje pozivaju na izlazak na izbore) mora 
proći kroz proces autorizacije (utvrđivanja identiteta), omogućiti informaciju o 
tome ko je platio oglas (“Paid for by”) i unijeti ih u javno dostupnu “biblioteku 
oglasa” (Ad Library) o društvenim pitanjima, izborima ili politici. Ova biblioteka 
oglasa može se pretraživati i omogućava uvid u brojne informacije kao što su 
sponzori, utrošeni iznos novca za oglas i reach ili doseg oglasa.

Ova pravila važe i za oglase iz Bosne i Hercegovine, uključujući i činjenicu 
da su putem biblioteke oglasa javno dostupni podaci o transparentnosti 
poput sponzora i podataka o novčanim iznosima koji su utrošeni na političko 
oglašavanje na platformama Facebook, Instagram i Whatsapp.

2.4.2.	 Google Ads
Političko oglašavanje putem platforme Google Ads također mora proći proces 
verifikacije, a svi verificirani oglasi moraju sadržavati informaciju o tome ko je 
platio oglas. Google objavljuje Izvještaj o transparentnosti političkog oglašavanja 
i održava biblioteku političkih oglasa u koju su uvršteni svi verificirani oglasi.

Međutim, obaveza verifikacije važi samo za određene države i regije, među 
kojima se ne nalazi Bosna i Hercegovina (u Evropi su to samo zemlje Evropske 
unije te Ujedinjeno Kraljevstvo). To znači da se politički oglasi iz BiH mogu 
prikazivati bez ograničenja i posebnih zahtjeva, izuzev generalnih pravila 
korištenja koja se primjenjuje na oglašavanje putem Goodle Ads. Također, 
za razliku od platformi kompanije Meta, biblioteka oglasa ove platforme (Ads 
Transparency Center) ne sadrži političke oglase iz Bosne i Hercegovine, što 
znači i da javnosti nisu dostupne nikakve informacije o transparentnosti, 
uključujući i podatke o naručiocima i troškovima političkog oglašavanja koje 
se prikazuje na platformi YouTube, ali i na web-portalima, pretraživačima, 
aplikacijama... 

2.4.3.	 TikTok 
Za razliku od Metinih i Googlovih platformi, plaćeno političko oglašavanje na 
TikToku nije dozvoljeno. 

Iako TikTok službeno izričito zabranjuje prikazivanje političkog sadržaja u bilo 
kom obliku oglašavanja, što obuhvata kako članove političkih organizacija tako 
i “nepolitičke” oglašivače koji izražavaju političke stavove, ova društvena mreža 
sve se više koristi za promoviranje političkih poruka. To je, između ostalog, 
bio i povod Evropskoj komisiji za pokretanje istrage protiv ove platforme 
zbog mogućeg kršenja Akta o digitalnim uslugama, odnosno neispunjavanja 
obaveze da procijeni i ukloni sistemski rizik od manipulacije izbornim 
procesima (Evropska komisija, 2024a). Istraga je potaknuta dešavanjima oko 
predsjedničkih izbora u Rumuniji u novembru 2024. godine, koji su poništeni 
u prvom krugu zbog navodnih izbornih manipulacija putem TikToka. Predmet 
istrage će biti TikTokov sistem algoritamskih preporuka i s njim povezani rizici 
od koordinirane manipulacije uslugom, ali i same politike platforme vezane za 
političko oglašavanje i plaćeni politički sadržaj. 

2.5.	 Evropski akt o slobodi medija
Evropski akt o slobodi medija uspostavlja okvir za zaštitu medijskog pluralizma 
i nezavisnosti, u čijoj srži se nalazi upravo princip transparentnosti. Stupio 
je na snagu u maju 2024. godine, a puna primjena ovog akta u državama 
članicama Evropske unije počinje od 8. augusta 2025. godine. Premda se ne 
bavi političkim oglašavanjem niti medijskim praćenjem izbora, neka od pravila 
koja ova evropska regulativa uspostavlja značajna su u kontekstu očuvanja 
uredničke nezavisnosti medija od političkog uticaja, te se mogu posmatrati i u 
svjetlu identificiranih problematičnih praksi prikrivenog političkog oglašavanja 
i funkcionerskih kampanja. 

U ova pravila svakako spadaju ona vezana za transparentnost medijskog 
vlasništva i državnog oglašavanja, kojima se od medija traži da javno objavljuju 
relevantne informacije o svojim vlasnicima, uključujući i stvarno vlasništvo 
te direktno ili indirektno vlasništvo javnog tijela ili subjekta, kao i prihode od 
oglašavanja koje primaju od javnih tijela ili subjekata. Ovakve informacije 
mogu signalizirati potencijalne sukobe interesa te omogućiti građanima da ih 
razumiju i u kontekstu toga procijene pouzdanost i vjerodostojnost primljenih 
informacija. 

Pored obaveze svih medija da objavljuju informacije o prihodima iz javnih 
sredstava, propisuje se i obaveza javnih tijela i subjekata da objavljuju kriterije 
raspodjele javnih sredstava za potrebe medijskog oglašavanja, kao i detaljne 
informacije o javnim rashodima za državno oglašavanje: nazive medija ili online 
platformi od kojih su usluge kupljene (uključujući i nazive poslovnih grupacija u 
okviru kojih djeluju), ukupne godišnje potrošene iznose, te godišnje iznose po 
pružaocu medijske usluge ili online platformi.

3.	 Zaključak: transparentnost je ključna

Osnovni princip koji se naglašava u svim standardima i okvirima u vezi s 
političkim oglašavanjem je transparentnost. U Bosni i Hercegovini, upravo 
veća i sveobuhvatnija transparentnost je neophodan korak u cilju poboljšanja 
praksi političkog oglašavanja, a naročito u online sferi, u kojoj su nedostaci 
najočigledniji, između ostalog, i zahvaljujući nepostojanju odgovarajućeg 
zakonskog okvira i mehanizama provedbe. 

Međunarodni standardi insistiraju na transparentnosti političkog oglašavanja u 
nekoliko aspekata, među kojima su ključni: 

	 jasna i nedvosmislena identifikacija političkog oglašavanja kao takvog u 
svim formama i oblicima, koja omogućava prepoznavanje i razlikovanje 
između uredničkog medijskog sadržaja kao što su vijesti, te naručenih, 
odnosno plaćenih sadržaja, pri čemu novčana kompenzacija nije jedini 
oblik sponzoriranja političkog oglašavanja; 

	 identifikacija osoba na čiji zahtjev ili u čije ime se politički oglas objavljuje, 
dakle sponzora i onih koji u konačnici kontroliraju sponzora;

	 transparentnost u pogledu novčanih iznosa ili drugih načina kompenzacije 
medijima za političko oglašavanje.

Postojeća izborna pravila u Bosni i Hercegovini, kako smo vidjeli, ovih pitanja 
dotiču se tek djelimično, propisujući određena pravila za elektronske medije, 
ali bez detaljnije razrađenih kriterija ili obaveza. Isto se odnosi na još neke od 
principa političkog oglašavanja koji se ističu u međunarodnim standardima a 
tiču se omogućavanja pristupa plaćenom političkom oglašavanju pod jednakim 
uslovima za sve političke subjekte. Ovome možemo dodati i pravila koja se 
odnose na informiranje o redovnim aktivnostima zvaničnika i funkcionera tokom 
izborne kampanje, koje dopuštaju razne zloupotrebe. 

Kao prvi korak, postoji potreba za detaljnim smjernicama za političko oglašavanje 
u svim vrstama medija, koje bi izradila Centralna izborna komisija, a kojim bi 
se preciznije definirali transparentnost i uloga svih aktera u ovim procesima: 
medija, političkih subjekata i oglašivača. Kada su mediji u pitanju, postoji 
potreba da se razjasne pojmovi odvajanja političkog oglašavanja od preostalog 
sadržaja, načini identifikacije i pojam prikrivenog političkog oglašavanja, pri 
čemu je potrebno primijeniti ista načela koja važe i za bilo koju drugu vrstu 
oglašavanja.

Pitanje je, međutim, koliko bi samo proširenje izbornog zakonskog okvira na 
online medije moglo adekvatno odgovoriti na izazove u online sferi i zaista 
dovesti do poboljšanja regulacije online političkih kampanja. Između ostalog, 
da bi bio efikasan, takav okvir trebao bi biti i provodiv. Analize provedene 
tokom posljednjih izbora ukazale su upravo na problem nedostatka mehanizma 
nadležnosti i provedbe u slučaju posljednje izmjene Izbornog zakona BiH 
kojom je online medijima koji se odluče na praćenje izborne kampanje uvedena 
obaveza objavljivanja podataka o vlasništvu (npr. Ćosić i Cvjetićanin, 2024; 
Obrdalj, 2024). 

Jedini ispravan način regulacije političkog oglašavanja je onaj koji će na cjelovit 
način uspostaviti povoljno okruženje za veću odgovornost i transparentnost, 
i to opet svih uključenih aktera. Bez sumnje je potrebno dalje unapređenje 
zakonskih okvira, kako medijskih tako i onih koji se tiču transparentnosti 
potrošnje, državnog oglašavanja, odgovornosti oglašivačke industrije... ali 
i cijeli niz drugih mjera koje će podržati medijske slobode i nezavisnost te 
omogućiti profesionalnije i održivije medijsko poslovanje.

Regulativa treba nužno uzeti u obzir i izazove koje donosi ekspanzija online 
političkog oglašavanja, a koji prevazilaze tradicionalni, novinarski medijski 
prostor. Ono što je već odavno realnost i u Bosni i Hercegovini jeste relativno 
lak i jeftin pristup internetskim marketinškim alatima, pojava novih “igrača” 
na tržištu političkog oglašavanja (osim političkih subjekata, tu su i druge 
grupe kao što su nestranačke organizacije, lobisti, politički pokreti i sl.), 
više platformi (plaćeno političko oglašavanje sada se prikazuje i uz rezultate 
pretraživanja, u aplikacijama, na streaming uslugama...) te načini na koje 
oglašavanje na online platformama funkcionira i eksploatira lične podatke 
građana (Jaursch, 2020).

Još jedan od izazova je činjenica da političko oglašavanje nije vezano isključivo 
za izborne kampanje, već je i kontinuirana praksa. Online komunikacija je 
olakšala uslove za stalne političke debate i kampanje, ali je u isto vrijeme otežala 
razlikovanje političke komunikacije u vanizbornim periodima od one u izbornim 
periodima. Trenutna realnost je ta da političko oglašavanje, posebno online, više 
nije ograničeno na izbore i promociju političkih subjekata koji se kandidiraju na 
izborima, nego se pojavljuje i u kontekstu promocije političkih ideja, društvenih 
pitanja, podrške (ili suprotstavljanja) prijedlozima zakona i slično (engl. issue-
based advertising) (Jaursch, 2020). U svjetlu toga, postavlja se pitanje koliko je 
smisleno regulaciju političkog oglašavanja nastaviti ograničavati na isključivo 
izborni period, a ostale periode ostaviti nereguliranima.

Tu je i pitanje odgovornosti velikih online platformi i društvenih mreža i njihovog 
interesa i kapaciteta da primjenjuju kako domaće zakone tako i vlastita pravila. 
U zemljama članicama Evropske unije, za to postoji zakonska osnova koju 
propisuje Akt o digitalnim uslugama, kao i mehanizmi u slučaju kršenja 
zakonskih odredaba koje implementira Evropska komisija. Ostaje da se vidi 
koliko će proces usklađivanja sa evropskom digitalnom regulativom uticati 
na odgovornije postupanje velikih platformi u BiH i ostalim zemljama regiona. 
Aktivna podrška Evropske komisije će u tom procesu biti ključna, a za sada 
postoji barem deklarativna spremnost da u pojedinim slučajevima, kao što 
su izbori, podrži kandidatske zemlje u ostvarivanju saradnje s platformama, 
kako je učinila tokom nedavnih izbora i referenduma u Moldaviji (Evropska 
komisija, 2024b).

Domaći okvir za političko oglašavanje svakako bi trebalo urediti na način 
da prepozna i reflektira prakse oglašavanja u digitalnom i platformskom 
okruženju. Ono što će u našoj zemlji biti najveći izazov jest osigurati efikasan 
mehanizam nadležnosti i provedbe, te pri tome izbjeći rješenja koja bi bila 
restriktivna za slobodu izražavanja. Međunarodni instrumenti poput preporuka 
Vijeća Evrope, čija je Bosna i Hercegovina članica, postavljaju solidan osnov 
za daljnje djelovanje, uključujući i modele koregulacije kao proporcionalnog 
pristupa regulaciji online političkog oglašavanja i online izbornih kampanja, 
te mehanizama saradnje između nadležnih državnih i nezavisnih eksperata i 
predstavnika civilnog društva.

Poglavlje 5
DRUŠTVENE MREŽE U IZBORNIM 
KAMPANJAMA: PROMJENA PARADIGME 
POLITIČKE KOMUNIKACIJE
Zarfa Hrnjić Kuduzović 

Uvod

U studijama koje se bave uzrocima ishoda izbora u Sjedinjenim Američkim 
Državama (SAD) i u evropskim državama, društvene mreže smatraju se važnim 
faktorom. I politički kandidati u Bosni i Hercegovini (BiH) tokom izbornog perioda 
učestalo koriste društvene mreže, prvenstveno Facebook. Jačanjem uloge 
društvenih mreža u izbornoj kampanji porasla je zabrinutost zbog mogućih 
implikacija ovog društvenog fenomena: estradizacije, kao i personalizacije 
politike, uticaja dezinformacija na percepciju birača te zastupljenosti govora 
mržnje. Brojne studije iz Evrope i SAD-a pokazale su da su izborne kampanje 
u znatnoj mjeri preusmjerene s konvencionalnih medija na društvene mreže, 
što uzrokuje promjene u izbornoj dinamici, retorici i agendi (npr. Gibson, 
2015; Hallin, 2018; Stier i sar., 2018; Lalancette i Raynauld, 2019; Albertazzi i 
Bonansinga, 2024). U BiH nedostaje naučnih istraživanja o korištenju društvenih 
mreža u izbornim kampanjama. 

Značajno je spomenuti da je izmjenama Izbornog zakona BiH 2024. 
zabranjeno vođenje preuranjene izborne kampanje i na društvenim mrežama, 
što je važan pomak. Ovim se suzbija višegodišnji najfrekventniji oblik kršenja 
Izbornog zakona - preuranjene kampanje, koje su najčešće i vođene upravo 
posredstvom društvenih mreža. U ovom radu analizirane su glavne tendencije 
i implikacije korištenja društvenih mreža u izbornim kampanjama. Prvo je 
objašnjena uloga društvenih mreža u izbornim kampanjama i način na koji one 
mijenjaju komunikaciju političkih kandidata s biračima. Potom su obrazložene 
ključne posljedice tih promjena uključujući fenomen disintermedijacije u 
politici, personalizacije politike i širenja lažnih sadržaja. Posljednji dio rada 
sadrži osvrt na način na koji su politički kandidati za lokalne izbore u BiH 
koristili društvene mreže.

1.	 Uloga društvenih mreža u izbornim 
kampanjama 

Društvene mreže su digitalne platforme koje olakšavaju kreiranje, dijeljenje i 
razmjenjivanje informacija i sadržaja između korisnika. Ti sadržaji mogu biti u 
različitim formatima – od teksta, preko fotografije, ilustracije, infografike, video 

i audiozapisa do memova. Ali, ono što je imanentno društvenim mrežama, 
bez obzira na formu sadržaja, jeste povezivanje, odnosno interakcija između 
korisnika, koja može biti različitog stepena angažmana - od najmanje zahtjevnog 
klikanja opcije like ili share, preko objave komentara ispod tuđe objave do 
aktivnog uključivanja u diskusiju sa drugim korisnicima odgovaranjem na njihova 
pitanja i komentare, kao i generiranja vlastitih sadržaja. Da bismo mogli govoriti 
o društvenom umrežavanju u online prostoru, treba postojati višesmjernost 
komunikacije i aktivan angažman kao odgovor na komunikacijsko ponašanje 
drugih korisnika društvenih mreža. Ovu krucijalnu karakteristiku društvenih 
mreža trebali bi imati na umu i politički subjekti koji ih odluče koristiti u izbornom 
periodu. Društvene mreže nisu zamišljene kao platforma za diseminaciju 
nego za razmjenu sadržaja. To znači da funkcionalno i optimalno korištenje 
društvenih mreža, shodno njihovim potencijalima, od političkih kandidata 
u izbornom periodu ne bi smjelo biti ograničeno na samopromoviranje niti 
najavljivanje političkih aktivnosti. Umjesto toga, ono bi im primarno trebalo služiti 
kao sistem ranog upozorenja u smislu identificiranja mišljenja, raspoloženja i 
očekivanja birača. Dalje, društvene mreže bi trebale biti platforme za diskusiju 
s biračima, a onda, u okviru nje, i mjesto za obrazlaganje vlastitog političkog 
djelovanja i pridobijanje podrške za budući angažman. Društvene mreže kao 
komunikacijska platforma u izbornom procesu trebale bi doprinijeti pomjeranju 
od diseminacijskog ka dijaloškom modelu komuniciranja političara s biračima. 

Manuel Castells je još prije 25 godina ukazao na korjenite i dugoročne društvene 
promjene pod uticajem digitalizacije: “Pojava novog sistema elektronske 
komunikacije, određenog njegovim globalnim dosegom, integracijom svih 
sredstava komunikacije i njegovom mogućom interaktivnošću, već mijenja i 
zavijek će promijeniti našu kulturu” (Castells, 2000, str. 358). Castells je bio 
u pravu. Ekspanzija društvenih mreža je za samo nekoliko godina korjenito 
promijenila način na koji mediji funkcioniraju i kako reprezentiraju stvarnost. 
Gubi se granica između profesionalnih novinara, amatera i korisnika vijesti, 
koji mijenjaju uloge proizvođača, gatekeepera i konzumenata informacija, slabi 
važnost vjerodostojnosti vijesti u odnosu na njihovu klikabilnost, zamagljuje se 
granica između informacije i zabave. U hibridnom medijskom sistemu, kako ga 
naziva Chadwick, isprepliću se stare i nove tehnologije, žanrovi, norme i ponašanja 
u refleksivno povezanim poljima medija i politike. U savremenom policentričnom 
medijskom okruženju, politički kandidati moraju stalno procjenjivati koji je medij 
ili kombinacija medija najprimjerenija za političke aktivnosti. Timovi koji vode 
političke kampanje, objašnjava dalje Chadwick, više ne mogu lako doći do 
masovne publike putem konvencionalnih medija pa kreiraju posebne sadržaje 
prilagođene različitim ciljnim javnostima koje onda šire različitim medijima i 
platformama. Veći dio političke kampanje je hibridan u smislu da mnogi sadržaji 
o kojima se diskutira na internetu potječu od određene izjave, isječka iz intervjua 
ili gafa političara na televiziji, koji onda postaje viralan. Istovremeno, televizijske 

vijesti često prikazuju komentare korisnika sa društvenih mreža ili drugih web-
lokacija (Chadwick, 2015), kao i objave političkih kandidata. 

Promjene u tržišnoj poziciji i načinu funkcioniranja medija uveliko su se odrazile i 
na odnos medija i politike. Društvene mreže omogućile su političkim kandidatima 
komuniciranje s biračima direktno, bez posredovanja online, elektronskih ili 
štampanih medija. To je umanjilo ulogu medija u selekciji i interpretaciji događaja, 
dok je, s druge strane, omogućilo političarima da biraju vrijeme, mjesto i teme 
o kojima će informirati birače. Društvene mreže ne samo da su promijenile 
političku komunikaciju, nego su postale ključna platforma u savremenim 
političkim kampanjama (Digrazia et al., 2013; Strandberg, 2013; Gibson, 2015; 
Stier, Bleier i Strohmaier, 2018; Chatterjee i Dutta, 2024; Walsh i Singer, 2024). 

Prvom izbornom kampanjom u svijetu u kojoj je digitalna tehnologija prevagnula 
nad analognom smatra se kampanja Baracka Obame za predsjednika 
SAD-a 2008. godine. Nakon izborne pobjede, Obama je okvalificiran kao 
“prvi internetski predsjednik” (Greengard, 2009). Analitičari su zaključili da je 
Obama na ovim, kao i na sljedećim izborima 2012. godine, strateški i intenzivno 
koristio Facebook, Twitter i Youtube, što mu je pomoglo izgraditi lični brend na 
društvenim mrežama (Fraser i Duta, 2009; Serazio, 2014). I američki predsjednik 
Donald Trump vrlo intenzivno je koristio društvene mreže, prvenstveno tadašnji 
Twitter, odnosno X, u izbornim kampanjama za predsjednika SAD-a 2016. i 
2020, te 2024. godine. Ova društvena mreža omogućila je Trumpu direktno 
obraćanje i mobiliziranje pristalica (Hallin, 2018). Ott (2017) objašnjava kako 
je Trump, prepoznajući tadašnji Twitter kao pogodnu platformu za širenje 
pretjerano pojednostavljenih i agresivnih poruka, intenzivno iskoristio ovu 
društvenu mrežu za širenje impulsivnih i ostrašćenih poruka, koje su toksično 
uticale na javni diskurs (Ott, 2017), što je uključivalo i širenje dezinformacija 
(Hallin, 2018). Zabrinjava to što je upravo takva retorika pomogla Trumpu u 
privlačenju i zadržavanju pažnje korisnika društvenih mreža, ali i mainstream 
medija. Ipak, nije zapostavio ni Facebook, samo ga je koristio na drugačiji 
način. Njegov tim za digitalnu kampanju, piše Vaidhyanathan (2018), fokusirao 
se na tri cilja: promociju Trumpa na društvenim mrežama i Youtubeu, prodaju 
robe radi podrške kampanji i apele potencijalnim donatorima (str. 172-175). 

Na globalnom nivou, u izbornim kampanjama i dalje se od svih društvenih mreža 
najviše koristi Facebook (Pecile i sar., 2025), mada se povećava stopa korištenja 
drugih društvenih mreža poput X-a, TikToka i Instagrama. Uprkos tome, većina 
ranijih studija o korištenju društvenih mreža u izbornim kampanjama istraživala 
je ovaj fenomen više analizom sadržaja objavljenih na tadašnjem Twitteru nego 
na Facebooku (npr. Jungherr, 2016; AlonsoMuñoz i CaseroRipollés, 2023; Östin 
i Lindgren, 2024). Khairuddin i Rao (2017) pišu kako je većina prethodnih studija 
bila fokusirana na brojanje lajkova i spominjanja na Twitteru u nastojanju da 

utvrde povezanost između prisutnosti na društvenim mrežama i pobjede na 
izborima. Umjesto toga, smatraju da je korisnije mjeriti povezanost između 
objava političkih kandidata na Facebooku i korisnika koji lajkaju i komentiraju 
te objave te provjeravati njihovu korelaciju s izbornim rezultatima (Khairuddin i 
Rao, 2017). Na zastupljenost Twittera u istraživanjima uticalo je nekoliko faktora, 
među kojima su lakša dostupnost objava na tadašnjem Twitteru, koje mogu 
pratiti i osobe koje nisu pratioci određene osobe, za razliku od Facebooka, ali i 
to što je u SAD-u Twitter bio glavna društvena mreža za političku komunikaciju, 
za razliku od Facebooka, koji se više koristio za interpersonalnu komunikaciju.

Za popularnost društvenih mreža među političarima tokom izbornog perioda 
možemo ponuditi nekoliko razloga. Prvi je, svakako, laka dostupnost društvenih 
mreža, koja političare čini gotovo nezavisnim od profesionalnih medija. 
Političari putem društvenih mreža mogu oblikovati i objavljivati poruke direktno 
građanima, bez posredovanja online, elektronskih ili štampanih medija. Tako 
društvene mreže doprinose disintermedijaciji (Katz, 1988) izborne kampanje, 
odnosno isključivanju medija kao posrednika u komunikaciji između političara i 
građana. Da bi objavili određeni sadržaj, politički kandidati ne moraju zadovoljiti 
novinarske kriterije vrijednosti vijesti. Mogu zaobići medijske urednike kao 
tradicionalne gatekeepere vijesti birajući šta će, kada, gdje, u kojem obimu 
objaviti i koje informacije će uključiti, a koje isključiti iz objave na društvenoj 
mreži. To, osim selekcije podataka i mišljenja, podrazumijeva i izbor fotografija, 
videozapisa i drugih elemenata po vlastitom nahođenju. Uz sve to, na ovaj način 
mogu izbjeći i neželjena novinarska pitanja. 

Iz perspektive političkih kandidata, disintermedijacija izborne kampanje je 
pozitivan fenomen - čini ih nezavisnijim od profesionalnih medija. Iz perspektive 
javnog interesa, dovodi u pitanje relevantnost i argumentiranost tema koje 
pokreću političari. Od političkih kandidata je nerealno očekivati da adekvatno 
zamijene informativnu i kritičku funkciju medija. Politički subjekti koriste 
Facebook za informiranje i mobiliziranje glasača, a vrlo malo za dvosmjernu 
komunikaciju s njima (Klinger, 2013; Magin et al., 2017; Cervi et. al., 2021). 
Empirijski podaci pokazuju da čak i u državama s vrlo razvijenom demokratijom 
i političkom kulturom kakva je Norveška političari upotrebljavaju Facebook 
uglavnom za diseminiranje informacija o kampanjama, dok su pozivi na 
interakciju prilično rijetki i uglavnom se svode na podsticanje korisnika da 
komentiraju objave (npr. Larsson i sar., 2024). 

Drugi razlog prihvaćenosti društvenih mreža među političkim kandidatima je 
taj što na ovim platformama kandidati raspolažu brojnijim komunikacijskim 
sredstavima pogodnim za izazivanje emotivnog odziva birača. Pažljivo 
odabranim fotografijama, videoisječcima i memovima mogu povećati 
atraktivnost svojih objava i kreirati utisak bliskosti s biračima. Također, live 

streemingom, kao i odgovaranjem na pitanja korisnika društvenih mreža, mogu 
ostaviti utisak otvorenosti razvijajući ili jačajući imidž “čovjeka iz naroda”. 

Treći razlog je taj što kandidati na društvenim mrežama mogu zaobići medijsku 
agendu, odnosno izostaviti ili marginalizirati teme koje oblikuju profesionalni 
mediji, a istovremeno nametati u javni diskurs teme koje oni žele. Naravno, 
ovo ne isključuje međuuticaj tema u profesionalnim medijima i na društvenim 
mrežama. Naprotiv. Povod za objavljivanje na društvenim mrežama često su 
vijesti iz profesionalnih medija, naravno iz perspektive političara koji ih objavljuje, 
dok, s druge strane, i objave političara na društvenim mrežama znaju prenijeti 
i profesionalni mediji tretirajući ih kao vijesti, iako to nisu niti bi trebale biti. 
Vijest je novinarska forma zasnovana na činjenicama koja sažeto odgovara 
na pitanja ko, šta, gdje, kada, zašto i kako. Objave političara na društvenim 
mrežama uglavnom su mišljenja, a ne činjenice, te ih ne bi trebalo prenositi bez 
provjeravanja i kontekstualiziranja. One bi mogle poslužiti kao povod za vijest 
u smislu informacija koje će novinar provjeriti i obraditi, a nikako kao finalni 
novinarski sadržaj spreman za širenje u profesionalnim medijima. Na ovaj način 
mišljenja političara neopravdano zadobijaju medijski prostor kao i činjenice. 

Indikativni su podaci studija koji ukazuju na to da su društvene mreže postale 
pogodan ambijent za populističke i radikalne partije, odnosno one koje 
dobijaju manje prostora u mainstream medijima (Albertazzi i Bonansinga, 
2024; González-Aguilar, Segado-Boj i Makhortykh, 2023). Algoritmi društvenih 
mreža koji visoko rangiraju kratke, pretjerano simplificirane i emotivno potentne 
sadržaje kreirali su povoljan ambijent za pojednostavljenu, emotivnu retoriku 
populista (Hopster, 2021; AlonsoMuñoz i CaseroRipollés, 2023), a ne za 
argumentiranu, kompleksnu diskusiju niti umjerene stavove koji bi doprinijeli 
pronalaženju rješenja za društvene probleme. 

U knjizi “Antidruštvene mreže: Kako nas Fejsbuk razdvaja i podriva demokratiju” 
Vaidhyanathan (2018) vrlo argumentirano elaborira kako je ova društvena mreža 
zbog favoriziranja emotivnih reakcija odličan instrument za motiviranje u izbornim 
kampanjama, ali beskoristan za argumentiranu raspravu. “Društveni mediji, 
a naročito Fejsbuk, uopšte ne podstiču na razgovor nego na izjašnjavanje. 
Ne omogućavaju temeljno razmatranje već izazivaju plitke reakcije. Političke 
moći, doduše, ima i u izjašnjenjima i reakcijama. Ali, to nije dovoljno i ima za 
ishod eventualno snažnije deklarisanje, žešću reakciju i ozbiljne posljedice.” 
(Vaidhyanathan, 2018, str. 148). Iz više razloga, među kojima su: širenje 
dezinformacija, favoriziranje emocionaliziranih nauštrb racionalnih objava 
političara, neetično korištenje ličnih podataka u kampanjama za dovođenje na 
vlast autoritarnih ličnosti, fragmentiranje biračkog tijela na različite segmente uz 
bavljenje manje bitnim pitanjima umjesto temama koje utiču na većinu građana, 
Vaidhyanathan smatra da Facebook dugoročno destabilizira demokratiju. 

Štetni fenomeni na društvenim mrežama poput dezinformacija i drugih 
informacijskih poremećaja, različitih oblika uznemiravanja i zlostavljanja, 
zloupotrebe ličnih podataka itd. nametnuli su potrebu za moderiranjem sadržaja 
na društvenim mrežama radi primjerenog razgraničavanja između slobode 
izražavanja i njene zloupotrebe. Iako u različitim državama postoje različiti 
pristupi u cilju suzbijanja govora mržnje, dezinformacija, radikalizacije javnog 
prostora i sličnih štetnih pojava na društvenim mrežama, većina ih je još uvijek 
daleko od pronalaženja dugoročnog i efikasnog rješenja. 

Evropski parlament je 2024. godine usvojio nova pravila o političkom oglašavanju 
na društvenim mrežama da bi suzbio dezinformiranje i manipuliranje biračima, 
zloupotrebu ličnih podataka u svrhu mikrotargetiranja birača tokom izbornih 
kampanja, uključujući i stvaranje ehokomora zbog izloženosti korisnika 
društvenih mreža samo određenoj vrsti informacija. Ovim pravilima propisano je 
da oglašavanje političkih subjekata mora biti jasno označeno kao političko kako 
bi birači znali ko je sponzorirao sadržaj, koliko je platio za njegovo objavljivanje i 
na koje izbore ili referendum se odnosi. Ovo bi trebalo doprinijeti zaštiti integriteta 
izbornog procesa od malicioznih uticaja i povećati njegovu transparentnost. 
Dalje, političkim subjektima je dozvoljeno mikrotargetiranje samo uz pristanak 
korisnika društvenih mreža na prikupljanje njihovih ličnih podataka. Između 
ostalog, tri mjeseca pred izbore zabranjeno je i sponzoriranje oglasa izvan EU. 

Na osnovu sistematičnog uvida u rezultate 74 studije o uticaju društvenih 
mreža na komunikaciju političkih subjekata u predizbornim kampanjama koje 
su objavljene u visokorangiranim časopisima u svijetu, autori su zaključili da 
je uticaj društvenih medija kao primarnog komunikacijskog alata značajno 
porastao, naročito u velikim i ekonomski razvijenim državama (Chatterjee i 
Dutta, 2024). Nema sumnje u to da je na djelu disintermedijacija kampanja, 
koja, da parafraziramo Castellsa, u posljednjih 20-ak godina mijenja i zauvijek 
će promijeniti političku kulturu. 

2.	 Ključne teme u istraživanjima društvenih 
mreža u izbornim kampanjama 

Zanimanje istraživača za ulogu društvenih mreža u izbornim kampanjama 
znatno je poraslo u posljednjih desetak godina. Zahvaljujući tome objavljen je 
i respektabilan broj studija o ovoj temi, najviše u SAD-u, a taj broj se značajno 
povećava svake godine. Ovo je pokazala studija u kojoj su bibliografskom 
analizom članaka objavljenih u Scopusu od 2010. detektirani globalni trendovi 
u istraživanjima o korištenju društvenih mreža u izborima (Subekti, Nurmandi i 
Salahudin, 2022). Dostupne studije, knjige i članci jasno pokazuju da je u srcu 
naučnih i stručnih rasprava o ovoj temi moderiranje sadržaja na društvenim 
mrežama. Za predstavnike akademske zajednice, stručnih udruženja, 

organizacija civilnog društva, političke subjekte, vladine institucije i korporacije 
u čijem su vlasništvu društvene mreže nije sporno da je moderacija potrebna. 
Ali, sporna su mnoga druga pitanja: mjera u kojoj treba moderirati sadržaj, vrste 
sadržaja koje treba moderirati, akteri koji će biti odgovorni za sporne, štetne ili 
protuzakonite sadržaje, mehanizmi moderiranja i sankcioniranja. 

Druga važna tema u istraživanjima o ovoj temi je propitivanje komunikacijskih 
i koordinacijskih kapaciteta društvenih mreža za političku participaciju i 
mobilizaciju građana. Zbog svoje lake dostupnosti, niske cijene i jednostavnog 
korištenja, društvene mreže omogućavaju, s jedne strane, i političkim 
kandidatima bez velike infrastrukturne podrške političke partije da dosegnu 
potencijalne birače tokom izborne kampanje, a, s druge strane, omogućavaju 
biračima da se uključe u komunikaciju s kandidatima, kao i drugim korisnicima 
društvenih mreža, da diskutiraju, pitaju, komentiraju, iniciraju, ali i da motiviraju 
i regrutiraju druge građane za određene političke i društvene događaje. Ovdje 
svakako mislimo na potencijale društvenih mreža za te svrhe, a ne tvrdimo da 
se one empirijski i ostvaruju. U vezi s tim, istraživače zanima da li, u kojoj mjeri, 
kojim taktikama i s kakvim ishodom društvene mreže doprinose građanskom 
aktivizmu i političkoj participaciji. Komparativnom analizom izbora u Velikoj 
Britaniji 2010. i SAD-u 2012. godine (Aldrich et al., 2016) utvrđeno je da je 
direktna online mobilizacija povećala učešće u kampanjama u obje države, 
naročito među mlađim biračima. Ipak, ista studija ukazala je na to da je 
potencijal online mobilizacije za povećanje izlaznosti birača na izbore, kao i 
njihovo uključivanje u predizborne aktivnosti u smislu prisustvovanja političkim 
skupovima, ali i volontiranja u predizbornim aktivnostima veći kod građana s 
nižim nivoom političkog angažmana. Iako se o potencijalima društvenih mreža 
za veći politički angažman dosta piše na teorijskom nivou, valja naglasiti da 
povezanost između mobilizacije na društvenim mrežama i političkog angažmana 
nije dovoljno empirijski dokazana. 

Treća česta tema studija su implikacije društvenih mreža na izbore i demokratski 
proces zbog manipulacije informacijama, naročito korištenjem botova (npr. 
Bessi i Ferrara, 2016; Howard, Woolley i Calo, 2017) i toksičnom retorikom 
(Ott, 2017; Wahl-Jorgensen 2018). Nalazi ukazuju na to da zastupljenost 
botova u političkim kampanjama na društvenim mrežama ugrožava integritet 
izbora i da botovi manipuliraju javnim mnijenjem narušavajući demokratsku 
političku diskusiju. Osim toga, u tim kampanjama značajno su zastupljene 
emocije, naročito ljutnja i bijes, koji su nekad opravdani, ali često i iracionalni 
i ometajući faktori u podsticanju zainteresiranosti birača za političke teme i 
njihove angažiranosti u političkim aktivnostima. Također, treba uzeti u obzir 
i to da komunikacijske i koordinacijske kapacitete društvenih mreža mogu 
iskoristiti nedemokratski orijentirani politički subjekti i drugi akteri čiji ciljevi ne 
korespondiraju s interesima javnosti. 

Među bitnim implikacijama društvenih mreža je i personalizacija politike (Enli 
i Skogerbø, 2013; Metz, Kruikemeier i Lecheler, 2020; Geise, Maubach i 
Boettcher, 2024). Društvene mreže, objašnjavaju Metz, Kruikemeier i Lecheler 
(2020), kreiraju personalnije okruženje, u kojem se neki političari profiliraju 
nezavisno od svoje političke partije. Druga studija pokazala je da je, zahvaljujući 
direktnoj komunikaciji s biračima putem društvenih mreža, porastao značaj 
partijskih lidera u odnosu na partiju (Chatterjee i Dutta, 2024). Analizom 
komunikacije kandidata na društvenim mrežama na predsjedničkim izborima 
u Hrvatskoj 2019/2020. utvrđeno je da su u odnosu na prethodne izbore 
kandidati u velikoj mjeri koristili taktiku personalizacije, odnosno da su u fokusu 
njihovih objava bili oni kao pojedinci, a ne političke partije ili institucije, da su se 
predstavljali kao “osobe iz naroda” ili pak isticali lične vrline i postignuća (Galić 
i Bebić, 2020). Istraživanjem o personalizaciji i emocionalizaciji kao taktikama u 
izbornoj kampanji za savezne izbore u Njemačkoj 2021. otkrivene su i određene 
spolne razlike. Dok su se muškarci na društvenim mrežama predstavljali s veće 
distance i na snimcima s pozornice, žene su se predstavljale pristupačnijim, 
u scenama interakcije i često u krupnom planu (Geise, Maubach, i Boettcher, 
2024), što autori objašnjavaju većom društvenom moći i autoritetom koji se 
pripisuje muškarcima u odnosu na žene, koje pokazuju veću društvenu bliskost. 

Usko povezani s personalizacijom su i fenomeni estradizacije i vizuelizacije 
politike (Russmann, Svensson i Larsson, 2019; Andreallo, 2022). Brojne studije 
ukazuju na to da je i u političkim kampanjama porasla popularnost društvenih 
mreža zasnovanih na vizuelnim elementima poput Instagrama i TikToka u 
odnosu na one pretežno zasnovane na tekstu poput Facebooka. Po intenzivnom 
korištenju Instagrama u političke svrhe, među evropskim političarima poznati 
su naročito predsjednik Francuske Emanuel Macron, premijer Belgije 
Alexander de Croo i premijer Španije Pedro Sánchez. Vizuelizacija politike 
na društvenim mrežama ukazuje na daljnju personalizaciju i emotivizaciju 
u objavama političara. Također, njihove objave postaju sve kraće i često su 
bez kontekstualnih informacija. Političari se, pored toga, više fokusiraju na 
ostavljanje dojma dopadljivosti, zanimljivosti i emotivne povezanosti s biračima. 
Izbjegavanje kompleksnih tema i diskusija, dekontekstualiziranje informacija i 
fokusiranje na manifestne, trenutne događaje nauštrb društvenih procesa ne 
doprinosi funkcioniranju demokratskih društava, koja podrazumijevaju javno 
raspravljanje radi povećanja odgovornosti političkih aktera i institucija, kao i 
dobro informirane i društveno angažirane građane. 

Među štetnim implikacijama društvenih mreža je i polarizacija mišljenja. Algoritmi 
društvenih mreža visoko rangiraju emotivno naglašene i ekstremne stavove na 
štetu onih umjerenih, čime doprinose njihovoj viralnosti. Također, dominantnim 
prikazivanjem sadržaja koji korespondiraju s uvriježenim stavovima korisnika, 
kao i jednostavnim opcijama blokiranja stranica i korisnika drugačijeg mišljenja, 

društvene mreže doprinose kreiranju ehokomora (Bessi et al., 2015; Levy, 2021). 
Rezultati studije provedene u Francuskoj, Velikoj Britaniji, Kanadi i SAD-u u 
kojoj je komparirano korištenje sedam društvenih mreža u političke svrhe među 
korisnicima navele su autore da se zabrinu za “zdravlje” demokratije u ovim 
državama. Razlog je taj što je istraživanje potvrdilo da društvene mreže doprinose 
stvaranju ehokomora i polarizaciji javnosti: “... neravnoteža u objavljivanju 
sadržaja na platformama ima štetne efekte na stvaranje javne sfere. Javna sfera 
u okviru ovih platformi ima ograničenu raznolikost mišljenja. Nadalje, rezultati 
sugeriraju rascjep javne sfere na različite platforme, što ograničava mogućnosti 
da se čuje i razumije druga strana i postigne kompromis...” (Boulianne, Hoffman 
i Bossetta, 2024). Dodatni problem je i taj što polarizacija olakšava širenje 
dezinformacija (Vicario et al., 2019). 

3.	 Politički benefiti korištenja društvenih mreža 

Popularnost društvenih mreža među političkim kandidatima u izbornim 
kampanjama rezultat je njihovog prepoznavanja višestrukih benefita koje im 
one nude. Najvažniji su: preciznije targetiranje birača, povećanje konkurentnosti 
dosezanjem masovne publike bez velikih troškova, te donekle djelovanja 
organizacija koje mobiliziraju građane tzv. “satelitskim kampanjama”. 

Mikrotargetiranje birača. Poznavanje birača na osnovu njihovih uvjerenja, 
navika, ličnih podataka, stila života zahvaljujući brojnim digitalnim tragovima koje 
ostavljaju na različitim web-lokacijama omogućava algoritmima da ih preciznije 
segmentiraju – i demografski i psihološki. Tom Agan definira mikrotargetiranje 
kao “kreiranje prilagođenih pobjedničkih poruka, dokaza i ponuda, koje 
precizno predviđa njihov uticaj i direktno ih isporučuje pojedincima” (Agan, 
2007). Mikrotargetiranje se, osim u brojnim komercijalnim kampanjama, 
koristi i u izbornim. Ono omogućava identificiranje online korisnika koji su, 
uprkos geografskoj udaljenosti i različitim demografskim obilježjima, slični po 
uvjerenjima, potrebama, preferencijama. To omogućava i lakše detektiranje 
korisnika koji bi mogli biti blagonakloni prema određen om političkom kandidatu, 
te se identificirati s njegovim političkim porukama i eventualno glasati za 
njega. Istovremeno, to omogućava i racionalnije korištenje resursa u smislu 
fokusiranja na blagonaklone online korisnike i trošenja manje resursa na one 
kod kojih kandidat ima slabe ili nikakve šanse za podršku. Kao posljedica toga, 
poruke u političkim kampanjama mogu se preciznije prilagoditi psihografskim 
segmentima birača tako da budu konkretnije, relevantnije i atraktivnije. 

S druge strane, mikrotargetiranje se može koristiti i za ciljanje simpatizera i 
potencijalnih birača konkurentskih kandidata na način da im se distribuiraju 
informacije koje će narušiti kredibilitet protukandidata umanjujući mu podršku 
i izlaznost njegovih simpatizera na izbore. Vaydhyanathan (2018) piše kako su 

organizatori Trumpove kampanje već 2016. vodili “operacije suzbijanja birača”, 
gdje su posredstvom Facebooka, a zahvaljujući opciji “posebna publika” vrlo 
precizno dosezali određene grupe ljevičara, Afroamerikanaca, useljenika i mladih 
žena izlažući ih porukama za koje su se nadali da će oslabiti podršku kandidatkinji 
Demokratske stranke. Vaydhyanathan ne tvrdi da je takvo mikrotargetiranje 
odlučilo o ishodu izbora, ali upozorava na to da su opcije mikrotargetiranja 
moćan instrument koji se može zloupotrijebiti u izbornim kampanjama. 

Povećanje konkurentnosti. Zahvaljujući društvenim mrežama, i politički 
kandidati koji raspolažu ograničenim finansijskim, ljudskim i infrastrukturnim 
kapacitetima, mogu dosegnuti veću publiku. To znači da i novi kandidati, koji 
ne uživaju veliku podršku političkih stranaka ili oni koji su autsajderi, kao i oni 
koji dobijaju malo ili nimalo prostora u mainstream medijima, mogu na ovaj 
način voditi izbornu kampanju, razvijati lični imidž i potencijalno se brendirati. 
To bi moglo voditi ka većoj konkurentnosti političkih kandidata i eventualno 
doprinijeti demokratizaciji političkog života. 

Vođenje “satelitskih” kampanja. Jedan od novijih fenomena u izbornim 
kampanjama su i tzv. “satelitske kampanje”, pod kojim Dommett i Temple (2017) 
podrazumijevaju online kampanje koje vode organizacije koje nisu političke 
partije radi podsticanja građana na političku mobilizaciju i glasanje za određene 
političke partije (str. 194). Istražujući digitalne kampanje za opće izbore 2017. 
godine u Velikoj Britaniji, ovi autori su otkrili više web-lokacija koje su podsticale 
građane da glasaju, a nisu bile vezane ni za jednu političku partiju niti su bile dio 
partijske infrastrukture. Benefitima ovakvih kampanja smatraju to što pomažu 
u transformiranju građana od simpatizera do političkih aktivista, kao i to što 
ove organizacije inoviraju kampanje koristeći nove pristupe i taktike jer su 
manje ograničene zakonskim restrikcijama od političkih partija. Istovremeno, 
smatraju rizičnim to što je teže identificirati odgovorne organizacije koje stoje iza 
kampanje, čime se zamagljuju granice partijskih kampanja (Dommett i Temple, 
2017), što otvara prostor za moguće zloupotrebe, ali i pogrešne percepcije. 

4.	 Uloga botova i širenje dezinformacija na 
mrežama

Botovi često doprinose konfliktualizaciji i polarizaciji društva. U studiji 
provedenoj u Italiji istraživači su tokom izborne kampanje za Evropski parlament 
2019. otkrili hiljade dezinformacija na tadašnjem Twitteru koje su bile povezane 
s krajnjom desnicom. Botovi su bili umreženi šireći obmanjujuće sadržaje na 
različitim web-lokacijama. Autori su uočili mnoge slučajeve u kojima su botovi 
dijelili iste ili slične obmanjujuće sadržaje u različitim evropskim državama i na 
različitim jezicima (Pierri, Artoni i Ceri, 2019). 

Vrijedi spomenuti i to da ni u tehnološki razvijenim državama već nekoliko godina 
botovi nisu isključivo automatizirani nalozi već i oni kojima upravljaju stvarne 
osobe. Razlog tome je što ljudi mogu lakše zaobići odbrambene mehanizme 
društvenih mreža (Grimme et al., 2017, prema Majó-Vázquez et al., 2021) 
za detektiranje lažnih i štetnih sadržaja. Prema istraživanju o suspendiranim 
nalozima tokom izbora u Velikoj Britaniji, Francuskoj i Njemačkoj 2017. godine, 
iza vrlo malog broja spornih sadržaja su bili automatizirani nalozi, dok su iza 
većine stajali stvarni ljudi (Majó-Vázquez et al., 2021). Autori zaključuju da će, 
stoga, biti još teže suzbijati maliciozne sadržaje. 

U cilju eliminiranja dezinformacija na internetu, pa tako i onih u izbornim 
kampanjama na društvenim mrežama, koje su godinama rastući problem i u 
državama EU, Evropska komisija je 2018. predstavila Kodeks dobre prakse u 
suzbijanju dezinformacija (engl. The Code of Practice on Disinformation), koji 
je ažuriran 2022. zbog novih izazova u digitalnom okruženju. Potpisnici su 
se obavezali na saradnju u suzbijanju dezinformacija, naročito tokom izbora, 
i na transparentnost političkog oglašavanja, te borbe protiv botova. Među 
potpisnicima su i predstavnici velikih korporacija: Meta (u čijem vlasništvu 
su Facebook i Instagram), Google (uključujući i YouTube), X, Microsoft, 
TikTok, Snap Inc., kao i mnogih manjih kompanija iz ovog sektora. Kodeks je 
dobrovoljnoga karaktera, prema Zakonu o digitalnim uslugama (engl. Digital 
Services Act), a veoma velike online platforme će morati pokazati da preuzimaju 
mjere u skladu s Kodeksom. U Kodeksu je navedeno da će potpisnici sarađivati 
s fact-checking organizacijama. Koliko su korporacije posvećene potpisanom 
Kodeksu, ilustrira i prekid saradnje prvo X-a 2022. godine. Meta je 2025. najavila 
ukidanja programa provjere činjenica u Sjedinjenim Američkim Državama s 
fact-checking organizacijama koje provjeravaju sporne sadržaje i prijavljuju ih 
platformama. Odluka koju je korporacija Meta usvojila 2025. godine za sada 
se primjenjuje u SAD-u. Nije precizirano planira li Meta u narednim godinama 
nastaviti ili prekinuti saradnju s fact-checking organizacijama u evropskim 
državama. Dosadašnju politiku označavanja spornih sadržaja na osnovu 
prijava organizacija za provjeru činjenica Meta će u Sjedinjenim Američkim 
Državama zamijeniti tzv. “bilješkama zajednice” po uzoru na pristup koji 
odranije primjenjuje X. Taj model podrazumijeva da korisnici društvenih mreža 
pišu bilješke, odnosno objavljuju komentare kojima bi druge korisnike upozorili 
na dezinformacije i druge obmanjujuće sadržaje. 

Za razumijevanje ovih promjena bitan je politički kontekst, konkretno izborne 
kampanje i njihovi ishodi. Naime, Facebook je počeo označavati dezinformacije 
2016. godine nakon što se suočio s brojnim kritikama zbog širenja dezinformacija 
i uloge botova u izbornoj kampanji za predsjednika SAD-a te godine. Prema 
rezultatima više studija, u toj izbornoj kampanji intenzivno su učestvovali botovi 
(Kollanyi et al., 2016; Howard et al., 2017). Ukidanje prakse provjeravanja i 

https://journals.sagepub.com/doi/full/10.1177/20563051211027202

označavanja dezinformacija na X-u desilo se 2022. godine nakon što je 
kompaniju kupio Elon Musk, poslovni partner Donalda Trumpa. Facebook to 
čini početkom 2025. godine nakon pobjede Trumpa na predsjedničkim izborima 
2024. godine. 

5.	 Društvene mreže u izbornim kampanjama u 
Bosni i Hercegovini 

I u BiH su društvene mreže postale neizostavna platforma za vođenje izbornih 
kampanja. Analiza naloga na društvenim mrežama političkih kandidata na 
lokalnim izborima u BiH 2020. pokazala je da su uvjerljivo najviše koristili 
Facebook, a znatno manje Instagram i tadašnji Twitter (Sokol i Hasečić, 2020). 
Učestalost objavljivanja sadržaja na njihovim nalozima na Facebooku znatno se 
razlikovala. Većina kandidata objavljivala je u prosjeku između 10 i 20 postova 
sedmično, s tim što su pojedini objavili više desetina postova sedmično, a neki 
samo jedan. 

Prema posljednjim dostupnim podacima, 83,4% ukupnog stanovništva ima 
pristup internetu, dok 67,5% ukupnog stanovništva koristi društvene mreže 
(We are social, 2024). Zbog metodoloških promjena u načinu izračunavanja 
broja korisnika društvenih mreža, upoređivanje ove vrijednosti s prethodnim 
godinama moglo bi dati pogrešnu sliku o trendovima na društvenim mrežama, 
zbog čega ovdje nećemo ni predstavljati komparativne podatke. Među 
društvenim mrežama, uvjerljivo najpopularniji je Facebook, koji koristi 45,3% 
ukupnog stanovništva. Na drugom mjestu je Instagram s udjelom od 39,3% 
u ukupnom stanovništvu, a na trećem TikTok. Broj korisnika ove društvene 
mreže je nepouzdan jer se odnosi samo na korisnike starije od 18 godina 
dosegnute oglasima na TikToku. Taj udio je 37,9% ukupnog broja osoba starijih 
od 18 godina u BiH. Penetracija X-a je znatno manja u odnosu na spomenute 
društvene mreže i iznosi 5,9% stanovništva. 

Tabela 1: Zastupljenost društvenih mreža u ukupnom stanovništvu BiH

Društvena mreža Udio u stanovništvu BiH (%)

Facebook 45,3

Instagram 39,3

TikTok 37,9

X 5,9

Prema podacima iz izvještaja Digital 2024: B&H, izradila autorica 

Zajedničko obilježje u korištenju Facebooka u predizbornoj kampanji političkih 
kandidata na lokalnim izborima u BiH 2020. bilo je njegovo korištenje za 
samopromociju, isticanje vlastitog doprinosa lokalnoj zajednici, bilo u vidu 
obećanja za poboljšanje kvaliteta života građana ili za dosadašnji rad. Također, 
politički kandidati često na svojim nalozima postavljaju medijske sadržaje 
u kojima se o njima pozitivno izvještava (Sokol i Hasečić, 2020). Dakle, 
politički kandidati koristili su društvene mreže za političku promociju, a ne za 
interakciju s biračima. Osim toga, širenje uglavnom pozitivnih narativa o sebi, 
bez spremnosti za suočavanje s kritičkim izvještavanjem medija ili povratnim 
informacijama korisnika, upućuje na diseminacijski, a ne na dijaloški pristup 
društvenim mrežama. Drugim riječima, politički kandidati su u analiziranoj 
predizbornoj kampanji koristili Facebook kao još jedan promotivni alat, a ne 
kao platformu za diskutiranje s biračima, niti kao sistem ranog upozorenja na 
očekivanja, zamjerke i zahtjeve građana. 

Analiza objava političkih subjekata na njihovim profilima na Facebooku tokom 
predizborne kampanje za lokalne izbore 2024. koju su proveli istraživači 
Mediacentra (Džihana i Sokol, 2025) potvrdila je da je ova društvena mreža 
dominantna platforma za predizborne kampanje u BiH. Politički kandidati 
koriste je dominantno za promoviranje vlastitih političkih aktivnosti i programa, 
a izrazito malo za sve druge vrste komunikacije s biračima. Zanimljivo je i da 
je slabo zastupljeno kritiziranje političkih oponenata. Iz ovoga su istraživači 
izveli zaključak o odmaku kampanja na društvenim mrežama od negativnih, 
usmjerenih na otvoreno napadanje političkih protivnika ka ličnom brendiranju, 
odnosno razvijanju lične prepoznatljivosti i dobre reputacije. 

Zabilježen je i oko 21% objava (395 od 1.913) u kojima su kandidati na izborima 
koji već obnašaju neku javnu funkciju koristili infrastrukturne projekte, lokalne 
inicijative i druge aktivnosti javne uprave u svrhu lične političke promocije. Ovaj 
oblik promocije koristilo je više od polovine kandidata čije su objave analizirane 
(12 od 21), pri čemu je najveći broj slučajeva evidentiran na Facebook profilu 
Fuada Kasumovića (Bosanskohercegovačka inicijativa), gdje je zabilježeno 166 
objava (42%).

U BiH nedostaje naučnih studija o korištenju društvenih mreža u predizbornim 
kampanjama. Izrazito malobrojni objavljeni radovi prvenstveno se bave 
teorijskim objašnjenjima ovog fenomena na osnovu istraživanja iz drugih 
država, najviše SAD-a, dok pojedine studije obuhvataju i empirijska istraživanja 
provedena u BiH, ali uglavnom odgovarajući na pitanje u kojoj mjeri politički 
kandidati uopće koriste društvene mreže i koliko su aktivni na njima. Budući 
da takvi podaci brzo zastarijevaju, oni su za ovaj rad bili irelevantni. Ono na 
šta upućuju dostupne naučne spoznaje i stručne analize jeste da su i u BiH 
društvene mreže postale ključna platforma za predizborne kampanje, da je 

Facebook uvjerljivo najpopularnija društvena mreža za tu svrhu, da ga politički 
kandidati koriste dominantno za promoviranje političkih aktivnosti, a ne za 
interaktivno komuniciranje s biračima, te da su po načinu korištenja društvenih 
mreža, političke kampanje bosanskohercegovačkih političara u početnoj fazi 
razvoja. Ipak, pozitivna je tendencija presumjeravanja s negativnih kampanja na 
lično brendiranje, iako ostaje otvoreno pitanje njihove spremnosti na povratne 
komentare publike koje bi koristili kao korektivni faktor u svom djelovanju, kao 
i eventualno kretanje ka personalizaciji politike. 

6.	 Društvene mreže u Izbornom zakonu BiH 

Visoki predstavnik za BiH Christian Schmidt je pred Opće izbore u BiH 2022. 
godine prvi put uveo definiciju društvenih mreža u Izborni zakon. To je bilo 
itekako potrebno budući da su ih politički subjekti godinama koristili u izbornim 
kampanjama, a pandemija virusa Covid-19 je tome dodatno doprinijela 
učinivši ih glavnim komunikacijskim alatom političkih kandidata na lokalnim 
izborima 2020. godine. Neki politički subjekti su vodili izborne kampanje na 
Facebooku, ali i drugim društvenim mrežama i znatno prije početka zvanične 
izborne kampanje, a pojedini politički subjekti koristili su upravo društvene 
mreže za širenje spornih sadržaja. Uvođenjem društvenih mreža u Izborni 
zakon ublažena je njegova anahronost jer je uveliko kasnio za promjenama u 
izbornim kampanjama uzrokovanim ekspanzijom digitalnih platformi. 

Značajna normativna promjena za izborne kampanje na društvenim mrežama 
u BiH desila se i 2024. kada je zabranjeno vođenje preuranjene izborne 
kampanje. Naime, među brojnim izmjenama Izbornog zakona BiH proizašlim 
iz Odluke visokog predstavnika za BiH Christiana Schmidta iz marta 2024. 
(“Službeni glasnik BiH”, broj 24/24) je i ova: “U periodu preuranjene izborne 
kampanje zabranjeno je vođenje izborne kampanje u elektronskim, onlajn 
i štampanim medijima i putem društvenih mreža ili bilo koji oblik javnog 
oglašavanja kampanje. Ova odluka ne odnosi se na organizovanje zakonitih 
zvaničnih skupova organa i događaja političkih subjekata u svrhe koje nisu 
kampanja.” (član 7.1). Ekspliciranje zakonske zabrane i na društvene mreže 
značajno je budući da se preuranjene izborne kampanje najčešće i vode upravo 
posredstvom ovih komunikacijskih platformi, i to mnogo prije početka zvanične 
kampanje. Za ovaj oblik kršenja Zakona minimalna propisana kazna je 3.000 
KM, a maksimalna 30.000 KM. Ipak, u cilju izbjegavanja različitih tumačenja 
predizborne kampanje, kao i efikasnijeg provođenja Zakona, treba precizno 
definirati šta se podrazumijeva pod redovnim političkim aktivnostima, a šta 
pod izbornom kampanjom. 

Politički kandidati godinama zloupotrebljavaju društvene mreže, ne samo za 
preuranjenu nego i za negativnu izbornu kampanju, koja uključuje difamaciju 
političkih konkurenata, kao i širenje huškačkih i mrzilačkih narativa. Ipak, na 
posljednjim lokalnim izborima primjetne su pozitivne promjene u tom smislu. 
Spomenuta analiza objava na Facebooku političkih kandidata iz 2024. (Džihana 
i Sokol, 2025) pokazala je manju zastupljenost negativne kampanje, kao i 
govora mržnje. 

Višegodišnja zloupotreba društvenih mreža direktna je posljedica zastarjelosti 
zakonske regulative u ovoj oblasti, koja nije obuhvatala društvene mreže, a 
nije eksplicitno navodila ni online medije. Kao rezultat toga, društvene mreže i 
anonimni portali postali su utočište za neodgovorne, ali i maliciozne političke 
subjekte koji zloupotrebljavaju slobodu izražavanja. Zbog toga je bitno što 
je, među spomenutim izmjenama, i ona kojom je propisano sljedeće: “Onlajn 
mediji koji se opredijele za izvještavanje о izbornoj kampanji dužni su osigurati 
javne i transparentne informacije о svom vlasništvu...” (član 16.1). Spomenuta 
zabrana vođenja preuranjene kampanje obuhvata i “bilo koji oblik javnog 
oglašavanja kampanje”, što znači da se odnosi na plaćene kampanje putem 
društvenih mreža. 

7.	 Kršenje izbornih pravila na društvenim 
mrežama u kampanji za lokalne izbore 2024. 
godine

Za preuranjeno vođenje izborne kampanje na društvenim mrežama u 2024. 
godini, CIK je nakon početka primjene navedenih zakonskih izmjena izrekao 
više sankcija političkim subjektima. Analizom podataka u tabelarnom izvještaju 
Izrečene kazne – lokalni izbori 2024. godine (Centralna izborna komisija, 2024), 
konstatirali smo sljedeće: 

1.	 Društvene mreže su najfrekventnije mjesto na kojem se krše odredbe 
Izbornog zakona. 

2.	 Preuranjene izborne kampanje na društvenim mrežama su najfrekventniji 
oblik kršenja Izbornog zakona.

3.	 Govor mržnje političkih kandidata je rijetka pojava u izbornoj kampanji 
na društvenim mrežama. 

Konkretno, od ukupno 161 izrečene kazne, njih 116 odnosi se kršenje Izbornog 
zakona BiH koje su politički subjekti počinili na društvenim mrežama. Dakle, 
društvene mreže su prostor na kojem su se desila čak 72% slučaja kršenja 
Izbornog zakona ili, jednostavnije, više od 2/3. 

Grafikon 1: Zastupljenost prekršaja na društvenim mrežama u ukupnoj 
strukturi kršenja Izbornog zakona na lokalnim izborima 2024. godine

izbori 2024, izradila autorica 

Nadalje, od ovih 116 prekršaja, uvjerljivo najviše ih se odnosi na preuranjene 
izborne kampanje putem društvenih mreža (94). To je više od polovine 
ukupnog broja izrečenih kazni (58,4%), a u odnosu na ukupan broj prekršaja 
na društvenim mrežama više od 4/5 (81%). 

Najučestalija kazna koju je CIK izrekao za preuranjenu izbornu kampanju na 
društvenim mrežama (28,7%) iznosila je 3.000 KM, što je i najniža Zakonom 
propisana kazna. Najviša kazna za preuranjenu kampanju iznosila je 15.000 
KM, a izrečena je PDP-u jer je Draško Stanivuković vodio preuranjenu 
kampanju na Facebooku i zloupotrijebio javna sredstva i resurse. Druga po 
visini iznosa je kazna od 12.000 KM, a izrečena je SNSD-u OO Vlasenica 
zbog priloga na Facebooku u kojem se predstavnici javnih ustanova u 
Vlasenici zahvaljuju kandidatu za načelnika Miroslavu Kraljeviću. Treća po 
visini iznosa je kazna od 10.500 KM, a izrečena je SDA zbog odgovornosti 
za to što je kandidatkinja ove stranke za gradonačelnicu Zavidovića vodila 
preuranjenu kampanju na Facebooku. U ukupnom broju izrečenih kazni samo 
ove tri su više od 10.000 KM. Oko 3/4 kazni (75,5%) izrečeno je u iznosu 
manjem od 5.000 KM. 

Grafikon 2: Raspon izrečenih novčanih kazni za preuranjenu izbornu 
kampanju na društvenim mrežama

Svi ostali oblici kršenja Zakona zastupljeni su znatno manje (grafikon 4). 
Ohrabrujuće je to što je zastupljenost govora mržnje vrlo mala. Izvjesno je da 
neke objave na društvenim mrežama koje su sporne jer bi mogle biti okvalificirane 
kao govor mržnje ili su pak na krajnjoj granici poroznog razgraničenja između 
slobodnog i mrzilačkog izražavanja, ostaju neprijavljene, a time i nerazmotrene 
i nesankcionirane. U analizi Mediacentra (Džihana i Sokol, 2025), među 1.913 

objava s Facebook profila 21 političkoga kandidata obuhvaćenih istraživanjem, 
zabilježeno je pet spornih koje bi mogle biti protumačene kao potencijalno 
podsticanje na mržnju i nejednakost. Imajući u vidu da je analizirano 1.913 
objava, udio ovakvih izjava je izrazito mali (0,26%). Budući da se o govoru 
mržnje raspravlja i na drugim mjestima u ovoj publikaciji, u ovom dijelu nećemo 
detaljnije analizirati ovakve slučajeve. 

Ipak, bez obzira na ove i moguće druge objave koje bi mogle biti sporne, a nisu 
prijavljene CIK-u niti razmotrene po službenoj dužnosti, evidentno je da je njihov 
broj smanjen. Podatak da je među sankcioniranim prekršajima samo jedan 
slučaj govora mržnje na društvenim mrežama vrlo je indikativan. On upućuje na 
zaključak da su se zakonske izmjene u ovom segmentu već dokazale efikasnim. 

Grafikon 3: Oblici zakonskih prekršaja u izbornoj kampanji na 
društvenim mrežama

Naime, izmjenama Izbornog zakona 2022. preciznije je definiran i zabranjen 
govor mržnje, pod kojim se podrazumijeva “svaki oblik javnog izražavanja ili 
govora koji izaziva ili potiče mržnju, diskriminaciju ili nasilje protiv bilo koje 
osobe ili grupe osoba, na osnovu rase, boje kože, nacionalnosti, spola ili vjere, 

etničkog porijekla ili bilo koje druge lične karakteristike ili orijentacije koja 
podstiče na diskriminaciju, neprijateljstvo i nasilje”. Navodi se da kandidatima 
nije dozvoljeno koristiti se govorom mržnje i/ili objaviti ili upotrijebiti slike, 
simbole, audio i videozapise, SMS-poruke, internetsku komunikaciju, društvene 
mreže i mobilne aplikacije ili druge materijale koji mogu tako djelovati (član 7.3).

Navedeni slučaj izricanja novčane kazne za govor mržnje na društvenoj mreži 
odnosi se na izjavu kandidata Partije demokratskog progresa (PDP) za načelnika 
općine Kalinovik Vlade Sladoja. On je na svom profilu na Facebooku objavio 
predizborni plakat na kojem se fotografirao u vojnoj uniformi uz propratnu 
poruku u kojoj je Kalinovik nazvao Mladićevo pritom aludirajući na ratnog 
zločinca Ratka Mladića. CIK je ocijenio da je ovakvom objavom prekršena 
zakonska zabrana govora mržnje izričući Sladoji novčanu kaznu od 15.000 
KM za korištenje govora mržnje, dok je političkoj stranci PDP, čiji je kandidat, 
izrekao kaznu od 3.000 KM za odgovornost što je Sladoje koristio govor mržnje 
(Centralna izborna komisija, 2024). 

Prekršaji političkih subjekata na društvenim mrežama najčešće su prijavljeni 
anonimno (36,2%). Na drugom mjestu prijavitelja su političke partije koje 
prijavljuju političke oponente (23,3%). Na trećem mjestu su organizacije 
civilnog društva (30,2%), prvenstveno Koalicija “Pod lupom” i Transparency 
International u Bosni i Hercegovini. CIK je po službenoj dužnosti reagirao samo 
jednom. To je slučaj u kojem je CIK pokrenuo postupak razmatranja muzičkog 
videospota istoimenog naziva kao i politička partija Snaga naroda objavljenog 
na Facebook stranici ove političke partije i njenog predsjednika Rame Isaka. 
CIK je ocijenio da su u ovom slučaju navedena partija i njen predsjednik, koji 
je i ministar unutrašnjih poslova Federacije BiH, vodili preuranjenu izbornu 
kampanju na Facebooku i Instagramu izrekavši kaznu od 6.000 KM. 

Analizom objava političkih subjekata na njihovim profilima na Facebooku tokom 
predizborne kampanje za lokalne izbore 2024. godine, koju su proveli istraživači 
Mediacentra, nisu identificirane dezinformacije koje bi se mogle podvesti pod 
definiciju dokazanih dezinformacija i namjerno obmanjujućih objava. Ipak, 
određene objave sadrže elemente malinformacija – informacija koje su istinite, 
ali dekontekstualizirane u cilju manipuliranja percepcijom javnosti. 

Druga vrsta objava sadrži elemente političkog spina, a u analizi Mediacentra 
identificirana su 43 potencijalno sporna slučaja. Među njima su i objave u 
kojima se opozicioni kandidati prikazuju kao “mladi, pošteni i obrazovani”, dok 
su protivnici opisani kao “nepismeni, korumpirani, prodavači robe sumnjivog 
porijekla”. Problematično je što ovaj kontrast, kako su utvrdili istraživači, nije 
baziran na konkretnoj analizi rada kandidata, već na emocionalnom uokvirivanju 
s ciljem uticanja na birače (Džihana i Sokol, 2025). 



212

Najučestaliji i najstrože kažnjeni slučajevi kršenja Izbornog zakona odnose 
se na preuranjene izborne kampanje na društvenim mrežama. Nije isključeno 
da su zbog nedovoljno preciznog definiranja redovnih političkih aktivnosti i 
predizborne kampanje neki kandidati iz neznanja prekršili zakonsku zabranu 
vođenja preuranjene izborne kampanje. Istovremeno, zbog višegodišnje 
prakse vođenja preuranjenih kampanja na Facebooku, koje tada nisu bile 
sankcionirane, moguće je da pojedini kandidati nisu dovoljno ozbiljno 
shvatili ovu zabranu pretpostavljajući da će i dalje ovakvo ponašanje prolaziti 
nekažnjeno. Zbog niskih novčanih kazni koje izriče CIK, postoji rizik da bi neki 
politički kandidati mogli nastaviti istu praksu i u budućim izbornim periodima. 
Nasuprot ovome, CIK je izrekao samo jednu novčanu kaznu za govor mržnje 
u objavama političkih kandidata na društvenim mrežama, ali je iznos te kazne 
znatno viši u poređenju s prosječnim, kao i s najfrekventnijim kaznama za druga 
kršenja Izbornog zakona na društvenim mrežama. Postupanje u ovom slučaju 
moguće je tumačiti kao pokazatelj CIK-ove ozbiljnosti tretiranja govora mržnje 
u predizbornoj retorici zbog njegovih mogućih implikacija na društvo. 

Iako u izbornoj kampanji za lokalne izbore 2024. godine u Facebook objavama 
kandidata nisu prijavljene ni sankcionirane dezinformacije kao dokazano lažne 
i namjerno obmanjujuće informacije, primijećene su misinformacije i politički 
spinovi, koje su, svakako, štetne pojave, ali nisu zakonski zabranjene. Čini se da 
politički kandidati postaju oprezniji u predizbornim kampanjama na društvenim 
mrežama u kršenju zakonskih odredbi, dok istovremeno nastavljaju s nekim 
drugim neprimjerenim ili potencijalno štetnim oblicima komuniciranja, koji nisu 
regulirani zakonom nego su u domenu političke kulture. 

8.	 Zaključak

U prvom dijelu rada analizirane su glavne tendencije i implikacije korištenja 
društvenih mreža u izbornim kampanjama u Evropi i SAD-u na osnovu rezultata 
naučnih i stručnih studija objavljenih u Evropi i SAD-u. U drugom dijelu rada 
analizirano je korištenje društvenih mreža u izbornim kampanjama u BiH. Budući 
da nedostaje naučnih istraživanja o ovoj temi u BiH, za mapiranje stanja u BiH 
korišteni su podaci iz stručnih analiza, izvještaja i drugih dokumenata relevantnih 
organizacija i institucija. Društvene mreže su ključno komunikacijsko sredstvo 
koje politički kandidati koriste u izbornim kampanjama. Najviše koriste Facebook, 
ali raste popularnost mreža zasnovanih na vizuelnom sadržaju, prvenstveno 
Instagrama i TikToka. Ipak, političari u BiH, osim Facebooka, malo koriste druge 
društvene mreže. Iako je bit društvenih mreža povezivanje, i u demokratski 
razvijenim državama političari ih u izbornim kampanjama koriste dominantno 
za diseminaciju informacija, a ne za interakciju sa građanima. Političkim 
kandidatima odgovara disintermedijacija politike jer omogućava izbjegavanje 
neželjenih novinarskih pitanja. Umjesto suočavanja s oštrim ispitivanjem u 

televizijskim debatama, društvene mreže su političkim kandidatima, naročito 
populistima, ponudile pogodan ambijent za kratke, neargumentirane i emotivno 
potentne objave. Mogućnost direktnog obraćanja biračima doprinijela je 
personalizaciji i ličnom brendiranju političara u odnosu na političku partiju. Rast 
popularnosti vizuelno baziranih mreža u odnosu na one pretežno tekstualne 
doprinosi estradizaciji politike. Botovi političkih stranaka su vrlo aktivni i u 
SAD-u i evropskim državama, dok zbog nedostatka empirijskih istraživanja 
nema pouzdanih podataka o intenzitetu njihovih aktivnosti u BiH. Iako EU 
posljednjih godina vrlo aktivno nastoji ograničiti toksičan uticaj dezinformacija i 
drugih malicioznih sadržaja na ishode izbora, još nema efikasnih mehanizama 
za njihovo suzbijanje. 

U BiH je konačnim uvođenjem društvenih mreža u Izborni zakon i preciznijim 
definiranjem govora mržnje, postignut značajan napredak u smislu njegovog 
udjela u predizbornim kampanjama kandidata na društvenim mrežama. 
Analizom izrečenih novčanih kazni CIK-a, utvrđeno je da su društvene mreže 
najfrekventnije mjesto na kojem se krše odredbe Izbornog zakona BiH. 
Najučestaliji prekršaj na društvenim mrežama je vođenje preuranjene izborne 
kampanje, na što organizacije civilnog društva, mediji i drugi akteri ukazuju 
godinama. Konačno je ovaj prekršaj i novčano sankcioniran. 

Društvene mreže rezultirale su mnogim štetnim i dugoročno zabrinjavajućim 
implikacijama na izborne kampanje i u demokratski mnogo uređenijim državama 
nego što je BiH. Trebalo bi mnogo efikasnije urediti prostor društvenih mreža. 
Nažalost, nemamo argumenata iz kojih bismo mogli valjano zaključiti da će 
se to uskoro desiti. Rezultati empirijskih istraživanja, kao ni aktuelni politički 
kontekst koji karakterizira jačanje populizma i korporativizma ne ostavlja 
mnogo prostora za rješenja u kojima će biti bolje zaštićeni interesi javnosti, a 
ograničena politička i korporativna moć. 

Dobre efekte izmjena Izbornog zakona u BiH treba poboljšati preciznim 
definiranjem redovnih političkih aktivnosti radi adekvatnog diferenciranja od 
izborne kampanje, izricanjem viših novčanih kazni prekršiocima da bi one imale 
odvraćajući karakter i reagiranjem CIK-a po službenoj dužnosti, a ne samo po 
prijavama, radi dosljednog provođenja izbornih pravila. 

Preporuka budućim istraživačima jest da empirijskim studijama provjere 
raširenost fenomena personalizacije i vizuelizacije među političkim kandidatima, 
te trajnost političke mobilizacije i participacije građana posredovane društvenim 
mrežama. 

Poglavlje 6
ZLOUPOTREBA DJECE U IZBORNOJ KAMPANJI 
ZA LOKALNE IZBORE 2024. GODINE
Vesima Čičkušić

Uvod

Kroz izbornu kampanju, kao planiranu i organiziranu aktivnost, politički subjekti 
se nastoje predstaviti građanima, prezentirati svoje programe rada i ideje za 
koje se zalažu i uvjeriti birače da glasaju za njih. U idealnim uslovima, kroz 
izbornu kampanju birači bi trebali upotpuniti svoju informiranost o kandidatima 
i konkretnim rješenjima koje nude, te biti podstaknuti da participiraju u 
izbornom procesu. Pri tome u demokratskom društvu, glasanje predstavlja 
minimalnu formu angažmana, dok bi poželjno bilo da se birači aktivno uključe 
u političku raspravu kroz postavljanje pitanja kandidatima koja su važna za 
njih i zajednicu u kojoj žive, usmjeravajući tako diskurs javne rasprave. U 
tom slučaju, u medijskom prostoru trebala bi dominirati ozbiljna rasprava o 
realnim problemima, kroz koju bi se kristalizirali stavovi političkih oponenata 
a građanima bi trebalo biti jasno šta mogu očekivati od pojedinih političkih 
subjekata.

Međutim, umjesto doprinosa informiranosti, argumentiranih rasprava, 
dominacije tema važnih za zajednice, u kontekstu lokalnih izbora, uglavnom 
svjedočimo da izborne kampanje poprimaju drugačiji ton. Kampanje, uz 
neadekvatnu tematiku, karakterizira upotreba retorike i simbola koji na birače 
djeluju prvenstveno na emocionalnom nivou (Brader, 2005; Nai i Maier, 2024). 
Uz niz drugih manipulativnih tehnika, politički subjekti u izbornim kampanjama 
koriste djecu, osmišljavajući emotivne slike i poruke koje ih prikazuju bližim i 
povezanijim sa biračima.

Vratimo li se na izbornu kampanju u Bosni i Hercegovini (BiH) za opće izbore 
2022. godine, sjetit ćemo se spotova kojima je upravo pojavljivanje djece davalo 
snažan emotivni pečat. U promotivnom spotu Naše stranke “Naša zemlja” bili su 
zastupljeni maloljetnici svih uzrasta – od tinejdžera do onih najmlađih. Verbalni i 
vizuelni narativ usmjeren je na stvaranje pozitivnih osjećaja zajedništva i nade 
kroz prikaz sretnih ljudi, porodičnih scena i komšijskih odnosa. Emocionalna 
povezanost s biračima nastojala se ostvariti kroz slike svakodnevnog života, gdje 
je pojavljivanje djece različitih uzrasta priču činilo toplijom. Propagandni video 
“Sigurno” Stranke demokratske akcije (SDA) sadržavao je veći broj sekvenci 
sa djevojčicom koja drži ljiljan, potom zastavu i bezbrižno trči, što je praćeno 
upečatljivom muzičkom podlogom i porukama naratora, a odašiljalo je snažnu 

emotivnu poruku pripadnosti, zajedništva i očuvanja tradicije. Promotivni video 
stranke Narod i pravda (NiP) “Može bolje..” započinje prikazom beba, nastavlja 
slikama školaraca, mladih uz narativ zašto im se ne pruža adekvatna podrška 
od države u kvalitetnijem životu i obrazovanju, bavljenju sportom... I izborni spot 
tadašnjeg kandidata za člana predsjedništva iz srpskog naroda Nenada Nešića 
uključivao je dječaka koji s ocem posmatra nebo teleskopom, simbolizirajući 
potragu za pravim izborom. Fotografije stranačkih lidera sa djecom i objava 
takvih fotografija na društvenim mrežama bile su dio dekora i osvrta na održane 
skupove. Pojedini su političari objavljivali fotografije maloljetnih članova svoje 
porodice. Jedan od takvih primjera je i fotografija tadašnjeg člana predsjedništva 
BiH Milorada Dodika sa unucima, koju je objavio na društvenoj mreži X, bivšem 
Twitteru, s osvrtom na početak školske godine.

U izbornoj kampanji za lokalne izbore 2024. godine djece nije bilo u izbornim 
spotovima, a znatno ih je manje bilo i u objavama političara na društvenim 
mrežama. Zahvaljujući izmjenama Izbornog zakona, prvi put definirana je 
zloupotreba djece (maloljetnika) u političke svrhe i uvedena mogućnost 
kažnjavanja za uključivanje djece u aktivnosti koje mogu biti povezane s 
političkim zagovaranjem ili promocijom. Ipak, ni to nije bilo dovoljno da svi 
politički subjekti shvate poruku da nije dozvoljeno koristiti djecu u izbornoj 
kampanji, pa je Centralna izborna komisija Bosne i Hercegovine (CIKBiH) 
izricala i kazne. 

Ovo poglavlje razmatra upotrebu djece u izbornoj kampanji za lokalne izbore 
2024. u BiH. Cilj je analizirati primjere zloupotrebe djece u izbornoj kampanji, 
kroz prikaz načina na koje politički subjekti iskorištavaju djecu kao alat za 
sticanje povjerenja i naklonosti javnosti, kao i pravne i etičke aspekte ove 
prakse. Treba istaći da je malo dostupnih istraživanja i radova o upotrebi djece 
u političkom oglašavanju, kako s aspekta zastupljenosti tako i najčešćih načina 
prikazivanja djece. Upotreba djece u izbornim kampanjama je kompleksna 
tema, u kojoj se prepliću pitanja političke komunikacije, medijskog prikaza 
djece, etičkih i pravnih aspekata takve prakse, te psiholoških efekata na djecu. 

1.	 Izborne kampanje i zloupotreba djece

Godinama su organizacije koje se bave dječijim pravima – Institucija 
ombudsmena za ljudska prava BiH ali i Centralna izborna komisija BiH – apelirale 
na političke subjekte da izbjegavaju zloupotrebu djece u političke svrhe. Apeli 
su bili upućeni i roditeljima, nastojeći uticati na njihovu svijest o nepotrebnom 
izlaganju djece potencijalnim neugodnim situacijama i važnosti zaštite dječijih 
prava i privatnosti, posebno u toku izbornih kampanja. U saopćenju CIKBiH 
iz septembra 2022. godine navodi se da politički subjekti ne bi trebali koristiti 
djecu u kampanji za ostvarivanje svojih ciljeva, nego prepoznati potrebe djece 

u svojim programima (FTV, 2022). Apeli su računali na etičku odgovornost 
političara prema javnosti, a posebno djeci, kako bi razmišljali prvenstveno o 
njihovoj dobrobiti. 

Korištenje djece za političku korist zanemaruje njihovu dobrobit i potkopava 
načela etički odgovornog političkog ponašanja. Djeca su korištena kao ukras 
u političkim reklamama i fotografijama kako bi se privukla pažnja i prenijela 
željena poruka dijelu biračkog tijela koje njeguje porodične vrijednosti. Djeca, 
posebno u nižim uzrastima, ne razumiju implikacije sudjelovanja u kampanjama, 
fotografiranju ili prisustvu političkim skupovima. To obično rade pod nagovorom/
uticajem odraslih, što dovodi do narušavanja njihove sposobnosti izbora i 
pristanka, a samim tim i najboljeg interesa. “Izvještavanje utječe na djetetovu 
sliku o sebi (samopoimanje i samopoštovanje), kognitivne procese (percepciju 
samog sebe, doživljaj vlastite kompetentnosti, lokus kontrole i atribucijski stil), 
na količinu stresa te socijalne posljedice kao što su izolacija i stigmatizacija od 
vršnjaka ili odraslih iz djetetove okoline” (Gabelica Šupljika, 2009).

Zloupotreba djece u političke svrhe tokom izbornog procesa može se razvrstati 
u tri kategorije:

1) Zloupotreba djece u promotivnim materijalima i spotovima političkih 
subjekata (plakati, fotografije, videospotovi..), kojima se ugrožava pravo 
na njihovu privatnost. Kada postoji saglasnost roditelja ili staratelja, to nije 
garancija da se vodi računa o najboljem interesu djeteta. Takve materijale 
mogu zloupotrijebiti treće osobe ili mogu naknadno biti izvor neprijatnosti i 
potencijalnih problema djeci. Kako navodi Gabelica Šupljika (2009), u praksi se 
pokazalo da roditeljska dozvola za medijski prikaz nije uvijek dovoljna zaštita 
najboljeg interesa djeteta. Dalje pojašnjava da roditelji često nisu svjesni da, 
kad nešto postane medijskim sadržajem, gube kontrolu nad načinom na koji 
će to biti prezentirano i doživljeno u javnosti te kako će se to odraziti na njihovu 
djecu. 

2) Zloupotreba posjeta i obilaska djece, kroz posjete ustanovama koje 
okupljaju djecu (odgojno-obrazovne ustanove, sportski klubovi) ili porodicama 
sa djecom, praćeno snažnom medijskom eksponiranošću. Posjete često znaju 
uključivati neke vrste donacija i poklona. Ovdje se svakako dovodi u pitanje 
iskrenost takvih posjeta i manipulacija osjećanjima roditelja i djece, ali i birača.

3) Zloupotreba odlaska/dovođenja djece na izborne skupove ili druge 
aktivnosti koje politički subjekti ciljano organiziraju za djecu (npr. političke 
promocije praćene podjelom poklona, izvođenja predstava, organiziranja igara), 
gdje djeca najčešće dolaze u pratnji roditelja. Ovdje je na roditeljima odgovornost 
da ne vode djecu na takva okupljanja i da ih zaštite od nepotrebnog izlaganja. 

Zajedničko obilježje svih tih situacija jest da djeca postaju dekor, dok njihova 
znanja, sposobnosti, potrebe i mišljenja nisu u prvom planu. Smišljeno 
su kreirani događaji koji se koriste kako bi se određeni političar prikazao u 
pozitivnijem svjetlu, povećala njegova popularnost i kako bi se on povezao s 
tradicionalnim porodičnim vrijednostima. Djeca nemaju pravo glasa i nisu cilj 
političkih kampanja. Jedina etički opravdana poveznica političkih kampanja sa 
djecom jeste prepoznavanje njihovih potreba u političkim programima. Politički 
programi trebali bi ponuditi konkretne prijedloge za rješavanje problema koji utiču 
na djecu. Ako se osvrnemo na političke programe stranaka za lokalne izbore u 
BiH 2024. godine, uglavnom se navode aktivnosti oko gradnje/rekonstrukcije/
proširenja kapaciteta odgojno-obrazovnih ustanova u konkretnim lokalnim 
zajednicama, ali rijetko se nudi odgovor na pitanje kako i u kojem roku će to 
biti učinjeno. Primjera radi, predstavljajući izborni program kandidatkinja za 
načelnicu Općine Novo Sarajevo Benjamina Karić navodi da će obnoviti stare 
i graditi nove vrtiće i dječija igrališta, te rekonstruirati škole, izdvajajući završetak 
vrtića “Kolibri” i gradnju nove škole u Pofalićima (Radio Sarajevo, 2024). 
Kandidat za gradonačelnika Živinica Began Muhić u svom izbornom programu 
također općenito navodi da će raditi na modernizaciji školskih objekata i vrtića, 
te osnivanju naučno-tehnološkog centra za nadarenu djecu i izgradnju balona 
za sport i rekreaciju (Kanal 21, 2024). Još se rjeđe politički subjekti u svojim 
programima bave problemima ranjivih i marginaliziranih grupa djece.

Moralno je nespojivo sa odgovornim političkim djelovanjem korištenje djece 
bez osvrta na pogubne uticaje koje upotreba djece u političkim aktivnostima 
može imati na njihovu dobrobit, razvoj, emotivno stanje, izazove sigurnosti i 
privatnosti, i to ne samo u tom trenutku, već i u budućnosti. Svjedoci smo govora 
mržnje i negativnih komentara koji se pojavljuju ispod objava političara, pa i 
onih u kojima se mogu naći djeca. Takvi komentari mogu značajno negativno 
uticati na djecu, uzrokujući im emocionalne posljedice. Djeca takve komentare 
mogu doživjeti kao negativne prema sebi, što za njih može biti traumatično 
(Gabelica Šupljika, 2009). Ovdje se susrećemo s pitanjima odgođene reakcije, 
jer sve što je jednom objavljeno, ostaje na mreži i može se kasnije koristiti, 
stvarajući potencijalno negativne posljedice za dijete u kasnijim godinama, što 
može postati razlog za vršnjačko nasilje i druge oblike društvene isključenosti. 

2.	 Djeca u izbornim spotovima

U mnogim zemljama ne postoji eksplicitna zakonska zabrana upotrebe djece u 
političkom izbornom oglašavanju. Različiti propisi, kao što su izborni, medijski, 
porodični, socijalni i obrazovni, vrlo jasno u postupanju postavljaju obavezu 
vođenja najboljim interesom djeteta i zabranjuju zloupotrebu i manipulaciju 
djecom. Društvene reakcije i kritike javnosti mogu biti odvraćajući argumenti 
za takvu praksu. 

Međutim, upotreba djece u izbornim kampanjama kao emotivnog simbola 
i sredstva za prijenos poruke česta je pojava i u razvijenim demokratskim 
društvima. “Političar koji ljubi bebe – postao je američki kliše, a rijetki su političari 
koji ne naglašavaju da mogu pomoći u stvaranju boljeg svijeta za našu djecu i 
unuke” (Sherr, 1999). Berson (2008) ističe kako su snažni spotovi koji su obilježili 
predsjedničku kampanje Baracka Obame (2008) i senatorsku kampanju Hillary 
Clinton uključivali videoprikaze djece. Predsjednička kampanja kandidata 
Baracka Obame je prikazivala slike radosne djece uključene u aktivnosti učenja 
aludirajući na to da je pružena šansa za obrazovanje djece put kako dovesti 
zemlju u novo prosperitetno doba. Djeca su korištena kao simbol budućnosti i 
nade. S druge strane, ukazivanje na ranjivost djece, kandidate pozicionira kao 
simbole moći i zaštite. Reklamni spot Hillary Clinton pod naslovom “Djeca” 
naglašava nacionalnu sigurnost koristeći djecu. Spot sadrži snimke djece koja 
spavaju, dok se narator obraća publici sugerirajući da su djeca na sigurnom. 
Narator nas dalje vodi kroz priču o potencijalnoj opasnosti jer zvoni telefon u 
Bijeloj kući i nešto se opasno dešava u svijetu, zbog čega je bitno ko će se u 
Bijeloj kući javiti i brinuti o sigurnosti djece. 

U predsjedničkoj kampanji 2016. godine, Hillary Clinton je imala niz promotivnih 
spotova koji su uključivali djecu. “Naša djeca gledaju” je promotivni video u 
kojem su prikazane neprimjerene izjave protivkandidata Trumpa i djece koja to 
gledaju. Video poentira zaključkom da će djeca postaviti pitanje kakav su izbor 
odrasli napravili. Promotivni videi “Mjesto za svakoga”, “Svako dijete”, “Jaka 
porodica”, “Napravi razliku” fokusirani su na prikazivanje djece u porodičnom 
okruženju.

U kampanji Donalda Trumpa za predsjedničke izbore 2024. godine korištena 
su djeca u spotovima koji su prikazivali porodične scene i isticali američke 
vrijednosti. Spot pod nazivom “Keep America Great” (Zadržimo Ameriku 
velikom) prikazuje djecu koja se igraju u parku, dok narator govori o sigurnosti, 
slobodi i američkom snu koji Trump obećava očuvati.

I u susjednim zemljama imamo primjere korištenja djece u političkim 
kampanjama. U Srbiji je nevladina organizacija “Prijatelji dece Srbije” izradila 
Kodeks o zaštiti djece od političkih zloupotreba, koji zabranjuje korištenje djece 
u političke svrhe. Potpisivanje Kodeksa i njegova daljnja primjena je na nivou 
samoodgovornosti svakog od potpisnika. Regulatorno tijelo za elektronske 
medije Srbije (REM) je na osnovu Pravilnika o zaštiti prava maloljetnika u 
oblasti pružanja medijskih usluga zabranilo emitiranje jednog spota liste SNS - 
Aleksandar Vučić u toku izborne kampanje za opće izbore 2020. godine. Glavni 
slogan Vučićeve kampanje nosio je naziv “Za našu decu”, a u spornom spotu 
predsjednik države i lider SNS-a Aleksandar Vučić razgovara sa djevojčicom 
o izgradnji puteva, vrtića, škola i planovima za povratak državljana Srbije s 

privremenog rada u inostranstvu. Spot je prikazivan duži period na više televizija 
prije zabrane pod pritiskom javnosti. Ovakvo djelovanje regulatornog tijela više 
je izuzetak jer je kampanju pratio i niz drugih zloupotreba djece. Iako je spot 
zabranjen na televiziji, i dalje je bio dostupan na društvenim mrežama, što 
ukazuje na pravne i društvene izazove u kontroli medijskog prostora.

U Hrvatskoj također zakonski nije regulirana zabrana upotrebe djece u 
političkom oglašavanju. Ured pravobraniteljice za djecu u Hrvatskoj je apelirao 
na kandidate na parlamentarnim izborima u Republici Hrvatskoj, kao i na 
izborima hrvatskih predstavnika za Evropski parlament 2024. godine ističući 
da uključivanje djece u aktivnosti izborne kampanje smatraju neprihvatljivim 
i neprimjerenim. Ranije izborne cikluse također su obilježili apeli i društvene 
kritike takve prakse ali i fotografiranje kandidata sa djecom (npr. predsjednička 
kampanja Kolinde Grabar-Kitarović), kao i spotovi koji uključuju djecu. Izborni 
spot Hrvatske demokratske zajednice (HDZ) “Sigurna Hrvatska” (2020) u 
nekoliko sekvenci prikazivao je nasmijanu i bezbrižnu djecu, u porodičnom 
okruženju i zajedničkim radnim aktivnostima s ostalim članovima porodice, sve 
praćeno naracijom o sigurnom okruženju i zajedništvu.

Iako mnoge zemlje nemaju zakonski definiranu zabranu upotrebe djece u 
političkom oglašavanju, postoji široki konsenzus o primatu principa zaštite 
dječijih prava i najboljeg interesa. Praksu političkih kampanja treba regulirati 
tako da se izbjegne manipulacija djecom jer je očito da apeli usmjereni na 
podizanje svijesti o ovoj problematici trebaju biti podržani i jasnim zakonskim 
mjerama.

3.	 Normativni okvir u Bosni i Hercegovini

Odlukom visokog predstavnika za BiH iz marta 2024. godine proglašen 
je Zakon o izmjenama i dopunama Izbornog zakona Bosne i Hercegovine 
(Službeni glasnik BiH, 24/24). Ovim izmjenama prvi put definirana je zloupotreba 
djece u političke svrhe kao uključivanje djeteta u aktivnosti koje mogu biti 
povezane s političkim zagovaranjem ili promocijom. Uvođenje ove odredbe daje 
pravnu osnovu za sprečavanje i sankcioniranje zloupotrebe djece u političkim 
kampanjama i izbornim aktivnostima. Izbornim zakonom BiH je u članu 7.3. 
stav (1) tačka (8) propisano da “kandidatima i pristalicama političkih stranaka, 
listi nezavisnih kandidata, listi pripadnika nacionalnih manjina i koalicija, kao 
i nezavisnim kandidatima i njihovim pristalicama, te zaposlenima ili na drugi 
način angažovanim u izbornoj administraciji nije dozvoljeno zloupotrijebiti dijete 
u političke svrhe”.

Bitno je istaći i da je dodan novi stav (3) koji predviđa da se ove odredbe 
primjenjuju i na period preuranjene izborne kampanje. Ovo je bitna odredba 

s obzirom na to da je kao preuranjena izborna kampanja definiran svaki oblik 
radnje iz kampanje koji poduzimaju politički subjekti u periodu od raspisivanja 
izbora do perioda zvaničnog početka izborne kampanje. Pri tome, izborna 
kampanja podrazumijeva radnje i postupke tokom kojih politički subjekti na 
zakonom predviđen način upoznaju birače i javnost sa svojim programima i 
kandidatima za predstojeće izbore. Izborna kampanja traje u periodu od 30 
dana prije održavanja izbora i završava se nastupanjem početka perioda od 
24 sata prije otvaranja biračkih mjesta. Ovo je posebno važno jer omogućava 
veću kontrolu nad političkim aktivnostima koje se obavljaju prije nego što 
izborne kampanje počnu, a koje se često koriste za stvaranje prednosti ili 
manipulaciju javnim mnijenjem. Napominjemo da je Odluku o raspisivanju i 
održavanju lokalnih izbora 2024. godine CIKBiH donio 8. maja 2024. godine.

Propisane su novčane kazne u iznosu od 3.000 do 30.000 KM za politički 
subjekt ako on ili njegov kandidat zloupotrijebi dijete za političke svrhe. Za 
navedeni prekršaj koji počini pristalica političkog subjekta predviđena je kazna 
političkom subjektu. Zakonom je individualizirana odgovornost, pa je novčana 
kazna predviđena i za prekršioca – kandidata političkog subjekta – u iznosu 
od 3.000 do 15.000 KM.

Navedene izmjene Zakona daju i dodatne mogućnosti pa se tako navodi da 
za navedeni prekršaj, osim novčanih kazni, CIKBiH ima ovlaštenja da izrekne 
i sankciju: uklanjanje imena kandidata s kandidatske liste ako se utvrdi da 
je kandidat lično odgovoran za povredu; poništenje ovjere političke stranke, 
koalicije, liste nezavisnih kandidata ili nezavisnoga kandidata.

Pored toga, CIKBiH je utvrdio Pravilnik o medijskom predstavljanju i javnom 
oglašavanju političkih subjekata u izbornom periodu. Važna odredba je ona 
koja navodi da elektronski medij ima pravo odbiti objavu plaćenog političkog 
oglašavanja ako oglašavanje uključuje učešće djece.

Kada se govori o pravima i zaštiti djece, polazištem se smatra Konvencija o 
pravima djeteta (1989), koja je pravno obavezujuća u BiH. Aneksom 1 Ustava 
Bosne i Hercegovine navedeni su dodatni sporazumi o ljudskim pravima koji 
će se primjenjivati u Bosni i Hercegovini – između ostalih, i Konvencija o 
pravima djeteta. Ovi akti direktno se primjenjuju u Bosni i Hercegovini i imaju 
prioritet nad svim ostalim zakonima. Zbog toga je, kada se raspravlja o bilo 
kojem pitanju koje se odnosi na djecu, potrebno imati u vidu da Konvencija 
postulira temeljne principe u odnosu na djecu, a to su: da se svi postupci koji 
se tiču djeteta poduzimaju imajući u vidu najbolji interes djeteta; pravo svakog 
djeteta da ne bude diskriminirano; pravo svakog djeteta da se čuje njegovo 
mišljenje u vezi sa svim pitanjima koja ih se tiču i pravo svakog djeteta na 
opstanak i razvoj. 

U kontekstu zaštite djece od političkog djelovanja, postoje dosta skromne i 
neprecizne, ali svakako okvirne odredbe, koje imaju za cilj da se u odgojno-
obrazovnim ustanovama spriječe takve zloupotrebe. Obrazovanje se 
normativno uređuje na nivou kantona, tako je npr. Zakonom o osnovnom odgoju 
i obrazovanju, kao i Zakonom o srednjem obrazovanju Tuzlanskoga kantona 
propisano da je u školama zabranjeno organiziranje i djelovanje političkih 
stranaka i njihovih podmladaka. Također, u prostorijama škole zabranjeno je 
isticanje bilo kakvih simbola, fotografija ili objekata koji se odnose na političke 
stranke, lidere i pokrete. Slične odredbe sadrži zakon iz oblasti obrazovanja i 
u Kantonu Sarajevo.

Regulatorna agencija za komunikacije BiH (RAK) je regulator zadužen za 
kreiranje i promoviranje pravila u sektorima emitiranja i telekomunikacija. Kroz 
Kodeks o programskim sadržajima (usvojen 24. februara 2023. godine) uređuju 
se načela programskih sadržaja audiovizuelnih medijskih usluga i radijskog 
emitiranja. Treći dio Kodeksa je posvećen pitanjima zaštite maloljetnika, 
kako u odnosu na sadržaje namijenjene maloljetnicima tako i pitanja učešća 
maloljetnika u programskim sadržajima. Postulirana je svaka zabrana 
zloupotrebe maloljetnika u programskim sadržajima, a učešće maloljetnika je 
uslovljeno prethodnom saglasnošću roditelja/staratelja. Pri tome, Kodeks dalje 
upućuje na obavezno propitivanje dobrobiti i dostojanstva, kao i potencijalno 
negativnih posljedica na maloljetnika, nezavisno od postojanja saglasnosti 
roditelja/staratelja za učešće u programskom sadržaju. Članom 21, stav (6) 
Kodeksa, izričito je zabranjeno korištenje maloljetnika u političke svrhe. Izvršen 
je uvid u Izvještaj o radu RAK-a za 2023. i 2022. godinu i utvrđeno da među 
sankcioniranim postupcima suprotnim Kodeksu nije bilo izrečenih kazni po 
osnovu kršenja člana 21, stav (6), koji se odnosi na korištenje maloljetnika u 
političke svrhe. 

Vijeće za štampu, kao samoregulatorno tijelo za štampane i online medije, 
također ima značajnu odgovornost u nadgledanju i unapređenju profesionalnih 
standarda, uključujući zaštitu djece i maloljetnika. Kodeks za štampu i online 
medije BiH propisuje obavezu novinara da tretiraju djecu i maloljetnike uz 
poštovanje njihovih prava i interesa, što uključuje i zabranu iskorištavanja djece 
u političke svrhe. Kodeksom je propisana obaveza novinara da u tretiranju 
djece i maloljetnika postupaju krajnje obazrivo poštujući dobre običaje 
i Konvenciju o pravima djeteta, a što znači polazeći od najboljeg interesa 
djeteta (član 11). Skupština Vijeća za štampu i online medije usvojila je 2024. 
godine Smjernice za medijsko izvještavanje o izborima u BiH, kao prateći 
dokument Kodeksa, koji detaljnije razrađuje profesionalne i etičke standarde 
tokom izbora. Smjernice, između ostalog, preciziraju da urednici ne objavljuju 
materijale koji su proizvedeni za potrebe izborne kampanje a koji uključuju 
upotrebu djece i maloljetnika u političke svrhe. Na web-stranici Vijeća za 

štampu i online medije nisu bili dostupni podaci o upućenim prigovorima na 
pisanje štampe i online medija u 2024. godini, sjednicama žalbene komisije 
niti donesenim odlukama.

4.	 Izborna kampanja za lokalne izbore 2024. 
godine

Transparency International BiH, nevladina organizacija, koja kao cilj svog 
djelovanja navodi borbu za sistemske promjene u društvu i artikulira zahtjeve 
građana za odgovornom, transparentnom i efikasnom vladavinom, u saopćenju 
za medije upozorio je na niz uočenih nepravilnosti tokom izborne kampanje za 
lokalne izbore u BiH 2024. godine. Između ostalog, naveli su da je evidentiran 
najmanje 41 primjer zloupotrebe djece u političke svrhe, a samo prvog dana 
nastave 21 slučaj, gdje su funkcioneri zloupotrijebili učenike osnovnih škola za 
vlastitu promociju i vođenje izborne kampanje.

Na web-stranici CIK-a objavljena su, za ovu analizu, dva značajna tabelarna 
dokumenta: Pregled izjavljenih prigovora na izbornu kampanju 2024. godine, a 
koji se odnose na zloupotrebu djece, i Pregled izrečenih novčanih kazni – lokalni 
izbori 2024. godine. Analiza je rađena na bazi svih ovih dostupnih podataka sa 
stranice Centralne izborne komisije BiH.

Od ukupno izrečenih 169 novčanih kazni, njih 19 je izrečeno sa obrazloženjem 
zloupotrebe djece u političke svrhe. Od toga, u jedanaest slučajeva kazne su 
izrečene i stranci i kandidatu, odnosno osobi koja se pojavljivala u spornim 
objavama (videima, fotografijama). Izrečene kazne su u rasponu od 3.000 do 
8.000 KM.

U četiri slučaja su izrečene novčane kazne za preuranjenu kampanju, a u 
podnesenim prigovorima, osim ukazivanja na preuranjenu kampanju, bili su 
sadržani navodi o zloupotrebi djece. Ipak, u obrazloženju izrečenih kazni 
je samo navedeno da se kazna izriče za preuranjenu kampanju, pa se one 
ne evidentiraju kao kazne izrečene po osnovu zloupotrebe djece u političke 
svrhe. Takav je primjer zaprimljena prijava koja se odnosi na kandidata Saveza 
nezavisnih socijaldemokrata (SNSD) za načelnika Vlasenice, za kojeg je, uz 
navode o preuranjenoj kampanji, ukazano da zloupotrebljava djecu na proslavi 
maturske večeri, gdje je promovirao stranku. Također, upućena je prijava da su 
na zvaničnoj Facebook stranici Srpske demokratske stranke (SDS) Vlasenica 
preuranjeno objavljeni kandidati za odbornike i načelnika, kao i da su objavljene 
fotografije djece. U oba slučaja CIK je kaznu izrekao sa obrazloženjem vođenja 
preuranjene kampanje.

Od ukupno 42 zaprimljena prigovora u kojima se ukazuje na zloupotrebu djece 
u političke svrhe, najviše njih se odnosilo na Savez nezavisnih socijaldemokrata 
(SNSD) i Hrvatsku demokratsku zajednicu (HDZ) – po šest – i Stranku 
demokratske akcije (SDA) – pet, a pojedinačno na Srđana Mandića (kandidat za 
načelnika Općine Centar u Sarajevu) – tri. U 14 slučajeva kao ishod postupanja 
CIK-a je navedeno da su dostavljene obavijesti podnosiocu, a u 4 slučaja da se 
postupak obustavlja. Po pet zaprimljenih prijava CIK nije okončao postupak, 
pa nije naveden ishod.

Najvećom kaznom od 8.000 KM je kažnjen SNSD jer je iskoristio djecu u 
političke svrhe, i to tako što su na društvenoj mreži Facebook objavili informaciju 
s fotografijama da su mladi socijaldemokrati donirali 30 sadnica u pet osnovnih 
škola u Ugljeviku. SNSD je kažnjen i u slučaju kada je pristalica ove stranke 
zloupotrijebio djecu za političke svrhe, organizirajući događaj u društvenom 
domu na koji su pozvana djeca da prisustvuju. Ova dva događaja desila su se 
prije zvaničnog početka izborne kampanje, u junu, odnosno julu.

Kazne su izrečene za postavljanje štanda i promotivnog materijala u blizini 
školskih objekata te fotografiranje sa maloljetnicima (Za pravdu i red – lista 
Nebojše Vukanovića), za objavu protestne šetnje zaposlenika JU Predškolski 
odgoj i obrazovanje Zenica, koja uključuje kadrove djece na Facebook profilu 
Arnela Isaka (Snaga naroda), za bilbord u Općini Tomislav-Grad na kojem 
je prikazano dijete, kao i izborni video u kojem se pojavljuju djeca (Hrvatski 
nacionalni pomak).

Srđanu Mandiću kao kandidatu izrečena je kazna od 5.000 KM, a koaliciji 
Socijaldemokratska partija (SDP) – Naša stranka u iznosu 3.000 KM. CIK je 
utvrdio da je na Facebook stranici kandidata za načelnika Srđana Mandića, 
kojeg podržavaju ove stranke, vidljivo korištenje djece u političke svrhe. Radi se 
o promotivnom videu, u kojem se pojavljuju i djeca, a koji prikazuje aktivnosti 
općine i zasluge Mandića kao aktuelnog načelnika. Po istom osnovu kažnjeni 
su HDZ i kandidat Mario Kordić, nosilac liste za Grad Mostar, kao i Stranka 
za Bosnu i Hercegovinu (SBiH) i kandidat za načelnika Općine Čelić Admir 
Hrustanović, koji se kao načelnik prilikom posjete dječijem vrtiću slikao sa 
djecom i objavio fotografije na društvenim mrežama. Kandidatkinja za načelnicu 
Čapljine Iva Raguž, u promotivnom videu objavljenom na Facebook stranici 
HDZ-a, koristila je djecu, pa su kazne izrečene i kandidatkinji i stranci. Zbog 
objave fotografije djece koja drže poster kandidata za načelnika Velike Kladuše, 
izrečene su kazne SDA, kao i kandidatu Adnanu Keseroviću.

SDA Stari Grad je organizirao druženje kandidata za načelnika i nosioca liste 
sa djecom raznih uzrasta, pretežno maloljetnika, nakon čega je informaciju 
i fotografije sa događaja objavio na društvenoj mreži Facebook, što je 

CIK ocijenio kao zloupotrebu djece u političke svrhe. Koaliciji za Mostar i 
kandidatkinji Aidi Kuštrić Leto također su izrečene novčane kazne. Kandidat 
za gradsko vijeće Lukavca na svom je profilu objavio fotografije svojih ranijih 
aktivnosti podjele paketića i školskog pribora djeci, pa je kažnjena stranka 
Socijaldemokrati BiH (SDBiH) kao i kandidat Anel Osmanović. Za objavu na 
Youtube kanalu s porukom “Šta ste vi dobili”, u kojoj se pojavljuju djeca u ulozi 
školaraca, kažnjeni su Draško Stanivuković sa 6.000 KM i njegova stranka 
Partija demokratskog progresa (PDP) sa 3.000 KM. Pokretu iz Zenice izrečena 
je novčana kazna od 3.500 KM zbog objave kandidata Adnana Šabanije, u 
kojoj se pohvalio podjelom lopti djeci, a kandidatu od 5.000 KM. Nezavisni 
kandidat Almedin Aliefendić kažnjen je za zloupotrebu djece u političke svrhe 
zbog objave na Facebook stranici na kojoj je vidljiva podjela promotivnog 
materijala djevojčicama.

Kažnjena je i Laburistička stranka BiH jer je pristalica ove stranke Elvira Abdić 
zloupotrijebila djecu u političke svrhe putem objave na društvenoj mreži 
Facebook na kojoj pozira sa djetetom. Socijalistička partija (SP) je kažnjena 
zbog objave odbornika Denisa Stevanovića, u kojoj je naveo da je osigurao 
džeparac za djecu koja su otišla na more, što je ocijenjeno kao zloupotreba 
djece u političke svrhe.

U dosadašnjim slučajevima uglavnom su izricane niže novčane kazne za 
zloupotrebu djece u političke svrhe uprkos zakonskom rasponu kazni od 3.000 
KM do 30.000 KM. Ovo se može smatrati početnim pristupom s obzirom na to 
da je u ovom izbornom ciklusu prvi put kažnjiva zloupotreba djece u političke 
svrhe. U budućim izbornim ciklusima, posebno ako isti politički akteri ponove 
ovakve prekršaje, može se očekivati da izrečene kazne budu značajno veće. Po 
svim zaprimljenim prijavama još uvijek nisu donesene odluke, pa je utvrđivanje 
rokova i ažurnost CIK-a u razmatranju prijava ključna kako bi se osigurao 
blagovremeni odgovor na zloupotrebu djece u političke svrhe. CIK bi proaktivno 
mogao djelovati postupanjem ne samo po zaprimljenim prigovorima, nego 
praćenjem aktivnosti političkih subjekata, čime bi se unaprijedila primjena 
postojećeg izbornog zakonodavstva.

5.	 Sudska praksa

U devet slučajeva je Sudu BiH uložena žalba na odluku CIK-a o izrečenim 
kaznama, s tim da se u nekim slučajevima radi o žalbi stranke, kao i kandidata 
kojima su po istom osnovu/za isto postupanje izrečene kazne. Sve žalbe su 
odbijene kao neosnovane. 

Sud Bosne i Hercegovine odbio je kao neosnovanu žalbu Laburističke stranke 
BiH izjavljenu protiv Odluke Centralne izborne komisije BiH zbog kršenja 

odredaba člana 7.3. stav (1) tačka 8) – Zloupotreba djece u političke svrhe. Elvira 
Abdić Jelenović kao pristalica ove stranke zloupotrijebila je djecu u političke 
svrhe objavom na društvenoj mreži Facebook na kojoj pozira sa djetetom, uz 
opis koji ima političke i promotivne konotacije. Na fotografiji se nalazi logo 
stranke, ispred koje je Elvira Abdić Jelenović zastupnica u kantonalnoj skupštini 
Unsko-sanskoga kantona. U rješenju Suda se obrazlaže da u konkretnom 
slučaju nije ispoštovan najbolji interes djeteta kao jedan od osnovnih principa. 
Sud ukazuje na to da je objava “nesporno imala za cilj da se dijete kao osjetljiva 
kategorija stanovišta i emocije koje dijete može prouzrokovati kod ljudi, iskoristi 
za promociju političke stranke”. Kao nerelevantni su ocijenjeni navodi tužioca 
da Elvira Abdić Jelenović nije kandidat na lokalnim izborima nego zastupnica 
u Skupštini Unsko-sanskoga kantona jer se u konkretnom slučaju radilo o 
izricanju kazne zbog djelovanja pristalice političkog subjekta. 

Sud BiH je kao neosnovane odbio žalbe političke stranke Snaga naroda i 
kandidata Arnela Isaka na novčane kazne koje im je Centralna izborna komisija 
izrekla zbog zloupotrebe djece u političke svrhe. Arnel Isak kao kandidat za 
vijećnika u Gradskom vijeću Grada Zenica zloupotrijebio je djecu u političke 
svrhe objavljujući video protestne šetnje zaposlenika ustanove za predškolski 
odgoj i obrazovanje a koji sadrži i snimke djece. On je u žalbi naveo da 
stranka ne može biti predmet novčane kazne zbog snimka koji je on objavio 
na svom privatnom profilu, te da u spornom videu djeca nisu u fokusu već 
protestna šetnja zaposlenika predškolske ustanove, kojoj se i on pridružio. 
Sud je cijenio da je predmetna objava postavljena radi promoviranja političke 
opcije kojoj pripada jer je u objavi naveo da će aktuelni vijećnici političke 
stranke Snaga naroda podnijeti inicijativu Gradskom vijeću za rješavanje 
problema ustanove. Sud je utvrdio da u konkretnom slučaju nije ispoštovan 
najbolji interes djeteta, nego se, naprotiv, krše prava djece koja su zaštićena 
Konvencijom o pravima djece.

Dosadašnja sudska praksa pokazuje dosljedno opredjeljenje Suda da se 
spriječi zloupotreba djece u političke svrhe, pri čemu se Sud prvenstveno 
vodio Konvencijom o pravima djeteta i postulatom najboljeg interesa djeteta. 
U sudskim rješenjima se zaključuje da korištenje djece u političkim objavama 
predstavlja kršenje njihovih prava i interesa, koji su zaštićeni zakonodavstvom 
i Konvencijom o pravima djece. U tom je smislu značajno da je potvrđena 
izrečena kazna i pristalici stranke, dakle, osobi koja nije bila kandidat na lokalnim 
izborima. Sudskim rješenjima su u cijelosti potvrđene izrečene novčane kazne, 
jer je Sud ocijenio da bi se njihovim umanjivanjem izgubila svrha kažnjavanja. 
Pri tome se, s jedne strane, treba imati u vidu činjenica da se radi o kršenju 
odredaba Izbornog zakona, za koje u prethodnim izbornim ciklusima subjekti 
nisu mogli biti sankcionirani, a, s druge strane, otežavajuća je okolnost u ocjeni 
da je ovako postupanje okarakterizirano kao grubo kršenje odredaba Izbornog 

zakona. Može se očekivati da konzistentna sudska praksa po ovom pitanju 
doprinese da u narednim izbornim ciklusima bude manje političkih subjekata i 
kandidata koji zloupotrebljavaju djecu u političke svrhe.

6.	 Analiza medijskih objava

Istraživački tim Mediacentra Sarajevo pratio je izvještavanje lokalnih medija i 
naloge društvenih mreža političkih subjekata u osam općina i gradova tokom 
lokalnih izbora 2024. (Bihać, Bijeljina, Brčko, Mostar, Prozor-Rama, Prijedor, 
Trebinje i Zenica). 

Tokom monitoringa identificirano je 30 objava koje uključuju djecu, a uslovno 
ih možemo razvrstati u četiri kategorije:

1)	 Funkcionerska kampanja u kojoj se djeca koriste kao alat za političku 
promociju

Politički akteri koristili su početak školske godine za promociju i izbornu 
kampanju. Iako roditelji uglavnom na početku školske godine potpisuju 
okvirne saglasnosti za učešće djece u aktivnostima škole/vrtića, koje mogu biti 
medijski predstavljene, upitno je da li su pri tome svjesni i mogućnosti prikrivene 
zloupotrebe djece u političke svrhe i da li su saglasni sa fotografiranjem djece 
s političarima. 

Aktuelnim načelnicima bilo je olakšano da iskoriste priliku i dodatno se 
promoviraju, odabirući prisustvo manifestacijama koje se odnose na djecu, kao 
i posjete ustanovama koje su orijentirane na djecu. Niz je primjera: U konjičkim 
su školama postavljeni reciklomati, a u saopćenju Druga osnovna škola Konjic 
zahvaljuje na postavljanju reciklomata u školi gradu i gradonačelniku, koji je 
kandidat na predstojećim izborima. Njegova posjeta školi medijski je propraćena 
na više portala. 

Na portalu Bijeljina danas je objavljen tekst “Vasilije Perić u školi u Ugljevičkoj 
Obriježi: Novo ruho svakoj učionici”. Članak počinje sugestivnim rečenicama: 
“Da škola bude kao nova, lokalna samouprava na čelu sa načelnikom Perićem 
obezbijedila je novac. A da đacima i njihovim učiteljima i roditeljima bude srećna 
nova školska godina, poželio im je lično načelnik Perić.” U tekstu se navodi 
da su svim osnovcima osigurani udžbenici za tu školsku godinu, ali ostajemo 
uskraćeni za informaciju da li je tako bilo ranije, kada nije bila izborna godina. 
I ovdje se radi o načelniku koji je ponovo kandidat na izborima. Načelnik 
Ugljevika upriličio je u općini prijem za učenika srednje škole koji je dobio 
stipendiju za školovanje u Velikoj Britaniji. Iz sadržaja teksta vidljivo je da je 
učenik već proveo jednu godinu u Velikoj Britaniji, a da su čestitke i prijem 

načelnika sačekali vrijeme izborne kampanje kada se ne propušta prilika za 
pojavljivanje u medijima.

U Loparama je predsjednik Skupštine općine iskoristio početak školske godine 
za posjetu školi, što je na portalima popraćeno kroz članak “Počela nova 
školska godina, upisano više prvačića nego u prošloj godini”. 

Općina Ugljevik bila je pokrovitelj turnira u malom fudbalu koji je organiziran 
14. septembra, u jeku izborne kampanje. Tekst pod nazivom “‘Trofej Ugljevika’ 
okupio je više od 600 mališana: Zdravo odrastanje djece uz fudbalsku igru” 
praćen je serijom fotografija na kojima se načelnik pozdravlja sa djecom. U 
tekstu se navodi izjava načelnika: “Naše opredjeljenje je ulaganje u mlade i 
tako će biti uvijek u mom radu na čelu opštine Ugljevik”. 

Funkcionerskom kampanjom možemo ocijeniti i aktivnosti Milana Dakića, v.d. 
direktora JP “Putevi Republike Srpske”, koji je bio nosilac liste Demokratskog 
saveza (DEMOS) za Bijeljinu. On je također posjetio bijeljinske srednje škole, 
donirao knjige i najavio potencijalnu novčanu donaciju. 

Na Info Bijeljina je objavljen tekst “Bijeljina: Najveće interesovanje za Tehničku 
školu, za učenike već dogovorena praksa” o upisu učenika u Srednju tehničku 
školu, pri čemu je sagovornik direktor škole, koji je i kandidat za odbornika u 
Skupštini Grada Bijeljina (DEMOS). Tekst prate fotografije moderno opremljenog 
kabineta ali i učenika u radionici. 

Tekst objavljen na portalu Info Bijeljina o posjeti načelnika Perića devetočlanoj 
porodici tipičan je primjer funkcionerske kampanje. Posjeta porodici je iskorištena 
da se načelnik pohvali da su asfaltirani putevi, postavljena javna rasvjeta, 
izgrađen objekat škole i dodijeljeni podsticaji za poljoprivrednu proizvodnju. 
Prenesena je izjava u kojoj govori o podršci stanovništvu i porodicama, gdje 
se iz novinskog teksta ne može zaključiti da li se ti programi najavljuju ili su 
realizirani u prethodnom periodu a odnose se na podršku programu vještačke 
oplodnje, besplatnu školu sporta i besplatne nove udžbenike osnovcima. Tekst 
je opremljen fotografijom posjete na kojoj se nalazi i troje djece. 

Ista matrica je i u primjeru priloga na Televiziji BN “Grad će pomagati sve 
porodice, posebno višečlane”, gdje se govori o posjeti gradonačelnika Bijeljine 
Ljubiše Petrovića jednoj porodici. Na fotografiji, kao i snimcima, prikazano je 
sedmoro djece. Adaptacija i renoviranje kuće je finansirano iz budžeta Grada 
Bijeljina. 

Skupština Grada Bijeljina je 14. septembra 2024. godine usvojila prijedlog odluke 
kojom se subvencije za boravak djece u privatnim vrtićima povećavaju sa 30% 

na 40% u odnosu na cijenu koju plaća roditelj. Da se radilo o predizbornom 
podilaženju javnosti, može se propratiti kroz tekst objavljen nakon izbora, 21. 
oktobra 2024. godine, u kojem gradonačelnik ukazuje na to da odlukom nije 
precizirano odakle se repozicioniraju sredstva za ovaj izdatak koji se nameće 
gradskom budžetu, te se zagovara drugačiji način subvencioniranja počev od 
januara 2025. godine.

Zajednička karakteristika medijskog praćenja ovih aktivnosti je potpuno 
odsustvo kritičkog pristupa. Uloga medija je svedena na platforme za prijenos 
željenih poruka, gdje nedostaje dodatna obrada teme, propitivanje motiva 
aktera i njihovog dosadašnjeg ponašanja. 

2)	 Očite zloupotrebe, gdje kandidati direktno koriste djecu u svrhu vlastite 
promocije i sticanja političkih poena

Ovaj oblik zloupotrebe djece odnosi se na posjete ranjivim porodicama – 
socijalno ili zdravstveno ugroženim, te donacija i podrška kulturnim i sportskim 
aktivnostima institucija koje okupljaju djecu. Dominantni vizuelni i verbalni 
narativ u prilozima je baziran na humanosti i društvenoj osjetljivosti kandidata. 

Primjer takvih sadržaja su tekstovi: “Dr Lazić i Bojan Savić obradovali male i 
velike fudbalere FK ‘Ljeljenča’: Nove lopte, dresovi i oprema za trening”, koji je 
sa identičnim sadržajem objavljen na više portala. Nije bilo moguće utvrditi da 
li je u pitanju copy paste novinarstvo ili pak sadržaj koji su kreirali i medijima 
dostavili stranački predstavnici za medije. U konkretnom slučaju, radi se o 
kandidatima za gradonačelnika Bijeljine i nosiocu odborničke liste (SNSD). 
Uručivanje poklona klubu praćeno je prisustvom djece i fotografiranjem. 

Tekst koji govori o posjeti Pokreta Uspješna Srpska porodicama u selu 
Glavičice, sa dijelom naslova “Humanost nema alternativu!”, objavljen na 
portalima u Bijelini, vrlo jasno ističe stranačku pripadnost kandidata i njihovu 
kandidaturu za predstojeće izbore. Emotivna je priča o posjeti porodicama čiji 
članovi imaju zdravstvene teškoće. Stranačku delegaciju predvodio je prof. 
dr. Zlatko Maksimović, nosilac odborničke liste za Skupštinu Grada Bijeljina. 
U konkretnom slučaju nema videa i fotoprikaza djevojčice čija je porodica 
posjećena, ali se ona spominje u tekstu s punim podacima.

3)	 Politički čelnici koji nisu kandidati na izborima, ali se uključuju u promotivne 
aktivnosti sa ciljem podizanja popularnosti stranke i pridobivanja birača 
te koriste djecu kao sredstvo za ostvarivanje tih ciljeva

Indirektniji primjeri stranačke izborne promocije uključuju najviše zvaničnike 
stranke koji nisu kandidati na lokalnim izborima. Istraživači su zabilježili primjer 

od 30. septembra 2024. godine u Grudama, kada je otvoren Edukacijsko-
rehabilitacijski centar “Ivan Pavao II”. Tekst je objavljen pod naslovom “Važan 
dan u unaprjeđenju prilika za mlade s teškoćama u razvoju”. Uz prisustvo 
kandidata za gradonačelnika Ljube Grizelja, događaju su prisustvovali 
visokorangirani stranački zvaničnici. Uz tekst se nalazi fotografija djevojčice s 
predsjednikom HDZ-a Draganom Čovićem. 

Posljednjeg dana septembra Milorad Dodik, predsjednik SNSD-a, posjetio je 
gazdinstvo jedne porodice u Trebinju, a na portalu Trebinje live objavljen je 
članak s fotografijom na kojoj se nalazi troje djece, od kojih je jedno u zagrljaju 
Dodika. 

Na portalu Herceg RTV objavljen je vrlo opširan članak o centralnoj tribini 
SNSD-a u Nevesinju pod naslovom “Dodik: Podržaćemo sve projekte koje 
predložite”. U tekstu je, između ostalog, navedeno da je Dodik izjavio “da 
će uvijek biti novca za djecu i da će Nevesinje dobiti novi vrtić ukoliko se 
na listi čekanja nađe i 30 djece, ali i da će dati novac da se trenutni vrtić 
modernizuje”. Uz članak je objavljen veliki broj fotografija, a između ostalog i 
fotografija Milorada Dodika sa maloljetnikom.

Portal Istok prenio je objavu Nebojše Vukanovića, predsjednika stranke Za 
pravdu i red, da su nastavnici izveli prvačiće i mališane, učenike iz nižih razreda 
osnovne škole, da drže ceradu i reklamni pano dobrodošlice premijeru Republike 
Srpske, što je ocijenio grubom zloupotrebom djece u političke svrhe. Članak 
pod nazivom “Izveli djecu iz škole u Čajniču da dočekaju Radovana Viškovića” 
praćen je fotografijom većeg broja djece koja drže transparent dobrodošlice. Na 
portalu Herceg RTV objavljen je članak pod naslovom “Vukanovićev skandal za 
skandalom – U Nevesinju zloupotreba srednjoškolaca u predizbornoj kampanji”, 
u kojem se navodi da su na portalu Nebojše Vukanovića objavljene fotografije 
na kojima su učenici srednje škole, a koje su nastale u okviru izbornih aktivnosti 
i promocije opozicionih kandidata u Nevesinju. Članak je praćen fotografijom, 
ali su lica djece zamagljena. U samo ova dva članaka, preovladava negativan 
stav prema upotrebi djece u izbornoj kampanji. Treba imati u vidu da su ova dva 
članka objavljena na portalima na kojima je jasno izražena podrška konkretnim 
(oponentnim) političkim opcijama. U svim ostalim tekstovima preovladava 
pozitivan ili neutralan ton. Takav je primjer i članak “Premijer Pivić i ministar Mušija 
uručili besplatne udžbenike prvačićima OŠ ‘Vladimir Nazor’ u Zenici” (SDA), koji je 
objavljen na više lokalnih zeničkih portala a opremljen je nizom fotografija djece.

4)	 Upotreba vlastite djece u promotivne svrhe

Istraživači su zabilježili da je na portalu Bijeljina danas objavljena čestitka 
u povodu početka školske godine koju su uputili nosioci odborničke liste 

Uspješna Srpska. Tekst pod naslovom “Profesor dr Zlatko Maksimović čestitao 
početak školske godine: Ništa bez znanja” praćen je fotografijom sa vlastitom 
porodicom, odnosno djecom.

7.	 Zaključci s preporukama

U izbornoj kampanji za lokalne izbore 2024. godine u BiH, politički subjekti su 
znatno manje u odnosu na prethodne izborne cikluse, te na suptilniji i prikriveniji 
način koristili djecu za promociju. Djece nije bilo u promotivnim materijalima i 
izbornim spotovima političkih subjekata. Izuzetak je bilbord koji je bio postavljen 
u Općini Tomislav-Grad, a zbog kojeg je izrečena kazna stranci Hrvatski 
nacionalni pomak. Kandidati su se najviše usmjerili na takozvanu funkcionersku 
kampanju, odnosno koristili benefit pozicije na kojoj se nalaze da bi posjećivali 
odgojno-obrazovne ustanove, sponzorirali sportske igre ili upriličili prijeme za 
uspješne učenike. Videi i fotografije sa djecom u različitim situacijama služili 
su kao sredstvo postizanja pozitivnih emotivnih reakcija birača, u nastojanju 
da se prikažu kako brinu za generacije koje dolaze, a time i za opću dobrobit. 
Takvi su sadržaji objavljivani uglavnom na društvenim mrežama. U medijima u 
kojima su se prenosile takve aktivnosti kandidata izostao je kritički novinarski 
uklon prema praksama zloupotrebe djece u političke svrhe. 

Centralna izborna komisija je izrekla devetnaest kazni zbog zloupotrebe djece 
u političke svrhe. Izmjene izbornog zakona i stvaranje preduslova za izricanje 
sankcija prema onima koji zloupotrebljavaju djecu u političke svrhe predstavljaju 
značajan iskorak u ovoj oblasti. Izrečene kazne mogu poslužiti kao odvraćajući 
faktor za političke subjekte u budućim izbornim ciklusima. Međutim, postoji 
potreba za daljnjim aktivnostima koje će doprinijeti efikasnijoj zaštiti dječijih 
prava i najboljeg interesa djece, i to:

-	 nadzor i dosljednija primjena zakona prije zvaničnog početka izborne 
kampanje, odnosno monitoring u periodu preuranjene izborne 
kampanje. Uz Centralnu izbornu komisiju BiH, svoju ulogu u stvaranju 
sigurnog i zaštićenog medijskog okruženja za djecu ima i Regulatorna 
agencija za komunikacije s obzirom na odredbe koje se odnose na 
zaštitu maloljetnika, kao i na pravila koja zabranjuju zloupotrebu djece u 
političke svrhe.

-	 unapređenje senzibiliteta medija i novinara prema aktivnostima 
koje uključuju djecu, kako tokom izborne kampanje tako i van nje. 
Imajući u vidu viđenje da izborna kampanja suštinski nikad ne prestaje 
i da zatvaranjem birališta započinje nova, medijski profesionalci mogu 
dati svoj doprinos kroz kontinuiranu kontrolu i moderiranje sadržaja 
koje političari pokušavaju nametnuti. Kritički i istraživački odnos prema 

izjavama i postupcima političkih aktera može doprinijeti njihovom 
“razotkrivanju” pred javnošću. Mediji mogu doprinijeti jačanju kritičkog 
diskursa prema praksama iskorištavanja djece u političke svrhe, čime 
doprinose očuvanju integriteta izbornog procesa. Izvještavanje na 
izborima može se profesionalizirati prije svega smanjenjem uticaja 
političkih stranaka na medije, jačanjem institucija civilnog društva te 
trajnim obrazovanjem novinara (Malović, 2003, str. 48).

-	 aktivnije djelovanje organizacija civilnog društva, posebno onih koje 
se bave pitanjima demokratizacije društva i zaštite ljudskih prava, na 
podizanju svijesti javnosti o neprihvatljivosti upotrebe djece u političkom 
oglašavanju;

-	 unapređenje medijske pismenosti roditelja, kao i cjelokupne 
javnosti, kroz podizanje svijesti o mogućim posljedicama zloupotrebe 
djece u političke svrhe, može senzibilizirati građane da kritički procjenjuju 
namjere političkih subjekata, i to ne samo tokom izborne kampanje. 

Sve navedeno moglo bi doprinijeti usvajanju etičnijeg pristupa vođenju 
kampanja i općenito boljoj političkoj komunikaciji.

Poglavlje 7
POLITIČKI GOVOR U VRIJEME IZBORNE 
KAMPANJE 2024. GODINE
Belma Buljubašić

Uvod

Izborne kampanje u Bosni i Hercegovini su periodi u kojima je politička 
propaganda najdominantnija, a politički sukobi veoma izraženi. To svakako ne 
znači da su građani i građanke pošteđeni međustranačkih optuživanja i svađa, 
etiketiranja i ostalih elemenata političke propagande, kao što su spinovanje, 
relativizacija događaja, pristrasno predstavljanje stvarnosti, dezinformacije itd., 
i u mjesecima izvan izborne kampanje. Ipak, u ovo vrijeme je gotovo nemoguće 
izbjeći ovakve sadržaje, kako u medijima, tako i na društvenim mrežama koji 
su pretrpani “ekskluzivnim” izjavama i senzacionalističkim objavama. Značajan 
dio medija daje prostor izjavama političara, naročito onim tendencioznim i 
dvosmislenim, pritom ne nudeći bilo kakav kritički osvrt ili dodatno pojašnjenje. 
Uzmemo li u obzir i opremu takvih tekstova veoma je jasno da je cilj da se 
izazove što veći broj reakcija kod publike. Također, često se prenose i objave 
sa društvenih mreža ili se nečija izjava data nekom mediju danima prenosi u 
online prostoru. U vrijeme izborne kampanje malo je prostora za druge teme, a 
čak se i vijesti iz drugih oblasti povezuju s izbornom kampanjom i promocijom 
kandidata.

Mediji nas svakodnevno obavještavaju o svim aktivnostima stranačkih lidera, 
njihovim izjavama i obećanjima. Prisutna je i zapaljiva retorika, koja ponekad 
prelazi i u otvorene prijetnje, pa i govor mržnje, koje uprkos tome što kod 
određenog dijela javnosti izazivaju strah i nelagodu i utiču na širenje društvene 
panike i huškačke atmosfere. To svakako ne znači da takav govor nije uobičajen 
i u svakodnevnoj političkoj komunikaciji u Bosni i Hercegovini, ali se u vrijeme 
izborne kampanje dodatno pojačava.

U kolokvijalnom govoru možemo čuti da se pred izbore svjesno podižu tenzije, 
sve u cilju ostvarenja što boljeg izbornog rezultata. Međutim, uvijek je tu i dio 
javnosti na društvenim mrežama koji kritikuje one koji takve istupe smatraju 
izbornim trikovima, upozoravajući ih da su građani tako bili naivni i devedesetih 
godina koje su završile ratovima i sukobima, a čije posljedice i danas snažno 
osjećamo. To je nekada i povod za još jedan verbalni sukob u online sferi, u 
kojem jedan dio upozorava da se mora biti svakodnevno na oprezu a drugi da 
im je dosta ratnohuškačke atmosfere, evociranja uspomena na ratna dešavanja 
i da žele živjeti normalno. Takve stavove moguće je naći i u pojedinim medijskim 

sadržajima, što jasno ukazuje da je sjećanje na rat i ratna stradanja svakodnevno 
prisutno i da se često politički zloupotrebljava. 

Nekoliko mjeseci pred početak zvanične izborne kampanje, aktuelizuju se teme 
vezane za Ustav BiH, članove i odluke Ustavnog suda, u kantonima s hrvatskom 
većinom problematizuje se izbor Željka Komšića za člana Predsjedništva BiH, 
počnu se širiti glasine o navodnom prekrajanju granica BiH i mogućim novim 
sukobima, nerijetko se spominju i različiti dokumenti i savezi, u sve se naravno 
umiješa i geopolitika, odnosno koje su velesile kome naklonjene, te se ulazak 
BiH u Evropsku uniju predstavlja kao spasonosno rješenje kod jednog dijela 
političara, uz konstataciju da evropski put BiH i dalje stagnira i da je neizvjestan.
I bez obzira da li je riječ o kampanji za lokalne ili opće izbore, retorika je slična. 
U vrijeme izborne kampanje 2020. godine iako se radilo o izboru za načelnike 
općina i općinskih vijeća, kandidati su u svojim istupima naglašavali ratna 
dešavanja, nudili sebe kao rješenje, obećavali su ozbiljne reforme pravosuđa i 
zdravstva, povećanje penzija i plata, kao i da će državu uvesti u NATO, pa čak 
i u Evropsku uniju. Ovakva obećanja pokazuju da dio političara svoje glasačko 
tijelo vidi kao izrazito politički nepismeno, iako je upitna i politička naobrazba 
velikog dijela kandidata koji u svojim obećanjima demonstriraju elementarno 
neznanje.

1.1.	 Specifičnosti lokalnih izbora 2024. godine
U oktobru 2024. godine u BiH su održani lokalni izbori. Zvanična kampanja je 
počela u septembru, iako je nezvanična kampanja krenula nekoliko mjeseci 
ranije. U Federaciji BiH, odnosno u kantonima u kojima su Bošnjaci većinsko 
stanovništvo, aktuelni su bili sukobi između političara iz vladajućih stranaka 
Trojke (SDP, Naša stranka i NiP) i stranaka koje su u opoziciji, prije svega SDA, 
Demokratska fronta i Stranka za Bosnu i Hercegovinu. U kantonima gdje je 
dominantno hrvatsko stanovništvo, medijsko i političko djelovanje uglavnom se 
svodilo kao i proteklih izbornih kampanja i na priče o “bošnjačkoj unitarizaciji”, 
ugroženosti Hrvata u BiH, činjenici da je Željko Komšić, član Predsjedništva iz 
reda hrvatskog naroda, izabran većinskim glasovima Bošnjaka itd. 

U Republici Srpskoj dominirao je sukob između vladajućeg Saveza nezavisnih 
socijaldemokrata čija je personifikacija aktuelni predsjednik ovog entiteta, 
Milorad Dodik i opozicionih stranaka među kojima prednjače SDS i jedna od 
najmlađih političkih stranka u BiH – Narodni front čija je predsjednica Jelena Trivić 
koja je i u utrci za poziciju predsjednika RS bila Dodikova protukandidatkinja 
na prošlim izborima.

2. Analitički okvir

Analitički okvir ovog rada pruža teoretsku i metodološku osnovu za analizu 
političkih i medijskih narativa tokom lokalnih izbora u BiH. Kroz dva ključna 
segmenta – emocionalne komponente političke propagande i populistički 
diskurs s fokusom na delegitimizaciju institucija i konstrukciju etničke 
ugroženosti – istražene su strategije koje politički akteri i mediji koriste za 
mobilizaciju biračkog tijela. Primjenom tematske i diskursne analize, posebna 
pažnja posvećena je načinu oblikovanja političkih poruka, njihovom uticaju na 
birače i društvenu polarizaciju.

2.1. 	 Emocionalne komponente političke propagande
U propagandi emocije igraju ogromnu, ako ne i najbitniju ulogu. I to ne samo u 
političkoj propagandi već i u ekonomskoj, ratnoj ili bilo kojoj drugoj. Međutim, u 
političkoj i ratnoj propagandi je u mnogo značajnijoj mjeri prisutna diskvalifikacija 
suparnika i protivnika nego u  ekonomskoj. U političkoj propagandi su aktivnosti 
često usmjerenije na predstavljanje protivnika kao izrazitih negativaca, nego što 
su usmjerene na konkretne planove političke partije koja tu propagandu vrši. 

To ukazuje da svaka propaganda cilja na emocije birača, naročito ako je u 
pitanju konfliktno i podijeljeno društvo kakvo je bosanskohercegovačko u 
kojem je među predstavnicima konstitutivnih naroda vrlo teško naći bilo kakav 
konsenzus u vezi s prošlošću, ali i budućnošću države i političkih dešavanja. 

U ovom dijelu rada bit će ukratko analizirane ključne emocionalne komponente 
propagande, pri čemu će se razmotriti njihovo oblikovanje i distribucija. Ova 
analiza je od posebne važnosti s obzirom na strukturu propagandnih poruka 
koje će biti predmet daljnjeg istraživanja u ovom radu.

Ivan Šiber (1992) navodi da je značaj emocija u propagandi ogroman zbog 
ljudske psihe koja je najosjetljiviji aspekt za djelovanje, odnosno da se 
izazivanjem određenih emocija kod publike stvaraju pretpostavke za lakše 
djelovanje i tako se smanjuje otpor (str. 31–35). Time se potiskuje želja sa 
kritičnošću, što dovodi do idealnog stanja za svakog propagandistu i lakše 
ostvarenje ciljeva.

Ovaj autor  navodi brojne propagandne tehnike koje su zasnovane na emocijama 
i koje služe za lako pridobijanje mase (Šiber, 1992, str. 31–35). Poznata tehnika 
emocionalni sendvič često se koristi u političkoj propagandi. Početna rečenica 
je zasnovana na emocijama, govornik se predstavlja kao zaštitnik društvenih 
vrijednosti. Cilj je na početku izazvati emotivne reakcije, zatim slijedi racionalna 
poruka, a na kraju se sendvič zatvara snažnim emocijama. Inače, ovo je 

jedna od najučinkovitijih tehnika, jer je dio zasnovan i na racionalnom i lako 
provjerljivom sadržaju, čime se stvara dojam da je govornik iskren u svojim 
namjerama. Tu je svakako i upotreba emocionalno otežanih riječi, pri čemu 
dominira konotativno značenje riječi i daje negativan ton nekom programu, 
stranci ili kandidatu. Ovo je vrlo lako uočiti na komemoracijama u kojima se 
narod kojem je pripadala vojska koja je izvršila zločin masovno etiketira i označi 
kao zločinački. Posebno uspješna tehnika je i zamjena riječi za koju se zna 
da će izazvati izrazito negativne reakcije. Kao odličan primjer može poslužiti 
kada se pripadnici lijevih partija nazivaju crvenom bandom, komunjarama, 
bezbožnicima, jugonostalgičarima i sl.

U političkoj propagandi se često poseže za stereotipima i generalizovanim 
zaključcima, čime se želi pokazati da svi oni koji su protiv stavova propagandiste 
isti i da identično misle. Takvi ljudi se u svakodnevnoj političkoj komunikaciji u 
BiH uglavnom označavaju terminom izdajnici.

Šiber (1992) navodi da se upotreba stereotipa u propagandnoj aktivnosti koristi 
za homogenizaciju neprijatelja i protivnika u čemu upravo generalizacija itekako 
pomaže. Dakle, potrebno je pojednostaviti neprijatelja, pokazati pripadnike 
jednog naroda kao negativce, odnosno da svi pripadnici tog kolektiva imaju 
iste stavove i da s njima nije moguće postići bilo kakav dogovor.

Osim manipulativnih tehnika koje imaju za cilj da izazovu emocionalne reakcije 
kod mase, Šiber navodi i tehnike kojima je cilj da manipulišu osjećajima straha 
i ugroženosti.

Svakako da su i ove tehnike zasnovane na emocijama i da je izražena 
dramatizacija kao i širenje panike. U ovoj skupini su različite tehnike, a 
najpopularnije su one koje se odnose na autoritet i popularnost vođa, jer većina 
ljudi traži čvrst oslonac i autoritativne ličnosti koji će im pomoći da provjere i 
izraze svoja politička uvjerenja. Popularnost javnih ličnosti također je iskorištena 
u političkoj propagandi. Tako da se na listama među kandidatima nađu i ljudi 
iz sfere muzike, umjetnosti, filma, kulture, itd. čime propagandisti šalju poruku 
da su uz njih i njihov program popularni i uspješni ljudi. 

U slučaju Bosne i Hercegovine svake godine se pokazuje da je prošlost važna 
komponenta svake kampanje.

S obzirom da su u bosanskohercegovačkom društvu dominantne etno
nacionalne podjele, traume i strah od neizvjesne budućnosti, političari se, 
bez obzira iz kojeg ideološkog spektra dolaze, često oslanjanju na izrazite 
populističke metode u kojima dominiraju floskule o brigama za budućnost 
stanovništva, ugroženosti njihovog naroda, a o određenim temama se govori u 

okviru društveno prihvatljivih narativa koji se ne propituju. Više puta su birači tzv. 
građanskih stranki koje dolaze s lijevog ili liberalnog spektra bivali razočarani 
zbog koketiranja njihovih političkih predstavnika s nacionalnim partijama ili 
usvajanjem određenih nacionalističkih mantri koje im često služe da opravdaju 
svoje poteze pred onima koji ih smatraju “izdajnicima”.

Izborne kampanje djeluju na osnovu predispozicija birača, pri čemu se aktiviraju 
i deaktiviraju emotivni i kognitivni procesi koji pomažu da se postignu željeni 
politički ciljevi. Kandidati govore u interesu svojih birača, ali njihove platforme 
moraju biti usaglašene između kandidata i poruka koje šalju (Kastels, 2004, 
str. 272).

To zapravo znači da se kao kandidati moraju plasirati oni ljudi kojima birači 
vjeruju i koji u sebi nose određeni simbolički kapital. Npr. u BiH se u izbornim 
kampanjama često spominje ko je od kandidata bio učesnik rata, odnosno 
ko je bio vojno angažovan, te se na taj način nameće da ga birači trebaju 
posmatrati kao osobu koja je spremna da brani svoj narod. Nasuprot tome, 
iz redova drugih stranaka izvlače se pojedinci koji su bili van granica BiH u 
vrijeme rata, čime se naglašava da takvim ljudima ne treba vjerovati. Iako i 
u vlastitim strankama imaju iste takve ljude, ali naravno o tome neće javno 
govoriti. 

Prisjetimo se izborne kampanje iz 2020. godine kada su dva kandidata BPS-a 
na svojim plakatima naveli da su u porodici imali demobilisane borce.

Kao sličan primjer iz 2024. možemo izdvojiti političara Radovana Krstića, 
kandidata stranke Partije demokratskog progresa (PDP) za odbornika 
u Skupštini grada Bijeljine za kojeg je navedeno da je jedan od preživjelih 
učesnika Tuzlanske kolone. U članku se navodi da je Krstić 15. maja 1992. 
godine, “čudom preživio masakr nad nevinim vojnicima JNA u Tuzli”. Međutim, 
uprkos tim strahotama “on je preživio i posvetio svoj život borbi za istinu o ovom 
zločinu”. U članku piše da je “Njegova sudbina postala je simbol stradanja 
Srba u Tuzlanskoj regiji, ali i neumorne borbe za pravdu koja mu, kao i mnogim 
drugim žrtvama, još uvijek nije pružena” (InfoBijeljina, 2024).

Međutim, nije navedeno na koji će se način Krstić boriti za pravednije društvo, 
i kako on kao lokalni odbornik može doprinijeti tome. Cilj ovakvog članka može 
se interpretirati kao pokušaj relativizacije sudski utvrđenih činjenica, posebice 
sudske kvalifikacije vojne kolone kao legitimne mete.

U izbornoj kampanji i medijskoj politici, Kastel (2004) naglašava važnost 
personalizacije politike, a ishod kampanje ovisi od toga da li je projekcija 
kandidata pozitivna ili negativna u umu birača (str. 280). 

Personalizaciju politike možemo označiti kao medijski fenomen u kojem je 
povećan interes medija za kandidate i njihove identitete i privatnost u odnosu 
na programe stranaka, kao i na rješenja za konkretne životne probleme i samu 
stranačku ideologiju (Vučković, 2016, str. 12).

Ciljanje na emocije birača u političkoj propagandi, izraženo je kroz dvije vrste 
apela – apele na korist i apele na nesigurnost (Zvonarević, 1976, str. 706–711).

Dok su apeli na korist izraženi u tome da ako se nešto izabere to može poboljšati 
uslove života, finansije i zdravlje i prisutni su i u ekonomskoj propagandi, apeli 
na strah i nesigurnost se susreću u političkoj, ideološkoj i ratnoj propagandi. Ovi 
apeli su zasnovani na individualnoj nesigurnosti birača kojima trebaju potvrde 
za njihove stavove, ali i snažan vođa kojeg će slijediti i za kojim će se voditi. 

Također, Zvonarević (1976) navodi i da kombinacija istine, poluistine i laži u 
propagandi ponekad daje veoma velike efekte (str. 715). 

2.2. 	 Populistički diskurs, delegitimizacija i politička 
instrumentalizacija etničkog identiteta

Ova analiza koristi tematsku i diskursnu analizu kako bi identificirala glavne 
strategije političkih i medijskih aktera u izbornoj retorici. Tematska analiza 
omogućava prepoznavanje ključnih obrazaca u političkom govoru, dok 
diskursna analiza istražuje kako se ovi narativi oblikuju, kojim jezičkim 
sredstvima se grade i kakve političke efekte proizvode. Na ovaj način moguće 
je dekonstruirati političke poruke, razotkriti njihove skrivene ideološke 
pretpostavke i analizirati njihov uticaj na javni diskurs i biračko tijelo.

Politički diskurs u etnonacionalno podijeljenim društvima često se oslanja na 
strategije populizma, delegitimizacije i konstrukcije etničke ugroženosti kako 
bi se homogenizovalo biračko tijelo i učvrstila politička moć. Populistički lideri 
koriste emotivno nabijene narative koji dijele društvo na “nas” i “njih”, pri čemu 
se vlastita politička grupa predstavlja kao zaštitnik nacionalnih interesa, dok se 
protivnici označavaju kao izdajnici ili produžena ruka stranih uticaja (Wodak, 
2020). Ovaj oblik komunikacije služi mobilizaciji glasača, ali istovremeno 
potkopava demokratske institucije i produbljuje društvene podjele.

Jedna od ključnih strategija u ovakvom političkom diskursu jeste delegitimizacija 
institucija i političkih protivnika. Političari nastoje stvoriti percepciju da su 
institucije države korumpirane, neautentične ili pod uticajem stranih faktora, 
čime opravdavaju vlastite postupke i pozicioniraju se kao jedini legitimni 
branitelji nacionalnih interesa. Populistički lideri često koriste antiinstitucionalnu 
retoriku kako bi predstavili sebe kao jedine autentične predstavnike naroda, dok 

se politički protivnici prikazuju kao otuđeni od stvarnih interesa građana. U BiH, 
gdje su institucije često predmet političkih sukoba, ovakav diskurs dodatno 
destabilizuje povjerenje građana u pravosudni i politički sistem.

Još jedna značajna strategija je manipulacija historijskim narativima i 
konstrukcija etničke ugroženosti. Korištenjem selektivnih interpretacija 
prošlosti, politički akteri nastoje oblikovati narativ u kojem je njihova etnička 
zajednica predstavljena kao žrtva historijskih nepravdi, dok su politički oponenti 
ili druge etničke grupe prikazani kao prijetnja (Vučetić, 2013). Ovakav pristup 
ne samo da podstiče osjećaj nesigurnosti i ugroženosti već i omogućava 
političkim liderima da opravdaju vlastite autoritarne poteze pod izgovorom 
odbrane nacionalnih interesa.

Ovakve strategije u političkom i medijskom diskursu oblikuju izborne kampanje 
u BiH, gdje su teme poput negiranja ratnih zločina, delegitimizacije pravosuđa, 
spomeničke politike i percepcije etničke ugroženosti korištene za mobilizaciju 
biračkog tijela. Ova analiza dekonstruira navedene strategije i ispituje njihov 
uticaj na političku stabilnost i društvene odnose u BiH.

2.3.	 Izborna kampanja za lokalne izbore u BiH 2024. 
godine

Podaci koji su prikupljeni u periodu izborne kampanje, a koji su obuhvatili 
medije iz više lokalnih sredina u BiH pokazuju da je kampanja bila kao i svake 
godine izrazito neinventivna. Također, pokazuju, da iako je u dijelu sadržaja bilo 
dezinformacija i spinovanja, ova kampanja je bila dosta retorički blaža ukoliko 
se uporedi s kampanjom za opće izbore iz 2022. godine. 

Od ukupnog broja analiziranih članaka (2994) u lokalnim online medijima, 
sadržaji koji su sadržavali huškanje ili zapaljive jezičke fraze prisutni su u 4% 
slučajeva. Od toga se u većini slučajeva radi o izjavama koje se citiraju. Ovo 
ukazuje da nije dovoljno prenijeti nečiju izjavu bez ikakvog kritičkog osvrta na 
ono što je izgovoreno. 

Zabilježen je određeni broj članaka u kojima se potiče na nejednakost i mržnju, 
pri čemu se većina takvih sadržaja odnosi na izjave sagovornika. Poseban 
naglasak pritom je stavljen na etničku pripadnost kao glavnu metu takvih 
sadržaja.

Analizirani tekstovi u lokalnim online medijima ne sadrže izravne primjere 
negiranja, odobravanja ili umanjivanja ratnih zločina. Međutim, identificirano 
je 14 tekstova koji sadrže elemente koji bi se mogli interpretirati kao 
potencijalno problematični. U pojedinim slučajevima primjetna je posebna 

pažnja posvećena osobama povezanim s procesima za ratne zločine, pri čemu 
izostanak kontekstualizacije njihove prošlosti može otvoriti prostor za implicitnu 
rehabilitaciju ili prikrivenu promociju.

Kada je riječ o spinu, dezinformacijama i malinformacijama u lokalnim online 
medijima, spin je identificiran u 93 slučaja, što ukazuje na njegovu značajnu 
prisutnost u analiziranim tekstovima. Dezinformacije i malinformacije zabilježene 
su u ukupno 13 slučajeva, pri čemu se deset odnosi na dezinformacije, dok su 
tri primjera kategorizirana kao malinformacije.

Kada se ovi podaci sagledaju u širem kontekstu, na prvi pogled ne djeluju 
izrazito alarmantno, što se može pripisati činjenici da je riječ o lokalnim 
medijima usmjerenim na specifičnu, lojalnu biračku bazu. Takvi mediji nerijetko 
funkcioniraju kao produžena ruka PR strategija političkih aktera, pružajući im 
platformu za promociju kroz prenošenje njihovih izjava i afirmativno izvještavanje 
o njihovim potezima.

Međutim, važno je naglasiti da praksa relativizacije i negiranja ratnih zločina i 
dalje ostaje prisutna u javnom diskursu, često bez ikakvih sankcija. Ova pojava 
upućuje na sistematsku normalizaciju narativa koji umanjuju ili reinterpretiraju 
historijske činjenice.

Pregled prikupljenog materijala pokazuje da je značajan dio sadržaja temeljen 
na izjavama političkih aktera, pri čemu aktualni dužnosnici dominantno ističu 
vlastita postignuća, promoviraju programe svojih stranaka te daju obećanja 
o nastavku dosadašnjih rezultata u budućim mandatima. Ovakav obrazac 
ukazuje na snažnu prisutnost političkog PR-a u medijskim izvještajima, pri 
čemu se prostor informiranja nerijetko koristi za afirmaciju određenih političkih 
subjekata.

U nastavku analize bit će izdvojeni najznačajniji primjeri koji su dokumentirani 
u analiziranim medijskim sadržajima. Kroz tematsku i diskursnu analizu 
identificirat će se ključne strategije koje su korištene u toku kampanje, s 
posebnim naglaskom na dekonstruiranje glavnih narativa koji su oblikovali 
javni diskurs.

Posebno je uočljivo da se od svih analiziranih sadržaja najveći broj odnosi na 
strategije diskreditacije političkih protivnika, što ukazuje na prisutnost negativne 
kampanje kao značajnog obrasca političke komunikacije.

3. 	 Analiza političkog i medijskog diskursa tokom 
lokalnih izbora

3.1. 	 Politički govor Milorada Dodika: Strategije 
polarizacije, delegitimizacije i manipulacije

Politički diskurs Milorada Dodika predstavlja paradigmatičan primjer etno
nacionalističkog populizma u Bosni i Hercegovini, koji se temelji na strategijama 
polarizacije, delegitimizacije institucija i konstrukcije etničkog neprijatelja. 
Njegova retorika tokom izborne kampanje jasno reflektira ove obrasce, pri 
čemu se ističu tri ključne strategije: polarizacija kroz historijske narative, 
delegitimizacija državnih institucija i konstruiranje neprijatelja i viktimizacije 
vlastite grupe.

Kroz ove strategije Dodik oblikuje politički diskurs kojim produbljuje etničke 
podjele među narodima u BiH, stvara nepovjerenje u institucije i konstruira 
narativ u kojem je srpska zajednica prikazana kao trajno ugrožena. Ovaj diskurs 
ima jaku mobilizacijsku funkciju, ali istovremeno doprinosi destabilizaciji 
demokratskog poretka.

3.1.1. 	Polarizacija kroz historijske narative
Dodik u svom govoru često koristi historijsku mitologizaciju kako bi kreirao 
osjećaj trajne ugroženosti srpskog naroda. Naprimjer, u kontekstu obilježavanja 
stradanja Srba u Drugom svjetskom ratu, on je izjavio:

“Ovakve provokacije od muslimana nisu nikakva novost, jer i godinama 
unazad su na istom mjestu postavljali neke svoje zastave samo sa jednim 
ciljem – da Srbi ne dolaze na stratišta svog naroda. Muslimanima nije u 
interesu da se čuva istina o stradanju Srba, jer su upravo Garavice jedno 
od većih srpskih stratišta u Drugom svjetskom ratu koje je djelo njihovih 
krvavih ruku i monstruoznih umova.” (GS, 2024).

Korištenjem termina “muslimani” umjesto “Bošnjaci”, Dodik svjesno reducira 
etničku grupu na vjersku oznaku i na taj način implicira da je političko djelovanje 
Bošnjaka neodvojivo od njihove religijske pripadnosti, čime dodatno naglašava 
razliku između “nas” i “njih”. Time se zapravo konstruira neprijatelj, a dodatnim 
interpretacijama u vezi s Drugim svjetskim ratom i povezivanjem Bošnjaka s 
fašističkom NDH, Dodik želi naglasiti da je odnos ova dva naroda neprijateljski 
i da među njima ne može biti povjerenja. 

Ovdje se prošlost selektivno i tendenciozno reinterpretira kako bi se oblikovao 
narativ u kojem su Bošnjaci historijski agresori, dok su Srbi žrtve, što je zapravo 
strategija autoviktimizacije u kojoj se prošlost redukuje.

Ovakvo predstavljanje ne samo da pojačava osjećaj ugroženosti već i stvara 
podlogu za opravdanje sadašnjih političkih stavova i poteza.

3.1.2. 	Delegitimizacija institucija i političkih protivnika
Dodikova politička strategija oslanja se i na sistematsku delegitimizaciju 
državnih institucija i političkih oponenata. U vrijeme izborne kampanje vođen je 
postupak protiv njega na Sudu BiH, što je iskoristio za osporavanje legitimiteta 
pravosuđa u BiH, nazivajući Sud i Tužilaštvo BiH “nelegalnim” institucijama 
(Otisak.ba, 2024).

Korištenjem strategije delegitimizacije, Dodik ne samo da podriva povjerenje 
građana u pravosudni sistem već i širi narativ da je svaki pravni postupak protiv 
njega politički motivisan i dio šire zavjere u koju su umiješane druge države, 
strani agenti i u ovom slučaju bošnjački narod. Na taj način on neutralizira bilo 
kakve optužbe protiv sebe, predstavljajući ih kao pokušaj napada na srpski 
narod i ugrožavanja bh. entiteta Republike Srpske, čime opet konstruira 
neprijatelje, a sebe kao borca za svoj narod.

Ovakve tvrdnje podržavaju narativ da institucije BiH nisu autentične niti 
legitimne, već da su instrumenti međunarodne zajednice i političkog Sarajeva. 
Cilj ovakvih izjava jeste homogenizacija biračkog tijela i jačanje percepcije 
Dodika kao jedinog zaštitnika srpskih interesa, te predstavljanje Bosne i 
Hercegovine kao nemoguće države. 

3.1.3. 	Konstruiranje neprijatelja i viktimizacije vlastite grupe
Jedan od ključnih elemenata Dodikovog političkog diskursa jeste stalna 
konstrukcija neprijatelja i viktimizacije srpskog naroda. Ova strategija uključuje 
dvostruku taktiku: predstavljanje Srba kao žrtava i istovremeno prikazivanje 
političkih protivnika kao neprijatelja, ne samo njega već i naroda.

Jedan od primjera ove strategije je njegova tvrdnja da su Bošnjaci činili većinu 
u ustaškom pokretu, kojom pokušava opravdati vlastiti narativ o historijskoj 
ugroženosti Srba u različitim periodima 20. vijeka. Iako su u pitanju odvojeni 
događaji, neprijatelj je uvijek isti, bez obzira da li se radi o ratnom periodu ili 
periodu mira. Pored toga, on često insistira da su pravosudni postupci protiv 
njega pokušaj “brisanja srpskog identiteta u BiH”.

Kroz ovakve izjave, Dodik ne samo da mobilizira sopstvenu biračku bazu već 
i oblikuje percepciju prema kojoj je svaki institucionalni ili pravni postupak 
protiv njega ujedno i napad na srpski narod u cjelini, čime se kreira atmosfera 
ugroženosti. Ovakav narativ omogućava mu da se predstavi kao lider koji 
brani kolektivne interese i suprotstavlja se nepravdi i neprijateljima. Kroz 

konstruiranje neprijatelja koji je opasnost za opstanak srpskog naroda, 
Dodik učvršćuje sopstvenu poziciju i gradi kult ličnosti. Vučetić (2013) 
navodi da postojanje (konstruiranog, nevidljivog, izmišljenog) neprijatelja 
koji predstavlja konstantnu opasnost za određeno društvo, služi političkim 
liderima u isticanju patriotske dimenzije u odbrani svog naroda i zalaganju 
za pravdu (str. 101). 

Wodak (2020) navodi da se za sve navedene strahove i probleme nude 
jednostavni odgovori konstruiranjem žrtvenog jarca i neprijatelja, tj. Drugih koje 
treba kriviti za sve naše nedaće (str. 4).

Također, u svojim obraćanjima Dodik se predstavlja kao lider srpskog naroda, 
odnosno njihov zaštitnik, a izborni rezultat iz 2022. godine, i njega i njegove 
stranke koristi kao argument za takav stav. Time se zapravo oslanja na apel na 
autoritet (Zvonarević, 1976, str. 709), računajući da njemu dio bespogovorno 
slijepo vjeruje, kao i da će brzo i lako usvojiti njegove tvrdnje o BiH kao 
nemogućoj državi i brojnim neprijateljima srpskog naroda.

3.2. 	 Kreiranje atmosfere ugroženosti i straha od 
Drugog

U toku izborne kampanje, politički akteri su koristili javni prostor kako bi 
naglasili ugroženost vlastite zajednice i istaknuli percepciju nepravde koju, 
prema njihovoj interpretaciji, čine pripadnici drugih konstitutivnih naroda. Ovaj 
narativ nije bio samo prisutan u političkim govorima, već su ga mediji dodatno 
amplificirali kroz selektivno izvještavanje i interpretaciju pojedinih izjava, čime 
se stvarala atmosfera straha i neizvjesnosti.

Jedan od primjera takve strategije odnosi se na reakciju medija na intervju 
muftije Salema ef. Dedovića, koji je dao za list Preporod (Mostar.live, 2024). U 
tom intervjuu, muftija je istaknuo da su političke stranke u Sarajevu popustljive 
prema hrvatskoj politici u Bosni i Hercegovini. Ova izjava izazvala je oštru 
reakciju novinara Milana Šutala (2024), koji je u Hrvatskom medijskom servisu 
muftiju nazvao huškačem, optužujući ga za korištenje “huškačke retorike i 
govora mržnje” te sugerirajući da on ima političke i poslovne interese, iako ga 
Bošnjaci, prema njegovoj tvrdnji, nisu ovlastili da govori u njihovo ime. Ovakav 
način medijske interpretacije pridonosi konstrukciji neprijatelja, gdje se vjerske 
vođe određenog naroda prikazuju kao akteri koji ugrožavaju političke interese 
druge skupine.

Još jedan slučaj koji je dobio medijsku pažnju odnosi se na izjavu predsjednika 
Skupštine Hercegovačko-neretvanskog kantona, Džafera Alića iz Stranke 
demokratske akcije (SDA), koji je u intervjuu za televiziju BIR izjavio:

“Ja mislim da smo mi vlasnici u zemlji, a da imamo neugodne podstanare, 
iza kojih uvijek moramo čistiti, mesti i tako dalje, popravljati, izgrađivati, 
graditi, nadograđivati.”

Fraza “mi smo vlasnici ove zemlje” sugerira osjećaj etničkog prava i primata 
nad drugim grupama, a “neugodni podstanari” prikazuje nebošnjačke zajednice 
kao strance, pridošlice ili manje legitimne. Metafora o čišćenju sugerira da 
oni narušavaju ili degradiraju zemlju, dok su Bošnjaci odgovorni za njeno 
održavanje.

Ova izjava izazvala je snažne reakcije, posebno u medijima koji djeluju u 
područjima s većinskim hrvatskim stanovništvom i koji su primarno usmjereni 
prema hrvatskoj čitalačkoj publici. Iako je Alić relativno nepoznat političar 
na državnom nivou, njegova izjava je na društvenim mrežama i u medijima 
interpretirana kao dokaz o stvarnim namjerama bošnjačkih političkih elita prema 
Hrvatima u BiH.

Važno je napomenuti da je Alićeva izjava veoma problematična, nacionalistička 
i diskriminatorna, ali ne predstavlja jedinstveni stav bošnjačkog naroda, niti je 
naišla na široku podršku među građanima bošnjačke nacionalnosti. Teza o 
Bosni i Hercegovini kao isključivo bošnjačkoj državi nije dominantna ni među 
predstavnicima nacionalnih bošnjačkih stranaka, niti je uobičajena u javnom 
diskursu. Hrvatski medijski servis (HMS) (2024a) ovu je izjavu okarakterizirao 
kao “nacističku”, naglašavajući da osoba s tako ekstremnim stavovima ne bi 
smjela obavljati bilo kakvu javnu funkciju.

Način medijskog tretmana Alićeve izjave doprinosi kreiranju narativa o 
ugroženosti Hrvata u BiH, unatoč tome što realna politička i institucionalna 
raspodjela moći ne potvrđuje takvu tezu. Dodatno, politički pluralizam u BiH 
pokazuje da u sredinama s bošnjačkom većinom postoji najveći stepen političke 
konkurencije, što se reflektira i na izborne rezultate.

S druge strane, i sama Alićeva izjava konstruirana je na temelju narativa o 
ugroženosti Bošnjaka, pri čemu implicitno sugerira da su oni jedini autohtoni 
narod u BiH, dok su svi drugi tek “podstanari”. Ovakav diskurs ne samo da 
negira ravnopravnost svih građana BiH već i doprinosi produbljivanju etničkih 
podjela, jačajući osjećaj kolektivne nesigurnosti i homogenizirajući politička 
tijela unutar etničkih grupa.

U oba navedena slučaja može se primijetiti primjena iste strategije – selektivnim 
tumačenjem i amplifikacijom određenih izjava gradi se narativ o konstantnoj 
ugroženosti jedne etničke skupine od strane druge. Ovakav model političke 
i medijske retorike ne samo da otežava dijalog među narodima u BiH već i 
perpetuira atmosferu straha i nepovjerenja, što dugoročno destabilizira politički 
i društveni poredak.

3.3. 	 Spomenička kultura i politički narativi: 
militarizacija Sarajeva

Postavljanje tenka kao spomenika pripadnicima Specijalnog odreda “Bosna” 
kod Druge gimnazije u Sarajevu izazvalo je snažne političke i medijske reakcije 
tokom izborne kampanje, osobito u medijima iz Hercegovine i Republike 
Srpske. Ovaj čin postao je povod za oblikovanje narativa o militarizaciji Sarajeva 
i njegovoj navodnoj ekskluzivnosti za pripadnike bošnjačkog naroda. Ovakvi 
narativi nisu novi, već su dio šireg diskursa koji već desetljećima perpetuira sliku 
Sarajeva kao politički netolerantnog prostora u kojem su građani nebošnjačke 
nacionalnosti marginalizirani.

Postavljanje spomenika izazvao je podijeljene reakcije i među građanima 
Sarajeva, pri čemu su se otvorila pitanja simbolike, interpretacije ratne prošlosti 
te političke instrumentalizacije spomeničke kulture. Aktuelna načelnica općine 
Novo Sarajevo Benjamina Karić, tada u ulozi gradonačelnice, iskoristila je ovu 
temu kao dio vlastite izborne kampanje za načelnicu Općine Novo Sarajevo, 
iako je inicijativa za postavljanje spomenika aktuelizirana mnogo prije njenog 
mandata.

Portal Dnevni posebno se istaknuo u ovom diskursu, upoređujući Sarajevo s 
Pjongjangom i naglašavajući da je tenk pored škole simbol “(malo)građanskog 
Sarajeva” (J. S., 2024). Ovakva interpretacija odražava već ustaljeni narativ 
koji se često pojavljuje u medijima izvan Sarajeva, a koji grad predstavlja kao 
prostor političke i društvene isključivosti.

Narativ o “militarizaciji Sarajeva” uklapa se u širi diskurs kojim se političke i 
simboličke odluke u glavnom gradu BiH interpretiraju kao dio šireg procesa 
etničke homogenizacije i marginalizacije drugih naroda. Ovaj narativ koristi 
se u političke svrhe, često kao sredstvo homogenizacije hrvatskog i srpskog 
biračkog tijela, pri čemu se Sarajevo prikazuje kao prijetnja ravnopravnosti i 
multietničnosti BiH.

Važno je napomenuti da spomenička kultura u BiH nije jedinstven fenomen 
koji se može pripisati samo Sarajevu. Naprotiv, spomenici, nazivi ulica, škola i 
obilježavanje određenih historijskih datuma jasno reflektiraju ratnu prošlost u 

svim dijelovima zemlje. U tom kontekstu, spomenička kultura u BiH često služi 
kao sredstvo političke afirmacije i kolektivnog identiteta, pri čemu se različiti 
narodi oslanjaju na vlastite historijske narative kako bi oblikovali simbolički 
prostor.

Primjeri iz drugih dijelova BiH pokazuju da je politizacija spomeničke kulture 
prisutna u svim etničkim zajednicama. U mnogim sredinama u Republici Srpskoj 
i Hercegovini spomenici su posvećeni isključivo vojnim formacijama koje su bile 
aktivne tokom rata, čime se također afirmira specifična interpretacija prošlosti. 
Stoga je fokusiranje na postavljanje tenka u Sarajevu kao ekskluzivnog primjera 
militarizacije problematično i odražava selektivnu upotrebu historijskih narativa 
u političke svrhe.

3.4. 	 (Ne)legitimnost i etnička ugroženost u BiH
Izborna kampanja u Bosni i Hercegovini kontinuirano je obilježena narativima o 
političkoj i etničkoj ugroženosti konstitutivnih naroda. Jedna od ključnih tema u 
hrvatskim medijima i političkom diskursu bila je pozicija člana Predsjedništva 
BiH Željka Komšića, kojeg predstavnici Hrvatske demokratske zajednice 
(HDZ) i dio hrvatskog biračkog tijela smatraju nelegitimnim predstavnikom 
Hrvata, jer je izabran većinskim glasovima Bošnjaka. Ova debata reflektira 
šire pitanje političke reprezentacije i načina implementacije ustavnih odredbi o 
konstitutivnosti naroda, ali istovremeno služi kao sredstvo političke mobilizacije 
kroz narative o etničkoj neravnopravnosti.

U tom kontekstu, Hrvatski medijski servis (2024b) optužio je “bošnjačke 
medije” za vođenje medijske hajke protiv novinara Zorana Krešića, koji je 
Komšića uporedio sa Sejdom Bajramovićem, albanskim političarem iz 1991. 
godine poznatim po svojoj lojalnosti režimu Slobodana Miloševića. Poređenja 
Komšića s Bajramovićem nisu novost u hrvatskom medijskom diskursu; dugi 
niz godina njegovo političko djelovanje se tumači kroz prizmu “nametnutog 
predstavnika”, pri čemu se naglašava da je on, iako formalno član hrvatskog 
konstitutivnog naroda, politički proizvod bošnjačke izborne većine. Ovakve 
interpretacije osnažuju narativ o dugoročnoj političkoj marginalizaciji Hrvata u 
BiH, koji je prisutan u većini hrvatskih političkih i medijskih prostora.

Dodatni značaj ovoj temi dao je premijer Hrvatske Andrej Plenković tokom svoje 
posjete BiH 4. septembra, kada je u intervjuu za BHRT izjavio da su izmjene 
Izbornog zakona ključne za osiguranje pune ravnopravnosti konstitutivnih naroda 
u BiH. Istaknuo je da Željko Komšić nije legitimni predstavnik hrvatskog naroda 
u Predsjedništvu BiH, kako je to predviđeno Pariško-Daytonskim mirovnim 
sporazumom i Ustavom BiH, te je dodao da će rado posjetiti Predsjedništvo 
BiH tek kada se promijeni postojeći model izbora.

U hrvatskim političkim krugovima Komšićev mandat se često tumači kao 
kršenje duha Daytonskog sporazuma i temeljnih postavki konsocijacijske 
demokracije, pri čemu se insistira na reformi izbornog zakonodavstva kao 
nužnom preduvjetu za institucionalnu stabilnost BiH. Ovakav stav često dolazi 
u sukob s narativom koji naglašava građanski koncept političke reprezentacije i 
ukazuje na to da su svi građani BiH ravnopravni birači bez obzira na nacionalnu 
pripadnost.

Tema političke reprezentacije Hrvata u BiH također je izazvala nesuglasice 
unutar hrvatske političke scene. Tako je 10. septembra u medijima u BiH 
preneseno da je premijer Hrvatske Andrej Plenković, govoreći u Koprivnici, 
kritizirao predsjednika Hrvatske Zorana Milanovića zbog njegove politike prema 
Hrvatima u BiH. Milanović je prethodno izjavio da je nužno pronaći rješenje za 
vraćanje “elementarnih prava” Hrvatima u BiH, sugerirajući da za to ne postoji 
dovoljno političke volje u “političkom Sarajevu”.

Jedan od pojmova koji se često koristi u srpskom i hrvatskom političkom 
diskursu jeste “političko Sarajevo”. Ova sintagma već dugi niz godina služi 
kao označitelj za bošnjačke političke elite, uz implicitnu poruku da Sarajevo 
nije politički neutralan prostor, već centar moći u kojem dominiraju isključivo 
bošnjački politički interesi. Ovakva retorika često se povezuje s demografskom 
strukturom glavnog grada BiH, gdje su, prema popisu iz 2013. godine, Bošnjaci 
apsolutna većina.

Upotrebom termina “političko Sarajevo”, politički akteri iz drugih etničkih 
zajednica nastoje prikazati bošnjačke političke elite kao monolitne i nesklone 
dijalogu, dok se u isto vrijeme umanjuju podjele unutar bošnjačkog političkog 
korpusa. Ovakav narativ se posebno intenzivira u izbornim kampanjama, 
kada politički akteri iz reda hrvatskog i srpskog naroda dodatno naglašavaju 
svoju poziciju zaštitnika nacionalnih interesa, suprotstavljajući se “političkom 
Sarajevu” kao homogenom entitetu koji ne uvažava interese drugih konstitutivnih 
naroda.

3.5. 	 Strategije diskreditacije političkih protivnika 
Diskreditacija političkih protivnika predstavlja jednu od najčešće korištenih 
strategija u izbornim kampanjama, kako u Republici Srpskoj, tako i u Federaciji 
BiH. Ova strategija se ogleda kroz optuživanje protivnika za nesposobnost, 
korupciju i izdaju političkih ili nacionalnih interesa, dok se vlastita politička 
opcija prikazuje kao jedino rješenje za postojeće probleme. Retorika ovakve 
vrste rijetko se temelji na konkretnim programima i politikama, već se oslanja 
na populističke izjave i emocionalnu mobilizaciju biračkog tijela.

Kapferer i Theodossopoulos (2020) ističu da populizam dostiže svoj vrhunac 
upravo tokom demokratskih izbora, kada politički akteri koriste pojednostavljene 
i polarizirajuće narative kako bi delegitimizirali svoje protivnike i učvrstili vlastiti 
položaj (str. 5). Analiza izborne kampanje u BiH pokazuje da su međusobne 
optužbe i diskreditacija bile dominantne i u Republici Srpskoj i u Federaciji BiH, 
pri čemu su se politički akteri služili sličnim obrascima u svojim napadima na 
protivnike.

3.5.1. 	Diskreditacija opozicije i vlasti u Republici Srpskoj
U Republici Srpskoj, izborna kampanja obilježena je optužbama između 
opozicije i vlasti predvođene Savezom nezavisnih socijaldemokrata (SNSD). 
Diskreditacija je bila prisutna još prije zvaničnog početka kampanje, što 
pokazuje da je ova strategija postala standardni dio političkog diskursa.

Tako je Jelena Trivić, opoziciona kandidatkinja za gradonačelnicu Banje Luke, 
još prije početka zvanične kampanje pozvala građane da prate njen program, 
ističući da je to jedini način da se “spasi grad” (Istok, 2024). Ovakav način 
komunikacije ukazuje na tipičnu populističku strategiju u kojoj se politički 
protivnici prikazuju kao odgovorni za katastrofalno stanje, dok se vlastita 
politička opcija nudi kao jedini izlaz iz krize.

Dan uoči početka zvanične kampanje, predsjednik Srpske demokratske 
stranke (SDS) Milan Miličević zatražio je hitnu ostavku premijera Republike 
Srpske Radovana Viškovića i cijele Vlade, optužujući ih za loše upravljanje 
javnim finansijama i nesposobnost da spriječe “raspad sistema koji Republiku 
Srpsku vodi u ekonomsku i svaku drugu propast” (Istok, 2024a). Ove izjave 
nisu bile praćene konkretnim ekonomskim analizama, već su imale snažnu 
populističku notu, pri čemu se nastojao stvoriti dojam da aktuelna vlast nema 
nikakav kapacitet za upravljanje krizom.

S druge strane, vlast u Republici Srpskoj, predvođena SNSD-om, koristila 
je diskreditaciju opozicije optužujući je za izdaju i povezanost sa zapadnim 
političkim faktorima koji, prema ovom narativu, žele oslabiti poziciju Republike 
Srpske. Opozicioni političari nerijetko su prikazivani kao “strani plaćenici” ili 
kao nesposobni lideri koji nisu u stanju ponuditi konkretna rješenja za socio-
ekonomske probleme.

3.5.2. 	Diskreditacija političkih protivnika u Federaciji BiH
U Federaciji BiH, posebno u kantonima s bošnjačkom većinom, sličan obrazac 
diskreditacije bio je prisutan u političkim sukobima između Stranke demokratske 
akcije (SDA) i Bosanskohercegovačke inicijative – Kasumović Fuad (BI-KF). 

Politički diskurs u Zenici pokazao je visok stepen polarizacije između aktuelnog 
gradonačelnika Fuada Kasumovića i njegovih političkih oponenata.

Sukobi između SDA i BI-KF posebno su eskalirali nakon osnivanja nove 
političke partije Pokret 1. februara 2024. godine u Zenici. Ova stranka je u 
svojim saopćenjima direktno kritikovala rad Fuada Kasumovića, tvrdeći da 
nije imao razumijevanja za svakodnevne probleme građana i pitanja sigurnosti 
u Zenici (Zenica.blog, 2024; 2024a). Štaviše, u svojim javnim obraćanjima 
Pokret je Kasumovića nazivao “odlazećim gradonačelnikom”, što je bila jasna 
strategija delegitimizacije njegovog političkog autoriteta.

S druge strane, Kasumović je uzvraćao optužbama na račun SDA, nazivajući 
je “strankom prošlosti” i optužujući njene predstavnike za korupciju i 
nesposobnost. Ovakav vid diskursa nije se temeljio na analitičkom osvrtu 
na rezultate vlasti ili konkretne programe, već isključivo na populističkim 
optužbama koje su imale za cilj mobilizaciju glasača kroz polarizaciju i 
diskreditaciju političkih protivnika.

3.5.3. 	Karakteristike diskreditacijskog diskursa
Analizom diskursa političkih sukoba u Republici Srpskoj i Federaciji BiH, može 
se identificirati nekoliko ključnih strategija diskreditacije političkih protivnika:

1.	 Prikazivanje protivnika kao nesposobnih i korumpiranih – Politički akteri 
se najčešće etiketiraju kao odgovorni za ekonomske i institucionalne 
probleme, pri čemu se često koriste generalizacije i hiperbole bez 
konkretnih dokaza.

2.	 Optužbe za izdaju nacionalnih interesa – U Republici Srpskoj opozicija 
se optužuje za saradnju sa “stranim faktorima” koji žele oslabiti RS, dok 
se u Federaciji BiH određene stranke optužuju za nedovoljnu zaštitu 
nacionalnih interesa.

3.	 Negativna kampanja bez konkretnih rješenja – Većina političkih sukoba 
temelji se na međusobnim optužbama, dok izostaje predstavljanje 
konkretnih političkih programa i rješenja za ključne probleme građana.

3.6. 	 Veličanje ratnih zločina i relativizacija sudski 
utvrđenih činjenica

Negiranje ratnih zločina, slavljenje osuđenih ratnih zločinaca, omalovažavanje 
žrtava i osporavanje činjenica utvrđenih pred Haškim tribunalom i domaćim 
sudovima postalo je uobičajena praksa u političkom i medijskom diskursu u 
Bosni i Hercegovini. Ovi procesi posebno su prisutni na društvenim mrežama, 
ali i u mainstream medijima koji otvoreno ili implicitno promoviraju revizionističke 
narative. Odsustvo adekvatnih sankcija i neprocesuiranje govora mržnje 



258

vezanog za ratna stradanja dodatno doprinosi normalizaciji ovih praksi, čime 
se podriva pravosudni sistem i produbljuju etničke podjele.

Posebno je zabrinjavajuće što se, pored osporavanja ratnih zločina iz proteklog 
rata, referiše i na događaje iz Drugog svjetskog rata, pri čemu se veličaju pokreti 
i pojedinci odgovorni za masovne zločine nad civilnim stanovništvom. Ovakva 
praksa ne samo da doprinosi historijskom revizionizmu već i jača osjećaj 
međunacionalnog nepovjerenja i stvara dodatne prepreke procesima pomirenja 
u BiH.

3.6.1. 	Relativizacija genocida u Srebrenici i podrška optuženima za ratne zločine
Neposredno prije izborne kampanje, 1. septembra 2024. godine, objavljena je 
vijest o smrti pukovnika Vojske Republike Srpske (VRS) Milutina Mišića, što je 
pojedinim medijima poslužilo kao povod za relativizaciju genocida u Srebrenici. 
U tekstu je, pored osnovnih informacija o Mišiću, posebno istaknuta njegova 
kritika rada Instituta za nestala lica BiH, pri čemu se sugeriralo da je on otkrivao 
„manipulacije“ sa listama nestalih u Srebrenici (Glas Srpske, 2024).

Ovako koncipiran narativ ima za cilj umanjivanje razmjera genocida i prebacivanje 
fokusa s utvrđenih činjenica na navodne političke manipulacije brojem žrtava. 
Ova strategija relativizacije genocida postala je učestala u javnom prostoru, 
pri čemu se umanjuje odgovornost počinilaca i osporava kredibilitet sudskih 
presuda i dodatno otežava proces suočavanja s prošlošću.

Slavljenje optuženih ili osuđenih ratnih zločinaca u političkom i javnom prostoru 
predstavlja još jedan oblik negiranja sudski utvrđenih činjenica i omalovažavanja 
žrtava. Kandidati Republičke stranke Srpske iz Bijeljine – Mile Pejčić, Ratomir 
Draganić i Slavenko Ristić – javno su čestitali 60. rođendan Goranu Sariću, 
generalu MUP-a RS, koji je uhapšen u decembru 2021. godine zbog sumnje 
za učešće u ubistvu 22 civila bošnjačke nacionalnosti u Bijeljini (InfoBijeljina, 
2024a).

Ovakav čin nije samo izraz lične podrške Sariću, već dio šire strategije kojom 
se ljudi povezani s ratnim zločinima predstavljaju kao žrtve političkih progona, a 
sudske presude kao politički motivisane odluke usmjerene protiv cijelog naroda. 
Sličan narativ koristio je i Milorad Dodik tokom sudskog procesa protiv njega, 
kada je pokušao prikazati pravosudni sistem kao instrument stranog uticaja i 
obračuna s političkim neistomišljenicima.

3.6.2. 	Revizionizam i politička instrumentalizacija Herceg-Bosne
Jedan od primjera političkog revizionizma tokom izborne kampanje bila 
je izjava Maria Karamatića, zastupnika Hrvatske seljačke stranke (HSS) u 

Predstavničkom domu Parlamenta Federacije BiH. Gostujući u Klix Studiju, 
Karamatić je izjavio da podržava “revitalizaciju Herceg-Bosne”, navodeći da bi 
podjela Federacije na dva entiteta, od kojih bi jedan bio Herceg-Bosna, riješila 
“90 posto političkih tenzija u BiH” (Hrvatski medijski servis, 2024c).

Zazivanje uspostavljanja Herceg-Bosne uvijek izaziva burne reakcije u javnosti, s 
obzirom na ratna dešavanja i presude Haškog tribunala koje su čelnike Herceg-
Bosne proglasile odgovornima za udruženi zločinački poduhvat, uključujući 
zločine progona, ubistava i etničkog čišćenja Bošnjaka (Jungvirth, 2013). 
Uprkos tome, ideja o Herceg-Bosni i dalje se koristi kao političko sredstvo u 
hrvatskom političkom diskursu, čime se osporavaju sudski utvrđene činjenice 
i stvara prostor za nacionalističke interpretacije prošlosti.

3.6.3. 	Erozija povjerenja u pravosudne institucije
Veličanje ratnih zločinaca i osporavanje sudskih presuda ne samo da 
doprinosi revizionizmu već i ozbiljno narušava povjerenje u pravosudni sistem. 
Osporavanjem kredibiliteta Haškog tribunala i domaćih sudova, politički akteri 
nastoje prikazati sudske odluke kao jednostrane i usmjerene protiv jednog 
naroda, čime se dodatno produbljuju etničke podjele i otežava proces pomirenja.

Ovakva retorika podriva temeljne principe vladavine prava jer implicira da 
pravosudni sistem nije neovisan, već da služi interesima određenih političkih ili 
međunarodnih faktora. Na taj način se stvara atmosfera nepovjerenja i negiranja 
odgovornosti za ratne zločine, što dugoročno destabilizuje društveno-političke 
odnose u BiH. 

4.	 Zaključna razmatranja

Analiza izbornih kampanja u Bosni i Hercegovini za lokalne izbore 2024. 
godine pokazala je da politički diskurs u zemlji ostaje duboko ukorijenjen u 
populističkim strategijama, delegitimizaciji institucija i manipulaciji etničkim 
identitetom. Uočena je jasna tendencija političkih aktera da koriste zapaljivu 
retoriku, historijske narative i emotivne apele kako bi homogenizirali biračko 
tijelo i učvrstili vlastitu poziciju. Kroz primjere političkog govora Milorada 
Dodika, medijskih interpretacija političkih događaja te strategija diskreditacije 
protivnika, vidljivo je da se politički pejzaž u BiH u velikoj mjeri oslanja na 
strategije podjele i mobilizacije kroz percepciju etničke ugroženosti.

Poseban fokus analize bio je na emocionalnim komponentama političke 
propagande, koje su ključne za razumijevanje načina na koji političari grade 
i plasiraju svoje poruke biračima. Pokazalo se da politički lideri koriste strah, 
nesigurnost i historijske reference kako bi kreirali atmosferu opće neizvjesnosti, 

čime se smanjuje prostor za racionalnu debatu i kritičku analizu političkih 
programa. U takvom kontekstu, birači su često podložni manipulaciji, što 
doprinosi dugoročnoj političkoj nestabilnosti.

Također, populistički diskurs i strategije delegitimizacije institucija imaju direktan 
utjecaj na povjerenje građana u demokratske procese. Negiranje legitimiteta 
pravosudnih i državnih institucija od spojedinih političkih aktera dodatno 
potkopava ionako krhki institucionalni okvir BiH. Time se ne samo otežava 
funkcionisanje državnih mehanizama već se i produbljuju društvene podjele, 
što može imati ozbiljne posljedice po političku stabilnost zemlje.

Jedan od ključnih nalaza ove analize jeste da su strategije manipulacije 
i polarizacije prisutne u svim političkim spektrima, bez obzira na etničku ili 
ideološku pripadnost. Mediji, umjesto da pružaju kritički okvir za analizu 
političkih poruka, često dodatno amplificiraju zapaljivu retoriku, prenoseći 
neprovjerene ili senzacionalističke izjave političara bez kontekstualizacije. 

Uzimajući u obzir rezultate ove analize, postavlja se pitanje na koji način je 
moguće deeskalirati političku komunikaciju i stvoriti prostor za racionalniju 
i konstruktivniju debatu. Jedan od mogućih pravaca jeste insistiranje na 
jačanju medijske pismenosti građana, ali i jačanju profesionalnih standarda u 
novinarstvu, kako bi se političke poruke kontekstualizirale i analizirale, umjesto 
da se prenose nekritički.

Ova studija naglašava potrebu za daljim istraživanjem utjecaja političkog i 
medijskog diskursa na biračke odluke, kao i na oblikovanje političke kulture 
u BiH. Posebno je važno istražiti moguće strategije smanjenja političke 
polarizacije i povećanja povjerenja građana u institucije, kao ključnih faktora 
za stabilizaciju demokratskih procesa u zemlji.

https://www.zenicablog.com/%d1%81%d0%b0%d0%be%d0%bf%d1%88%d1%82%d0%b5%d1%9a%d0%b5-%d0%b7%d0%b0-%d1%98%d0%b0%d0%b2%d0%bd%d0%be%d1%81%d1%82-%d0%bf%d0%be%d0%ba%d1%80%d0%b5%d1%82-%d0%b3%d1%80%d0%b0%d0%b4/

Poglavlje 8
VAŽNOST LOKALNIH MEDIJA ZA OČUVANJE 
DEMOKRATIJE U LOKALNOJ ZAJEDNICI
Amela Delić Aščić

1.	 Benefiti snažnih lokalnih medija za 
demokratiju u lokalnoj zajednici

Lokalni mediji s pravom se smatraju stubom demokratije u lokalnim 
zajednicama, a posljedično učestvuju u demokratičnosti društava na nivoima 
država. Osnovne informacije o transparentnosti rada lokalnih uprava, domova 
zdravlja, školskog sistema, kulturno-umjetničkih i sportskih institucija dolaze 
upravo iz lokalnih medija odakle ih, ako lokalni mediji postoje i nesmetano 
funkcioniraju, preuzimaju nacionalni mediji i postavljaju na agendu razmatranja 
medija na ovom, višem nivou dometa. Lokalni mediji građane informiraju i 
educiraju o načinu rada njihovih lokalnih uprava čime potiču njihovo aktivnije 
učešće u političkim dešavanjima u zajednici, prvenstveno kroz lokalne izbore, ali 
i kroz učešće u javnim raspravama, a Benjamin Shors, profesor sa Univerziteta 
Washington, objašnjava da su ovakvi lokalni izvještaji važni jer su uglavnom 
“više vođeni interesom zajednice”, za razliku od izvještavanja nacionalnih 
medija koje se uglavnom fokusira na izvještavanje o konfliktnim događajima 
(Projectforcivichealth.org, 2024). 

Definicija lokalnih medija Univerziteta u Pennsylvaniji navodi da u ovu 
kategoriju medija spadaju svi “komunikacijski mediji, novine, radiostanice i 
hiperlokalne web-stranice koji pričaju priče određene zajednice” (University 
of Pennsylvania, n. d.). Lokalno novinarstvo “ima za cilj pružanje relevantnog 
sadržaja u specifičnom geografskom kontekstu, igranje uloge u umrežavanju 
lokalne zajednice i služenje lokalnim interesima” (Heiselberg i Hopmann, 2024, 
str. 2). Iz organizacije Lokalni mediji za demokratiju smatraju da su lokalni mediji 
“ključ za osnaživanje građana da shvate i ostvare svoja prava u zajednicama 
u kojima žive”, te da su ovi mediji u “boljoj poziciji da steknu povjerenje svoje 
domaće publike i da se suoče sa dezinformacijama” (European University 
Institute, 2023/2024). Prema Chiguano (2024) tri su uloge lokalnog novinarstva 
– 1. watchdog uloga (nadgledanje rada lokalnih funkcionera), 2. agenda-setter 
(delegiranje lokalnih tema na dnevni red) i 3. edukativna uloga za lokalno 
stanovništvo.

Važnost kvalitetnih lokalnih medija za očuvanje demokratije u lokalnoj zajednici 
ogleda se u:

1.	 Većem odzivu birača na lokalnim i općim izborima; 
2.	 Informiranom građanstvu koje prepoznaje i ne širi dalje dezinformacije, 

odnosno smanjenju polarizacije u društvu; 
3.	 Otkrivanju korupcije i pozivanju na odgovornost zvaničnika izabranih sa 

lokalnog nivoa; 
4.	 Osjećaju zajedništva u društvu (Gorman, 2024; Stearns, 2022). 

Lokalno novinarstvo se od nacionalnog razlikuje barem u četiri ključna 
segmenta: 

1.	 Nadgleda rad i traži odgovornost lokalnih vlasti; 
2.	 Podržava identitet lokalne zajednice i društvenu koheziju; 
3.	 Ima tendenciju da bude manje senzacionalističko (manje konfliktno-

orijentisano izvještavanje); 
4.	 Pokriva ljudske priče pojedinaca iz lokalne zajednice (Heiselberg i 

Hopmann, 2024, str. 3). 

Grafikon 1: Značaj snažnih lokalnih medija za lokalnu demokratiju,  
Amela Delić Aščić

Grafikon 1 proizišao je iz rezultata istraživanja koje je predstavila organizacija 
Democracy Fund, a koji su sistematizirani u nastavku. Svakako, treba imati na 
umu da snažni lokalni mediji nisu jedini niti dovoljan preduslov za veći odziv 
birača na izborima, manje korupcije ili polarizacije, ali su svakako jedan od 
uslova. Ostali preduslovi su i stabilan politički sistem koji također, sam nije 
“preduslov za demokratiju već jedna od komponenti”, ali i pluralno društvo 
pod kojim se podrazumijeva ono društvo “koje je kulturno raznoliko, a njegove 
kulturne komponente su organizovane u kohezivne političke komponente” 
(Rabushka i Shepsle, 1972; prema Bašić-Hrvatin i Thompson, 2008, str. 15). 

Organizacija Democracy Fund sistematizirala je istraživanja koja su se bavila 
utjecajem lokalnih medija na (ne)demokratičnost lokalnih zajednica u nekoliko 
ključnih zaključaka koji govore o važnosti lokalnih medija za demokratiju u 
zajednici: 

1.	 Ukoliko je lokalno novinarstvo snažno, više ljudi iz lokalne zajednice 
će izlaziti na izbore (Istraživanja na osnovu kojih je izveden zaključak su 
pokazala da je veća vjerovatnoća da će birači izlaziti na glasanje u malim 
mjestima ukoliko ona imaju više lokalnih novina po glavi stanovnika; 
građani koji konzumiraju lokalne medije prije će izaći na lokalne izbore; 
čitanjem lokalnih novina građani uviđaju značaj lokalne politike i svoju 
ulogu u njoj; konzumiranje lokalnih medija pomaže mladima da bolje 
razumiju lokalnu politiku i utječe na njihovu povećanu izlaznost na 
izbore); 

2.	 Ukoliko je lokalno novinarstvo slabo razvijeno, manje ljudi će 
izlaziti na izbore (Studije koje potvrđuju ovaj zaključak pokazale su 
da će glasači u mjestima u kojima kampanje kandidata nisu praćene ili 
analizirane biti slabije upućeni u programe kandidata i slabije izlaziti na 
izbore; gašenje lokalnih medija ima veliki utjecaj na slabljenje demokratije 
u lokalnim zajednicama; u mjestima u kojima su ugašene lokalne novine 
osjeti se snažan pad angažmana javnosti u odnosu na ona mjesta koja 
imaju lokalne novine; manje lokalnih medija može značiti manji odziv 
na izborima; gradovi i mjesta sa smanjenim brojem redakcija imaju i 
smanjenu političku konkurenciju u utrkama za gradonačelnike i manji 
odziv birača); 

3.	 Temeljito lokalno novinarstvo pomaže ljudima da budu manje 
pristrani kada razmatraju i vrednuju kandidate (Istraživanja su 
pokazala da kada birači dobiju dodatne informacije o kandidatima 
(poput zanimanja), a ne samo rasu ili spol, ublažavaju se ili eliminišu 
rasne i spolne predrasude; izvještavanje o lokalnim događajima pomaže 
biračima da bolje procijene kandidate za koje se manje glasa); 

4.	 Kvalitetno lokalno novinarstvo može se suprotstaviti nacionalnim 
narativima koji imaju za cilj podstaknuti polarizaciju (Eksperiment 
jedne lokalne novine objavljivanja samo lokalnih uvodnika usporio je 
polarizaciju među čitaocima u usporedbi s čitaocima novina u susjednom 
gradu; lokalni mediji uspostavljaju povjerenje, zajedničko razumijevanje 
javnosti o lokalnim pitanjima; dostupnost lokalnih vijesti drži lidere 
odgovornim biračima, a ne nacionalnoj stranci; politička polarizacija 
među biračima se povećava nakon zatvaranja lokalnih novina); 

5.	 Novac potrošen na lokalne vijesti donosi javnu korist jer lokalno 
novinarstvo razotkriva korupciju i vodi računa o vladinoj potrošnji 
(Istraživanja pokazuju da watchdog izvještavanje ima ogroman 
ekonomski utjecaj; lokalne novine pozivaju kompanije na odgovornost za 
nedolično ponašanje; kada su izabrani lideri pod istragom, veća medijska 
pokrivenost može povećati šanse da će podnijeti ostavku na funkcije; 
veća je vjerovatnoća da će građani glasati za nove kandidate kada mediji 
ističu veze trenutnih zvaničnika s korupcijom; bez nadzornih reportera, 
gradovi su se suočili s višim dugoročnim troškovima pozajmljivanja; 
zastupnici koji se rjeđe pojavljuju u lokalnoj štampi manje i rade za lokalne 
birače; slobodna štampa pomaže u suzbijanju birokratske korupcije u 
mnogim zemljama); 

6.	 Ljudi osjećaju zajedništvo na mjestima s jakim lokalnim novinarstvom 
(Istraživanja su pokazala da lokalni mediji s lokalnim vlasnicima drže ljude 
uključenim u njihovu fizičku lokaciju i lokalnu vlast; lokalne novine grade 
osjećaj zajedništva i teško ih je nadomjestiti drugim medijima; članovi 
zajednice mogu osjećati usamljenost, nepovezanost ili smanjen lokal-
patriotizam kada se zatvore lokalne novine; komunikacija unutar jednog 
mjesta je ključna za stvaranje osjećaja zajedništva; čitanje lokalnih novina 
povezano je s osjećajem kohezije u zajednici); 

7.	 Lokalne vijesti informiraju zajednice u vremenima preokreta, kao što 
su katastrofe, protesti i pandemije kada su ljudima potrebne ključne 
informacije da bi angažovali svoje zajednice i vođe (Istraživanja 
pokazuju da se epidemiolozi oslanjaju na lokalne novine da objave 
informacije o bolestima; lokalni mediji najčešće prvi otkrivaju krizu; 
lokalno izvještavanje doprinosi smanjivanju zagađenja okoliša) (Stearns, 
2022). 

Lokalni mediji, s druge strane, ponekad mogu imati i negativne učinke ako 
su izloženi pritiscima, u rukama korumpiranih vlasnika ili sluge ideologija i 
predrasuda. Ipak, kako to piše Nielsen (2015), “lokalno novinarstvo možda 
ne igra svoje uloge uvijek dobro, ali uloge koje igra su itekako važne” (str. 

2). Pluralizam lokalnih medija je stoga važan kako bi se izbjegla pristranost i 
iznijansirala slika stanja lokalnih zajednica. 

2.	 Važnost lokalnih medija za izgradnju 
osjećaja zajedništva i zajednice

Ne čudi što brojne definicije i istraživanja o lokalnim medijima naglašavaju 
značaj lokalnih medijskih organizacija za uspostavljanje, očuvanje i razvijanje 
osjećaja zajedništva (Hill, 2023; Rosenberry, 2010; Negrea, 2019). Jedno 
takvo istraživanje provedeno među više od 6000 korisnika medija u Australiji, 
objašnjava da lokalni mediji imaju veliki utjecaj na uključenost građana u 
zajednicu i njihovu međusobnu povezanost i psihičko blagostanje (Park et al., 
2024). Ova studija je istraživala kako gašenje i nedostupnost lokalnih medija 
utječe na individualno blagostanje u smislu osjećaja povezanosti s drugima kod 
pojedinaca, ali i na koheziju u zajednici. Studija se oslanja na teoriju koristi i 
zadovoljstva (Uses and gratifications theory) koja govori u prilog tome da građani 
medije svjesno koriste kako bi zadovoljili vlastite potrebe i interesovanja. Među 
tim potrebama su i njihove psihološke potrebe poput osjećaja blagostanja. 
Blagostanje se postiže i kroz njegovanje osjećaja pripadnosti zajednici što se 
smatra važnim elementom privrženosti zajednici “koji je povezan s pozitivnim 
emocijama” (Leonard, Stevens i Light, 2016, prema Park et al., 2024, str. 8). 
Tako, “ljudi osjećaju da pripadaju svom lokalnom području na osnovu njihove 
interakcije s komšijama, uključenosti u lokalne organizacije i uvjerenja da imaju 
utjecaj na ono što se dešava u njihovoj zajednici” (Leonard, Stevens i Light, 
2016, prema Park et al., 2024, str. 8). Važnu ulogu u ovom osjećaju imaju 
lokalni mediji, a istraživanja pokazuju da veću pripadnost zajednici osjećaju 
građani koji imaju pristup lokalnim novinama, dok su neke studije pokazale 
da ograničavanje pristupa vijestima može izazvati anksioznost (prema Park et 
al., 2024, str. 9–10). Autori naglašavaju da konzumiranje lokalnih medija može 
biti povezano sa socijalnim kapitalom, podrškom i mentalnim blagostanjem. 

Njihova studija ukazala je na veze između psihičkog blagostanja i upotrebe 
lokalnih medija i to na sljedeći način: 

1.	 oni koji konzumiraju lokalne vijesti osjećaju veće blagostanje i povezanost 
sa zajednicom od onih koji ih ne konzumiraju, 

2.	 osjećaji blagostanja i povezanosti sa zajednicom su snažniji kod onih 
građana koji pristupaju lokalnim medijima motivisani potrebom da se 
povežu sa zajednicom za razliku od onih koji lokalnim medijima pristupaju 
samo po navici, 

3.	 veće zadovoljstvo i veće povjerenje u lokalne medije povezani su s većim 
osjećajem blagostanja i povezanosti sa ostalima iz zajednice. 

Autori zaključuju da “ova studija sugerira da bi društvena korisnost lokalnih 
vijesti mogla biti značajnija nego što se trenutno prepoznaje” (Park et al., 
2024, str. 16). Slično mišljenje dijeli i Chiguano (2024) koji smatra da je uloga 
lokalnog novinarstva “u promicanju kohezije zajednice od suštinskog značaja 
za izgradnju otpornih i inkluzivnih društava u kojima se pojedinci osjećaju 
povezanim sa svojim susjedima i gdje ulažu u kolektivnu dobrobit” (str. 2).

Grafički prikazano, ovako upotreba lokalnih medija utječe na osjećaj blagostanja 
i povezanosti sa zajednicom. 

Grafikon 2: Značaj lokalnih medija za blagostanje i osjećaj privrženosti 
prema Park et al., 2024, Amela Delić Aščić

Dalman Eek i Lepoultier (2023) navode još nekoliko ključnih funkcija koje lokalni 
mediji imaju u svojim zajednicama, pored njegovanja kohezije zajednice, a to 
su još – očuvanje lokalnog identiteta, bilježenje i pamćenje lokalne historije 
zajednice, osiguravanje zastupljenosti svih građana u medijima, s posebnim 
akcentom na manjinske grupe. U idealnim uslovima, lokalni mediji trebaju 
uspješno vršiti tri uloge – obavještavati javnost o tačnim i provjerljivim 
informacijama, doprinositi političkoj i građanskoj angažiranosti, i služiti kao 
integrirajući faktor u zajednici (Nielsen, 2015). Prema preporukama organizacije 

Thomson Foundation, mediji će svoju ulogu tokom izbora obavljati primjereno 
ako svoje izvještavanje temelje na istini, nepristranosti, odgovornosti, ako se 
trude biti nezavisni i minimizirati štetu (Petters, 2013a). Neke od preporuka za 
praćenje izbora koje nude iz ove organizacije su: aktivno praćenje i analiziranje 
društvenih mreža (broj lajkova, komentari na sadržaje koje objavljuju stranke 
i političari, njihova mreža prijatelja), korištenje benefita online novinarstva 
(interakcija s korisnicima, postavljanje pitanja i traženje komentara, ankete 
i sl.), oslanjanje na klasične novinarske principe i prakse (kontekstualizirati 
i razumjeti problem, pitati stručnjake, pratiti trag novca, ne pretjerivati u 
naglašavanju kontroverzi i konflikata i sl.), biti oprezan pri korištenju društvenih 
mreža kao izvora (koristiti alate za provjeru tačnosti informacija, pratiti priču do 
izvora i istražiti izvor, ne dijeliti informacije u čiju tačnost novinar nije siguran 
ili koje nije pogledao/pročitao) (Petters, 2013b). “Priručnik za izvještavanje o 
izborima” izdao je i Mediacentar Bosne i Hercegovine, a među preporukama i 
savjetima mogu se pronaći one koje se odnose na predizborni period, period 
nakon raspisivanja izbora, period izborne kampanje i izborne šutnje, te period 
završetka izbora – brojanja glasova i iznošenja rezultata (Vicković i Đapo, 2024). 

3.	 Potrebe publike i prilike za lokalno 
novinarstvo

Heiselberg i Hopmann (2024) analizirali su ključne vrijednosti lokalnog novinarstva 
i izdvojili četiri ključna skupa tih vrijednosti – funkcionalne, simbolične, emotivne 
i ekonomske. Funkcionalne vrijednosti lokalnog novinarstva ogledaju se u 
njegovoj ulozi da: 

1.	 delegira teme lokalne zajednice na dnevni red nacionalnih i regionalnih 
medija; 

2.	 informira zajednicu o informacijama značajnim za odvijanje svakodnevnog 
života.

Simbolička vrijednost lokalnog novinarstva transparentira se u komuniciranju 
zajednice o njoj samoj kroz izvještavanje o lokalnim događajima, važnim 
lokalnim datumima i okupljanjima što u konačnici vodi učvršćivanju osjećaja 
društvene kohezije u zajednici. U emotivnom smislu, lokalni mediji važni su 
zajednici za osjećaj zajedničkog ponosa na lokalnu sredinu, povezanosti 
s njome, uključenosti i prevazilaženje osjećaja usamljenosti. Ekonomska 
vrijednost lokalnog novinarstva najuočljivija je u domenu promocije lokalnih 
biznisa i poticanju korisnika medija iz zajednice da ulažu sredstva u lokalne 
zajednice i koriste usluge i robe iz svoje sredine. 



272

Kvalitativno istraživanje sa lokalnom televizijskom publikom u Holandiji pokazalo 
je da građani lokalnih zajednica od medija očekuju da ispune sedam funkcija: 

1.	 snabdijevanje relativno raznolikim, pouzdanim, pravovremenim i 
nepristranim informacijama o poslovnoj zajednici; 

2.	 podsticanje društvene integracije kroz pomaganje ljudima da se snalaze 
u lokalnoj zajednici; 

3.	 pružanje inspiracije i dobrih primjera iz zajednice; 
4.	 osiguravanje zastupljenosti različitih grupa u zajednici; 
5.	 povećavanje lokalnog razumijevanja između grupa u zajednici; 
6.	 održavanje kulture pamćenja lokalne zajednice i 
7.	 doprinos društvenoj koheziji i osjećaju pripadnosti mjestu (Costa Meijer 

2010, prema Nielsen 2015, str. 11). 

Slične rezultate pokazalo je i dansko istraživanje među publikom lokalnih medija 
koje su proveli Heiselberg i Hopmann (2024). Uočili su da korisnici lokalnih 
medija očekuju: 

1.	 Više dubinskih informacija o lokalnim dešavanjima umjesto izvještavanja 
o najvažnijim činjenicama bez dublje analize; 

2.	 Informacije o svakodnevnim događajima u lokalnoj zajednici (iz oblasti 
politike, zdravstva, kulture, zabave za djecu i sl.); 

3.	 Više “soft” ili “mekih” priča o običnim ljudima iz zajednice; 
4.	 Da vijesti iz lokalne zajednice budu napisane sa više entuzijazma i emocija 

(da novinari pišu kao prave “komšije” u zajednici što je potvrdilo i drugo 
istraživanje iz SAD-a) (Poindexter et al., 2006, prema Nielsen, 2015, str. 
12). 

S obzirom na rezultate istraživanja, autori naglašavaju da postoje tri puta 
kojima lokalni mediji mogu povećati svoju publiku: “(1) komunicirati i/
ili razjasniti simboličke i emocionalne vrijednosti lokalnog novinarstva, (2) 
povećati kvalitetu u pogledu funkcionalnih vrijednosti lokalnog novinarstva i (3) 
povećati relevantnost u pogledu funkcionalne vrijednosti lokalnog novinarstva” 
(Heiselberg i Hopmann, 2024, str. 15). Također, ovakve potrebe publike govore 
o potrebi primjene koncepta “konstruktivnog novinarstva koje daje prioritet 
vijestima usmjerenim na rješenje, umjesto negativnim i vijestima zasnovanim 
na sukobima”, s time da konstruktivno novinarstvo treba biti “dodatak 
tradicionalnom lokalnom novinarstvu, a ne zamjena za njega” (Heiselberg 
i Hopmann, 2024, str. 15). Za primjenu konstruktivnog pristupa u lokalnom 
novinarstvu neophodna su ulaganja u smislu educiranja novinara i zapošljavanja 
više novinara koji bi radili na ovim pričama koje oduzimaju više vremena u 
odnosu na klasično “breaking” ili kratko izvještavanje. 

Slično, potrebe od lokalnih medija publika je iskazala i u istraživanju koje je na 
5000 učesnika provela organizacija American Journalism Project. Od lokalnih 
medija publika očekuje više zaista lokalnih vijesti, izvore informacija kojima i 
sami vjeruju, žele da se o njihovoj zajednici priča iznijansirano, a ne samo u 
slučaju katastrofa/nesreća i uopće negativnih događaja, da znaju o kakvim 
odlukama funkcioneri raspravljaju a ne da budu informirani tek kad odluke budu 
donesene, da vide sebe i sebi poznate u pričama, žele da novinari postavljaju 
pitanja koja bi oni sami postavili, žele informacije na osnovu kojih mogu da 
donose odluke i ponašaju se na određeni način, te smatraju da informacije 
trebaju pronaći njih (na aplikacijama mobilnih telefona, društvenim mrežama i 
sl.) (Chao, 2023). Publika u SAD-u očekuje i više rješenja u pričama o lokalnim 
problemima (Heider et al., 2005, prema Nielsen, 2015, str. 12). 

Neke od korisnih ideja za unapređenje lokalnog novinarstva su uključivanje 
korisničkih sadržaja u sadržaje medija, pozivanje korisnika da pišu, ostavljaju 
komentare, predlažu teme, uvijek ažurirano prenošenje informacija o 
saobraćaju, vremenskoj prognozi i sličnih servisnih informacija iz lokalne 
zajednice, fokus na hiperlokalne priče koje ne može znati niko osim lokalnog 
novinara, različite teme u odnosu na konkurenciju, uključivanje nagradnih 
rubrika/programa poput onih za najaktivnijeg građanina, najljepše dvorište i 
sl., dodavanje sadržaja kao što su dnevne motivirajuće poruke, vježbe, neke 
vrste izazova koji se mogu pratiti i bilježiti na stranici, dozvoljavanje publici 
da povremeno prati kako je priča nastajala “iza zavjesa”, uključivanje novih 
izvora informacija iz zajednice u priče (Käyhkö, 2024; Canova, 2018; Radcliffe, 
2020). 

4.	 Lokalne “pustinje vijesti” (“news deserts”) i 
“dezertifikacija”

Usljed razvoja internet medija, migriranja lokalnih informacija i publike na 
platforme društvenih mreža, gašenja printanih medija i prelaženja velikog 
broja medija u ruke manjeg broja korporacija, brojne zajednice u svijetu ostaju 
bez kvalitetnih (pa i bilo kakvih) lokalnih medija (Nielsen, 2015). Tako nastaju 
takozvane “pustinje vijesti (news deserts)”, odnosno geografska područja 
gdje nema kontinuiranog (ili vjerodostojnog, op. a.) novinarskog izvještavanja 
(Heiselberg, 2024, str. 2). “Posljedice ovog pada lokalnog novinarstva su 
oslabljeni demokratski sistemi sa smanjenom odgovornošću, i lokalne zajednice 
kojima nedostaju kritične informacije” (Ferrier, 2017, prema Heiselberg i 
Hopmann, 2024, str. 2).

Studija “Otkrivanje pustinja vijesti u Evropi. Rizici i mogućnosti za lokalne i 
društvene medije u EU” koju je 2024. publikovao Centar za medijski pluralizam 
i slobodu medija (CMPF) pokazala je da nekoliko ključnih faktora utječe na 
stvaranje “pustinja vijesti” na našem kontinentu. To su: 

1.	 Smanjena primanja od oglašavanja i neravnomjerna raspodjela državne 
pomoći medijima; 

2.	 Politički pritisci na medije posebno u zemljama Centralne i Jugoistočne 
Evrope; 

3.	 Smanjen broj lokalnih novinara i lokalnih medija, kao i dominacija 
novinarstva iz redakcije u odnosu na originalno terensko novinarstvo; 

4.	 Loši uslovi rada lokalnih novinara i online napadi na njih; 
5.	 Malo ili nimalo sadržaja za manjine i na manjinskim jezicima (Verza et al., 

2024).

Bosna i Hercegovina, nažalost, nije obuhvaćena ovim istraživanjem koje je 
analiziralo situaciju “pustinja vijesti” u 27 zemalja, članica Evropske unije. 
Rezultati analize iz susjedne Republike Hrvatske pokazuju da postoji visok 
rizik u ovoj zemlji za sigurnost lokalnih novinara (čak 82% rizika), a ogleda 
se u verbalnim pa i fizičkim napadima na novinare i vrlo nesigurnim uslovima 
rada (minimalnim ili platama ispod minimalnih). Drugi najveći rizik za lokalno 
novinarstvo u Hrvatskoj jesu pritisci na uredničku nezavisnost, najčešće u vidu 
političkih pritisaka koji se često preklapaju sa ekonomskim pritiscima (Vozab 
i Čuvalo, 2024, str. 29-35). Izvještaj CMPF-a pokazuje da je prijetnja “pustinja 
vijesti” u Evropi stvarna i aktuelna, te da se ne ogleda samo u nedostatku 
lokalnih medija (kao npr. u Rumuniji), nego i u nedostatku kvalitetnih i neovisnih 
lokalnih medija (npr. Hrvatska, Češka, Slovačka, Slovenija). U tom smislu, 
autori zaključuju da govoriti o “pustinjama vijesti” ne znači samo govoriti o 
nepostojanju lokalnih medija, nego o nepostojanju relevantnih, nezavisnih i 
slobodnih lokalnih medija. 

Treba kazati da su “pustinje vijesti” u svom najekstremnijem obliku (potpuni 
nedostatak lokalnih medija) u Evropi rjeđe u odnosu na SAD. “Ova se razlika može 
pripisati mnogim razlozima, a prije svega, općenito većoj gustini naseljenosti i 
snažnom prisustvu kulture javnog servisa u cijeloj EU, što može djelovati kao 
potencijalni protivotrov protiv takvih pojava” (Kermer, Reviglio i Blagojev, 2024, 
str. 723). Zbog toga autori CMPF-a smatraju da je za Evropu umjesto “pustinja 
vijesti” primjereniji izraz “dezertifikacija vijesti”, čime žele “obuhvatiti postepeni 
pad i kvantiteta, kvaliteta i održivosti lokalnih novinskih kuća u područjima s 
nedovoljno opserviranih vijesti” (Kermer, Reviglio i Blagojev, 2024, str. 723). Tri 
su relevantna zaključka istraživanja CMFP-a i za BiH, a to su: 

1.	 postojanje stabilnog javnog servisa doprinosi očuvanju lokalnih 
dopisničkih medijskih kuća (s time da je važno da je javni servis također 
nezavisan i kvalitetan, a dobar primjer je Danska u kojoj trenutno ni nema 
“pustinja vijesti”); 

2.	 zajednice u kojima su više korištene društvene mreže u svrhu 
dijeljenja lokalnih informacija važnih zajednici pod manjim su rizikom 
od dezertifikacije vijesti (što može biti samo posljedica posjedovanja 
tehnološke infrastrukture, a u budućnosti treba analizirati korelaciju 
specifičnih platformi i dezertifikacije, autori posebno ističu Facebook na 
kojem često bude mnoštvo lokalnih grupa za dijeljenje vijesti iz lokalnih 
zajednica); 

3.	 zemlje Centralne i Istočne Evrope koje su imale više dezertifikacije, 
imaju i više rizika od kampanja dezinformacija (ovo može biti povezano 
s blizinom Rusije, kao i s niskim povjerenjem u tradicionalne medije) 
(Kermer, Reviglio i Blagojev, 2024). 

U svakom slučaju, iako su ovi nalazi tek nagovještaji i dobre hipoteze za dalja 
istraživanja, oni svakako daju značajne uvide u važnost stabilnih lokalnih medija 
za demokratizaciju lokalnih zajednica i država. 

Stanje na američkom kontinentu glede “pustinja vijesti” je alarmantnije. Tako 
Izvještaj Inicijative za lokalne vijesti iz Sjedinjenih Američkih Država za 2023. 
godinu, pokazuje da stanovništvo u više od polovine američkih država nema 
uopće ili ima vrlo ograničen pristup vjerodostojnim lokalnim vijestima (Local 
News Initiative, 2023). U 2022. godini jedna petina Amerikanaca (79 miliona 
ljudi) živjelo je u zajednicama bez novina ili sa velikim rizikom da ostanu bez 
njih (Stearns, 2022). Samo za vrijeme pandemije, a kako je izvijestio Poynter, 
100 lokalnih novina je ugašeno (Hare, 2021). Prema istraživanju Pew Research 
Centra, Amerikanci rijetko plaćaju lokalne medije (samo 15% njih plaćalo je u 
2023. godini), ali i dalje smatraju da su lokalni mediji važni za njihove zajednice 
(85% njih), te također vjeruju da lokalni mediji plasiraju provjerene i objektivne 
informacije (71% ispitanih Amerikanaca) (Shearer et al., 2024). Godine 2021. 
Liga žena glasača Washingtona napravila je veliki izvještaj o padu lokalnih 
medija u Washingtonu. Članovi Odbora intervjuirali su preko 50 pojedinaca, 
pregledali preko 500 dokumenata i pratili tiraž, trendove zapošljavanja, kao 
i čitalačku publiku u državi te zaključili da je u periodu između 2005. i 2020. 
“zatvorena jedna četvrtina nacionalnih novina, ostavljajući 1800 zajednica 
bez lokalnih vijesti” (The League of Women Voters of Washington Education 
Fund, 2022). McChesney i Nichols “pustinje vijesti” u Americi povezuju sa 
slabljenjem otpornosti američkih medija i društva na širenje dezinformacija i na 
opću sliku slabljenja demokratije. “Informacijska praznina nastala nestankom 
lokalnih informativnih medija pruža priliku propagandistima, šarlatanima i 
neprijateljima demokratske vlasti da uđu u borbu i iskrive javni diskurs, s ciljem 

da zbune javnost i učine je ili nemoćnom ili zamagljenom za propagandiste” 
(McChesney i Nichols, 2022, str. 3). I u Australiji je u 2019. zatvoreno više od 
200 lokalnih medija, od čega dvije trećine u ruralnim sredinama i jedna trećina 
u gradovima (Dickson, 2019, prema Park et al., 2024, str. 16). Iako su Australci 
najzainteresovaniji za lokalne vijesti, jedna četvrtina njih nema pristup lokalnoj 
televiziji ili novinama, a jedna trećina nema lokalni radio (Parks prema Park 
et. al., 2024, str. 17). Zbog toga se mahom pridružuju lokalnim grupama na 
Facebooku kako bi dobijali informacije iz svojih lokalnih sredina. 

5.	 Lokalni mediji u Bosni i Hercegovini

U našoj državi je 2023. godine prema podacima Regulatorne agencije za 
komunikacije registrirano 23 javne i 111 privatnih pružalaca audiovizuelnih usluga 
(putem zemaljske radiodifuzije, putem drugih elektronskih komunikacijskih 
mreža i usluga na zahtjev). Ukupno je 65 javnih radiostanica (tri su radija 
javnih servisa), te 86 privatnih i dva neprofitna radija (Regulatorna agencija 
za komunikacije, 2024, str. 20). Lokalni mediji pod snažnim su političkim i 
ekonomskim pritiscima, što se posebno reflektira na javne lokalne medije koji 
se finansiraju iz javnog budžeta. Zbog toga, “ovi javni mediji, u odnosnu na 
komercijalne stanice, imaju dodatne obaveze prema široj javnosti, prije svega 
zato što u njihovom finansiranju učestvuju javni fondovi, a samim tim i građani 
direktno” (Povlakić, 2010). A opet, treba imati na umu da je u pojedinim lokalnim 
zajednicama ekonomska situacija pa i mogućnost obezbjeđivanja prihoda od 
oglašavanja toliko slaba da ti lokalni mediji ne bi ni opstali da se ne finansiraju 
iz javnog budžeta (Mišeljić, 2018). U takvim, uglavnom teškim ekonomskim 
uslovima funkcioniraju lokalni mediji u Bosni i Hercegovini. 

Politički pritisci dodatno komplikuju ionako tešku situaciju što skupa rezultira 
lošim uslovima rada i kvalitetom sadržaja. Tako je istraživanje Udruženja BH 
novinari pod nazivom “Radni uvjeti i prava novinara, zakonski okvir i upravljanje 
lokalnim medijima u BiH” iz 2021. godine, pokazalo da se čak “70% novinara 
koji rade u lokalnim medijima u BiH susreće sa autocenzurom, a nerijetko i 
sa cenzurom i neprimjerenim zahtjevima poslodavaca”, “čak 40% ispitanika 
izjavilo je da sedmično radi više od 40 sati”, a njih 48% “ima nižu plaću od 
prosječne neto plaće” u državi (Džihana, 2021). Iako zakonodavni okvir “nudi 
solidnu osnovu za djelovanje lokalnih medija”, “postojeće odredbe često su 
nedorečene i neprecizne, a u praksi se svakodnevno zaobilaze” (Džihana, 2021). 

Nedostatak propisa je i u tome što “služenje javnom interesu”, kao jednom od 
“ključnih principa novinarstva kojim novinari osiguravaju kredibilitet u društvu − 
nije dovoljno naglašeno u dokumentima kojima se regulira rad lokalnih medija”, 
a i sami su novinari podijeljeni u mišljenjima po pitanju služenja javnom interesu 
u lokalnim medijima u kojima rade. Tako “jedni smatraju da lokalni mediji služe 

interesima javnosti, dok drugi drže da se svaka kritika u lokalnim medijima 
doživljava kao napad na vlast i često su mediji zbog toga ušutkani” (Džihana, 
2021, str. 2–3). Monitoring sadržaja lokalnih medija u BiH, također iz 2021, 
pokazao je da mediji nisu uspjeli teme od javnog interesa istaknuti u svojim 
pričama, teme su obrađivane površno, prisutno je copy-paste novinarstvo, 
izostao je pluralitet mišljenja (Turčilo, 2021). 

Istraživanje Mediacentra “Javni lokalni mediji između javnog interesa i finansijske 
ovisnosti” iz 2018. ukazalo je na slične probleme javnih lokalnih medija u BiH. 
Netransparentno dodjeljivanje budžetskih sredstava javnim lokalnim medijima, 
netransparentno i često politički instrumentalizirano imenovanje upravljačkih 
struktura medija, podzastupljenost tema od javnog interesa, slaba komunikacija 
sa lokalnom zajednicom i vidljivost na platformama društvenih mreža samo 
su neki od problema javnih lokalnih medija u BiH detektovani u istraživanju 
(Hadžić i Sokol, 2018). 

6.	 Oporavak lokalnih medija

Neff i Pickard (2023) istraživali su inicijative za oporavak lokalnog novinarstva 
u nekoliko država (Novi Zeland, Irska, Australija, Kanada, Velika Britanija 
i Sjedinjene Američke Države) i registrirali su tri pristupa koja se najčešće 
spominju za revitalizaciju medija u lokalnoj zajednici: privatni, javni i hibridni. 
Uočavaju da se napetost između komercijalnih medija i javnih servisa prenosi i 
na prijedloge rješenja za oporavak lokalnog novinarstva. Tako inicijative koje su 
nazvali – privatne (ili komercijalne) smatraju da će tržište medija samo pronaći 
odgovarajući poslovni model rada i za lokalne medije, te predlažu finansiranje 
medija iz privatnih fondova – donacija. “Privatno finansirane inicijative mogu 
se podijeliti na pristup direktnog finansiranja i pristup tržišnih intervencija, ovoj 
potonjoj kategoriji se pridaje velika pažnja jer zemlje nastoje implementirati 
intervencije kroz zakonodavstvo dajući novinskim organizacijama više moći da 
pregovaraju o sporazumima o distribuciji sadržaja s tehnološkim divovima Google 
i Facebook (ACMA 2021, Turvill 2022, prema Neff i Pickard, 2023, str. 1886). 

Inicijative koje su fokusirane na javno finansiranje dijele se na one koje 
zagovaraju “direktno finansiranje i one koje zagovaraju finansiranje iz takse” 
(Neff i Pickard, 2023, str. 1887). Primjer direktnog finansiranja je inicijativa BBC-a 
“Local News Partnership” kojom su finansijski podržali 150 lokalnih novinara 
kako bi obezbijedili izvještavanje o lokalnoj politici. Brojne slične inicijative 
poduzete su u Evropi, na Novom Zelandu, u SAD-u. Na kraju, hibridno rješenje 
bi podrazumijevalo kombinaciju privatne i državne pomoći lokalnim medijima. 
Idealnim modelom za rad lokalnih medija autori smatraju “nordijski model” koji 
trenutno funkcionira u Norveškoj, Švedskoj, Islandu, Finskoj, dijelom u Velikoj 
Britaniji, Danskoj i Njemačkoj. 



278

“U osnovi, model se zasniva na: (1) snažnoj uređivačkoj nezavisnosti od 
državnih i drugih interesa; (2) odgovornost prema društvu, a ne prema 
državi ili tržištu. Ove osnove su izražene u reaktivnim i proaktivnim 
mjerama koje imaju za cilj da se odupru višestrukim društvenim snagama 
koje prijete da ugroze medijske sisteme: autoritarnosti – koja ugrožava 
nezavisnost medija; tržištu – koji proizvodi nejednakosti u medijskim 
sistemima; globalizaciji – koja prijeti da preplavi nacionalne i regionalne 
kulture; društvenoj fragmentaciji – koja povećava nejednakosti po 
bogatstvu, rodu, etničkoj pripadnosti i drugim društvenim kategorijama” 
(Syvertsen et al., 2014, prema Neff i Pickard, 2023, str. 1883).

Četiri su ključna stuba uspješnosti “nordijskog modela”: univerzalno dostupan 
komunikacijski sistem; institucionalizovana uređivačka sloboda; prisustvo 
integrirajuće kulturne politike za medije; kreiranje medijskih politika kao rezultat 
dogovora svih navedenih sudionika (mediji, novinari, politike, tržište). 

“Svaki od ovih stubova pokriva jedinstvenu dimenziju javnih medija. 
Naprimjer, univerzalna dostupnost uspostavlja medijsku infrastrukturu 
kao javno dobro, podržavajući napore da se proširi pristup emitovanju i 
internetu za sve ljude, bez obzira na klasu, etničku pripadnost ili drugu 
društvenu razliku; uređivačka sloboda, u suštini negativan oblik slobode 
od, koja štiti javne medije od uplitanja vlasti; konsenzualno kreiranje 
politike označava odnos između države i javnosti kao ‘pozitivan’ 
(...) zasnovan na, (1) donošenju medijskih politika bez otvorenog 
sukobljavanja/suparništva države i tržišta (2) odgovornosti medija 
javnosti, prije nego odgovornosti državi ili tržištu (73)” (Neff i Pickard, 
2023, str. 1883). 

Autori zaključuju da model javnog finansiranja najbolje funkcionira, a slično 
mišljenje dijele i McChesney i Nicholson koji zagovaraju koncept razumijevanja 
lokalnog novinarstva kao “javnog dobra”. Lokalno novinarstvo je “nešto što 
društvo zahtijeva, ali što tržište ne može obezbijediti u dovoljnoj količini ili 
kvalitetu, poput obrazovanja ili vatrogasne službe ili nacionalne odbrane” 
(McChesney i Nicholson, 2022, str. 13). 

Razumijevanje novinarstva uopće, uključujući prije svega tu i lokalno novinarstvo, 
u BiH također treba polaziti iz perspektive novinarstva kao “javnog dobra”. U 
tom smislu bi bile poželjne inicijative finansiranja nezavisnih lokalnih medija 
sredstvima iz javnih budžeta i iz privatnih fondova. S obzirom na specifičnost 
političkog, ekonomskog i historijskog konteksta BiH, specifične preporuke 
kojima je rezultiralo istraživanje “Radni uslovi i prava novinara/ki, zakonski 
okvir i upravljanje lokalnim medijima u BiH” značajne su za razmatranje glede 
osnaživanja lokalnih medija u budućnosti. Riječ o sljedećim preporukama: 



279

1.	 Osnažiti postojeće mehanizmi i inicijative kojima se nastoje smanjiti 
napadi na novinare/ke.

2.	 Pokrenuti strateške aktivnosti s ciljem umanjenja i eliminiranja političkih 
utjecaja na lokalne medije.

3.	 Podržati inicijative za unapređenje prava novinara i novinarki u lokalnim 
medijima, uključujući zahtjeve za: ukidanje neplaćenog prekovremenog 
rada, snažnije sindikalno i profesionalno udruživanje, unapređenje 
radnog zakonodavstva itd.

4.	 Ojačati koncepte slobode medija i medijske nezavisnosti kroz propise, 
principe i smjernice, kao i putem svakodnevnog djelovanja relevantnih 
aktera (medijskih profesionalaca i vlasnika, političara, oglašivača itd.).

5.	 Otpočeti ciljane i strukturirane diskusije o budućnosti lokalnih medija 
(Džihana, 2021, str. 4). 

7.	 Zaključna razmatranja

Lokalni mediji vođeni interesima zajednice osnovni su izvori lokalnih informacija 
kako za građane određene zajednice, tako i za nacionalne medije i građane 
države. Mnogi teoretičari i istraživači lokalnih medija i novinarstva ističu 
da su ključne funkcije lokalnih medija: 1. funkcija agenda setting, odnosno 
postavljanja na dnevni red medija na lokalnom i nacionalnom nivou tema 
značajnih za lokalnu zajednicu te tačno i blagovremeno izvještavanje o njima, 2. 
klasična watchdog ili funkcija nadzora rada lokalnih nositelja javnih funkcija ali i 
drugih utjecajnih pojedinaca, grupa, organizacija, i 3. edukativna i integrativna 
funkcija, odnosno educiranje lokalne zajednice o značajnim temama u društvu, 
te kroz educiranje i osnaživanje zajednica da postanu inkluzivnije, razumiju 
druge i drugačije, izgrade osjećaj zajedništva. Neki teoretičari smatraju da je 
lokalno novinarstvo manje fokusirano na konfliktno i polarizirano izvještavanje, 
a više na izvještavanje u interesu lokalne zajednice, ili bi barem tako trebalo biti 
(Heiselberg i Hompann, 2024, Shors prema Projectforcivichealth.org, 2024). 

Snažni lokalni mediji nisu jedini, ali jesu jedan od nužnih uslova za veći odziv 
birača na izborima, manje političke polarizacije i korupcije, lakšu borbu protiv 
dezinformacija, informiranije građanstvo o lokalnoj politici. Drugi uslovi su 
politička i ekonomska situacija i stabilnost u državi i zajednici, pluralnost društva/
države, historijski i kulturni kontekst itd. U tom smislu, intstrumentalizirani od 
strane političkih i/li ekonomskih moćnika, lokalni mediji mogu imati negativan 
utjecaj u smislu produbljivanja nerazumijevanja, političke polarizacije, 
povećanog pristranog izvještavanja, dezinformacija i sl. Istraživanja više autora 
pokazuju da kvalitetni lokalni mediji imaju pozitivan utjecaj na razvoj društvene 
kohezije i mentalnog blagostanja pojedinaca u lokalnim zajednicama. Pored 
funkcije koju imaju u izgradnji osjećaja zajedništva, lokalni mediji čuvaju lokalni 
identitet, bilježe kulturno pamćenje zajednice, uključuju manjinske grupe u javni 

diskurs, doprinose političkom angažmanu građana. Za publiku u zajednici, 
lokalni mediji imaju funkcionalne, simboličke, ekonomske i emotivne uloge. 
Više istraživanja pokazalo je da građani od lokalnih medija očekuju raznolike, 
nepristrane, tačne i provjerene informacije; priče o ljudima iz zajednice (tople 
ljudske priče); informacije o svakodnevnim dešavanjima u zajednici; emotivnije 
i priče koje u sebi sadrže dozu entuzijazma za razvoj zajednice. Iz odgovora 
ispitivanih građana različitih istraživanja, autori uočavaju i potrebu za primjenom 
konstruktivnog novinarskog pristupa u izvještavanju o lokalnim temama 
(Heiselberg i Hopmann, 2024; Chao, 2023; Heider et al., 2005, prema Nielsen, 
2015). 

Trend gašenja lokalnih medija u lokalnim sredinama širom svijeta rezultirao 
je pojavom takozvanih “pustinja vijesti” (“news deserts”). To su “geografska 
područja gdje nema kontinuiranog (ili vjerodostojnog, op. a.) novinarskog 
izvještavanja” (Heiselberg, 2024, str. 2). “Pustinje vijesti” učestalije su na 
američkom kontinentu gdje zajednice u potpunosti ostaju bez lokalnog 
izvještavanja, dok je u Evropi, uključujući i BiH, prisutniji trend “dezertifikacije”, 
odnosno “postepeni pad i kvantiteta, kvaliteta i održivosti lokalnih novinskih 
kuća u područjima s nedovoljno opserviranih vijesti” (Kermer, Reviglio i 
Blagojev, 2024). Razne inicijative za oporavak lokalnog novinarstva isprobane 
su širom svijeta, a sve one mogu se svrstati u jednu od tri kategorije – privatne, 
javne ili hibridne podrške medijima. Teoretičari smatraju da je idealan pristup 
u rješavanju problema lokalnih medija – model javnog finansiranja koji se 
primjenjuje u nordijskim zemljama, a podrazumijeva saradnju države i tržišta 
(s primatom države) na osnaživanju lokalnih medija pri čemu se na lokalne 
medije gleda kao na “javno dobro”, profesiju koja je prije svega u službi javnosti 
a ne države ili tržišta. 

ZAKLJUČNA RAZMATRANJA I PREPORUKE
Anida Sokol i Amer Džihana 

Provedeno istraživanje i analiza u ovoj publikaciji potvrđuju i dodatno ukazuju 
na čvrstu vezu između politike i medija na lokalnom nivou. Istraživanje pokazuje 
da lokalni mediji, koji bi trebali imati ključnu ulogu u jačanju lokalne demokratije, 
često služe političkim, a ne javnim interesima. Većina lokalnih medija ne nudi 
kritičke analize političkih programa, osvrte na političke aktere i vlast, niti osigurava 
pluralizam izvora informacija, uključujući mišljenja opozicije, vlasti, građana i 
drugih relevantnih aktera, koji bi doprinijeli informisanim odlukama građana i 
građanki. Nalozi političkih subjekata na društvenim mrežama uglavnom služe 
za jednosmjerno plasiranje promotivnih sadržaja, bez mogućnosti šire rasprave 
o relevantnim pitanjima na lokalnom nivou.

Iako je broj medija u odabranim lokalnim zajednicama značajan, pluralizam 
informacija je ograničen, a lokalni mediji često su podijeljeni po političkim, 
etničkim i ideološkim linijama. Nerijetko služe kao glasila političkih subjekata 
na vlasti ili opozicije, a kada i postoji kritičko izvještavanje, ono često ne 
prati profesionalne standarde novinarstva. Praćenje i analiza sadržaja u 
lokalnim medijima ukazali su na raširene funkcionerske kampanje, indirektnu 
promociju političkih subjekata i skriveno političko oglašavanje, što narušava 
fer konkurenciju i može manipulativno utjecati na birače. 

Istraživanje pokazuje da lokalni mediji primarno izvještavaju o događajima od 
značaja za lokalne zajednice, pri čemu dominiraju servisne informacije i vijesti 
o aktivnostima i uspjesima vladajućih struktura. Međutim, takvo izvještavanje 
uglavnom izostavlja dublje analize i kritički pristup, ograničavajući time 
pluralizam perspektiva i kvalitet informisanja građana.

Utjecaj vlasti na lokalnom nivou posebno je izražen na javne lokalne televizijske 
stanice, koje često djeluju pod političkim pritiskom. U sredinama gdje takve 
televizije ne postoje, vlast ostvaruje značajan utjecaj i na komercijalne medije, 
prvenstveno kroz finansijske mehanizme i direktne odnose s donosiocima 
odluka, što dodatno ugrožava medijsku autonomiju.

Kritičko izvještavanje i dubinske analize rijetki su na lokalnom nivou. Čak i među 
većim komercijalnim online medijima registrovanim u analiziranim zajednicama, 
dubinsko istraživačko novinarstvo i tematska istraživanja o pitanjima od javnog 
interesa su gotovo nepostojeći. Umjesto toga, ovi mediji često fokusiraju 
izvještavanje na događaje na državnom ili regionalnom nivou, pri čemu lokalne 
teme ostaju u drugom planu, što dodatno ograničava informisanost građana o 
ključnim pitanjima unutar njihovih zajednica.

Sadržaji lokalnih medija većinom ostaju izvan dometa regulatornih tijela, 
samoregulatornih mehanizama i watchdog medijskih platformi, što rezultira 
izostankom odgovora na eklatantne primjere kršenja profesionalnih standarda.

Postoje brojni nedostaci u odredbama Izbornog zakona i regulatornog okvira, 
kao i u njihovoj primjeni. Iako su tokom 2024. godine donesene određene 
izmjene s ciljem jačanja integriteta izbora, one nisu dale očekivane rezultate 
kada je riječ o medijskom izvještavanju.

Iako su online lokalni mediji koji prate izbornu kampanju obavezni objaviti 
podatke o vlasništvu, praksa pokazuje da ta obaveza nije ispoštovana, niti su 
mediji zbog njenog nepoštovanja snosili sankcije. Pored toga, nova odredba 
kojom se političkim subjektima zabranjuje širenje dezinformacija koje mogu 
ugroziti integritet izbora ostala je neprovodiva u praksi

Izmjene Izbornog zakona donijele su i manje promjene u pogledu funkcionerskih 
kampanja, ali su one, kako analiza medijskog sadržaja pokazuje, i dalje 
široko rasprostranjene. Trenutna zakonska formulacija za elektronske medije 
omogućava zvaničnicima da kroz medije promovišu svoj rad bez eksplicitnog 
spominjanja kandidature, čime se de facto vrši politička promocija.

Iako je tokom 2024. zakonski zabranjena zloupotreba maloljetnika u izborne 
svrhe, istraživanje ukazuje na nastavak ove prakse kroz aktivnosti političkih 
subjekata o kojima izvještavaju mediji, koji pritom ne zauzimaju kritički stav 
prema ovim pojavama. Politički subjekti koriste lokalne medije umjesto 
promotivnih spotova kako bi kroz fotografisanje sa djecom, posjete školama 
ili porodicama pokušali emotivno utjecati na birače. Pojedine izmjene Izbornog 
zakona donijele su promjene, naročito u vezi sa preuranjenom kampanjom 
i govorom mržnje, te omogućile sankcionisanje preuranjene kampanje 
na društvenim mrežama. Ipak, zapaljiv govor političara i dalje je prisutan u 
medijima, a indirektna preuranjena promocija političkih subjekata kroz medijske 
sadržaje je nastavljena i u online i u elektronskim medijima.

Pored nedostantni odredbi, postoji i niz izazova u provedbi postojućeg 
zakonodavnog i regulatornog okvira. Proširenjem Izbornog zakona povećane 
su i obaveze Centralne izborne komisije, kao i Vijeća za štampu i online medije, 
ali nisu osigurana sredstva niti prošireni kapaciteti za njihovu provedbu. 

Iako Izborni zakon prepoznaje ulogu Vijeća za štampu i online medije, ovoj 
organizaciji nisu osigurani adekvatni mehanizmi ni finansijska sredstva za 
efikasno djelovanje. Odsustvo institucionalne podrške ograničava njenu 
sposobnost da efikasno reaguje na nepravilnosti u medijskom izvještavanju 
tokom izbornog procesa. S druge strane, finansijska i politička zavisnost 

regulatornih tijela, kao što je Regulatorna agencija za komunikacije, ostaje ključni 
problem koji onemogućava punu funkcionalnost regulatora u osiguravanju fer i 
uravnoteženog izvještavanja tokom izbornog procesa.

Pored toga, brojna pitanja ostala su neregulisana. Online političko oglašavanje, 
koje je prisutno u značajnoj mjeri, nije obuhvaćeno regulatornim okvirom. Izborni 
zakon ne propisuje obavezu označavanja plaćenog političkog oglašavanja u 
online medijima niti reguliše ovu praksu izvan zvaničnog izbornog perioda. 
Izborni zakon ne sadrži konkretne mehanizme koji bi garantovali neuplitanje 
vlasti u rad medija, što je ključno za njihov rad u javnom interesu i osiguranje 
nezavisnosti i ne osigurava pravo na odgovor u izbornom periodu, iako bi 
trebalo biti garantovano kao sastavni dio fer i demokratskog izbornog procesa.

Balansiranje između slobode izražavanja i potrebe za regulacijom medija 
tokom izbornog procesa predstavlja ključni izazov izbornog zakonodavstva. 
Preporuke Vijeća Evrope jasno ističu da je neophodno osigurati uredničku 
nezavisnost medija, ali i postaviti pravila koja garantuju fer i nepristrasno 
medijsko izvještavanje u predizbornom periodu (Vijeće Evrope, 1999). Međutim, 
postojeći regulatorni režimi uvode značajnu asimetriju između različitih medijskih 
platformi – dok su radio-televizijski mediji podložni strožim pravilima i nadzoru, 
online mediji ostaju uglavnom prepušteni samoregulaciji. Ovaj model proizlazi 
iz dugogodišnjeg stava da digitalni mediji treba da budu regulisani po uzoru 
na štampane medije, što znači da odgovornost za poštivanje standarda leži 
isključivo na urednicima i novinarima, bez institucionalnog nadzora ili sankcija 
za prekršaje.

Ovakav pristup, međutim, sve više dolazi u pitanje, jer se online mediji 
postepeno pretvaraju u primarni izvor informacija, dok tradicionalni mediji 
gube svoj dominantni uticaj. S obzirom na to da digitalni medijski prostor 
omogućava bržu i direktniju političku komunikaciju, postavlja se pitanje 
opravdanosti različitih regulatornih režima za online i RTV medije. Trenutno, 
online mediji nisu obuhvaćeni mehanizmima koji bi osigurali transparentnost 
političkog oglašavanja, odgovornost za dezinformacije ili nepristrasnost 
izvještavanja. Istovremeno, radio i televizija podliježu znatno strožim pravilima, 
što stvara pravnu nejednakost u izbornom procesu. Ova situacija ukazuje na 
potrebu redefinisanja regulacije online medija, pri čemu bi umjesto potpunog 
prepuštanja tržištu ili uvođenja rigidnih sankcija trebalo razviti koregulacijski 
model koji omogućava efikasan nadzor i sankcionisanje nepravilnosti bez 
ugrožavanja slobode izražavanja.

Dosadašnji konsenzus o samoregulaciji online medija sve više gubi na snazi, 
jer se prepoznaje potreba za postavljanjem preciznijih pravila i mehanizama 
odgovornosti. Iako su tradicionalni modeli regulacije teško primjenjivi na 

digitalni ekosistem, to ne znači da je regulacija nemoguća. Moguće je uvesti 
fleksibilne sankcije koje ne bi bile represivne, već bi osigurale odgovornost – 
poput efikasnih pravila transparentnosti oglašavanja, obaveznog označavanja 
političkog sadržaja ili mehanizama žalbi koji bi omogućili brzu reakciju na kršenja 
etičkih standarda. Međutim, kako bi se takav model mogao primijeniti u praksi, 
nužno je ili uspostaviti koregulatorno tijelo koje bi imalo jasne nadležnosti u 
oblasti digitalnih medija ili proširiti obaveze i ovlasti postojećih regulatornih i 
samoregulatornih tijela, poput Regulatorne agencije za komunikacije (RAK) i 
Vijeća za štampu i online medije. Bez institucionalnog okvira koji bi osigurao 
provedbu ovih mjera, svaki pokušaj regulacije online medija ostao bi ograničen 
na deklarativne preporuke bez stvarnog efekta.

Preporuke za unapređenje zakonodavnog, 
regulatornog i profesionalnog okvira za 
medijsko izvještavanje tokom izbora

1.	 Unapređenje zakonodavnog okvira

Potrebno je uskladiti zakonodavni i regulatorni okvir s međunarodnim 
standardima, uključujući standarde Vijeća Evrope i direktive Evropske unije. 

Neophodno je preciznije definisati nova pravila uvedena izmjenama 
Izbornog zakona i osigurati njihovu dosljednu primjenu u praksi. Poseban 
fokus treba biti na transparentnosti medijskog vlasništva, koja je obavezna 
za online medije, ali se njena primjena pokazala nedovoljno efikasnom, 
te na zabrani širenja dezinformacija koje politički subjekti plasiraju, a koje 
mogu ugroziti integritet izbornog procesa. Bez jasnih mehanizama nadzora 
i sankcionisanja, ove odredbe ostaju neprimjenjive, čime se otvara prostor 
za manipulaciju informacijama i uticaj na birače putem netransparentnih 
medijskih struktura.

Transparentnost medijskog vlasništva treba biti obavezna za sve medije 
koji izvještavaju o izborima, ali i van izbornog perioda, kako bi se osigurala 
dosljedna primjena ovog principa u javnom interesu. Pored toga, ispunjavanje 
ove obaveze ključno je za proces evropskih integracija BiH i može značajno 
doprinijeti transparentnijem izvještavanju tokom izbornog procesa. 
Neophodno je jasno definisati koje podatke mediji moraju objavljivati i 
proširiti ovu obavezu na sve medijske platforme, čime bi se smanjio rizik 
od prikrivenih vlasničkih struktura koje mogu uticati na uređivačku politiku 
i kredibilitet izvještavanja.

Neophodno je osigurati pravo na odgovor u izbornom procesu. Potrebno je 
uspostaviti mehanizme za brzo i efikasno ispravljanje netačnih informacija, 
uključujući obavezu medija da u razumnom roku objave demantije ili 
odgovore političkih subjekata na netačne navode. U ovim odredbama 
neophodno je osigurati i zaštitu od zloupotrebe prava na odgovor i političkog 
utjecaja na medije.

Neophodno je izmijeniti Izborni zakon BiH kako bi se ukinula obaveza 
nepristrasnosti za online medije i time uskladio sa standardima Vijeća Evrope, 
prema kojima se različite medijske platforme trebaju regulisati na različite 
načine. Za razliku od elektronskih medija, online i štampani mediji u evropskoj 
praksi uglavnom podliježu općim smjernicama i preporukama, uz mogućnost 
otvorenog izražavanja političkih preferencija. Harmonizacija zakonodavnog 
okvira osigurala bi pravnu dosljednost i omogućila online medijima da 
djeluju u skladu s demokratskim principima slobode izražavanja i uredničke 
autonomije. Alternativno, ako se pruže jasno obrazloženi i utemeljeni razlozi 
koji opravdavaju uvođenje obaveze nepristrasnosti za online medije, potrebno 
je precizno definisati pravila nepristrasnosti i mehanizme njihove primjene, 
kako bi se osigurala dosljedna i transparentna regulacija.

2.	 Regulacija političkog oglašavanja i funkcionerskih kampanja

Neophodno je donijeti posebne odredbe za političko oglašavanje, kako u 
online, tako i u elektronskim medijima. Takve odredbe bi trebale obuhvatiti 
različite vrste i oblike promocija, uključujući i nove forme online oglašavanja, 
poput nativnog oglašavanja, te uvesti obavezu označavanja svih oblika 
političkog oglašavanja. Donošenje ovih odredbi moguće je kroz pravilnik 
Centralne izborne komisije ili kroz poseban kodeks za plaćeno političko 
oglašavanje.

Potrebno je strože regulisati i spriječiti zloupotrebu funkcionerskih kampanja 
kroz prepoznavanje svih oblika ovakve prakse. Neophodno je dodatno 
pooštriti pravila o izvještavanju o aktivnostima javnih funkcionera tokom 
izborne kampanje i precizno definisati šta se smatra zloupotrebom javnih 
resursa u promotivne političke svrhe.

3.	 Jačanje nezavisnosti medija i zaštita novinara i novinarki

Neophodno je uvesti odredbe koje osiguravaju i jačaju garancije nezavisnosti 
medija tokom izbora. Izborno izvještavanje ne smije se ograničiti isključivo 
na formalno poštovanje zakonskih odredbi, već mora počivati na principima 
novinarskih sloboda, profesionalne etike i kreativnosti, kako bi se obezbijedilo 
pravično, analitičko i kritičko praćenje izbornog procesa.

Potrebno je uspostaviti zakonske mehanizme koji će osigurati zaštitu 
novinara i omogućiti sankcionisanje političkih subjekata koji ugrožavaju 
slobodu medija tokom izborne kampanje, u skladu s međunarodnim 
standardima. Stanje medijskih sloboda u BiH kontinuirano se pogoršava, 
dok su novinari izloženi sve većim pritiscima i zastrašivanjima. Takve prakse 
su neprihvatljive u demokratskom društvu, a posebno tokom izbornog 
perioda, kada je slobodno, nepristrasno i profesionalno izvještavanje ključno 
za informisanost građana i integritet izbornog procesa.

4. Unapređenje finansiranja lokalnih medija

Neophodno je unaprijediti model finansiranja medija iz javnih budžeta na 
lokalnom nivou, osiguravajući transparentnost, jasno definisane kriterije 
raspodjele sredstava i garancije uredničke nezavisnosti. Ove mjere su 
ključne kako bi se spriječila politička instrumentalizacija medija, koja se 
često ostvaruje upravo kroz mehanizme finansiranja, i osiguralo njihovo 
profesionalno i autonomno djelovanje.

5. Jačanje kapaciteta regulatora i samoregulatora

Neophodno je osigurati nezavisnost i adekvatno finansiranje Regulatorne 
agencije za komunikacije kako bi regulator mogao efikasno obavljati nadzor 
nad medijima tokom izbornog procesa. Bez finansijske i institucionalne 
autonomije, regulatorno tijelo ne može dosljedno primjenjivati zakonske 
odredbe, sankcionisati nepravilnosti i osigurati fer, uravnoteženo i 
nepristrasno medijsko izvještavanje u izbornoj kampanji.

Potrebno je osigurati finansijsku podršku i adekvatne mehanizme Vijeću 
za štampu i online medije za efikasno praćenje izbornog izvještavanja, u 
skladu s odredbama Izbornog zakona. Stabilni izvori finansiranja ključni su 
za kontinuitet rada ovog samoregulatornog tijela, omogućavajući mu da 
blagovremeno reaguje na nepravilnosti u medijskom izvještavanju tokom 
izbornog perioda. 

Regulator treba djelovati proaktivno, a ne isključivo reagovati na zaprimljene 
tužbe, već samostalno sprovoditi monitoring medijskog sadržaja tokom 
izbora. Neophodno je da prati izvještavanje medija, identifikuje nepravilnosti 
i javno reaguje na eklatantne primjere kršenja profesionalnih standarda. 

Regulatorna agencija za komunikacije treba donositi odluke unutar izbornog 
perioda kako bi one imale pravovremeni efekat i osigurale efikasnu 
primjenu zakonskih i profesionalnih standarda. Blagovremeno reagovanje 
na nepravilnosti u medijskom izvještavanju ključno je za očuvanje fer i 



291

transparentnog izbornog procesa te za sprječavanje dugoročnih posljedica 
dezinformacija i medijskih manipulacija.

Vijeće za štampu i online medije treba unaprijediti transparentnost svog 
djelovanja, jer je ona ključna za kredibilitet ovog samoregulatornog 
tijela. Neophodno je ubrzati procedure za rješavanje žalbi kako bi odluke 
bile donesene pravovremeno i imale konkretan utjecaj na ispravljanje 
nepravilnosti u medijskom izvještavanju. Također, Vijeće bi tokom izbornog 
perioda trebalo javno reagovati na eklatantne primjere kršenja profesionalnih 
standarda, čime bi doprinijelo uspostavljanju medijskog okruženja koje 
podstiče poštovanje profesionalnih i etičkih normi u izvještavanju.

Neophodno je razmotriti uvođenje koregulacijskog modela koji kombinuje 
principe samoregulacije s institucionalnim nadzorom, kako bi se efikasnije 
odgovorilo na izazove regulacije digitalnih medija. Ovakav model omogućio 
bi balans između autonomije medija i odgovornosti prema javnom interesu, 
pružajući adekvatan okvir za nadzor i primjenu profesionalnih standarda u 
digitalnom prostoru.

6. Edukacija novinara i medijska pismenost

Neophodno je jačati ulogu medijskog izvještavanja kroz kontinuiranu 
edukaciju novinara o izbornim pravilima, njihovom utjecaju na javnost, 
važnosti balansiranog i kritičkog izvještavanja te ulozi medija u oblikovanju 
javnog mnijenja. Poseban fokus treba staviti na osnaživanje lokalnih medija, 
podstičući ih na izvještavanje koje uključuje različite izvore informacija, kritičke 
analize političkih programa i aktera te istraživanje pitanja od javnog interesa 
na lokalnom nivou. Također, ključno je raditi na unapređenju senzibiliteta 
medija za specifične teme, kako bi prepoznali i kritički izvještavali o političkim 
zloupotrebama, uključujući i instrumentalizaciju djece u političke svrhe.

Neophodno je kontinuirano unapređivati medijsku i političku pismenost 
građana kako bi se razvila svijest o mehanizmima manipulacije u 
političkim kampanjama i osnažilo kritičko sagledavanje političkih poruka u 
medijima. Sistematska edukacija građana o načinu funkcionisanja medija, 
prepoznavanju dezinformacija i analiziranju političke komunikacije doprinosi 
jačanju otpornosti društva na propagandu i omogućava donošenje 
informisanih odluka u demokratskom procesu.

studije na Univerzitetu u Sarajevu u saradnji s Univerzitetom u Bolonji i 
Londonskom školom ekonomije.

Vesima Čičkušić autorica je brojnih naučnih i stručnih radova koji se bave 
pitanjima medijske i informacijske pismenosti. Doktorirala je na Fakultetu 
političkih nauka Univerziteta u Sarajevu 2015. godine na temu iz oblasti 
medijske pismenosti. Diplomski i magistarski studij žurnalistike završila je na 
Filozofskom fakultetu Univerziteta u Tuzli. Radila je kao vanjska saradnica 
Univerziteta u Tuzli, a također je vodila radionice, seminare i obuke, prvenstveno 

namijenjene nastavnom osoblju, ali i studentima, djeci i roditeljima. Njene 
osnovne sfere interesovanja uključuju medijsku i informacijsku pismenost, 
medijsku pedagogiju, metodički pristup poučavanju medijske i informacijske 
pismenosti te obrazovne politike.

Belma Buljubašić redovna je profesorica na Fakultetu političkih nauka 
Univerziteta u Sarajevu, na Odsjeku za žurnalistiku i komunikologiju. Autorica i 
koautorica je više od četrdeset naučnih, preglednih i stručnih radova te prikaza. 
Autorica je jedne knjige i koautorica tri knjige. Angažovana je kao predavačica 
na četvrtoj godini Akademije likovnih umjetnosti Univerziteta u Sarajevu, na 
Odsjeku za grafički dizajn.

Amela Delić Aščić docentica je na Odsjeku za žurnalistiku Filozofskog fakulteta 
Univerziteta u Tuzli. Žurnalistiku je diplomirala 2012. godine na Filozofskom 
fakultetu, a magistrirala 2015. godine na istom univerzitetu. Doktorirala je 
2020. godine na Fakultetu političkih nauka Univerziteta u Sarajevu, smjer 
Komunikologija, s temom Strukturalne promjene u novinarstvu kao obliku 
spoznaje stvarnosti u eri digitalizacije. Objavila je jednu knjigu, nekoliko 
poglavlja u različitim knjigama i publikacijama, dvadeset naučnih i stručnih 
radova te brojne medijske analize.

Pored toga što nudi obilje pokazatelja i informacija, ova publikacija posebnu 
vrijednost ima zbog činjenice da je cjelinom svog sadržaja ona apel za 
vraćanjem javnog interesa u javni prostor, za razumijevanjem lokalnih medija 
kao javnog dobra i za podizanjem nivoa političke komunikacije i političke 
kulture, ne samo tokom lokalnih izbora nego i općenito, budući da su upravo 
ovi kriteriji osnov demokratske i pluralne javne komunikacije i, posljedično, 
društva i države. Stoga je ova publikacija izuzetno vrijedno i važno štivo iz kojeg 
svi akteri društvene komunikacije u Bosni i Hercegovini mogu naučiti puno. 
O sebi, o tome kako djeluju, a ponajprije o tome kako bi trebali djelovati da 
bi politička komunikacija, ali i društvo u cijelosti, imalo odlike demokratskog. 
Koliko god Bosna i Hercegovina bila od toga daleko (što pokazuju i rezultati 
istraživanja), upravo publikacije poput ove čine male, ali važne korake naprijed 
u tom procesu.

Prof.dr. Lejla Turčilo, Fakultet političkih nauka, Univerzitet u Sarajevu

Rezultati ove istraživačke studije izuzetno su važni jer nam pružaju uvid i 
omogućavaju dublje razumijevanje uloge lokalnih medija u izbornom periodu, 
kao i identifikaciju pristrasnosti koje mogu uticati na formiranje javnog mnijenja. 
Ti rezultati predstavljaju osnovu za kvalitetniju javnu raspravu i dalju analizu 
profesionalnih standarda novinarske profesije te njihove usklađenosti s 
principima etičkog komuniciranja.

Prof. dr. Asim Mujkić, Fakultet političkih nauka, Univerzitet u Sarajevu


